
གྲུབ་འགྲན་གྱི་དོ་ཟླ་མེད་པ་འདི་ཉིད་རྒྱལ་སྤྱིའི་ཤེས་ཡོན་ཅན་རྣམས་ལ་ངོ་སྤྲོད་ཐུབ་པ་

དང་། གཉིས་ནས་འཛམ་གླིང་ཤར་ནུབ་གང་དུ་གནས་ཡོད་ནའང་། བོད་ཡིག་ཀློག་ཤེས་མིན་

ལ་མ་ལྟོས་པར་དོ་སྣང་དང་རྣམ་དཔྱོད་ལྡན་པ་ཞིག་ཡིན་ཕྱིན། བོད་ཀྱི་མཁས་གྲུབ་ཆེན་པོ་དེའི་

སྐུ་ཚེ་དང་། བཞེད་པ། མཛད་རྗེས་རྣམས་སྟབས་བདེའི་ངང་ནས་ཤེས་རྟོགས་ཀྱིས་ཡིད་སྨོན་

དང་ངོ་མཚར་གྱི་མྱོང་ཚོར་སྐྱེ་ཐུབ་པ་འོང་བ་དང་། གསུམ་ནས་དེང་རབས་ཀྱི་དེབ་ཀློག་པ་པོ་

སྤྱི་དང་ཁྱད་པར་དུ་ཨིན་ཡིག་ལེགས་པོ་ཤེས་པའི་རང་རིགས་གཞོན་སྐྱེས་རྣམས་ནས། རྗེ་ཙོང་

ཁ་པ་ཆེན་པོའ་ིརྣམ་ཐར་གྱི་ལམ་ནས་བོད་ཀྱི་ཆེས་མཐོའ་ིརིག་གནས་དང་འབྲེལ་བའི་ལོ་རྒྱུས་

གལ་ཆེན་ཁག་དང་། མདོ་སྔགས་ཟུང་འབྲེལ་གྱི་བོད་བརྒྱུད་ནང་བསྟན་གྱི་ལྟ་སྒོམ་སྤྱོད་གསུམ་

ལ་ཡང་ངོ་སྤྲོད་ཁ་གསལ་མདོ་ཙམ་ཞིག་འོང་ཐུབ་པ་བཅས་ཀྱི་ཆེད་དུ་ཡིན༑ 

སྤྱིར་བོད་ཡིག་ཏུ་བཞུགས་པའི་གསུང་རབ་ཀྱི་ནང་། རྗེ་ཙོང་ཁ་པ་ཆེན་པོའ་ིརྣམ་ཐར་

གྱི་ཡིག་ཆ་ཤིན་ཏུ་མང་ལ། ཁོ་བོས་ད་བར་ངོས་བཟུང་ཐུབ་པ་ལ་ཆ་བཞག་ན། ཁག་མི་འདྲ་

བ་གྲངས་བཞི་བཅུ་བརྒལ་བ་བཞུགས་པ་ལས། རྣམ་ཐར་རྒྱས་གྲས་རྗེའི་དངོས་སློབ་འཇམ་

དབྱངས་ཁ་ཆེས་མཛད་པ་དང་། དངོས་སློབ་ཕག་གྲུའི་སྤྱན་སྔ་བསོད་ནམས་རྒྱལ་མཚན་གྱིས་

མཛད་པ་དང་། དངོས་སློབ་ཇོ་གདན་བསོད་ནམས་ལྷུན་གྲུབ་ཀྱིས་མཛད་པ་དང་། དངོས་

སློབ་ལྷུ་ལ་བཀའ་བཅུ་པ་ལེགས་པ་དཔལ་གྱིས་མཛད་པ་བཅས་བཞི་ནི། དེང་དཔེ་མཇལ་དུ་

མེད་པས་བློ་ཕམ་གྱི་གནས་སུ་གྱུར་ཅིང་། དེང་མཇལ་དུ་ཡོད་པ་རྣམས་ཀྱི་ནང་ནས་ཆ་ཧར་བློ་

བཟང་ཚུལ་ཁྲིམས་ཀྱི་«ལེགས་བཤད་ཀུན་གྱི་འབྱུང་གནས་»དང་། ཐོ་ཡོན་ཡེ་ཤེས་དོན་གྲུབ་

ཀྱི་«རྣམ་དཀར་དད་པ་རྒྱ་མཚོར་རོལ་པའི་འཇུག་ངོགས་»དང་། རྒྱལ་དབང་ཆོས་རྗེའི་«ཐུབ་

བསྟན་མཛེས་པའི་རྒྱན་གཅིག་»སྟེ། མཐའ་མ་རྗེ་ཙོང་ཁ་པའི་རྣམ་ཐར་ཆེན་མོར་གྲགས་པ་

བཅས་གསུམ་ནི། རེ་རེ་ནས་ཤིན་ཏུ་རྒྱས་པས་པོད་ཆེན་ལོངས་པའི་ཚད་དུ་ཡོད༑ དེ་ལྟ་ན་བོད་

ཡིག་ནང་རྗེ་ཙོང་ཁ་པ་ཆེན་པོའ་ིརྣམ་ཐར་གྱི་ཡིག་ཆས་ཕོངས་པ་མེད་པར་བརྟེན། རང་ངོས་

ནས་ཀྱང་ཨིན་ཡིག་དང་དེང་རབས་ཀྱི་རྒྱལ་སྤྱིའི་སྐད་ཡིག་གཞན་གྱི་ནང་དཔེ་དེབ་ཀློག་པ་པོའ་ི

ཆེད་དུ་དམིགས་པ་ལས། རང་རིགས་བོད་ཡིག་ཀློག་པ་པོ་རྣམས་ལ་དམིགས་བསལ་རྣམ་ཐར་

གསར་བསྒྲིགས་འདི་མི་དགོས་པར་བསམ་ཡོད་མོད། རྣམ་ཐར་འདི་སྲོལ་རྒྱུན་གྱི་རིག་གནས་



XIགླེང་བརྗོད།

དང་ལོ་རྒྱུས་ནང་གལ་འགངས་ཅན་གྱི་བོད་ཀྱི་མི་སྣ་གལ་ཆེན་ཞིག་གི་ལོ་རྒྱུས་དེང་རབས་ཀྱི་

སྲོལ་དུ་བྲིས་པ་དང་པོ་ལྟ་བུར་གྱུར་ཡོད་སྟབས། ཨིན་ཡིག་ཏུ་ཡོད་པའི་རྣམ་ཐར་དེ་དཔར་

ཐོན་རྗེས་དགེ་བཤེས་ཆོས་གྲོགས་ཁག་གཅིག་དང་། རང་གི་དཔེ་ཁྲིད་བྱ་ཡུལ་གྱི་དགེ་ཕྲུག རང་

ཉིད་ཀྱི་བཟའ་ཟླ་སོ་ཧྥི་ལགས་དང་བུ་མོ་གཉིས། དེ་བཞིན་དུ་རང་རིགས་གཞོན་སྐྱེས་མང་པོ་

ཞིག་དང་། ལྷག་པར་བོད་ནས་ཀྱང་རྣམ་ཐར་གསར་བསྒྲིགས་དེ་ལྟ་བུ་ཞིག་བོད་ཡིག་ཏུའང་

ངེས་པར་དུ་ཡོད་པར་ཅི་ནས་བྱ་དགོས་ཀྱི་སྐུལ་མ་འབྱོར་བར་བརྟེན། སླར་ཡང་ངལ་བ་དང་དུ་

བླངས་ཏེ་བོད་ཡིག་ཐོག་རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས་འདི་བརྩམས་ཐུབ་

པ་ཞུས་ཡོད༑ 

དེ་ལ་མང་པོ་ཞིག་གི་ཐོག་མའི་དགོངས་པར་ཨིན་ཡིག་ཐོག་ཡོད་པའི་རྣམ་ཐར་དེ་ཉིད་

བོད་ཡིག་ནང་ཚུར་ཐད་ཀར་བསྒྱུར་ཏེ་ཕབ་ན་དེ་གས་འགྲིགས་འཐུས་སྙམ་པ་འདུག་མོད། 

ཨིན་ཡིག་གི་དེ་ནི་དེང་རབས་ཀྱི་དཔེ་དེབ་ཀློག་པ་པོ་ཆོས་དད་དང་ནང་པ་ལ་དད་ཞེན་ཡོད་པ་

གཞིར་བཞག་པ་ཞིག་མིན་པར། གཙོ་བོ་ཚན་རིག་དང་དེང་རབས་ཀྱི་ལྟ་གྲུབ་དང་སྤྱི་ཚོགས་

རིག་པ་སོགས་ཀྱི་བརྒྱུད་ལམ་ནས། སྣོད་བཅུད་ཀྱི་འཇིག་རྟེན་གྱི་རྣམ་གཞག་ལ་ལྟ་ཕྱོགས་ཅན་

རྣམས་ཀྱི་ཆེད་དུ་བྲིས་པར་བརྟེན། ཨིན་ཡིག་གི་དེབ་དེ་ཉིད་ཐད་འགྱུར་བྱས་ན། སྐབས་འགར་

ཚིག་སྦྱོར་དང་གཏམ་བརྗོད་བྱེད་སྟངས་སོགས། རང་ཅག་ཆོས་དད་ཅན་གྱི་བོད་པའི་རྣ་བར་

ཅུང་མི་བདེ་བ་འོང་སྲིད་པ་དང་། དེ་བཞིན་དུ་ཨིན་ཡིག་སོགས་ནུབ་ཕྱོགས་པའི་སྐད་ཡིག་

ནང་དེང་རབས་ཀྱི་ལོ་རྒྱུས་འབྲི་སྲོལ་ལ། སྐབས་ཐོབ་ཀྱི་གནས་དོན་དང་འབྲེལ་བ་ཡོད་མོད། 

ཐད་ཀ་ཐད་ཀའི་ལོ་རྒྱུས་དངོས་ཀྱི་ཁོངས་སུ་མ་གཏོགས་པའི་རིགས་ཡིན་ན། འོག་གི་མཆན་དུ་

བཅུག་པ་ལས་གཞུང་དངོས་གཞིའི་བཤད་པའི་ནང་ཞོར་འཕྲོས་ཀྱི་ཚུལ་དུ་འགོད་པ་མི་ལེགས་

པར་བརྩི་བ་སོགས་ཀྱིས། མདོར་ན་འབྲི་རྩོམ་གྱི་འགྲོ་སྟངས་དང་གོམས་གཤིས་ལ། རང་རེའི་

བོད་ཡིག་ནང་འབྲི་རྩོམ་བྱེད་སྟངས་དང་ཁྱད་པར་ཆེ་ཙམ་ཡོད་པ་བཅས་ཀྱིས། ཨིན་ཡིག་གི་

རྣམ་ཐར་དེ་ཐད་སྒྱུར་བྱ་རྒྱུ་དེ་ཁོ་བོའ་ིབློ་ལ་བབས་པོ་རང་མ་བྱུང་༑ 

དྲང་པོར་ཞུས་ན། ཐོག་མར་ཁོ་བོས་དེང་རབས་ཀྱི་སྲོལ་དུ་རྗེ་ཙོང་ཁ་ཆེན་པོའ་ིརྣམ་ཐར་

གསར་བསྒྲིགས་ཤིག་རྩོམ་རྒྱུའི་འདུན་པ་བཏང་ཟིན་རྗེས། ༢༠༡༧ ལོའ་ིདབྱར་ཁར་བཞུགས་

སྒར་རྡ་རམ་ས་ལར་དཔེ་མཚམས་ཤིག་བསྡམས་ཏེ་དེ་དུས་རྣམ་ཐར་འབྲི་རྩོམ་གྱི་ལས་འགོ་

བཙུགས་ཤིང་། དེའི་རིང་ཞོགས་ལྟར་གླིང་སྐོར་ཐེངས་གཅིག་གི་རྗེས་སྔ་དྲོའ་ིཁ་འདོན་གྱི་

མཇུག་ཏུ། བླ་མའི་རྣལ་འབྱོར་དགའ་ལྡན་ལྷ་བརྒྱ་མའི་སྟེང་ནས་དམིགས་བརྩེ་མ་ཕྲེང་སྐོར་



XII རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གཅིག་བསགས་ཏེ། གཞི་ནས་རྩོམ་འབྲིའི་ལས་ལ་ཞུགས་རྒྱུ་བྱུང་༑ ཉིན་དང་པོའ་ིདགོང་དྲོར་

ཅུང་ཐེ་ཚོམ་ཞིག་སྐྱེས་བྱུང་བ་འདི་ལྟ་སྟེ། རྣམ་ཐར་གྱི་བརྗོད་བྱ་འཇམ་མགོན་བླ་མ་ཙོང་ཁ་

པ་ཆེན་པོ་ནི། གཅིག་ནས་བོད་གངས་ཅན་གྱི་མཁས་གྲུབ་རྩེ་ཕུད་ཅིག་ཡིན་པ་དང་། གཉིས་

ནས་ཡོངས་གྲགས་ལ་རྗེ་བཙུན་འཇམ་པའི་དབྱངས་ཀྱི་རྣམ་འཕྲུལ་ཁ་བའི་ལྗོངས་སུ་བསམ་

བཞིན་དུ་སྲིད་པ་བཟུང་བ་ཚད་ལྡན་གྱི་ལུང་ལས་ཐོན་པ་དང་། ཁྱད་པར་དུ་རང་ཉིད་ལྟ་བུ་

དགེ་ལྡན་པ། ཉིན་རེ་བཞིན་དགའ་ལྡན་ལྷ་བརྒྱ་མའི་བླ་མའི་རྣལ་འབྱོར་གྱི་སྟེང་ནས་གསོལ་

འདེབས་དམིགས་བརྩེ་མ་འདོན་ཏེ་རྗེ་ཙོང་ཁ་པ་ཆེན་པོ་འཇམ་པའི་དབྱངས་ཙམ་དུ་མ་ཟད། 

རིགས་གསུམ་མགོན་པོ་དང་དབྱེར་མེད་དུ་གསོལ་བ་འདེབས་པ་སོགས་བྱེད་མཁན་ཞིག་གིས། 

རྗེ་བླ་མའི་རྣམ་ཐར་ཞིག་དེང་རབས་ཀྱི་སྲོལ་དུ། མི་ཕལ་པའམ་བྱེ་བྲག་པ་ཞིག་གི་མི་ཚེའི་

ལོ་རྒྱུས་བརྗོད་པའི་ཚུལ་ལྟར་དུ་འབྲི་བ་དེ་ཨེ་འགྲིགས་སྙམ་པ་བྱུང་༑ དེའི་དགོང་མོར་འཇམ་

མགོན་བླ་མ་ལ་རྩེ་གཅིག་ཏུ་གསོལ་བ་བཏབ་སྟེ་ཉལ༑ སང་ཞོགས་ལངས་པའི་སྐབས་ཡིད་བདེ་

ཉམས་ཀྱིས་གང་བ་ལྟ་བུས་དམིགས་བསལ་ཚོར་བ་མི་འདྲ་བ་ཞིག་བྱུང་བར་མ་ཟད། དེ་ནུབ་

ཀྱི་རྨི་ལམ་དུའང་བོད་ཀྱི་དགའ་ལྡན་མཇལ་བའི་སྣང་བ་ཤར་བ་ལྟ་བུ་ཞིག་བྱུང་༑ གང་ལྟར་

ཡང་དེའི་ཉིན་དེར་དངོས་གཞིའི་འབྲི་རྩོམ་གྱི་ལས་ལ་འཇུག་པའི་ཉིན་ཕྱེད་ཀྱི་སྨད་ཙམ་ཞིག་

ལ། སྒེའུ་ཁུང་ཕར་ངོས་ཀྱི་རི་གཉིས་ཀྱི་མཚམས་སུ་འཇའ་མཚོན་ཤིན་ཏུ་འཚེར་བ་ཞིག་ཟུག་

པ་མཐོང་བས། དེ་ག་རང་ལ་རྣམ་ཐར་གསར་བསྒྲིགས་དེ་རྩོམ་ན་ངེས་པར་འཐད་པའི་རྟགས་

མཚན་དུ་ངོས་བཟུང་བ་ཡིན༑ དེ་ཕན་རྣམ་ཐར་འབྲི་རྩོམ་གྱི་དུས་ཡུན་གྱི་རིང་ལ་དགའ་དད་ཀྱི་

ཉམས་ལས་སྔར་གྱི་སོམ་ཉིའི་བློ་ཅུང་ཟད་ཙམ་ཡང་མ་ཤར་ལ། ཨིན་ཡིག་གི་རྣམ་ཐར་གསར་

བསྒྲིགས་དེའི་བྱ་བ་ཐོག་མཐའ་བར་གསུམ་དུ་བཀྲ་ཤིས་པ་འབའ་ཞིག་བྱུང་༑ དེ་ལྟ་ནའང་བོད་

ཡིག་ནང་འབྲི་བ་ནི་གནས་ཚུལ་ཅུང་མི་འདྲ་བར་བསམས་ཏེ། གོང་དུ་ཞུས་པ་བཞིན་དང་ཐོག་

འབྲི་རྒྱུའི་འདུན་པ་བཏང་མེད༑ 

གང་ལྟར་ཡང་གཞན་གྱིས་རྒྱུད་སྐུལ་བྱུང་བ་དང་། རང་ཉིད་ནས་ཀྱང་རྣམ་ཐར་གསར་

བསྒྲིགས་འདི་ལྟ་བུ་ཞིག་ལ་བརྟེན་ནས། བོད་ཡིག་ཀློག་པ་པོ་རྣམས་ལ་རྗེ་ཙོང་ཁ་པ་ཆེན་པོའ་ི

རྣམ་ཐར་གྱི་སྐོར་ལ་བློ་སྐྱེད་གསར་པའང་རེ་གཉིས་འཐོབ་སྲིད་པའང་འོང་སྙམ་པ་དང་། བོད་

རིགས་གཞོན་སྐྱེས་རྣམས་ནས་ཀྱང་བོད་ཡིག་རང་གི་ཐོག་ནས་འཇམ་མགོན་བླ་མའི་མཛད་

པ་རྣམ་ཐར་དང་། ལྟ་གྲུབ། སྒོམ་གྱི་ཉམས་བཞེས་དང་། རྟོགས་པའི་གོ་འཕང་ཇི་ལྟར་བརྙེས་



XIIIགླེང་བརྗོད།

ཚུལ་སོགས་ཀྱི་སྐོར་ལ། བོད་ཡིག་གི་འབྲི་རྩོམ་གོ་བདེ་ལྷུག་པོ་ཞིག་གི་སྟེང་ནས་ཉམས་སུ་

མྱོང་རྒྱུའི་གོ་སྐབས་འོང་སྲིད་པ། ཁྱད་པར་དུ་འདིས་དཔེ་མཚོན་བྱས་ཏེ་མ་འོངས་པར་བོད་ཀྱི་

མཁས་པ་ཤིན་ཏུ་གྲགས་ཅན་ཁག་དང་། རྒྱལ་རབས་ལོ་རྒྱུས་ཀྱི་སྟེང་ནས་གལ་འགངས་ཅན་

གྱི་མི་སྣ་དག་གི་མཛད་རྣམ་ཡང་དེང་རབས་ཀྱི་ལོ་རྒྱུས་འབྲི་བའི་སྲོལ་དུ་ལྷུག་པོར་འབྲི་རྩོམ་

བགྱི་བའང་འོང་སྲིད་སྙམ་པ་སོགས་ཀྱིས། བོད་ཡིག་ནང་དུའང་འཇམ་མགོན་བླ་མའི་རྣམ་ཐར་

གསར་བསྒྲིགས་ཤིག་བྱུང་ན་དགེ་མཚན་ལྡན་པར་མཐོང་༑ རྣམ་པ་གཅིག་ཏུ་ན། ཁོ་བོས་རྣམ་

ཐར་གསར་བསྒྲིགས་དེའི་ཆེད་དུ་ལོ་མང་རིང་འཇམ་མགོན་བླ་མའི་རྣམ་ཐར་མཇལ་དུ་ཡོད་

དོ་ཅོག་ཞིབ་ཏུ་བཀླགས་པ་དང་། དེ་བཞིན་དུ་རྗེ་བླ་མའི་གསུང་རབ་སྤྱི་དང་ཁྱད་པར་དུ་གསུང་

ཐོར་བུར་བཞུགས་པའི་ཕྲིན་ཡིག་མཐའ་དག་ཞིབ་ཏུ་བཀླགས་ཏེ་དེ་རྣམས་གང་ལ་གནང་སའི་

མི་སྣ་རྣམས་ངོས་འཛིན་རྩད་ཞིབ་བྱས་ཡོད་ལ། ལྷག་པར་དུ་རྗེ་བླ་མ་དང་རྗེ་བཙུན་རེད་མདའ་

བ་ཆེན་པོ་གཉིས་ཀྱི་བླ་སློབ་ཀྱི་འབྲེལ་བའི་སྐོར་དེ་ཤིན་ཏུ་གལ་ཆེ་བས། དོན་གནས་དེའི་ཐོག་

བླ་སློབ་གཉིས་ཀའི་རྣམ་ཐར་དང་ཕན་ཚུན་དུ་གནང་བའི་སྤྲིངས་ཡིག་སོགས་ལ་ཞིབ་ཏུ་དཔྱད་

པ་དང་། རྗེ་བླ་མས་མཉམ་མེད་བཀའ་བརྒྱུད་པའི་བླ་མ་ཕག་གྲུའི་སྡེ་སྲིད་གྲགས་པ་བྱང་ཆུབ་

དང་། འབྲི་གུང་ཆོས་ཀྱི་རྒྱལ་པོ་གཉིས་ལས་ཆོས་གསན་པར་མ་ཟད་ཐུགས་འདྲིས་ཤིན་ཏུ་ཆེ་

བར་མཛད་ཡོད་ལ། དེ་བཞིན་དུ་རྗེའི་སློབ་མའི་གྲས་སུའང་ཕག་གྲུའི་སྤྱན་སྔ་བསོད་ནམས་

བཟང་པོ། སྤྱན་སྔ་བསོད་ནམས་རྒྱལ་མཚན། འབྲི་གུང་གུ་ཤྲཱི་ཆེན་པོ་དོན་གྲུབ་རྒྱལ་པོ་སོགས། 

གདན་ས་མཐིལ།2 རྩེད་ཐང་། འབྲི་གུང་མཐིལ་བཅས་ནས་མང་དག་ཅིག་བྱུང་ཡོད་པ་སོགས་

ཀྱི་སྐོར་ལ། དེའི་དུས་ཀྱི་བཀའ་བརྒྱུད་ཀྱི་བླ་མའི་རྣམ་ཐར་ཁག་དང་། སྤྱན་སྔ་བསོད་ནམས་

རྒྱལ་མཚན་ཏེ་ལྷ་གཟིགས་རས་པའི་«བཀའ་བརྒྱུད་ཆོས་འབྱུང་།» «ལྷོ་རོང་ཆོས་འབྱུང་

»དང་། «ཀམ་ཚང་བླ་མ་བརྒྱུད་པའི་རྣམ་ཐར་»སོགས་ཀྱི་ཡིག་ཆ་ཁག་ལ་དམིགས་བསལ་

ཞིབ་འཇུག་བགྱིས་ཡོད༑ དེ་བཞིན་དུ་འོལ་ཁར་སྒྲུབ་པ་ལ་གཤེགས་པའི་སྐབས་ཀྱི་གནས་ཚུལ་

ཁག་གཅིག་རྟོགས་ལྡན་འཇམ་དཔལ་རྒྱ་མཚོའི་རྣམ་ཐར་དུ་ཐོན་པར་རྟོག་ཞིབ་བྱས་ལ། གཞན་

ཡང་རྗེའི་དངོས་སློབ་སྲས་ཀྱི་ཐུ་བོ་གཉིས་དང་། འཇམ་དབྱངས་ཆོས་རྗེ། བྱམས་ཆེན་ཆོས་རྗེ། 

རྗེ་དགེ་འདུན་གྲུབ་པ། ཡིད་བཟང་རྩེ་པ་སྟེ་འགོས་གཞོན་ནུ་དཔལ། པཎ་ཆེན་བྱམས་པ་གླིང་པ་

སོགས་ཀྱི་རྣམ་ཐར་སོགས། ལོ་རྒྱུས་ཀྱི་ཡིག་ཆ་མང་པོ་ཞིག་གུང་བསྒྲིགས་པ་དང་། རྗེ་བླ་མའི་

གསུང་རབ་ཆེ་ཁག་དང་སྤྲིངས་ཡིག་རྣམས་ཀྱི་མཇུག་བྱང་དུའང་གནས་དུས་གང་དུ་མཛད་པ་

2 གདན་ས་མཐིལ། གདན་ས་ཐེལ། གདན་ས་ཐིལ་བཅས་དང་།  འབྲི་གུང་མཐིལ། འབྲི་གུང་ཐེལ། འབྲི་གུང་ཐིལ་སོགས་འབྲི་སྲོལ་མི་
འདྲ་བ་སྣང་ཡང་།  འདིར་མཁས་གྲུབ་རྗེའི་«རྣམ་ཐར་དད་པའི་འཇུག་ངོགས་»སུ་བྱུང་བ་ལྟར་བྲིས༑



XIV རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

རྣམས་ངོས་བཟུང་སྟེ། དེ་རྣམས་བརྩམས་པའི་དུས་རིམ་ཡང་གཏན་ལ་ཕབ་པ་བཅས། ཕྱོགས་

དུ་མ་ནས་ཡིག་ཆའི་རིགས་ཤིན་ཏུ་མང་དག་ཅིག་ལ་བརྟག་པ་ཞིབ་མོར་བགྱིས་ཡོད་པའི་གྲུབ་

དོན་རྣམས། བོད་ཡིག་ཀློག་པ་པོར་ཡང་སྤྱན་བསྟར་ཐུབ་པ་བྱུང་ན་མཁས་པ་མགུ་བའི་མཆོད་

སྤྲིན་དུ་འགྱུར་བ་དང་། བོད་ཡིག་གི་རྣམ་ཐར་ལོ་རྒྱུས་ཀྱི་ཡིག་ཆའི་བང་མཛོད་ཆེན་པོ་དེའི་

ནང་དུའང་ནོར་བུ་གསར་པ་ཞིག་བསྣན་ཏེ་གཏེར་མཛོད་ཕྱུག་ཏུ་གཏོང་བའང་འོང་སྲིད་པར་

བརྟེན། ད་ལམ་རང་ཉིད་ཀྱི་ཕ་སྐད་བོད་ཡིག་ནང་རྗེ་ཙོང་ཁ་པ་ཆེན་པོའ་ིརྣམ་ཐར་གསར་

བསྒྲིགས་ཤིག་འབྲི་བའི་ལས་དོན་འདི་དགའ་སྤོབས་ཟུང་འབྲེལ་གྱིས་དང་དུ་བླངས་པ་ཡིན༑

ཨིན་ཡིག་གི་རྣམ་ཐར་དེ་བྲིས་པའི་སྐབས་སྟབས་ལེགས་པ་ཞིག་ལ། བོད་ནས་སེར་གཙུག་

དཔེ་རྙིང་འཚོལ་བསྡུ་ཕྱོགས་སྒྲིག་ཁང་ནས་ ༢༠༡༥ ལོར་«རྗེ་བཙུན་ཙོང་ཁ་པ་ཆེན་པོའ་ིརྣམ་

ཐར་ཕྱོགས་བསྒྲིགས་»པོད་བཞི་དཔར་སྐྲུན་གནང་འདུག་པ་དེ་ཤིན་ཏུ་སྨན་པར་བྱུང་ལ། པོད་

ཕྲེང་དེའི་ནང་། ཆེས་དཀོན་པའི་དཔེ་རྗེ་བླ་མའི་ཉེ་གནས་ལེགས་པ་བཟང་པོས་རྗེ་བླ་མ་ཉིད་

ལ་ཆོས་ཐུན་ཉེར་གཅིག་ཙམ་གྱི་རིང་བཀའ་འདྲི་ཞུས་ཏེ་ཡི་གེར་བཏབ་པ་«རྨད་འབྱུང་གཏམ་

གྱི་ངོ་མཚར་»ཞེས་པ་རྣམ་ཐར་ཐུན་མོང་བ་དང་། «ཀུན་གྱིས་ཐུན་མོང་དུ་མ་གྱུར་པའི་གསང་

བའི་རྣམ་ཐར་»གཉིས་དང་། གུང་རུ་རྒྱལ་མཚན་བཟང་པོའ་ི«རྟོགས་བརྗོད་འདུན་ལེགས་

མའི་»འགྲེལ་པ་དང་། མཁས་གྲུབ་ནོར་བཟང་རྒྱ་མཚོའི་རྗེའི་རྣམ་ཐར་དང་བུ་སློབ་བྱོན་ཚུལ། 

རྒྱལ་མཆོག་གཉིས་པའི་སློབ་མ་ནམ་མཁའ་འོད་ཟེར་གྱིས་མཛད་པའི་«རྗེ་བཙུན་ཙོང་ཁ་པ་

ཆེན་པོའ་ིརྣམ་ཐར་རས་བྲིས་ཀྱི་རྣམ་བཤད་»སོགས་བཞུགས་པ་རྣམས། དུས་ཀྱི་ཆ་ནས་ཀྱང་

རྣམ་ཐར་གྱི་ཡིག་ཆ་རྙིང་གྲས་ཡིན་ལ། ཁོ་བོ་ཉིད་ནས་ཀྱང་ཐེངས་དང་པོར་མཇལ་ཐུབ་པ་

བྱུང་༑ དེ་བཞིན་དུ་ཨ་རིའི་ནང་བསྟན་དཔེ་ཚོགས་ལྟེ་གནས་ཁང་(BDRC)གི་བརྒྱུད། དཔེ་

རྒྱུན་དཀོན་པའི་རིགས་རྗེ་བཙུན་རེད་མདའ་བ་ཆེན་པོའ་ིརྣམ་ཐར་དང་། ཉེ་དུས་བོད་ནས་

དེབ་གཟུགས་སུ་དཔར་དུ་བཏབ་པའི་རྗེ་རེད་མདའ་བའི་གསུང་འབུམ་པོད་བཅུ། ལོ་ཆེན་

སྐྱབས་མཆོག་དཔལ་བཟང་གི་དབུ་མ་རྩ་འཇུག་གི་འགྲེལ་པ། པཎ་ཆེན་བྱམས་པ་གླིང་པའི་

རྣམ་ཐར་སོགས། རྗེ་བླ་མའི་རྣམ་ཐར་རྩོམ་སྒྲིག་གི་ཉམས་ཞིབ་ཀྱི་ལས་དོན་ཐོག་ཉེ་བར་མཁོ་

བའི་བོད་དཔེ་མང་པོ་ཞིག་གི་འཕྲུལ་དཔར་ཁོ་བོར་ལྷུག་པོར་མཇལ་རྒྱུའི་གོ་སྐབས་ཐོབ་པ་

སོགས། དཔྱད་ཞིབ་ཀྱི་ཡིག་ཆ་ཤིན་ཏུ་སྣེ་འཛོམས་པ་ཞིག་བྱུང་བ་སྐལ་བ་བཟང་༑ 

སྐབས་དོན་བོད་ཡིག་གི་རྣམ་ཐར་གསར་བསྒྲིགས་འདིའི་ཐོག་ཞུས་ན། ཨིན་ཡིག་གི་རྣམ་

ཐར་དེའི་གཞུང་དངོས་ཆ་ཚང་བ་དང་ཐོག་བསྟན་འཛིན་རིག་བཟང་ལགས་ནས། ཁོ་བོའ་ིརེ་



XVགླེང་བརྗོད།

དོན་ལྟར་བོད་ཡིག་ནང་རགས་ཟིན་ཏུ་བསྒྱུར་ལ། ཁོ་བོས་རགས་ཟིན་དེ་རྩ་བར་བྱས་ཏེ་སྐབས་

ཐོབ་ཀྱི་བཅོས་འོས་དང་སྣོན་འཕྲི་ཇི་དགོས་རྣམས་ཞིབ་མོར་བརྟགས་ཤིང་། ཚིག་སྦྱོར་སྒྲིག་

སྟངས་དང་ཐ་སྙད་དང་བརྡ་ཆད་སོགས་ལའང་རང་ཉིད་ཀྱི་རྩོམ་འབྲིའི་གཤིས་དང་མཐུན་

པར་བྱས་ལ། ཨིན་དཔེའི་ནང་དོན་གནས་ཤིན་ཏུ་མང་པོ་ཞིག་འོག་མཆན་དུ་བཀོད་པ་རྣམས་

ལས་ཁག་གཅིག་བོད་དཔེའི་ནང་གཞུང་དངོས་གཞིའི་ཁོངས་སུ་ཚུད་པར་བྱས་པ་སོགས་ཀྱིས། 

ད་ལམ་བོད་ཡིག་གི་རྣམ་ཐར་གསར་བསྒྲིགས་དེ་ཅི་ཐུབ་ཀྱིས་སྤུས་དག་པོ་ཞིག་འོང་བའི་

འབད་བརྩོན་ཞུས་ཡོད༑ བོད་ཨིན་གཉིས་ཀྱི་དབར་གྱི་ཁྱད་པར་ཆེ་བ་གཅིག་ནི། ཨིན་ཡིག་གི་

རྣམ་ཐར་དུ་གཞུང་གི་སྔོན་འགྲོའ་ིསྤྱི་བཤད་དེ་དེང་རབས་ནུབ་ཕྱོགས་པའི་སྲོལ་བཞིན་སྔོན་

གླེང་ངོ་སྤྲོད་དུ་བཞག་པ་ལས་ལེའུའི་གྲངས་སུ་བཅུག་མེད་ལ། འདིར་བོད་དཔེར་ནི་དེ་ལེའུ་

དང་པོར་བྱས་ཡོད་པས། ལེའུའི་ཨང་གྲངས་ལ་གཅིག་གིས་མང་བའི་ཁྱད་པར་ཡོད༑

རྣམ་ཐར་གསར་བསྒྲིགས་འདིའི་ནང་རྗེ་ཙོང་ཁ་པ་ཆེན་པོའ་ིམཛད་པ་ཆེ་ཁག་དང་། 

གཞུང་གྲགས་ཆེན་རྣམས་བརྩམས་པའི་དུས་རིམ་སོགས་ཀྱི་སྤྱིའི་སྒྲོམ་ནི། རྗེ་བླ་མའི་རྣམ་

ཐར་ཆ་ཚང་ལས་སྔ་ཤོས་སུ་གྱུར་ཅིང་གནའ་དུས་སུ་རྗེའི་རྣམ་ཐར་ཆེན་མོར་གྲགས་པ་མཁས་

གྲུབ་ཐམས་ཅད་མཁྱེན་པས་མཛད་པའི་«རྣམ་ཐར་དད་པའི་འཇུག་ངོགས་»རྩ་བར་བཟུང་ལ། 

དེར་མ་གསལ་བའམ། གསལ་ཡང་ཅུང་དོགས་གཞི་ཅན་གྱི་དུས་རིམ་རྣམས་ནི། རྗེ་བླ་མ་ཉིད་

ཀྱིས་གཞུང་རང་དུ་ཕན་ཚུན་ཞལ་འཕངས་ཐོན་པ་དང་། ཕྱིས་ཀྱི་ཡིག་ཆ་གཞན་གུང་བསྒྲིགས་

ཏེ་བསྡུར་ཞིབ་ཀྱིས་ཡིད་ཆེས་འཕེར་བར་གཏན་འབེབས་བྱས་ཡོད༑ རྣམ་ཐར་ལ་ནང་གསེས་

ཐུན་མོང་བ་དང་ཐུན་མིན་གསང་རྣམ་གཉིས་སུ་ཡོད་པས། སྐབས་སོ་སོའ་ིདོན་གནས་ཁག་

གཅིག་གསང་བའི་རྣམ་ཐར་ནས་ཐོན་པ་ཞིག་ཡིན་ཚེ་ཐད་ཐད་དུ་འོག་གི་མཆན་དུ་གསལ་

བཤད་བྱས་ཤིང་། ཕྱིས་ཀྱི་མཁས་པས་བརྩམས་པའི་རྣམ་ཐར་གྱི་རིགས་ལའང་། སྤྱིར་དུས་ཀྱི་

ཆ་ནས་སྔ་བ་གང་ཡིན་ཁུངས་བཙན་པར་རྩིས་ཐོག རྗེ་བླ་མའི་རྣམ་ཐར་གྱི་ཡིག་ཆའི་ནང་དུ་

མ་གསལ་ནའང་དེ་དང་དུས་མཉམ་པའི་ལོ་རྒྱུས་ཀྱི་ཡིག་ཆ་གཞན་གྱི་ནང་དུ་ཐོན་པ་དང་། ཁྱད་

པར་དུ་ཡིག་ཆ་མི་འདྲ་བ་ཁག་གི་ནང་གཅིག་མཐུན་དུ་ཐོན་པ་རྣམས་ཅུང་དན་རྟགས་བཙན་

པར་བརྩི་བ་སོགས་ནི། ཁོ་བོའ་ིདཔྱད་ཞིབ་ཀྱི་ལངས་ཕྱོགས་ཡིན་པར་མཁྱེན་འཚལ༑ རྣམ་ཐར་

གསར་བསྒྲིགས་འདིའི་ལག་བསྟར་མི་འདྲ་བ་གཞན་ཞིག་ནི། རྗེ་བླ་མའི་ལུང་བསྟན་གྱི་སྐོར་དེ་

ཡིན་ལ། སྲོལ་རྒྱུན་གྱི་རྣམ་ཐར་ཕལ་ཆེ་བའི་ནང་དུ་ནི། ལུང་བསྟན་གལ་པོ་ཆེ་རྣམས་རྣམ་ཐར་

གྱི་དབུར་བཀོད་དེ། འཇམ་མགོན་བླ་མ་ཉིད་དང་ཐོག་ནས་བསམ་བཞིན་དུ་སྲིད་པ་བཟུང་



XVI རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བའི་སྐྱེས་ཆེན་དུ་གྲུབ་པ་གཞིར་བྱས་ཤིང་། དེ་ནས་སྐུ་བལྟམས་པ་དང་གསན་བསམ་སྒོམ་སྒྲུབ་

ཀྱི་མཛད་པ་རྣམས་གདུལ་བྱའི་རྒྱུད་སྐུལ་བའི་མཛད་པ་སྟོན་པའི་ཚུལ་དུ་གསུང་སྲོལ་གཙོ་བོར་

གནས་པ་ཞུ་མི་དགོས༑ འདིར་ནི་དང་ཐོག་སྐུ་བལྟམས་པ་དང་གསན་བསམ་སོགས་ཀྱི་མཛད་

པ་རྣམས། རང་ཅག་ལྟ་བུའི་མི་བྱེ་བྲག་པ་ཞིག་རིམ་གྱིས་ཐོས་བསམ་སྒོམ་གསུམ་གྱི་ལམ་ནས་

མཁས་པ་དང་གྲུབ་པའི་གོ་འཕང་མཐོན་པོར་གཤེགས་པའི་རྣམ་ཐར་གསལ་བར་བྱེད་པ་གཙོ་

བོ་ཡིན་སྟབས། ལུང་བསྟན་གྱི་སྐོར་དཔེར་ན། ལྷ་ས་སྨོན་ལམ་ཆེན་མོའ་ིསྐབས་ཇོ་བོ་ཤཱཀྱ་

ཐུབ་པར་རིན་པོ་ཆེའི་དབུ་རྒྱན་ཕུལ་བ་དང་། དགའ་ལྡན་དགོན་པ་ཕྱག་འདེབས་པ་སོགས་

ཀྱི་སྐབས་དམིགས་བསལ་རེ་གཉིས་མ་གཏོགས། སྤྱིར་ལུང་བསྟན་གྱི་རིགས་རྣམས་སྐུ་མྱ་ངན་

ལས་འདས་རྗེས་ཀྱི་ལེའུའི་ནང་བཀོད་ཡོད་པའི་གནད་དེ་མཁྱེན་དགོས༑ 

མཐའ་དོན་རང་ཉིད་ལ་ཆ་བཞག་ན། ཆུང་བྱིས་པའི་དུས་ནས་འཇམ་མགོན་བླ་མའི་

བསྟན་པ་དང་མཇལ་ཞིང་། རྒྱ་གར་བྱང་ཕྱོགས་སིམ་ལར་དམའ་རིམ་སློབ་གྲར་ཡོད་པའི་

སྐབས་ཉིད་དུ། སློབ་གྲཱའི་ཆོས་དགེའི་བཀའ་དྲིན་ལས། རྗེ་ཙོང་ཁ་པ་ཆེན་པོའ་ིགསུང་། 

 དཀར་ནག་ལས་རྣམས་བསམ་པ་བཟང་ངན་ལགས།།

 བསམ་པ་བཟང་ན་ས་དང་ལམ་ཡང་བཟང་།།

 བསམ་པ་ངན་ན་ས་དང་ལམ་ཡང་ངན།།

 ཐམས་ཅད་བསམ་པ་དག་ལ་རག་ལས་པས།།

ཞེས་པ་རྣ་བར་ཐོས་ཏེ་བག་ཆགས་བཞག དེ་རྗེས་ ༡༩༧༠ ལོར་རང་ཉིད་སྐྱེས་ཡུལ་གྱི་དགོན་

པ་རྫོང་དཀར་ཆོས་སྡེ་བཞུགས་སྒར་རྡ་རམ་ས་ལར་ཡོད་ཐོག་ཆོས་སྒོར་ཞུགས་ཏེ། འཇམ་

མགོན་བླ་མའི་གསུང་སངས་རྒྱས་ཀྱི་བསྟོད་པ་«སྐབས་གསུམ་མ་»དང་། «རྟེན་འབྲེལ་བསྟོད་

པ་»བཅས་དང་། གཞན་ཡང་«ལམ་རིམ་ཉམས་མགུར།» «ལམ་གཙོ་རྣམ་གསུམ་»སོགས་བློ་

འཛིན་གྱིས་ངག་འདོན་བགྱིས་པའི་གོ་སྐབས་ཐོབ་ཅིང་། བཞུགས་སྒར་དུ་ཡོད་སྐབས་སྤྱི་ནོར་

༸གོང་ས་༸སྐྱབས་མགོན་རྒྱལ་བའི་དབང་པོ་མཆོག་ནས་«ལམ་རིམ་ཆེན་པོའ་ི»བཤད་ཁྲིད་

ཤིན་ཏུ་རྒྱས་པ་ཞིག་སྩལ་བའང་ཆ་ཚང་བ་ཐོབ་པ་དང་། སྐབས་དེ་དུས་སྔར་སིམ་ལ་བུ་ཁྱིམ་

དུ་ཡོད་དུས་ཀྱི་སློབ་དགེ་ཏྲེ་ཧོར་རྒན་དཔལ་འབྱོར་ལགས་སྐྱར་དུ་མཇལ་ཏེ། ཁོང་ནས་ཕྱིས་

སུ་གདན་ས་ཞིག་ཏུ་གཞུང་ཆེན་མོའ་ིསློབ་གཉེར་བགྱིད་དགོས་ཀྱི་བཀའ་སློབ་གནང་ཐོག་«རྗེ་

ཙོང་ཁ་པའི་རྣམ་ཐར་ཟུར་འདེབས་»ཀྱི་དེབ་ཆུང་ཞིག་སྩལ་བ་དེ་མི་ཚེ་འགང་པོར་དད་རྟེན་

དུ་ཉར་ཐུབ་པ་བྱུང་༑ མཐར་ལོ་ན་ཉི་ཤུ་མ་ཟིན་ཙམ་ལ་རྗེ་བླ་མ་ཉིད་ཀྱི་གདན་ས་དགའ་ལྡན་



XVIIགླེང་བརྗོད།

དུ་དཔལ་ལྡན་ཤར་རྩེ་ཐོས་བསམ་ནོར་གླིང་གྲྭ་ཚང་དུ་འཛུལ་ཞུགས་ཀྱིས། གཞུང་ཆེན་བཀའ་

པོད་ལྔའི་སློབ་གཉེར་བགྱི་བའི་དུས་སུ་འཇམ་མགོན་བླ་མའི་བསྟན་བཅོས་«དྲང་ངེས་ལེགས་

བཤད་སྙིང་པོའང་»བློ་འཛིན་གྱི་འབད་པ་བདག་གིར་བྱ་རྒྱུ་བྱུང་ལ། དེ་བཞིན་དུ་དགའ་ལྡན་

དུ་དགེ་བའི་བཤེས་གཉེན་ཆེན་པོ་སྐྱབས་རྗེ་ཛེ་སྨད་རིན་པོ་ཆེའི་དྲུང་ནས་རྗེ་ཡབ་སྲས་གསུམ་

ཀའི་གསུང་འབུམ་གྱི་བཀླགས་ལུང་ཐོབ་པ་སོགས་དང་། དེ་རྗེས་དེང་རབས་ནུབ་ཕྱོགས་

ལུགས་ཀྱི་སློབ་གཉེར་བྱེད་སྐབས་ཀྱང་ཨིན་ཡུལ་གྱི་གྲགས་ཆེའི་ཁེམ་བྲིད་ྗ(Cambridge)མཐོ་

སློབ་ཏུ་འབུམ་རམས་པའི་རྩོམ་རྒྱུག་གི་བརྗོད་བྱར་འཇམ་མགོན་བླ་མའི་དབུ་མའི་ལྟ་བའི་

སྐོར་ལ་བྲིས་ཤིང་། ཉེ་དུས་རྗེ་བླ་མའི་གསུང་རབ་ཆེན་མོ་«དབུ་མ་དགོངས་པ་རབ་གསལ་»གྱི་

གཞུང་ཡོངས་རྫོགས་ཨིན་འགྱུར་དུ་ཕབ་པ་སོགས། གཞོན་དུས་ཀྱི་སློབ་གཉེར་ནས་རྒན་དུས་

ཀྱི་ལས་ཀའི་བར་དང་། རྒྱུན་གྱི་རང་གི་སྒོམ་སྒྲུབ་ཀྱི་ཉམས་ལེན་སོགས་གང་ཅིར་འཇམ་མགོན་

བླ་མ་ཉིད་ཀྱི་གསུང་རབ་དང་སྦྲེལ་ཏེ་མི་ཚེ་སྐྱེལ་རྒྱུའི་སྐལ་བ་ཐོབ་པ་ཞིག་གིས། ད་ལམ་འཇམ་

མགོན་བླ་མའི་རྣམ་ཐར་གསར་བསྒྲིགས་འདི་ལྟ་བུ་ཞིག་བརྩམས་ཐུབ་པ་བྱུང་བ་ནི། གཅིག་

ནས་འཇམ་མགོན་བླ་མར་བཀའ་དྲིན་རྗེས་སུ་དྲན་པའི་མཆོད་འབུལ་དང་། གཉིས་ནས་རྣམ་

ཐར་གྱི་གནས་ཟབ་མོ་རྣམས་རང་ཉིད་ཀྱི་ཡིད་ལ་རྒྱུན་དུ་དད་པའི་རྟེན་དུ་གོམས་པར་བྱེད་

པ། གསུམ་ནས་རང་དང་སྐལ་བ་མཉམ་པ་གཞན་ལའང་དད་སོགས་དབང་པོ་ལྔའི་ནུས་པ་

སད་པའི་ཆ་རྐྱེན་དུ་གྱུར་སྲིད་པ། རང་ཉིད་ཀྱང་ཚེ་རབས་ནས་ཚེ་རབས་ཐམས་ཅད་དུ་འཇམ་

མགོན་བླ་མས་རྗེས་སུ་འཛིན་པའི་རྒྱུར་འགྱུར་བ་སོགས་འོང་སྲིད་པས་དེ་རྣམས་ཀྱི་ཆེད་དུ་

བསྔོའ།ོ །དེ་ལྟ་ན་འཇམ་མགོན་བླ་མ་ཉིད་ནས། 

  འབད་པ་ཆུང་ངུས་རླབས་ཆེན་ཚོགས་སྡུད་ལ།།

  དགེ་ལ་རྗེས་སུ་ཡི་རང་མཆོག་ཏུ་གསུངས།།

  ཁྱད་པར་རང་གིས་སྔོན་བྱས་དགེ་བ་ལ།།

  རློམས་སེམས་བྲལ་བའི་དགའ་བ་ཆེར་སྐྱེད་ན།།

ཞེས་བཀའ་སྩལ་བ་ལྟར། རྣམ་དཀར་གྱི་བགྱི་བ་འདི་ལ་རང་ངོས་ནས་ཁེངས་པ་དང་མཁས་

འདོད་གྲགས་འདོད་སོགས་ཀྱི་དྲི་མས་ཅུང་ཟད་ཀྱང་མ་གོས་པར་དགའ་བ་སྒོམ་ཞིང་། མཇུག་

ཏུའང་། ཇི་སྐད་དུ། མཁས་གྲུབ་ཐམས་ཅད་མཁྱེན་པས།

 ཚེ་རབས་ཀུན་ཏུ་རྒྱལ་བ་ཙོང་ཁ་པས།།



XVIII རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

 ཐེག་མཆོག་བཤེས་གཉེན་དངོས་སུ་མཛད་པའི་མཐུས།།

   རྒྱལ་བས་བསྔགས་པའི་ལམ་བཟང་དེ་ཉིད་ལས།།

   སྐད་ཅིག་ཙམ་ཡང་གཡེལ་བར་མ་གྱུར་ཅིག །

ཅེས་གསུངས་པ་ལྟར་སྨོན་ལམ་ཡང་འདེབས་སོ། །ཞེས་ཕྱི་ལོ་ ༢༠༢༢ ཟླ་ཚེས་ལ་གླང་རི་བ་ལྷ་

རམས་ཐུབ་བསྟན་སྦྱིན་པས་གུས་པ་དང་སྤྲོ་བ་ཆེན་པོས་སྨྲས་པ་དགེའོ།།   །།

---------------



ལེའུ་དང་པོ།
སྔོན་འགྲོའ་ིསྤྱི་བཤད་ཀྱི་སྐབས།

མཆོད་བརྗོད།

༄༅། །རྒྱལ་ཀུན་མཁྱེན་རབ་གཅིག་ཏུ་འཁྱིལ་བའི་ཁམས།།

དམར་སེར་གཞོན་ནུའི་གཟུགས་སུ་ཤར་བའི་ལྷ།།

ཤེས་རབ་རལ་གྲི་ཆོས་འཆད་གླེགས་བམ་བསྣམས།།

ལྷག་པའི་ལྷ་མཆོག་འཇམ་པའི་དབྱངས་ལ་འདུད།།

           འཇམ་པའི་དབྱངས་ཉིད་གངས་ཅན་ལེགས་བྱས་མཐུས།།

           གསུམ་ལྡན་ངུར་སྨྲིག་གར་དུ་རོལ་པའི་འཕྲུལ།།

           བློ་བཟང་གྲགས་པའི་དཔལ་ཞེས་ས་གསུམ་ན།།

           གྲགས་སྙན་བླ་ན་འབར་བ་དེ་ཡིས་སྐྱོངས།།

མགོན་དེའི་གསང་གསུམ་མཛད་པའི་མཐའ་ནི་བློ་ཡི་ཡུལ་ལས་ཆེས་བརྒལ་མོད།།

ངག་ལ་དབང་འབྱོར་ཆེན་པོ་དག་གིས་བརྗོད་པའི་རྭ་བར་གང་ཚུད་རྣམས།།

མི་མངོན་གཟུགས་རྣམས་གསལ་བར་མཛད་ལྟར་བདག་ཅག་དད་པའི་དཔྱིད་དུ་ནི།།

རྣམ་ཐར་ཡི་གེར་རྒྱས་པར་བཀོད་པ་དེང་ཡང་མཇལ་བའི་ཡུལ་གྱུར་མོད།།

           ཇི་ལྟར་ཀླ་ཀློ་སྐད་གཞན་གྱིས་མིན་རང་གི་སྐད་ཀྱིས་དུལ་བ་བཞིན།།

           དེང་རབས་མི་རྣམས་སྲོལ་རྒྱུན་གྱིས་མིན་དེང་རབས་གཏམ་གྱིས་མགུ་བས་ན།།

           སླར་ཡང་འདིར་ནི་མགོན་པོ་གང་དེའི་རྣམ་ཐར་ཆེན་པོའ་ིཆེན་པོ་རྣམས།།

           གོ་བདེའི་ཚིག་གིས་ལྷུག་པར་བརྗོད་ལ་ཟློས་པའི་སྐྱོན་ནི་མ་མཆིས་སྙམ།།

དེ་ཕྱིར་རང་གཞན་དད་པ་འཕེལ་ཕྱིར་དང་།།

དྲེགས་པའི་སེམས་ཀྱི་གླང་པོ་འདུལ་བ་དང་།།

ཤེས་རབ་མིག་འབྱེད་སྙིང་རྗེས་རྒྱུད་བརླན་ཕྱིར།།

རྣམ་ཐར་གསར་བསྒྲིགས་རྩོམ་ལ་བདག་ཡིད་སྤྲོ།།

        ཚིག་སྦྱོར་ཚུལ་ལ་སྙན་པའི་དཔལ་གྱི་གཏེར།།

         ཡིད་འཕྲོག་ལྟ་བས་མི་ངོམ་མཚོ་བྱུང་མ།།



2 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

         སྒེག་པའི་ལུས་ལྡེམ་རྒྱུད་མངས་ཁྲོལ་བཞིན་དུ།།

         ངག་གི་མདུད་བརྒྱ་གྲོལ་བའི་མཆོག་སྦྱིན་སྩོལ།།

ཞེས་མཆོད་པར་བརྗོད་པ་དང་རྩོམ་པར་དམ་བཅའ་བ་སྔོན་དུ་བཏང་སྟེ། སྐབས་སུ་བབས་

པའི་དོན་ནི། གངས་ཅན་མཁས་པའི་གཙུག་རྒྱན། ཁམས་གསུམ་ཆོས་ཀྱི་རྒྱལ་པོ། སྙིགས་དུས་

ཀྱི་ཐམས་ཅད་མཁྱེན་པ་གཉིས་པ། ཤར་རྒྱལ་བ་ཙོང་ཁ་པ་ཆེན་པོའ་ིརྣམ་པར་ཐར་པའི་མཛད་

པ་རྣམས། དེང་རབས་ལོ་རྒྱུས་སྨྲ་བའི་སྲོལ་དུ་བརྗོད་པ་ལ་འཇུག་གོ།

རྣམ་ཐར་གྱི་བརྗོད་བྱའི་མི་སྣ་རྗེ་ཙོང་ཁ་པ་ངོ་སྤྲོད་པ།

དེ་ལ་རྣམ་ཐར་འདིའི་བརྗོད་བྱར་གྱུར་པའི་རྗེ་ཙོང་ཁ་པ་ཆེན་པོ་(༡༣༥༧–༡༤༡༩)ནི། 

སྲོལ་རྒྱུན་བོད་ཀྱི་མཁས་པ་དང་དེང་རབས་བོད་རིག་པའི་དཔྱད་ཞིབ་མཁན་མང་པོས་མགྲིན་

གཅིག་ཏུ། བོད་བརྒྱུད་ནང་བསྟན་གྱི་མི་སྣ་གལ་ཆེ་ཤོས་ཤིག་ཏུ་ངོས་འཛིན་བྱེད་ཀྱི་ཡོད་ལ། 

བོད་བརྒྱུད་ནང་བསྟན་གྱི་ལོ་རྒྱུས་རིང་པོའ་ིནང་དུ་ཤུགས་རྐྱེན་ཆེ་ཤོས་ཀྱི་མཁས་གྲུབ་ཅིག་

ཏུའང་བརྩི་ཆོག  ཁོང་ནི་དགེ་ལྡན་པའི་གྲུབ་མཐའི་སྲོལ་གཏོད་པ་པོའང་ཡིན་ལ། དེ་ཡང་བོད་

ཀྱི་ཆོས་བརྒྱུད་ཆེན་པོ་རྙིང་མ་དང་། ས་སྐྱ། བཀའ་བརྒྱུད་བཅས་ལ་ལྟོས་ཏེ་དགེ་ལྡན་པ་ཕྱིས་

སུ་བྱུང་བ་ཞིག་ཡིན་མོད། རྗེ་ཙོང་ཁ་པ་ཆེན་པོས་འཕགས་ཡུལ་ནས་དར་བའི་ཐེག་པ་ཆེན་

པོ་སྔགས་དང་བཅས་པའི་བཤད་སྒྲུབ་ཀྱི་བསྟན་པ་གཉིས་ཀའི་ཐོག བསྲེགས་བཅད་བརྡར་

གསུམ་གྱི་ལམ་ནས་བཤད་པ་དཔྱིས་ཕྱིན་པ་ཞིག་མཛད་པ་དང་། བུ་སློབ་མཁས་པའང་ཤིན་ཏུ་

མང་དག་ཅིག་བྱུང་བ་བཅས་ལ་བརྟེན་ནས། རྗེ་བླ་མའི་རྗེས་འཇུག་དགེ་ལྡན་པའི་ཆོས་བརྒྱུད་

དེ་བོད་ནང་ཁྱབ་ཆེ་ཤོས་སུ་གྱུར་པ་དེ་བྱུང་༑ དེ་ཡང་རྗེ་ཙོང་ཁ་པ་ཆེན་པོས་འཕགས་ཡུལ་གྱི་

ནང་པའི་གཞུང་ཆེན་པོ་དག་ལ་ཞིབ་ཏུ་གཟིགས་རྟོག་གནང་ནས་དེ་དག་གི་དགོངས་པ་འགྲེལ་

ཚུལ་གྱི་ལམ་གསར་པ་ཞིག་བཏོད་པ་དང་། དུས་ཡུན་རིང་པོར་འོལ་ཁ་ཆོས་ལུང་དང་དྭགས་

པོ་སྨན་ལུང་རྒྱ་སོག་ཕུ་སོགས་དབེན་གནས་འདྲ་མིན་དུ་སྐུ་མཚམས་དམ་པོར་བཅད་ནས་

བསྒོམ་སྒྲུབ་ཉམས་བཞེས་གནང་བ། ཤུགས་རྐྱེན་ཆེ་བའི་མདོ་སྔགས་ཀྱི་གསུང་རབ་གྲགས་ཅན་

མང་པོ་ཞིག་བརྩམས་པ་སོགས་བརྒྱུད་ནས། འཕགས་ཡུལ་ནས་མི་རབས་དུ་མའི་རིང་བོད་

དུ་མཆེད་པའི་དཔལ་ན་ལནྡྲའི་པཎྜི་ཏ་ཆེན་པོ་རྣམས་ཀྱི་རིགས་པའི་གཞུང་ལུགས་དང་གྲུབ་

ཆེན་རྣམས་ཀྱི་ཉམས་རྟོགས་སྟོན་པའི་མན་ངག་ཟབ་མོ་རྣམས་འགལ་མེད་དུ་འདྲིལ་བའི་མདོ་

སྔགས་ཟུང་འབྲེལ་གྱི་བསྟན་པ་རྨ་མེད་པ་ཆེད་དུ་སྤེལ་བར་མཛད་ཡོད༑ ཁོང་གིས་འཕགས་པ་

ཀླུ་སྒྲུབ་ཀྱི་ཟབ་མོ་སྟོང་པ་ཉིད་ཀྱི་ལྟ་བ་དཔལ་ལྡན་ཟླ་བ་གྲགས་པས་བཀྲལ་བའི་གཞུང་ལུགས་



3ལེའུ་དང་པོ། སྔོན་འགྲོ་སྤྱི་བཤད་ཀྱི་སྐབས།

གཙོ་བོར་བཟུང་ནས་དཔྱིས་ཕྱིན་པར་གཏན་ལ་ཕབ་ཅིང་། དེ་ཡང་སློབ་དཔོན་ཕྱོགས་གླང་

དང་ཆོས་གྲགས་གཉིས་ཀྱིས་གཏན་ལ་ཕབ་པའི་ཚད་མའི་རིགས་ལམ་དང་ཟུང་དུ་སྦྲེལ་ཏེ་བོད་

དུ་དབུ་མའི་ལྟ་གྲུབ་ཀྱི་ལམ་སྲོལ་གསར་པ་ཞིག་བཏོད་པ་བྱུང་ཡོད༑ རྗེ་ཙོང་ཁ་པས་རིགས་པ་

དང་རྒྱུ་མཚན་གྱི་ལམ་ལས་དྲངས་པའི་གོ་རྟོགས་དེ་ནང་པ་སངས་རྒྱས་པའི་ལམ་ཉམས་ལེན་

གྱི་ཆ་ཤས་མེད་དུ་མི་རུང་བ་ཞིག་ལ་ནན་ཏན་དུ་གསུངས་པ་དེས། བོད་སྔ་མ་ཁག་གཅིག་གི་

བླང་དོར་དང་སྒོམ་སྒྲུབ་ཀྱི་ངོ་བོ་དང་བྱེད་ལས་སོགས་ཀྱི་ཐོག་ལྟ་ཚུལ་མང་པོ་ཞིག་ལ་དོགས་

འདྲི་བསླངས་ཡོད་པ་དང་། ལྟ་སྒོམ་སྤྱོད་གསུམ་གྱི་ངོ་བོ་དང་ཕན་ཚུན་འབྲེལ་བའི་སྐོར་ལ་

གལ་འགངས་ཅན་གྱི་ལྟ་ཚུལ་གསར་པའི་སྒོ་འཕར་ཡང་ཕྱེ་བ་སོགས་བྱུང་ཡོད༑ ཁྱད་པར་དུ་

རྗེ་ཙོང་ཁ་པ་ཆེན་པོའ་ིབརྩམས་ཆོས་སྡོམ་ཆེན་པོ་རྣམ་པ་གཉིས་ཏེ། ཕར་ཕྱིན་ཐེག་པའི་སྡོམ་

«བྱང་ཆུབ་ལམ་རིམ་ཆེན་མོ་»དང་། གསང་སྔགས་ཀྱི་ཐེག་པའི་སྡོམ་«སྔགས་རིམ་ཆེན་མོ་

»གཉིས་ཀྱིས། ནང་པ་སངས་རྒྱས་པའི་ལམ་ཉམས་སུ་ལེན་པ་ལ། བསྟན་པ་སྤྱིའི་རིམ་པ་གཏན་

ལ་ཕབ་པའི་སྤྱི་སྒྲོམ་དེ་ཤེས་ཤིང་ལམ་གྱི་ལུས་ཡོངས་སུ་རྫོགས་པ་བློ་ལ་འཆར་བའི་སྟེང་ནས་

ལམ་ལ་འཇུག་པ་གལ་ཆེ་བ་ཤིན་ཏུ་གསལ་བར་བསྟན་ཡོད་པར་མ་ཟད། ཕ་རོལ་དུ་ཕྱིན་པ་

དྲུག་དང་བཅས་པའི་ཐེག་པ་ཆེན་པོའ་ིལམ་དང་། བསྐྱེད་རྫོགས་ཀྱི་རིམ་པ་གཉིས་དང་བཅས་

པའི་གསང་སྔགས་རྡོ་རྗེ་ཐེག་པའི་ལམ་གཉིས་ཀྱི་དབར་གྱི་འབྲེལ་བའི་སྐོར་ལ་ཡང་གོ་རྟོགས་

གསལ་པོ་ཞིག་སྤེལ་ཏེ། མདོ་སྔགས་ཟུང་འབྲེལ་གྱི་བསྟན་པ་རིན་པོ་ཆེ་ཞེས་པའི་གོ་དོན་རྨད་

དུ་བྱུང་བ་ཞིག་གསལ་བར་མཛད་ཡོད༑ 

དེ་ཡང་དེང་རབས་ཀྱི་ཐ་སྙད་བེད་སྤྱོད་བཏང་སྟེ་སྡོམ་བརྒྱབ་སྟེ་བརྗོད་ན། རྗེ་ཙོང་ཁ་པ་

ཆེན་པོས་རང་ཅག་བོད་རིགས་རྣམས་ལ། ནང་པ་སངས་རྒྱས་པའི་བསྟན་པ་ཐེག་པ་ཆེ་ཆུང་

སྔགས་དང་བཅས་པའི་ཟབ་ཁྱད་ལྟ་གྲུབ་དང་ཉམས་ལེན་གྱི་གནད་རྣམས་གཅིག་དུ་དྲིལ་བའི་

ལུགས་བཟང་ཕུལ་དུ་ཕྱིན་པ་ཞིག་གནང་ཡོད་ཅེས་ཀྱང་བཤད་རུང་༑ སྙིང་པོར་བརྗོད་ན། 

གཞིའི་ལྟ་བ་མགོན་པོ་ཀླུ་སྒྲུབ་ཀྱིས་གཏན་ལ་ཕབ་པའི་དབུ་མའི་གཞུང་ལུགས་དཔལ་ལྡན་ཟླ་

བས་བཀྲལ་བའི་ཐལ་འགྱུར་པའི་ལུགས་གཙོ་བཟུང་དང་། ཡུལ་གྱི་གནས་ལུགས་ལ་དཔྱོད་

པའི་རིགས་པ་དང་ཡུལ་འཇལ་བའི་ཚད་མའི་རྣམ་གཞག་སོགས་ལ་སློབ་དཔོན་ཕྱོགས་གླང་

ཆོས་གྲགས་ཀྱི་ལུགས་བཟང་རྨད་དུ་བྱུང་བ། གཟུགས་ཅན་གྱི་ཆོས་དང་འཇིག་རྟེན་གྱི་སྣོད་

བཅུད་བྱུང་རིམ། དེ་བཞིན་དུ་ཉོན་མོངས་དང་སེམས་སེམས་འབྱུང་གི་རྣམ་གཞག་དང་བྱེད་

ལས་སོགས་ཀྱི་བཤད་པ་ནི་མངོན་པ་གོང་འོག་གི་གཞུང་རྩ་བར་མཛད་ཅིང་།  ཞི་གནས་དང་



4 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ལྷག་མཐོང་སོགས་སྒོམ་གྱི་རིམ་པ་དང་བཤད་པ་རྣམས་ནི་གཙོ་བོར་འཕགས་པ་ཐོགས་མེད་

སྐུ་མཆེད་ཀྱི་རྣལ་འབྱོར་སྤྱོད་པའི་གཞུང་རྣམས་རྩ་བར་གནང་༑ དམ་ཆོས་འདུལ་བའི་ཉམས་

བཞེས་དང་བཤད་པ་ནི། བོད་དུ་སློབ་དཔོན་བཀའ་དྲིན་ཅན་མཁན་ཆེན་ཞི་བ་འཚོས་གཏན་

ལ་ཕབ་པ་ལྟར་གྱི་གཞི་ཐམས་ཅད་ཡོད་སྨྲའི་ལུགས་དང་། ཟབ་མོ་རྡོ་རྗེ་ཐེག་པའི་སྐོར་ལ་རྣལ་

འབྱོར་བླ་མེད་ཀྱི་རྒྱུད་སྡེ་ཆེ་ཁག་གི་རྩ་བཤད་ཀྱི་རྒྱུད་དང་དགོངས་འགྲེལ་བསྟན་བཅོས་སོགས་

རྩ་བར་མཛད་པ་ནི། རྗེ་ཙོང་ཁ་པ་ཆེན་པོའ་ིགསུང་འབུམ་མཇལ་ན་གསལ་པོར་རྟོགས་ནུས་

པ་ལྟར་ལགས༑ གང་ལྟར་ཡང་རྗེ་ཙོང་ཁ་པ་ཆེན་པོའ་ིམཚན་སྙན་དང་མཛད་རྗེས་ཆེ་མཐོང་

སོགས་ཀྱིས། ཁོང་ལ་“ཁམས་གསུམ་ཆོས་ཀྱི་རྒྱལ་པོ་ཙོང་ཁ་པ་ཆེན་པོ་”ཞེས་དང་། “འཇམ་

མགོན་རྒྱལ་བ་གཉིས་པ་ཙོང་ཁ་པ་ཆེན་པོ་”ཞེས་དང་། “འཇམ་པའི་དབྱངས་བློ་བཟང་

གྲགས་པའི་དཔལ་”ཞེས་སོགས་དང་། ཐ་ན་ཁོང་གི་གསུང་གི་ཆ་ཤས་ལ་བརྒལ་བརྟག་

མཛད་མཁན་རྣམས་ཐེ་བའི་བོད་བརྒྱུད་ནང་བསྟན་གྱི་གྲུབ་མཐའ་གཞན་གྱི་བླ་ཆེན་

རྣམས་ནས་ཀྱང་། “སྙིགས་དུས་ཀྱི་ཐམས་ཅད་མཁྱེན་པ་གཉིས་པ་”ཞེས་དང་། “ཤར་ཙོང་

ཁ་པ་ཆེན་པོ་”དང་། “བླ་མ་ཙོང་ཁ་པ་ཆེན་པོ།” ཡང་ན་། “རྗེ་རིན་པོ་ཆེ་བློ་བཟང་གྲགས་པ་”སོགས་

ཆེ་མཐོའ་ིམཚན་གྱིས་བསྙད་པ་སོགས་བྱུང་བ་ནི། སྔོན་གྱི་ལོ་རྒྱུས་དང་རྣམ་ཐར་གྱི་ཡིག་ཆ་དུ་

མ་ལས་དཔོག་ནུས༑

རྗེ་ཙོང་ཁ་པ་མ་བྱོན་གོང་གི་བོད་བརྒྱུད་ནང་བསྟན་གྱི་ལོ་རྒྱུས་མདོར་བསྡུས།

འོ་ན་དེ་ལྟ་བུའི་མཛད་རྗེས་ཅན་གྱི་རྗེ་ཙོང་ཁ་པ་ཆེན་པོ་དེ་སུ་རེད་དམ༑ དེའི་མཛད་རྗེས་

རྣམས་བོད་བརྒྱུད་ནང་བསྟན་གྱི་ལོ་རྒྱུས་ཀྱི་སྟེང་ནས་བརྟག་ན་གལ་འགངས་ཅན་ཇི་ལྟར་

ཆགས་ཀྱི་ཡོད་དམ༑ ཁྱད་པར་དུ་རྗེ་ཙོང་ཁ་པ་ཆེན་པོས་ནང་པའི་ལྟ་གྲུབ་དང་། རིགས་ལམ། 

སྒོམ་སྒྲུབ་ཀྱི་ཉམས་ལེན་སོགས་ཇི་འདྲ་ཞིག་གི་ཐད་དུ་གསར་གཏོད་དམིགས་བསལ་གང་

མཛད་ཡོད་དམ་ཞེས་དྲིས་ན། དྲི་བ་དེ་རྣམས་ཀྱི་ལན་མ་བཏབ་གོང་དུ། སྔ་འཕྲོས་རྗེ་ཙོང་ཁ་

པ་ཆེན་པོ་མ་བྱོན་གོང་གི་བོད་བརྒྱུད་ནང་བསྟན་གྱི་ལོ་རྒྱུས་རགས་ཙམ་ཞིག་གིས་གཙོས་པའི་

རྒྱབ་ལྗོངས་ཀྱི་གནས་ཚུལ་ངེས་ཅན་ཁག་ཅིག་ཤེས་དགོས་པ་གལ་ཆེན་པོ་ཆགས་ཡོད༑ 

དེ་ཡང་ནང་པ་སངས་རྒྱས་པའི་ཆོས་བོད་དུ་ཐོག་མར་དར་རིམ་གྱི་དབང་དུ་བྱས་ན། སྲོལ་

རྒྱུན་གྱི་ཆོས་འབྱུང་ཁག་ཏུ། དང་ཐོག་དུས་རབས་ལྔ་པ་སྟེ། རྒྱལ་པོ་ལྷ་ཐོ་ཐོ་རི་གཉན་བཙན་

གྱི་དུས་སུ་བརྩིས་པ་ཐོན་མོད། དངོས་སུ་ནི་དུས་རབས་བདུན་པར་བཙན་པོ་སྲོང་བཙན་སྒམ་



5ལེའུ་དང་པོ། སྔོན་འགྲོ་སྤྱི་བཤད་ཀྱི་སྐབས།

པོའ་ི(ཕལ་ཆེར་ཕྱི་ལོ་ ༦༠༥–༥༠)སྐབས་སུ་བཟུང་ན་དོན་ལ་འཐད་སྙམ་པས།1 ནང་ཆོས་ཐོག་མར་

དར་བ་ནི་ཕྱི་ལོའ་ིདུས་རབས་བདུན་པར་བྱ་དགོས༑ རྒྱུ་མཚན་ནི་སྲོང་བཙན་སྒམ་པོས་བོད་

པའི་བཙུན་མོའ་ིསྟེང་དུ། སངས་རྒྱས་ཀྱི་བསྟན་པ་དར་བའི་ཡུལ་བོད་ཀྱི་ཁྱིམ་མཚེས་རྒྱ་ནག་

དང་བལ་ཡུལ་གཉིས་ཀྱི་རྒྱལ་པོའ་ིསྲས་མོ་རེ་ཡང་བཙུན་མོར་བཞེས་ཤིང་། དེའི་དུས་ཀྱི་རྒྱ་

གར་གྱི་ན་ག་རའི་ཡི་གེར་གཞི་བཞག་པའི་ད་ལྟའི་བོད་ཡིག་འབྲི་སྲོལ་འདི་ཡང་སྐབས་དེར་

བློན་པོ་ཐོན་མི་ལ་ཆེད་དུ་མངགས་ཏེ་གསར་དུ་བཏོད་པ་དང་། ནང་པའི་གསུང་རབ་ཀྱང་དེ་

དུས་ཐོག་མར་བོད་སྐད་དུ་བསྒྱུར་བ་དང་། ལྷ་སའི་ཇོ་ཁང་ཡང་བཙན་པོ་དེའི་དུས་སུ་གསར་

དུ་བཞེངས་པ་སོགས། བཙན་པོ་དེའི་སྐུ་དུས་སུ་བོད་ལ་ནང་ཆོས་དར་བ་ཙམ་དུ་མ་ཟད། ཡི་གེ་

གཞིར་བྱས་པའི་རིག་གཞུང་གི་རྩ་བ་ཚུགས་པ་དང་། རྒྱ་དཀར་ནག་དང་བལ་པོའ་ིབཟོ་བཀོད་

ཀྱི་སྒྱུ་རྩལ་དར་ཞིང་། བོད་རྒྱལ་ཁམས་ཡོངས་ལ་གཅིག་གྱུར་ཏུ་ཁྱབ་པའི་ཁྲིམས་ཡིག་ཞལ་ལྕེ་

ཁག་དང་། བྲེ་དང་རྒྱ་མ་སོགས་འཇལ་བྱེད་ཀྱི་ཚད་གཏན་ལ་ཕབ་པ་སོགས་ཀྱིས། བོད་ཀྱི་སྤྱི་

ཚོགས་དེ་རིག་གཞུང་ཆེས་རྙིང་པའི་ཁྱིམ་མཚེས་རྒྱལ་ཁབ་རྒྱ་དཀར་ནག་ལྟ་བུ་སྔོན་ཐོན་གྱི་

ལམ་ལུགས་སུ་དྲངས་ཐུབ་པ་བྱུང་ཡོད༑ 

དེ་རྗེས་དུས་རབས་བརྒྱད་པར་བཙན་པོ་ཁྲི་སྲོང་ལྡེ་བཙན་ (༨༡༨–༧༨༥) གྱི་སྐབས་སུ་

སངས་རྒྱས་ཀྱི་བསྟན་པ་བོད་དུ་དར་རྒྱས་ཆེན་པོ་བྱུང་ཞིང་། ཁྲི་སྲོང་གིས་རྒྱལ་སྲིད་ལོ་ཞེ་

གཉིས་(༧༥༥–༩༧)བཞེས་པའི་རིང་ལ། དཔལ་ན་ལནྡྲའི་སློབ་དཔོན་ཆེན་པོ་མཁན་ཆེན་ཞི་བ་

འཚོ་བོད་ལ་གདན་དྲངས་ཏེ། ཁོང་གིས་བསམ་ཡས་གཙུག་ལག་ཁང་བཞེངས་པར་གྲོགས་

མཛད་པ་དང་། རབ་བྱུང་གི་སྡེ་ཐོག་མར་བཙུགས་པ། དཔལ་ནཱ་ལེནྜའི་རིགས་པའི་གཞུང་

ལུགས་ཀྱི་བསྟན་བཅོས་ཆེ་གྲས་ཁག་གཅིག་བོད་ལ་ངོ་སྤྲོད་མཛད་པ་སོགས་བྱུང་ཡོད༑ གཞན་

ཡང་མཁན་ཆེན་གྱིས་རྒྱལ་པོར་བསྐུལ་མ་གནང་ནས་ཨོ་རྒྱན་གྱི་ཡུལ་ནས་སློབ་དཔོན་པདྨ་

འབྱུང་གནས་ཀྱང་བོད་ལ་གདན་དྲངས་ཏེ་བོད་དུ་གསང་སྔགས་ཀྱི་བསྟན་པ་དར་བ་སོགས་

སྔོན་གྱི་ལོ་རྒྱུས་སུ་འཁོད་པ་ལྟར་ལགས༑ ཆེས་གལ་པོ་ཆེ་ཞིག་ལ། བཙན་པོ་ཁྲི་སྲོང་ལྡེ་བཙན་

གྱི་སྐབས་སུ་འཕགས་ཡུལ་གྱི་མདོ་དང་བསྟན་བཅོས་རྣམས་བོད་ཡིག་ཏུ་བསྒྱུར་བའི་ལས་གཞི་

སྒྲིག་འཛུགས་དང་ལྡན་པར་བཙུགས་གནང་བ་ནི། དཔེར་ན་བསམ་ཡས་སུ་སྒྲ་འགྱུར་ལོ་པཎ་

གླིང་ཞེས་པའི་སྡེ་ཚན་ལོགས་སུ་ཡོད་པར་གྲགས་པ་ལས་ཤེས་ནུས༑ གནས་དོན་གཞན་ཞིག་ནི། 

བཙན་པོ་དེའི་སྐུ་དུས་སུ་བོད་དུ་རྒྱ་ནག་ལུགས་ཀྱི་ནང་བསྟན་དང་། རྒྱ་གར་གྱི་ལུགས་ཀྱི་ནང་

1 སྲོང་བཙན་འཁྲུངས་གཤེགས་ཀྱི་ལོའ་ིསྐོར་ལ་བོད་ཀྱི་མཁས་པའི་ནང་བཞེད་སྲོལ་མི་འདྲ་བ་ཡོད་པ་སོགས་ཀྱི་སྐོར་གཤམ་
དུ་ཤོག ༢༩༨ མཆན་ཨང་གྲངས་ ༤༥༦ ནང་དུ་བྱུང་བ་གཟིགས༑



6 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བསྟན་གཉིས་ཀྱི་དབར་ལ། སྔ་ཙམ་ནས་དབང་ཆ་དང་གོ་གནས་སོགས་ལ་འགྲན་ཟླའི་ཚུལ་

གྱིས་རྩོད་རེས་བྱུང་བའི་སྟེང་། བློན་པོ་དབང་ཆེན་པོ་དག་གི་ཁྲོད་དུའང་ཕྱོགས་གཉིས་པོ་སོ་

སོའ་ིརྒྱབ་གཉེན་ཡོད་པ་སོགས་ཀྱི་དཀའ་རྙོག་བྱུང་དང་འབྱུང་བཞིན་པ་དེ་སེལ་བའི་ཆེད་དུ། 

འཕགས་ཡུལ་ནས་སློབ་དཔོན་ཆེན་པོ་ཀ་མ་ལ་ཤཱི་ལ་གདན་དྲངས་ཏེ་རྒྱའི་ཧ་ཤང་མོ་ཧི་ཡན་

དང་བསྟན་པ་དཔང་དུ་བཙུགས་ཏེ་རྩོད་པ་མཛད་རྗེས། རྒྱ་གར་བའི་ཕྱོགས་ལ་རྒྱལ་ཁ་ཐོབ་

པར་དྲིལ་བསྒྲགས༑ སྤྱིར་རྩོད་ཉོག་དེའི་ནང་བཙན་པོ་རང་ཉིད་ཀྱི་ནང་མི་དང་བློན་པོ་སོགས་

ཕྱོགས་སོ་སོར་ཐེན་པ་སོགས་ཀྱིས་ཆབ་སྲིད་ཀྱི་དབང་ཆའི་གནས་ཚུལ་ཡང་ངེས་པར་ཡོད་

མོད། རྩོད་གཞི་གལ་ཆེ་བ་ཞིག་ནི་ལྟ་སྒོམ་གྱི་གནད་དོན་ལ་ཐུག་པར་ངེས་ཏེ། ཐར་པར་བགྲོད་

པའི་ལམ་གྱི་ཆ་ཤས་སུ་དཔྱད་སྒོམ་དང་རིགས་པའི་བྱེད་ལས་དགོས་མི་དགོས་དང་། ཡིད་བྱེད་

ཐམས་ཅད་བཀག་པའི་ཅི་ཡང་ཡིད་ལ་མི་བྱེད་པ་འབའ་ཞིག་གིས་གྲོལ་བ་ཐོབ་མི་ཐོབ་སོགས། 

ཕྱོགས་གཉིས་ཀྱི་ལངས་ཕྱོགས་ལ་ཁྱད་པར་ཤིན་ཏུ་ཆེན་པོ་ཡོད་དེ། རྒྱ་ནག་གི་ཕྱོགས་གཏོགས་

ཀྱིས་བསམ་གཏན་འབའ་ཞིག་སྟེ་ཅི་ཡང་ཡིད་ལ་མི་བྱེད་པའི་སྒོམ་ལས། རིགས་པས་དཔྱོད་

པ་ལ་བརྟེན་པའི་ལྷག་མཐོང་མི་དགོས་པར་བཞེད་ཅིང་། ཀ་མ་ལ་ཤཱི་ལ་ནི་དེའི་«སྒོམ་རིམ་

»གྱི་བསྟན་བཅོས་སུ་དཔྱད་སྒོམ་ངེས་པར་དགོས་པ་རྩལ་དུ་བཏོན་ནས་བསྒྲུབས་པ་བཞིན། 

གྲོལ་བ་ཐོབ་པ་ལ་བསམ་གཏན་ཙམ་དུ་མ་ཚད་རིགས་པའི་ལམ་ནས་དཔྱོད་པའི་ལྷག་མཐོང་

གི་ཤེས་རབ་ཀྱི་ལམ་ཡང་དགོས་པར་བཞེད༑ དེ་བཞིན་དུ་རྒྱའི་ཧ་ཤང་ནི་འཚང་རྒྱ་བའི་ལམ་

ལ་གཅིག་བཅར་བ་འབའ་ཞིག་རྩལ་དུ་འདོན་པ་སོགས་སྔོན་གྱི་ཡིག་རྙིང་རྣམས་སུ་གསལ་བ་

ལས་དཔོག་ནུས༑2

དེའི་རྗེས་ཀྱི་བོད་ཀྱི་བཙན་པོ་ཚོས་ནང་པའི་བསྟན་པ་ལ་རྒྱབ་སྐྱོར་མུ་མཐུད་ནས་གནང་

ཡོད་ནའང་། སྲོང་བཙན་སྒམ་པོ་དང་། ཁྲི་སྲོང་ལྡེ་བཙན། དུས་རབས་དགུ་པར་བྱོན་པའི་

ཁྲི་རལ་པ་ཅན་(ཁྲི་ལོ། ༨༡༥–༣༦)གྱི་ཕྱག་རྗེས་རྣམས་བོད་ཀྱི་ཆོས་འབྱུང་དུ་དམིགས་བསལ་

གྱིས་ངོས་འཛིན་བྱེད་སྲོལ་ཡོད་པར་མ་ཟད། བཙན་པོ་འདི་གསུམ་ལ་“ཆོས་རྒྱལ་མེས་དབོན་

རྣམ་གསུམ་”ཞེས་བོས་ཏེ། ཆེས་བཀའ་དྲིན་ཅན་གྱི་མེས་པོར་ངོས་འཛིན་དང་ཆེ་བསྟོད་ཀྱིས་

བཀུར་བའི་སྲོལ་ཡོད་པ་ཡོངས་གྲགས་ལྟར་ལགས༑ གང་ལྟར་ཡང་དུས་རབས་བདུན་པ་ནས་

དགུ་པའི་དཀྱིལ་བར་གྱི་དུས་སྐབས་འདི་ལ། ལོ་རྒྱུས་སྨྲ་བ་རྣམས་བསྟན་པ་སྔ་དར་གྱི་དུས་ཟེར༑

2 ཀ་མ་ལ་ཤཱིི་ལ་དང་རྒྱའི་ཧ་ཤང་གཉིས་བསམ་ཡས་སུ་རྩོད་པའི་སྐོར་གྱི་གནས་ཚུལ་སྔ་ཤོས་ཤིག་«སྦ་བཞེད་»ནང་ཐོན་ལ། 
དེ་གཞིར་བྱས་པའི་ལོ་རྒྱུས་ཁ་གསལ་བ་ཞིག་ནི་དཔའ་བོ་གཙུག་ལག་ཕྲེང་བའི་«ཆོས་འབྱུང་མཁས་པའི་དགའ་སྟོན།» སྟོད་
ཆ། ཤོག ༣༨༠-༩༢ བར་བྱུང་བ་ལ་གཟིགས༑ འདི་ལ་སྟོན་མིན་དང་རྩེན་མིན་གྱི་རྩོད་པ་ཞེས་ཀྱང་ཟེར༑



7ལེའུ་དང་པོ། སྔོན་འགྲོ་སྤྱི་བཤད་ཀྱི་སྐབས།

ཕྱི་ལོ་ ༨༣༨ ལོར། འུ་དུམ་བཙན་ནམ་ཡོངས་གྲགས་སུ་གླང་དར་མ་ཞེས་གྲགས་པ་དེས་

རྒྱལ་པོ་ཁྲི་ལས་བཙན་གྱིས་ཕབ་སྟེ། བོད་ཀྱི་བཙན་པོ་གོང་མ་རྣམས་སྤྱི་དང་ལྷག་པར་མངའ་

བདག་ཁྲི་རལ་གྱིས་ནང་ཆོས་དང་ནང་པའི་དགོན་སྡེ་ཁག་ལ་རྒྱུ་སྦྱོར་གྱི་མཐུན་རྐྱེན་གནང་བ་

མང་པོ་ཞིག་ཚད་ལས་བརྒལ་བར་མཐོང་སྟེ། དེ་དག་ལ་དོ་དམ་དང་སྟངས་འཛིན་བྱེད་པའི་

འགོ་བརྩམས་པར་བརྟེན། མང་པོ་ཞིག་གི་བློ་ལ་མ་བབས་པས། མཐར་ཕྱི་ལོ་ ༨༤༢ ལོར་

ལྷ་ལུང་དཔལ་གྱི་རྡོ་རྗེས་གླང་དར་བཀྲོངས༑ དེ་ནི་སྤྱི་ནས་བོད་བཙན་པོའ་ིདམག་གི་སྟོབས་

ཤུགས་ཉམས་བཞིན་པའི་སྐབས་སུ་འཁེལ་བ་དང་། གཉིས་ནས་གླང་དར་བཀྲོངས་རྗེས་སུས་

བཙན་པོའ་ིཁྲི་གཟུང་མི་གཟུང་ལ་རྩོད་པ་བྱུང་ཞིང་། རྒྱལ་པོའ་ིབཙུན་མོ་ཆེ་ཆུང་གཉིས་ཀྱི་

དབར་ཡང་དབྱེན་ཆེན་པོ་ཆགས་ཏེ་གླང་དར་གྱི་བརྒྱུད་པ་རྣམས་སྟོད་དང་དབུས་གཉིས་སུ་

གྱར་བ་དང་། བོད་སྨད་ཕྱོགས་སུའང་དབང་ཆར་རྩོད་པ་བྱུང་བ་སོགས་ཀྱིས་རིམ་པས། དུས་

རབས་དགུ་པའི་སྨད་ཙམ་ལ་བོད་སྤྱི་ལ་དབང་བའི་རྒྱལ་པོ་མེད་པར་ཆགས་ཏེ་བོད་སིལ་བུར་

གྱུར༑ དེ་ལྟར་བོད་བཙན་པོའ་ིརྒྱལ་ཁབ་ཆེན་པོ་དེ་སིལ་བུར་ཐོར་ཏེ་བོད་སྤྱི་ལ་དབང་བའི་

བཙན་པོའ་ིརྒྱབ་སྐྱོར་མེད་པར་གྱུར་པ་ན། ནང་པའི་སྒྲིག་འཛུགས་ཁག་ལ་དཀའ་ངལ་ཕྲད་

ཅིང་། དགོན་སྡེ་རྣམས་ཆུང་དུ་གྱུར་པའམ་སྟོང་པར་གྱུར་ནས་མང་པོ་ཞིག་སྒོ་རྒྱག་དགོས་པ་

སོགས་བྱུང་བ་དང་། དེ་བཞིན་དུ་རྒྱ་གར་སྐད་དུ་བཞུགས་པའི་ནང་པའི་བཀའ་བསྟན་བཅོས་

བོད་དུ་བསྒྱུར་བའི་ལས་གཞི་ཁག་དང་མཁས་པའི་བྱ་གཞག་རྣམས་ལ་རེ་ཞིག་ཉམས་ཉེས་ཆེ་

ཙམ་བྱུང་༑ སྔོན་གྱི་ཡིག་ཆ་ཁག་གཅིག་གི་ནང་གསལ་བ་ལྟར་ན། བོད་དབུས་སུ་མཐའ་ན་རབ་

བྱུང་གྱི་སྡོམ་རྒྱུན་ཡང་ཆད་དེ། སྐབས་ཤིག་ལ་དུས་ཡུན་རིང་པོའ་ིབར་རབ་བྱུང་གི་ན་མཟའ་

བཞེས་པའང་མཐོང་རྒྱུ་མེད་པ་ཆགས་པར་གྲགས༑3

བོད་དུ་སངས་རྒྱས་ཀྱི་བསྟན་པ་འཆར་གཞི་དང་ལྡན་པའི་སྟེང་ནས་སླར་གསོ་བའི་ལས་

འགུལ་དེ་དུས་རབས་བཅུ་པའི་མཇུག་ཙམ་ནས་ཕྱོགས་ཡས་མས་ནས་བྱུང་ཞིང་། དཔེར་

ན་ལྷ་བླ་མ་ཡེ་ཤེས་འོད་ཀྱིས་པཱ་ལ་རྣམ་གསུམ་སྤྱན་དྲངས་ནས་སྟོད་འདུལ་ཞེས་པ་བྱུང་བ་

དང་། བསམ་ཡས་ཀྱི་རྒྱལ་པོས་བླ་ཆེན་དགོངས་པ་རབ་གསལ་(འཁྲུངས་ལོ་ ༩༥༣)4 ལས་རབ་

3 པཎ་ཆེན་བསོད་ནམས་གྲགས་པའི་«རྒྱལ་རབས་འཕྲུལ་གྱི་ལྡེ་མིག» ཤོག ༤༡ ནེལ་པ་པཎྜི་ཏ་ལྟར་ན་བསྟན་པ་སྣུབས་པའི་
དུས་ཡུན་ལ་ལོ་ ༡༡༡ དང་། བུ་སྟོན་རིན་པོ་ཆེས་ལོ་ ༧༡ འབྲོམ་སྟོན་ལོ་ ༧༨ པཎ་ཆེན་རང་ཉིད་ཀྱི་བླ་མ་ལས་ཆེན་ཀུན་དགའ་
རྒྱལ་མཚན་ལོ་ ༩༨ དང་། ཀམ་ཀམ་སྤྱན་སྔ་ལོ་ ༡༤༠ སོགས་བཞེད་ཚུལ་མི་འདྲ་བ་རྣམས་བཀོད་དེ། རང་ལུགས་འབྲོམ་སྟོན་
པའི་དེ་འཐད་ཕྱོགས་སུ་གསུངས༑

4 བླ་ཆེན་གྱི་འཁྲུངས་ལོ་དེ་ཨ་ལགས་ཚེ་ཏན་ཞབས་དྲུང་གིས་བརྩམས་པའི་བླ་ཆེན་དགོངས་པ་རབ་གསལ་གྱི་རྣམ་ཐར། 
(གསུང་འབུམ་པོད། ༡ ཤོག ༡༨༧) དུ་བྱུང་བ་ལ་གཞིར་བྱས༑



8 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བྱུང་གི་སྡོམ་རྒྱུན་ལེན་པར་མི་བཅུ་མདོ་སྨད་དུ་མངགས་ཏེ། བོད་དབུས་སུ་རབ་བྱུང་གི་སྡོམ་

རྒྱུན་སླར་གསོ་བྱས་པ་ལ་སྨད་འདུལ་དར་ཞེས་གྲགས་པ་དེ་བྱུང་ལ། དེའི་ཡས་མས་ཤིག་ལ་རྒྱ་

གར་གྱི་པཎྜི་ཏ་ཆེན་པོ་སྨྲི་ཏི་ཛྙཱ་ན་ཀཱིརྟི་ཡང་བོད་དུ་ཕེབས་ཡོད་པ་དང་། ཁོང་གིས་ཕྱིས་སུ་བོད་

ཀྱི་བརྡ་སྤྲོད་རིག་པའི་གཞུང་ཆེན་པོ་«སྨྲ་སྒོ་མཚོན་ཆ་»ཞེས་པ་ཞིག་ཀྱང་མཛད་ཡོད༑ དེ་ལྟ་

ནའང་བོད་དུ་སངས་རྒྱས་ཀྱི་བསྟན་པ་སླར་གསོ་བྱེད་པའི་ལས་དོན་ཤུགས་རྐྱེན་ཆེ་ཤོས་ཐེབས་

པ་དེ་ནི། མངའ་རིས་གུ་གེ་རྒྱལ་པོ་རྣམས་ལ་བརྟེན་ནས་བྱུང་ཡོད་པ་ཤིན་ཏུ་གསལ་ལ། བོད་

ས་གནས་སྟོད་ཁུལ་དུ་ཡོད་པའི་རྒྱལ་པོ་དེ་དག་གིས“སོ་སོའ་ིམངའ་ཁོངས་སུ་བོད་བཙན་པོའ་ི

རྒྱལ་ཁབ་བསྐྱར་འཛུགས་བྱེད་པར་བརྩོན་པ་བྱས་ཡོད།”5 མངའ་རིས་ཀྱི་ཆོས་རྒྱལ་རྣམས་

ཀྱིས་མཐོ་ལྡིང་གིས་གཙོས་པའི་གཙུག་ལག་ཁང་བཞེངས་པ་དང་། ལོ་ན་གཞོན་པའི་རབ་

བྱུང་བ་སློབ་གཉེར་གྱི་ཆེད་འཕགས་ཡུལ་དུ་བརྫངས་པ། ལྷག་པར་དུ་ལོ་ཆེན་རིན་ཆེན་བཟང་

པོའ(ི༩༥༨–༡༠༥༥)དབུ་བཞུགས་འོག་འཕགས་ཡུལ་གྱི་ནང་པའི་གསུང་རབ་བོད་ཡིག་ཏུ་བསྒྱུར་

བའི་རྒྱུ་སྦྱོར་གནང་བ་སོགས། ཁོང་ཚོའི་འབད་བརྩོན་དང་ངལ་བ་དང་ལེན་གྱི་མཛད་པ་རྒྱུན་

མར་བསྐྱངས་པའི་ལག་རྗེསསུ། མཐར་འཕགས་ཡུལ་བྷང་ག་ལ་ནས་བི་ཀྲ་མ་ལ་ཤི་ལའི་པཎྜི་ཏ་

ཆེན་པོ་ཇོ་བོ་རྗེ་དཔལ་ལྡན་ཨ་ཏི་ཤ(༩༨༢–༡༠༥༤)བོད་དུ་གདན་དྲངས་པ་བཞིན་ཕེབས་ཐུབ་པ་

བྱུང་བས། མངའ་རིས་ཆོས་རྒྱལ་རྣམས་ནས་བོད་དུ་སངས་རྒྱས་ཀྱི་བསྟན་པ་སླར་གསོ་མཛད་

པར་ཕྱག་རྗེས་ཆེན་པོ་བཞག་ཡོད༑ དེ་ལྟར་ན་དུས་རབས་བཅུ་གཅིག་པའི་འགོ་ནས་དཀྱིལ་

ཙམ་གྱི་བར་གྱི་དུས་སྐབས་འདི་ལ། ལོ་རྒྱུས་སྨྲ་བ་རྣམས་བསྟན་པ་ཕྱི་དར་གྱི་འགོ་བརྩམས་

པའི་དུས་སུ་ངོས་འཛིན་གྱི་ཡོད༑ 

ཇོ་བོ་རྗེ་དཔལ་ལྡན་ཨ་ཏི་ཤས་བོད་སྟོད་ཁུལ་དང་རིམ་པས་དབུས་སུ་ཕེབས་ཏེ་བོད་དུ་

མི་ལོ་བཅུ་གཉིས་ཀྱི་རིང་མཛད་པ་བསྐྱངས་ཤིང་། རང་ཉིད་ཀྱི་སྲས་ཀྱི་ཐུ་བོ་འབྲོམ་སྟོན་རྒྱལ་

བའི་འབྱུང་གནས་(༡༠༠༥–༦༤)ཀྱིས་ཕྱག་རོགས་མཛད་པ་དང་། ལྷག་པར་དུ་ཇོ་བོ་རྗེ་འདས་

ནས་ལོ་གཉིས་ཙམ་གྱི་རྗེས་ཏེ། ཕྱི་ལོ་ ༡༠༥༦ ནང་རྭ་སྒྲེང་གྱི་དགོན་པ་བཏབ་པ་སོགས་ཀྱིས། 

བོད་ཀྱི་ནང་པའི་གྲུབ་མཐའི་ཐོག་མར་གྱུར་པ་ཇོ་བོ་བཀའ་གདམས་པའི་སྲོལ་དེ་བྱུང་༑ ཇོ་

བོ་བཀའ་གདམས་པ་ཞེས་པའི་ཆོས་བརྒྱུད་ཀྱི་མཚན་ཐོགས་པའི་རྗེས་སོར། སྔར་བོད་བཙན་

པོའ་ིསྐབས་སུ་དར་བའི་བསྟན་པ་སྤྱི་དང་། ལྷག་པར་དུ་གསང་སྔགས་རྡོ་རྗེ་ཐེག་པའི་བསྟན་པ་

གཙོ་བོ་འཛིན་པའི་སྲོལ་རྒྱུན་ལ། བཀའ་གདམས་ལ་ལྟོས་ཏེ་རྙིང་མ་ཞེས་བསྙད་པ་བྱུང་༑ རྣམ་

5 མེ་ཐེའུ་ཀེབ་སྟཻན། «བོད་པ་རྣམས།» ཤོག ༩༡ (Matthew Kapstein, The Tibetans, 91)



9ལེའུ་དང་པོ། སྔོན་འགྲོ་སྤྱི་བཤད་ཀྱི་སྐབས།

པ་གཅིག་ཏུ་ན་བསྟན་པ་སྔ་དར་གྱི་དུས་སུ་སངས་རྒྱས་པའི་གསུང་རབ་བསྒྱུར་ཏེ་བྱུང་བ་ལ་སྔ་

འགྱུར་རྙིང་མ་ཞེས་དང་། བསྟན་པ་ཕྱི་དར་གྱི་སྐབས་ནས་བསྒྱུར་ཏེ་དར་བ་ལ་གསང་སྔགས་

གསར་མ་ཞེས་ཀྱང་བསྙད་རུང་༑ ཆོས་བརྒྱུད་གསར་མའི་ཁོངས་སུ་ཇོ་བོ་བཀའ་གདམས་པ་

བྱུང་བའི་དུས་དང་ཉེ་བར་འབྲོག་མི་ཤཱཀྱ་ཡེ་ཤེས་(༩༩༣–༡༠༧༤)དང་། མར་པ་ཆོས་ཀྱི་བློ་གྲོས་

(༡༠༡༢–༩༧)ཏེ། བོད་ཀྱི་ལོ་ཙཱ་བ་ཆེན་པོ་གཉིས་ཀྱི་སོ་སོའ་ིའབད་བརྩོན་ལ་བརྟེན་ནས། བོད་

བརྒྱུད་ནང་བསྟན་གྱི་ཆོས་བརྒྱུད་ཆེན་པོ་གསར་པ་གཉིས་བྱུང་ལ། དེ་ཡང་འབྲོག་མི་ཤཱཀྱ་ཡེ་

ཤེས་ལ་སློབ་མ་མང་པོ་ཞིག་བྱུང་བའི་ཁྲོད་ནས་འཁོན་དཀོན་མཆོག་རྒྱལ་པོ་(༡༠༣༤–༡༡༠༢)ནི། 

ས་སྐྱ་དགོན་པ་ཕྱག་འདེབས་མཁན་དང་ས་ཆེན་ཀུན་དགའ་སྙིང་པོའ་ིཡབ་ཆེན་ཡིན་

ཞིང་། སྐྱེས་ཆེན་དེ་རྣམས་ལ་བརྟེན་ནས་དཔལ་ས་སྐྱའི་གྲུབ་མཐའ་བྱུང་༑ མར་པ་ཆོས་ཀྱི་

བློ་གྲོས་དང་། ཁོང་གི་སློབ་མ་བོད་ཀྱི་རྣལ་འབྱོར་པ་ཆེན་པོ་རྗེ་བཙུན་མི་ལ་རས་པ།(༡༠༥༢–

༡༡༣༥) དེ་བཞིན་རྗེ་བཙུན་མི་ལའི་སློབ་མ་མཉམ་མེད་དྭགས་པོ་ལྷ་རྗེ་(༡༠༧༩–༡༡༥༣)བཅས་

བརྒྱུད་ནས་མཉམ་མེད་བཀའ་བརྒྱུད་པའི་གྲུབ་མཐའ་བྱུང་༑ ཕྱི་ལོ་ ༡༤༠༩ ལོར་རྗེ་ཙོང་ཁ་

པ་ཆེན་པོས་དགའ་ལྡན་དགོན་པ་ཕྱག་བཏབ་པའི་རྗེས་ནས་དཔལ་ལྡན་ཨ་ཏི་ཤ་དང་འབྲོམ་

སྟོན་རྒྱལ་བའི་འབྱུང་གནས་ཀྱི་བཀའ་གདམས་པའི་སྲོལ་རྩ་བར་བྱས་པའི་དགེ་ལྡན་པའི་ཆོས་

བརྒྱུད་བྱུང་ལ། དེའི་གནད་ཀྱིས་སྔོན་གྱི་ཆོས་འབྱུང་གི་ཡིག་ཆའི་ནང་དགེ་ལྡན་པ་ལ་བཀའ་

གདམས་གསར་མ་ཞེས་བསྙད་པའང་ཐོན་ནོ།།

དེ་ཡང་བོད་ཀྱི་ཆོས་བརྒྱུད་ཆེན་པོ་བཞིར་གྲགས་པ་རྣམས་ནི། རྒྱ་གར་གྱི་ནང་པའི་གྲུབ་

མཐའ་རྣམས་དང་མ་འདྲ་བར། གཞི་དངོས་པོའ་ིགནས་ལུགས་གཏན་ལ་འབེབས་པའི་ལྟ་བ་

ཐ་དད་པའི་སྒོ་ནས་འབྱེད་པ་མིན་ལ། ཆོས་བརྒྱུད་འདི་དག་གི་ཁྱད་པར་ནི། གདམས་ངག་གི་

བརྒྱུད་པ་གང་ལ་གཙོ་བོར་མཛད་མི་མཛད་ཀྱི་སྟེང་ནས་བྱུང་བར་འཇོག་དགོས་པར་སྣང་སྟེ། 

དཔེར་ན་གོང་དུ་སྨྲས་ཟིན་པ་ལྟར་སྔ་འགྱུར་རྙིང་མ་ནི་བསྟན་པ་སྔ་དར་དང་ཁྱད་པར་དུ་སློབ་

དཔོན་པདྨ་འབྱུང་གནས་ཀྱི་མན་ངག་གཙོ་བོར་མཛད་པ་ལས་བྱུང་ལ། ཇོ་བོ་བཀའ་གདམས་

པ་ནི་དཔལ་ལྡན་ཨ་ཏི་ཤ་དང་འབྲོམ་སྟོན་པ་ནས་མཆེད་པ་དང་། དེ་བཞིན་དུ་དཔལ་ས་སྐྱ་པ་

ནི་འབྲོག་མི་ཤཱཀྱ་ཡེ་ཤེས་དང་ཁོང་གི་བརྒྱུད་པ་འཛིན་མཁན་རྣམས་དང་། ཁྱད་པར་དུ་འཁོན་

དཀོན་མཆོག་རྒྱལ་པོ་དང་ཁོང་གི་སྲས་ས་ཆེན་ཀུན་དགའ་སྙིང་པོའ་ིབརྒྱུད་པ་ལས་གཙོ་བོར་

མཆེད་ལ། མཉམ་མེད་བཀའ་བརྒྱུད་པ་ནི་རྗེ་མར་པ་ལོ་ཙཱ་བ་དང་། ཁོང་གི་སྲས་ཀྱི་ཐུ་བོ་རྗེ་

བཙུན་མི་ལ་རས་པ་དང་། ཕྱི་མའི་སློབ་མ་མཉམ་མེད་དྭགས་པོ་ལྷ་རྗེ་བཅས་ནས་མཆེད་པའི་



10 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཆོས་ཀྱི་བརྒྱུད་པ་གཙོ་བོར་འཛིན་པ་བཅས་ཡིན༑ 

 གཞན་ཡང་ཇོ་བོ་བཀའ་གདམས་པ་ལྟ་བུའི་བོད་ཀྱི་གསར་མའི་གྲུབ་མཐའ་དེ་རྣམས་

འཕགས་ཡུལ་གྱི་ནང་པའི་གཙུག་ལག་སློབ་གཉེར་ཁང་ཆེན་པོ་དཔལ་ནཱ་ལེནྡྲ་དང་། བྲི་ཀཱ་མ་

ལ་ཤཱི་ལ། ཨོ་ཏནྟ་པུ་རི་བཅས་པ་རྣམས་ལ་དཔེར་མཛད་དེ། ཕྱི་ལོ་ ༡༠༧༢ ལོར་དཔལ་ལྡན་

ཨ་ཏི་ཤའི་སློབ་མ་རྔོག་ལེགས་པའི་ཤེས་རབ(དུས་རབས་བཅུ་གཅིག་པ།)ཀྱིས་གདན་ས་ཆེན་པོ་

གསང་ཕུ་ཕྱག་བཏབ་པ་སོགས། འཕགས་ཡུལ་གྱི་དགོན་པ་ཆེ་ཁག་དེ་རྣམས་བོད་ཀྱི་གདན་

ས་ཆེ་ཁག་གི་མིག་དཔེ་ལྟ་སར་གྱུར་ལ། གསང་ཕུ་ནས་ལོ་རྒྱུས་ཀྱི་ཐོག་ལ་ཤིན་ཏུ་གལ་ཆེ་བའི་

བོད་ཀྱི་མཁས་པ་གྲགས་ཆེན་དུ་མ་བྱུང་བ་ལས་གཉིས་འབུར་འདོན་དུ་ངོས་འཛིན་དགོས་པ་

ནི། རྔོག་ལོ་ཙཱ་བ་བློ་ལྡན་ཤེས་རབ་(༡༠༥༩–༡༡༠༩)དང་། རིགས་པའི་དབང་ཕྱུག་ཕྱྭ་པ་ཆོས་ཀྱི་

སེང་གེ(༡༡༠༩–༦༩)རྣམ་གཉིས་ཡིན༑ རྔོག་ལོ་ཆེན་པོ་ནི་བོད་དུ་གཞུང་ཆེན་མོའ་ིསློབ་གཉེར་

གྱི་ལམ་ལུགས་སྲོལ་གཏོད་པ་པོའ་ིཤིང་རྟ་ཆེན་པོར་འཇོག་དགོས་ཏེ། ཁོང་གིས་ཚད་མ་དང་

ཕར་ཕྱིན་གྱི་གཞུང་གཙོས་པའི་རྒྱ་གཞུང་ཆེན་པོ་རྣམས་བོད་སྐད་དུ་བསྒྱུར་བར་མ་ཟད། བོད་

འགྲེལ་དང་བོད་ཀྱི་བསྟན་བཅོས་དག་གི་གཞི་རྩའི་ཁྱད་ཆོས་དམིགས་བསལ་ཞིག་ཏུ་གྱུར་པའི་

ས་བཅད་ཀྱི་རྣམ་གཞག་ཀྱང་གསར་གཏོད་མཛད་སྣང་ལ། རང་ཉིད་ཀྱིས་བསྒྱུར་བའི་རྒྱ་གཞུང་

ཆེ་ཁག་རྣམས་ལ་བསྡུས་དོན་དང་ཚད་ཐུབ་ཀྱི་འགྲེལ་པའང་བརྩམས་ཡོད༑ ཕྱྭ་བ་ཆོས་ཀྱི་སེང་

གེའི་མཁས་སྙན་ནི། བོད་དུ་ཚད་མ་རིག་པའི་ལྟ་གྲུབ་གསར་པ་སྤེལ་བ་དང་། བསྡུས་རྭའི་

རིགས་པ་རྩལ་དུ་བཏོན་ཏེ། ཐལ་དང་ཕྱིར་ལ་སོགས་པའི་ཐ་སྙད་གསར་བསྒྲིགས་ཀྱི་སྟེང་ནས་

བོད་ལུགས་ཀྱི་ཐུན་མོང་མ་ཡིན་པའི་རྩོད་པའི་སྲོལ་ཕྱེ་བའང་མཛད་པས། བོད་ཀྱི་མཚན་ཉིད་

རིག་པ་ལ་གསང་ཕུའི་སློབ་དཔོན་དེ་གཉིས་བཀའ་དྲིན་ཤིན་ཏུ་ཆེ་བར་ཆགས་ཡོད༑

ཕྱི་ལོ་ ༡༡༥༣ ལོར། གཏུམ་སྟོན་བློ་གྲོས་གྲགས་པས་བཀའ་གདམས་པའི་མཚན་ཉིད་ཀྱི་

གདན་ས་གཉིས་པ་སྣར་ཐང་དགོན་པ་ཕྱག་བཏབ་ལ། སྣར་ཐང་ནི་ནང་པའི་སེམས་ཁམས་རིག་

པ་དང་འཇིག་རྟེན་ཆགས་རབས་ཀྱི་གཞུང་ཆོས་མངོན་པ་འཆད་ཉན་བྱ་སའི་གདན་ས་གཙོ་

བོ་ཞིག་ཏུ་གྱུར་ཅིང་། མངོན་པ་ལ་མཁས་པའི་བོད་ཀྱི་མཁས་པ་ཆེན་པོ་མཆིམས་ནམ་མཁའ་

གྲགས་(༡༢༡༠–༨༥)དང་། «མཆིམས་མཛོད་»ཀྱི་བསྟན་བཅོས་ཆེན་པོ་མཛད་པ་པོ་མཆིམས་

འཇམ་པའི་དབྱངས(དུས་རབས་བཅུ་གསུམ་པ།)གཉིས་གདན་ས་འདི་ནས་བྱུང་བ་ཡིན༑ དེ་བཞིན་

བཅོམ་ལྡན་རིག་པའི་རལ་གྲི་(༡༢༢༧–༡༣༠༥)དང་། ཁོང་གི་སློབ་མ་དབུས་པ་བློ་གསལ་གཉིས་

གཙོས་པའི་སྣར་ཐང་གི་མཁས་པ་རྣམས་ཀྱིས། བོད་སྐད་དུ་བསྒྱུར་པའི་བཀའ་དང་བསྟན་



11ལེའུ་དང་པོ། སྔོན་འགྲོ་སྤྱི་བཤད་ཀྱི་སྐབས།

བཅོས་ཡོད་དོ་ཅོག་ཕྱོགས་གཅིག་ཏུ་བཏུས་ཏེ་བཀའ་འགྱུར་དང་བསྟན་འགྱུར་གཉིས་སུ་ཕྱེ་སྟེ་

སྒྲིག་པའི་ལས་འགུལ་འགོ་བརྩམས་ཤིང་། དེ་ལྟར་འཕགས་ཡུལ་ནས་བསྒྱུར་བའི་གསུང་རབ་

རྣམས་ཕྱོགས་སྒྲིག་བྱེད་པའི་ལས་གཞི་དེ་རྩ་བར་བཞག་སྟེ། ཐམས་ཅད་མཁྱེན་པ་བུ་སྟོན་རིན་

ཆེན་གྲུབ་(༡༢༩༠–༡༣༦༤)ཀྱིས་ཞུས་ཆེན་དང་འབྲེལ་ལས་འགུལ་དེའི་མཇུག་བསྐྱངས་ཏེ། ད་ལྟ་

ཡོངས་སུ་གྲགས་པའི་བཀའ་འགྱུར་བསྟན་འགྱུར་གྱི་སྡེ་ཚན་སོ་སོར་ཕྱེ་བའི་དཀར་ཆག་གཏན་

འབེབས་མཛད་པ་འདི་བྱུང་༑(བུ་སྟོན་གྱིས་ཞུས་ཆེན་གནང་སྟེ་གཏན་འབེབས་མཛད་པའི་

བཀའ་བསྟན་ཆ་ཚང་ཚལ་གུང་ཐང་དུ་བཞུགས་སྣང་བར་རྗེ་ཙོང་ཁ་པ་ཆེན་པོས་ལོ་ངོ་བཞི་

ཙམ་གྱི་རིང་དཔེ་མཚམས་བསྡམས་ཏེ་ཞིབ་ཏུ་གཟིགས་རྟོག་མཛད་པ་ལས། དེ་དུས་ཁོང་གིས་

འཕགས་ཡུལ་ནས་བྱུང་བའི་བཀའ་བསྟན་གྱི་གསུང་རབ་ཀྱི་དགོངས་པ་ལེན་སྟངས་ལ་བློ་སྐྱེད་

དམིགས་བསལ་ཞིག་འཁྲུངས་པ་བྱུང་སྣང་༑)

ད་དུང་དུས་སྐབས་དེའི་མི་སྣ་ཤིན་ཏུ་གལ་ཆེ་བ་ཞིག་ནི། འཇམ་མགོན་ས་སྐྱ་པཎྜི་ཏ་ཀུན་

དགའ་རྒྱལ་མཚན(༡༡༨༢–༡༢༥༡)ཡིན་ལ། ཁོང་ལ་ཡོངས་གྲགས་སུ་འཇམ་མགོན་ས་སྐྱ་པཎྜི་

ཏའམ་བསྡུས་མཚན་ལ་ས་པཎ་ཞེས་ཀྱང་ཟེར༑ ཅི་སྟེ་གོང་དུ་སྨྲས་པ་བཞིན་རྔོག་ལོ་ཆེན་པོ་

བློ་ལྡན་ཤེས་རབ་བོད་ཀྱི་མཚན་ཉིད་རིག་པའི་སྲོལ་འབྱེད་ཀྱི་མེས་པོ་ཡིན་ན། འཇམ་མགོན་

ས་པཎ་ནི་བོད་ཀྱི་ཆེས་མཐོའ་ིརྩོམ་རིག་གི་མེས་པོ་རུ་ངེས་པར་དུ་ངོས་འཛིན་བྱེད་དགོས་པ་

ཞིག་ཡིན༑ ཁོང་ནི་བོད་དུ་རིག་གནས་ལ་ཆེ་བ་ལྔ་དང་ཆུང་བ་ལྔ་རུ་གཏན་འབེབས་མཛད་

མཁན་ཐོག་མ་དེ་ཡིན་ལ། རིག་གནས་ཆེ་བ་ལྔ་ནི། བཟོ་རིག་པ་དང་། གསོ་བ་རིག་པ། སྒྲ་

རིག་པ། གཏན་ཚིགས་རིག་པ། ནང་དོན་རིག་པ་བཅས་ཡིན་ཞིང་། ཆུང་བ་ལྔ་ནི། སྙན་ངག་

དང་། མངོན་བརྗོད། སྡེབ་སྦྱོར། ཟློས་གར། སྐར་རྩིས་བཅས་ཡིན༑  དེ་བཞིན་དུ་ལེགས་སྦྱར་

གྱི་སྙན་ངག་གི་གཞུང་ལུགས་བོད་སྐད་དུ་ངོ་སྤྲོད་མཛད་པ་པོ་གཙོ་བོའང་འཇམ་མགོན་ས་

པཎ་ལ་བྱ་དགོས་ཤིང་། ཁོང་གིས་རོལ་མོའ་ིབསྟན་བཅོས་ཀྱང་བརྩམས་པ་དང་། ཁྱད་པར་དུ་

ས་སྐྱ་ལེགས་བཤད་དུ་གྲགས་པའི་བསྟན་བཅོས་«ལེགས་པར་བཤད་པ་རིན་པོ་ཆེའི་གཏེར་

»སོགས་མཛད་དེ། ལེགས་བཤད་ལུགས་ཀྱི་བསྟན་བཅོས་ཅེས་པའི་བོད་ཀྱི་རྩོམ་རིག་གི་སྡེ་

ཚན་ཟུར་ཁག་ཅིག་རང་རྐང་གིས་གསར་གཏོད་གནང་ཡོད༑ འདིར་ལེགས་བཤད་ཅེས་པ་ནི། 

བླང་དོར་དང་ཡ་རབས་ཀྱི་བསླབ་བྱ་སྟོན་པའི་སྒྲུང་གི་དཔེ་དང་སྦྱར་ཏེ་སྙན་ངག་གི་ལམ་ནས་

རིག་གཞུང་གི་རྒྱུན་ཤེས་སྤེལ་བའི་རྩོམ་རིགས་ཤིག་ལ་གོ་དགོས༑ གཞན་ཡང་ས་པཎ་གྱིས་



12 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

«མཁས་འཇུག་»གི་བསྟན་བཅོས་ཀྱང་མཛད་དེ། མཁས་པར་འཇུག་འདོད་པ་རྣམས་ལ་མཁས་

པའི་བྱ་བ་འཆད་རྩོད་རྩོམ་གསུམ་ལ་ཇི་ལྟར་འཇུག་པའི་ཚུལ་ཤིན་ཏུ་གསལ་བར་གཏན་ལ་

ཕབ་ཡོད་པ་སོགས། འཇམ་མགོན་ས་པཎ་གྱི་བོད་ཀྱི་ཆེས་མཐོའ་ིརིག་གནས་ལ་མཛད་རྗེས་

བཞག་གནང་བ་ལ་ནི། གཟུ་བོའ་ིབློས་བརྟགས་ན་བོད་ཀྱི་ལོ་རྒྱུས་ནང་འགྲན་གྱི་དོ་ཟླ་མེད་པ་

ཞིག་ཏུ་ངོས་འཛིན་དགོས་པར་བསྙོན་དུ་མེད༑ ཁྱད་པར་དུ་རྗེ་ཙོང་ཁ་པ་ཆེན་པོའ་ིམཛད་པ་

དང་བསྟུན་ནས་ཞུས་ན། འཇམ་མགོན་ས་པཎ་གྱི་ཕྱག་རྗེས་གལ་ཆེ་ཤོས་ཤིག་ནི། ནང་པ་སངས་

རྒྱས་པའི་མདོ་སྔགས་ཀྱི་བསྟན་པའི་སྒོ་སྲུང་ལྟ་བུར་མཛད་དེ། བོད་དུ་དར་བའི་གདམས་

ངག་གི་བརྒྱུད་པ་མང་པོ་ཞིག་གི་རྒྱ་གར་གྱི་འབྱུང་ཁུངས་ལ་དཔྱད་པ་མཛད་ཡོད་པ་དེ་རེད༑ 

དཔེར་ན། འཇམ་མགོན་ས་པཎ་གྱིས་བསྟན་བཅོས་ཆེན་པོ་«སྡོམ་གསུམ་རབ་དབྱེར་»བོད་

ཀྱི་གདམས་ངག་གི་བརྒྱུད་པ་རྣམས་ལ་དཔྱད་པ་ཞིབ་ཏུ་མཛད་དེ། དོགས་གཞི་ཅན་རྣམས་ལ་

དོགས་སློང་དང་བརྒལ་བརྟགས་ཀྱིས་བསྟན་པ་ལ་བྱི་དོར་གྱི་མཛད་པ་རླབས་པོ་ཆེ་བསྐྱངས་

ཡོད༑ དེའི་ཕྱིར་རྗེ་ཙོང་ཁ་པ་ཆེན་པོས་འཇམ་མགོན་ས་པཎ་ལ་བསྟོད་པའི་ནང་། “ཁྱོད་ཀྱིས་

ཐུབ་བསྟན་ནོར་བུ་ཡི། །དྲི་མ་རིགས་པའི་ཆུ་ཡིས་བཀྲུས།” 6 །ཞེས་གསུངས་པའང་གཙོ་བོར་

«སྡོམ་གསུམ་རབ་དབྱེར་»དགོངས་པར་སྣང་༑

གོང་དུ་སྨྲས་པའི་ལོ་རྒྱུས་ཀྱི་གནད་དོན་རྣམས་ལ་བརྟགས་ནས་ཕྱོགས་སྡོམ་བརྒྱབ་སྟེ་

ཞུས་ན། དུས་རབས་བཅུ་བཞི་པའི་ཕྱེད་ཕྱི་མར་སླེབས་སྐབས། འཕགས་ཡུལ་ནས་བོད་དུ་

དར་བའི་སངས་རྒྱས་པའི་མདོ་སྔགས་ཀྱི་གསུང་རབ་ཤིན་ཏུ་མང་པོ་དག་བཀའ་བསྟན་གཉིས་

སུ་བསྡུས་ཤིང་སྡེ་ཚན་སོ་སོར་ཕྱེ་སྟེ་ཕྱོགས་སྒྲིག་ལེགས་པར་ཟིན་པ་དང་། དེ་བཞིན་དུ་བསྟན་

པ་སྔ་དར་དང་ཕྱི་དར་གཉིས་ཀྱི་དུས་སུ་འཕགས་ཡུལ་གྱི་ནང་བསྟན་གཞིར་མཛད་པའི་བོད་

བརྒྱུད་ནང་བསྟན་གྱི་གྲུབ་མཐའ་སྔ་འགྱུར་རྙིང་མ། ཇོ་བོ་བཀའ་གདམས། དཔལ་ལྡན་ས་

སྐྱ། མཉམ་མེད་བཀའ་བརྒྱུད། དུས་འཁོར་རྩལ་དུ་འདོན་པའི་ཟབ་མོ་ཇོ་ནང་སོགས་སོ་སོའ་ི

ལུགས་ཀྱི་སྒྲུབ་བརྒྱུད་ཀྱི་མན་ངག་ཀྱང་བོད་དུ་ཁྱབ་བརྡལ་དུ་གྱུར་ཡོད་པ་དང་། གསང་སྔགས་

ཀྱི་བཤད་བརྒྱུད་ཀྱི་དབང་དུ་བཏང་ནའང་། འགོས་ཁུག་པ་ལྷས་བཙས་དང་མར་པ་ལོ་ཙཱ་བ་

སོགས་ཀྱི་བཤད་བརྒྱུད་ཆེན་པོ་རྣམས། མཁས་མཆོག་བུ་སྟོན་གྱིས་རྒྱས་པར་བཀྲལ་ཡོད་པ་

སོགས་ལས་བྱུང་བའི་མདོ་སྔགས་ཀྱི་བཤད་པ་དང་སྒྲུབ་པ་ཉམས་ལེན་གྱི་གནད་རྣམས། བཀའ་

བསྟན་གྱི་གསུང་རབ་དང་སྐྱར་ཞིབ་ཀྱིས་ཕར་བསྟུན་ཏེ། རྗེ་བླ་མ་ཉིད་ནས། “གསུང་རབ་མ་

6 གསུང་ཐོར་བུ། ཤོག ༡༢



13ལེའུ་དང་པོ། སྔོན་འགྲོ་སྤྱི་བཤད་ཀྱི་སྐབས།

ལུས་གདམས་ངག་ཏུ་འཆར་བ་དང་།།”7 ཞེས་གསུངས་པ་ལྟར། ཕན་ཚུན་འགལ་བ་མེད་པར་

ཆོས་བརྒྱུད་ཀྱི་ཆུ་བོ་ཆེན་པོ་གཅིག་ཏུ་བསྡུས་ཏེ་སྡོམ་ཆེན་པོ་མཛད་མཁན་ཞིག་བྱོན་པའི་དུས་

ཤིག་ལ་བབས་ཡོད་པ་དང་། རྗེ་ཙོང་ཁ་པ་ནི་དེ་ལྟ་བུའི་སྡོམ་ཆེན་པོ་མཛད་མཁན་སྔ་ཤོས་ཤིག་

རེད་ཅེས་བརྗོད་ཆོག དེ་ཡང་དཔེ་དང་དཔེ་ཅན་གཉིས་ཕྱོགས་ཐམས་ཅད་ནས་མི་འདྲ་མོད། 

འོན་ཀྱང་རྗེ་ཙོང་ཁ་པ་ནི་ཡེ་ཤུ་ཁེ་ཐོ་ལིཁ་གི་ཆོས་ལུགས་ཀྱི་ལོ་རྒྱུས་རིང་པོའ་ིནང་ལྟ་གྲུབ་

ཀྱི་སྐོར་ལ་ཕྱོགས་སྡོམ་བརྒྱབ་ཏེ་གཏན་འབེབས་གནང་མཁན་ཐོ་མས་ཨ་ཀྭི་ནས་(Thomas 

Aquinas)ཞེས་པ་དེ་དང་། དེ་མཚུངས་ཉི་ཧོང་གི་ཛན་ནམ་བསམ་གཏན་པའི་ཆོས་ལུགས་ཀྱི་

ལོ་རྒྱུས་ནང་སློབ་དཔོན་དོ་གན་ཛན་ཇི་(Dogen Zenji)ཞེས་བྱུང་བའི་མཛད་རྗེས་དང་བསྡུར་

རུང་བ་ཞིག་ཏུ་མཐོང་༑

བོད་དུ་དར་བའི་རྒྱ་གར་གྱི་ནང་ཆོས།

སྤྱིར་གོང་དུ་ཞུས་པ་བཞིན་བོད་དུ་ནང་ཆོས་ཐོག་མར་དར་བ་ཕྱི་ལོའ་ིདུས་རབས་བདུན་པ་

ནས་བྱ་དགོས་མོད། ལོ་རྒྱུས་ཀྱི་སྟེས་དབང་ཞིག་གི་རྐྱེན་པས། མཐར་བོད་དུ་རྩ་བ་བརྟན་

པོ་ཚུགས་པའི་རྒྱ་གར་གྱི་ནང་བསྟན་ནི། དུས་རབས་བརྒྱད་པར་དབུ་བརྙེས་པའི་པཱ་ལ་རྒྱལ་

བརྒྱུད་(Pala dynasty)ཀྱི་སྐབས་སུ་རྒྱ་གར་གྱི་ཡུལ་དབུས་སུ་ཤུགས་ཆེན་དར་བའི་ནང་བསྟན་

ཀྱི་སྲོལ་དེ་ཡིན༑ དེའི་ལུགས་སུ་སངས་རྒྱས་པའི་བསྟན་པ་ལ་ཐེག་པ་ཆེ་ཆུང་གཉིས་དང་གསང་

སྔགས་རྡོ་རྗེ་ཐེག་པ་བཅས་གསུམ་དུ་འབྱེད་ཅིང་། རགས་བཤད་ཀྱིས་སྨྲས་ན། ཐེག་དམན་ནི་

དེང་སྐབས་ཐཻ་ལནྡྲ་དང་། སིངྒ་ལ། མྱན་མར་ལྟ་བུའི་ཡུལ་དུ་དར་བའི་གནས་བརྟན་སྡེ་པའི་

ལུགས། སྡེ་སྣོད་གསུམ་གྱིས་བསྡུས་པའི་འཕགས་པའི་བདེན་པ་བཞི་དང་། ལམ་བསླབ་པ་

གསུམ། བྱང་ཕྱོགས་སོ་བདུན་སོགས་ཀྱིས་མཚོན་པའི་སངས་རྒྱས་ཀྱི་གཞི་རྩའི་གསུང་རྣམས་

གཙོ་བོར་བཟུང་བའི་ལུགས་རྣམས་ལྟ་བུ་ཡིན༑ ཐེག་དམན་པའི་ལམ་གྱི་དམིགས་ཡུལ་གཙོ་བོ་

ནི། སྡུག་བསྔལ་དང་དེའི་རྒྱུ་ཀུན་འབྱུང་དང་བཅས་པ་ལས་གཏན་དུ་བྲལ་ཏེ་རང་ཉིད་ཐར་པའི་

གོ་འཕང་འཐོབ་པར་བྱ་རྒྱུ་དེ་ཡིན༑ 

ཐེག་པ་ཆེན་པོ་ནི། ཡོངས་སུ་གྲགས་པའི་གསུང་རབ་«ཤེས་རབ་སྙིང་པོ་»སོགས་ཀྱིས་

མཚོན་པའི་ཤེར་ཕྱིན་གྱི་མདོ་སྡེ་ལྟ་བུ་ཐེག་པ་ཆེན་པོའ་ིགསུང་རབ་རྣམས་གཙོ་བོར་མཛད་

པའི་སངས་རྒྱས་པའི་སྲོལ་ཞིག་ཡིན༑ དེ་ཡང་ཐེག་ཆེན་གྱི་མདོ་ལ་གྲངས་ཤིན་ཏུ་མང་པོ་ཡོད་

མོད། བསྟན་བྱའི་གཙོ་བོ་ནི་གཉིས་སུ་བསྡུ་རུང་སྟེ། གཞན་ཕན་གྱི་བློ་སྙིང་རྗེ་ཆེན་པོ་དང་

7 «ལམ་རིམ་ཉམས་མགུར།» ཤླཽཀ ༨ཁ 



14 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དེ་གཞིར་བྱས་པའི་རྒྱལ་སྲས་ཀྱི་སྤྱོད་པ་དང་། ཆོས་རྣམས་བདེན་པར་མེད་པར་སྟོན་པའི་

ཟབ་མོ་སྟོང་པ་ཉིད་ཀྱི་ལྟ་བ་རྟོགས་པའི་ཤེས་རབ་གཉིས་ཡིན༑ ཐེག་པ་ཆེན་པོའ་ིཉམས་ལེན་

གྱི་སྙིང་པོ་ལ། རང་རྒྱུད་སྨིན་བྱེད་ཕར་ཕྱིན་དྲུག་སྟེ། སྦྱིན་པ་དང་། ཚུལ་ཁྲིམས། བཟོད་པ། 

བརྩོན་འགྲུས། བསམ་གཏན། ཤེས་རབ་བཅས་དང་། གཞན་རྒྱུད་སྨིན་བྱེད་བསྡུ་བའི་དངོས་

པོ་བཞི་སྟེ། མཁོ་བ་སྦྱིན་པ་དང་། སྙན་པར་སྨྲ་བ། དོན་སྤྱོད་པ། དོན་མཐུན་པ་བཅས་ཡིན༑ 

ཐེག་པ་ཆེན་པོའ་ིལམ་གྱི་དམིགས་ཡུལ་གཙོ་བོ་ནི། སེམས་ཅན་ཐམས་ཅད་ཀྱི་དོན་དུ་རང་

ཉིད་མངོན་པར་རྫོགས་པར་འཚང་རྒྱ་བ་དེ་ཡིན་ལ། དེའི་ཕྱིར་གཞན་དོན་དོན་གཉེར་གྱི་རྒྱུ་

བྱས་ཤིང་བྱང་ཆུབ་དོན་གཉེར་གྲོགས་སུ་གྱུར་པའི་སངས་རྒྱས་ཀྱི་གོ་འཕང་ཐོབ་འདོད་ཀྱི་བློ་

བཅོས་མ་མ་ཡིན་པ་དེ་ལ་སེམས་བསྐྱེད་དམ་བྱང་ཆུབ་ཀྱི་སེམས་ཞེས་ཟེར༑ དེ་ནམ་རྒྱུད་ལ་

སྐྱེས་པ་ན་དེ་རྒྱུད་ལྡན་གྱི་གང་ཟག་དེ་བྱང་ཆུབ་སེམས་དཔར་གྱུར་པ་ནི། རྒྱལ་སྲས་ཆེན་པོ་

ཞི་བ་ལྷས། “བྱང་ཆུབ་སེམས་སྐྱེས་གྱུར་ན་སྐད་ཅིག་གིས། །འཁོར་བའི་བཙོན་རར་བསྡམས་

པའི་ཉམ་ཐག་རྣམས། །བདེ་གཤེགས་རྣམས་ཀྱི་སྲས་ཞེས་བརྗོད་བྱ་ཞིང་།”8།ཞེས་གསུངས་

པ་ལྟར་ལགས༑

གསང་སྔགས་རྡོ་རྗེ་ཐེག་པ་ནི། གསུང་རབ་དང་སྒོམ་སྒྲུབ་ཉམས་ལེན་གྱི་སྲོལ་ཐུན་མོང་མ་

ཡིན་པ་ཞིག་ལ་བཟུང་དགོས་ལ། དེའི་ནང་དུ་ཐེག་པ་ཆེན་པོའ་ིལམ་སྤྱིའི་ཆ་ཤས་སུ་གྱུར་པའི་

ཐབས་དེ་རྣམས་ཀྱི་སྟེང་། ལྷའི་རྣལ་འབྱོར་ལྟ་བུ་མོས་པ་ཡིད་བྱེད་ཀྱི་ཐབས་ལམ་དམིགས་

བསལ་ཞིག་དང་། ཆགས་སོགས་ཉོན་མོངས་ལམ་དུ་བྱེད་པའི་ཐབས་ཁྱད་པར་ཅན་ཡོད་པ། དེ་

བཞིན་དུ་ལུས་ཀྱི་ཆ་ཤས་རྩ་རླུང་ཐིག་ལེའི་རྣལ་འབྱོར་ཕར་ཕྱིན་ཐེག་པར་མི་འབྱུང་བའི་ཟབ་

ཁྱད་མང་པོ་ཞིག་ཡོད༑ དེ་ཡང་གསང་སྔགས་སྤྱིའི་ཉམས་ལེན་གལ་ཆེ་བ་ཞིག་ནི། ལྷའི་རྣལ་

འབྱོར་ཀྱི་སྐོར་དེ་ཡིན་ཅིང་། དེ་ཡང་རྣལ་འབྱོར་བླ་མེད་ཀྱི་རྒྱུད་ཀྱི་སྟེང་ནས་ཞུས་ན། སྒོམ་པ་

པོ་རང་ཉིད་ཀྱིས་ཐ་མལ་པའི་སྣང་ཞེན་སྟོང་སྦྱང་གི་ཐོག་ནས་བསལ་ཏེ། སྟོང་པའི་ངང་ལས་

རང་སེམས་ཡི་དམ་གྱི་ལྷའི་རྣམ་པར་ཤར་བ་ལ་ང་རྒྱལ་བཟུང་བའི་ཉམས་ལེན་ཐུན་མོང་མ་

ཡིན་པ་ཞིག་ཡོད་པ་དེ་ཡིན༑ རགས་པར་བརྗོད་ན། ཡི་དམ་གྱི་ལྷ་དེ་རྣམས་ནི། སྒོམ་པ་པོ་རང་

ཉིད་སངས་རྒྱས་པའི་འབྲས་དུས་ཀྱི་རྣམ་པ་ཐམས་ཅད་མཁྱེན་པའི་ཡེ་ཤེས་ཀྱི་ཆ་ཤས་མཁྱེན་

པ་དང་། བརྩེ་བ། ནུས་པ། ཆགས་སོགས་ཉོན་མོངས་གནས་གྱུར་པ་སོགས་ལྷའི་རྣམ་པར་ཤར་

བར་ངོས་འཛིན་བྱེད་ཆོག་ལ། ཡི་དམ་སོ་སོའ་ིརྣམ་པ་བྱེ་བྲག་པ་རྣམས་ནི་སྔོན་གྱི་རྣལ་འབྱོར་

8 «སྤྱོད་འཇུག» ༡/༩



15ལེའུ་དང་པོ། སྔོན་འགྲོ་སྤྱི་བཤད་ཀྱི་སྐབས།

པ་གྲུབ་པའི་གོ་འཕང་མཐོན་པོར་གཤེགས་པ་རྣམས་ཀྱི་རང་ཉིད་ཀྱི་དག་སྣང་ལས་མཆེད་པའི་

ལྷའི་རྣམ་པར་བྱ་འོས༑ དེ་ལྟ་བུའི་ཡི་དམ་གྱི་ལྷ་སོ་སོར་དཀྱིལ་འཁོར་བྱེ་བྲག་པ་རེ་ཡོད་ལ། ཡི་

དམ་གྱི་དཀྱིལ་འཁོར་དང་ལྷའི་གཞལ་ཡས་ཁང་དེ་རྣམས་ཀྱི་ཆ་ཤས་རེ་རེ་ལའང་མཚོན་དོན་

ཟབ་མོ་ཡོད་པར་ཤེས་དགོས༑ སྤྱིར་འཕགས་ཡུལ་ནས་དར་བའི་ནང་པའི་གསང་སྔགས་ལ། 

ཆགས་པ་ལམ་དུ་བྱེད་པའི་ཚད་མཐོ་དམན་གྱི་རིམ་པས་རྒྱུད་སྡེ་བཞི་སྟེ། བྱ་རྒྱུད་དང་། སྤྱོད་

རྒྱུད། རྣལ་འབྱོར་རྒྱུད། རྣལ་འབྱོར་བླ་མེད་རྒྱུད་བཅས་ཡོད་པར་གསུངས༑ བོད་དུ་རྒྱུད་སྡེ་

བཞི་ཀ་དར་མོད་བོད་བརྒྱུད་ནང་བསྟན་གྱི་ཆོས་བརྒྱུད་མཐའ་དག་རྒྱུད་སྡེ་བཞི་པ་རྣལ་འབྱོར་

བླ་མེད་ཀྱི་རྒྱུད་རྩལ་འདོན་མཛད་པ་གཅིག་མཚུངས་སུ་ཆགས་ཡོད༑ རྣལ་འབྱོར་བླ་མེད་ཀྱི་

རྒྱུད་ཀྱི་ཉམས་ལེན་གྱི་གཙོ་བོ་ནི། བསྐྱེད་རིམ་དང་རྫོགས་རིམ་སྟེ་རིམ་གཉིས་ཀྱི་རྣལ་འབྱོར་

ཡིན་ལ། བསྐྱེད་རིམ་གྱི་སྐབས་སུ་སྒྲུབ་ཐབས་ཀྱི་སྟེང་ནས་རང་ཉིད་ཡི་དམ་གྱི་ལྷར་སྐྱེད་ཅིང་། 

རྫོགས་རིམ་གྱི་སྐབས་སུ་ནི་གཙོ་བོར་མངལ་སྐྱེས་ཁམས་དྲུག་ལྡན་གྱི་མིའི་ལུས་དང་སེམས་ཀྱི་

གནས་ལུགས་གཞིར་བྱས་ཏེ། གཉུག་སེམས་ལྷན་ཅིག་སྐྱེས་པ་སྟོང་པ་ཉིད་དང་ཟུང་དུ་འཇུག་

པའི་བདེ་སྟོང་དབྱེར་མེད་ཀྱི་ཡེ་ཤེས་རྩལ་དུ་འདོན་པ་གནད་ཀྱི་དོན་པོར་གསུངས༑

དེ་ལྟར་ན་རང་ཅག་བོད་བརྒྱུད་ནང་བསྟན་གྱི་ལྟ་ཕྱོགས་ནས་བརྗོད་ན། ཐེག་པ་གསུམ་

པོ་ཕན་ཚུན་གཅིག་དང་གཅིག་འགལ་བའི་ལུགས་གསུམ་ལ་ངོས་མི་འཛིན་པར། བོད་དུ་དར་

བའི་སངས་རྒྱས་ཀྱི་བསྟན་པ་དེ་ཉིད་ཐེག་པ་ཆེ་ཆུང་སྔགས་དང་བཅས་པ་ཆ་ཚང་བའི་སྲོལ་

ཞིག་ཏུ་འཇོག་དགོས་ལ། དེ་ལྟ་ནའང་བོད་ཀྱི་ཆོས་བརྒྱུད་ཐམས་ཅད་མགྲིན་གཅིག་ཏུ་རྡོ་རྗེ་

ཐེག་པའི་ལམ་དེ་སངས་རྒྱས་ཀྱི་གོ་འཕང་སྙིགས་དུས་ཀྱི་ཚེ་ཐུང་གཅིག་གི་ནང་དུ་བསྟེར་ཐུབ་

པའི་མྱུར་ལམ་ཁྱད་པར་ཅན་ཞིག་ཡིན་པར་གསུང་བཞིན་ཞལ་གྱིས་བཞེས༑ ཞིབ་ཏུ་བརྟགས་

ན་རྡོ་རྗེ་ཐེག་པ་ནི་ཐེག་པ་ཆེན་པོ་ལས་ལོགས་སུ་ཡོད་པའི་ཐེག་པ་གསུམ་པ་ཞིག་མིན་ཏེ། ཐེག་

པ་ཆེན་པོ་ལ་ནང་གསེས་ཕར་ཕྱིན་ཐེག་པ་དང་སྔགས་ཀྱི་ཐེག་པ་གཉིས་སུ་འབྱེད་པས། གསང་

སྔགས་རྡོ་རྗེ་ཐེག་པ་ནི་ཐེག་པ་ཆེན་པོའ་ིཁོངས་སུ་གཏོགས་པར་ཤེས་དགོས་པ་མ་ཟད། བོད་

རྒྱུད་ནང་བསྟན་གྱི་ཆོས་བརྒྱུད་མཐའ་དག་མདོ་སྔགས་ཟུང་འབྲེལ་གྱི་བསྟན་པར་གྱུར་ཡོད༑9 

དེ་ལྟ་བུའི་ནང་པའི་ཐེག་པའི་རྣམ་དབྱེ་དང་དེ་རྣམས་ཀྱི་ནང་ཕན་ཚུན་གྱི་འབྲེལ་བ་སོགས་ཀྱི་

སྐོར་ལ་གཞི་རྩའི་ལྟ་ཚུལ་གོང་དུ་སྨྲས་པ་དེ་དག་རྗེ་ཙོང་ཁ་པ་ཆེན་པོས་ཀྱང་བཞེད་དོ།།

9 དེང་རྒྱ་རིགས་ཀྱི་ཆོས་འཆད་པ་ཁག་གཅིག་གི་ཤུགས་རྐྱེན་ལས། ལྷོ་ཤར་ཨེ་ཤི་ཡའི་ས་ཁུལ་སིངྒ་པུར་དང་མ་ལེ་ཤི་ཡ་ལྟ་
བུར། སིངྒ་ལ་དང་ཐཻ་ལནྫ་སོགས་ཀྱི་བསྟན་པ་ལ་འཕགས་པ་གནས་བརྟན་པ་དང་། རྒྱ་ནག་གི་ནང་ཆོས་ལ་ཐེག་པ་ཆེན་པོ་
དང་། བོད་བརྒྱུད་ནང་བསྟན་ལ་རྡོ་རྗེ་ཐེག་པ་ཞེས་བསྙད་སྲོལ་འདུག་པ་ཅུང་དོན་ལ་མི་གནས་པར་མཐོང་༑



16 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

རྗེ་ཙོང་ཁ་པའི་སྐུ་དུས་ཀྱི་སྐབས་བོད་ཀྱི་ཆབ་སྲིད་ཀྱི་གནས་སྟངས།

དེ་ལྟར་བོད་བརྒྱུད་ནང་བསྟན་གྱི་ལོ་རྒྱུས་ལ་རགས་ཙམ་བརྟགས་ཏེ་དུས་རབས་བཅུ་བཞི་པར་

སོན་པ་ན། རྗེ་ཙོང་ཁ་པའི་དུས་སྐབས་སུ་སླེབས་པ་ཡིན་པས། ང་ཚོས་དུས་རབས་དེའི་ནང་

གི་བོད་ཀྱི་ཆབ་སྲིད་ཀྱི་གནས་བབས་ལ་ཅུང་ཞིབ་ཏུ་བསམ་གཞིག་བྱས་ན་དགེ་མཚན་ཡོད༑ 

དེ་ཡང་རྗེ་ཙོང་ཁ་པ་སྐུ་མ་བལྟམས་པའི་ལོ་གསུམ་གྱི་གོང་སྟེ་ཕྱི་ལོ་ ༡༣༥༤ ལོར། ཏའི་སི་ཏུ་

བྱང་ཆུབ་རྒྱལ་མཚན་(༡༣༠༢–༦༤)གྱིས་དབུས་གཙང་དུ་ཕག་གྲུའི་དབང་སྒྱུར་གྱི་སྲིད་ཀྱི་འགོ་

བཙུགས་ཡོད༑ ཁོང་གིས་དུས་རབས་བཅུ་གསུམ་པའི་སྨད་ནས་ཡོན་རྒྱལ་རབས་ཀྱི་རྒྱབ་སྐྱོར་

ལ་བརྟེན་ནས་བོད་ཀྱི་སྲིད་དབང་བཟུང་བའི་ས་སྐྱའི་དབང་སྒྱུར་ལ་གྱེན་ལོག་གནང་སྟེ་སྲིད་

དབང་འཕྲོག་ཅིང་། ཧོར་གྱི་ཁྲིམས་ལུགས་རྣམས་དོར་ཏེ་བོད་ཆོས་རྒྱལ་གོང་མའི་ལུགས་སྲོལ་

བཟང་པོ་དགེ་བ་བཅུས་གཞིར་བཟུང་བ་དེ་ཉིད་གཙོ་བོར་མཛད་དེ། ཞལ་ལྕེ་བཅོ་ལྔའི་སྒོ་ནས་

དྲང་བདེན་དང་ཆོས་མཐུན་གྱི་ཁྲིམས་གཏན་ལ་ཕབ༑ དེ་བཞིན་དུ་དབུས་གཙང་གི་ས་ཁུལ་

རྣམས་ལ་རྫོང་ཆེན་བཅུ་གསུམ་བརྩིགས་ཏེ་ས་གནས་སོ་སོའ་ིདབུ་ཁྲིད་དུ་རྫོང་དཔོན་བསྐོ་

བ་དང་། རྒྱལ་པོ་རང་ཉིད་ཚངས་སྤྱོད་རབ་བྱུང་གི་རྟེན་བཟུང་ཞིང་། འབྱུང་འགྱུར་གྱི་ཁྲི་པ་

བདམས་ཡུལ་རང་གི་སྤུན་མཆེད་ཚ་བོ་ཁག་གཅིག་ཀྱང་རབ་བྱུང་གི་སྡོམ་པ་བླངས་ཏེ་གཞུང་

ཆེན་མོའ་ིསློབ་གཉེར་བྱེད་དགོས་པར་མ་ཟད། གདན་ས་མཐིལ་གྱི་དབུ་བཞུགས་ཀྱང་གནང་

སྟེ་བླ་དཔོན་གཅིག་བསྒྲགས་ཀྱིས་ཆབ་སྲིད་དབང་སྒྱུར་བའི་ལམ་ལུགས་ཁྱད་པར་ཅན་ཞིག་

བཙུགས༑10 གདན་ས་མཐིལ་ནི་འགྲོ་མགོན་ཕག་མོ་གྲུ་པས་ ༡༡༥༨ ལོར་ཕྱག་བཏབ་ཅིང་། 

ཕག་གྲུ་སྡེ་སྲིད་དང་ཐུན་མོང་མ་ཡིན་པའི་འབྲེལ་པ་ཡོད་པའི་ཆོས་བརྒྱུད་ཕག་གྲུ་བཀའ་བརྒྱུད་

ཀྱི་གདན་ས་གཙོ་བོ་དེ་ཡིན་ལ། ཕག་གྲུ་བཀའ་བརྒྱུད་ཀྱི་བཤད་གྲྭ་རྩེད་ཐང་དགོན་པ་ནི།11 

ཏའི་སི་ཏུ་བྱང་ཆུབ་རྒྱལ་མཚན་གྱིས་ ༡༣༥༡ ལོར་ཕྱག་བཏབ་པ་ཞིག་ཡིན༑

ཕག་གྲུའི་སྲིད་རྒྱུན་ནང་ཁྲིར་དུས་ཡུན་རིང་ཤོས་བཞུགས་པའི་མི་དབང་གྲགས་པ་རྒྱལ་

མཚན་གྱི་དབང་སྒྱུར་དེ། ཕྱི་ལོ་ ༡༣༨༥–༡༤༣༢ བར་དུ་གནས་ཤིང་། དུས་སྐབས་དེ་ནི་རྗེ་ཙོང་

ཁ་པ་ཆེན་པོ་བོད་དུ་ཆོས་ལུགས་ཀྱི་མི་སྣ་ཆེ་གྲས་དང་མཁས་པའི་གཙུག་རྒྱན་དུ་གྱུར་པའི་

དུས་དང་མཉམ་དུ་ཁེལ་ཡོད༑ མི་དབང་དེ་དགུང་ལོ་གཞོན་དུས་སུ་རྗེ་ཙོང་ཁ་པ་དང་ཐོག་མར་

10 རྒྱལ་མཆོག་ལྔ་པའི་«དེབ་ཐེར་དཔྱིད་ཀྱི་རྒྱལ་མོར།» (ཤོག ༡༣༩) ཕག་གྲུའི་ཕོ་བྲང་སྣེ་གདོང་རྩེར་ཡོད་པ་ལ་རྒྱལ་སྒོ་ཕྱི་
ནང་གསུམ་ཡོད་ཅིང་། ནང་མ་ལ་ནག་ཆང་གཉིས་སྤྱོད་མི་རིགས་པ་དང་། སི་ཏུ་རང་ཉིད་ཆང་དང་ཕྱི་དྲོའ་ིཁ་ཟས་སྤོང་བའི་
རབ་བྱུང་གི་ཚུལ་ལ་གནས་པར་གསུངས༑ 

11 རྩེད་ཐང་གི་འབྲི་ཚུལ་ལ། རྩེས་ཐང་། རྩེ་ཐང་། རྩེད་ཐང་ཞེས་སྣ་ཚོགས་ཐོན་མོད། འདིར་ཏའི་སི་ཏུ་ཉིད་ཀྱི་«རླངས་ཀྱི་
པོ་ཏི་སྭེ་རུར་»བྱུང་བ་བཞིན་བྲིས་ཡོད༑



17ལེའུ་དང་པོ། སྔོན་འགྲོ་སྤྱི་བཤད་ཀྱི་སྐབས།

མཇལ་ཞིང་། དེ་དུས་རྗེ་ཙོང་ཁ་པ་ཉིད་ཀྱང་བཙུན་པ་གཞོན་ནུ་ཞིག་ཡིན་པའི་སྐབས་ཡིན༑ 

ཕྱིས་སུ་མི་དབང་གྲགས་པ་རྒྱལ་མཚན་ནི་རྗེ་ཙོང་ཁ་པའི་སྦྱིན་བདག་གཙོ་བོར་གྱུར་པར་མ་

ཟད། མི་དབང་གིས་རྗེ་ཙོང་ཁ་པའི་གསུང་ཆོས་ཆེ་གྲས་མང་པོ་ཞིག་གི་སྦྱིན་བདག་མཛད་པ་

དང་། ལྷག་པར་དུ་ཕྱི་ལོ་ ༡༤༠༩ ལོར་ལྷ་ལྡན་སྨོན་ལམ་ཆེན་མོ་དང་། དགའ་ལྡན་གྱི་དགོན་པ་

ཕྱག་འདེབས་པ་གཉིས་ཀྱི་ཐད་ལའང་རྒྱབ་སྐྱོར་དམིགས་བསལ་གནང་ཡོད༑ རྗེས་སུའང་ཕྱི་ལོ་ 

༡༤༡༦ ལོར་རྗེ་ཙོང་ཁ་པའི་སློབ་མ་འཇམ་དབྱངས་ཆོས་རྗེས་འབྲས་སྤུངས་དང་། ཕྱི་ལོ་ ༡༤༡༩ 

ལོར་བྱམས་ཆེན་ཆོས་རྗེས་སེ་ར་ཕྱག་འདེབས་པའི་སྐབས་སུའང་། མི་དབང་གྲགས་པ་རྒྱལ་

མཚན་གྱིས་མཐུན་འགྱུར་སོགས་རོགས་རམ་གནང་ཡོད༑ མདོར་ན་ཕག་གྲུ་སྡེ་སྲིད་དང་། ལྷག་

པར་དུ་དེའི་ཁྲི་རབས་ལྔ་པ་མི་དབང་གྲགས་པ་རྒྱལ་མཚན་གྱི་སྲིད་དབང་གི་འོག བོད་དབུས་

གཙང་ཁུལ་དུ་ཆབ་སྲིད་ཀྱི་གནས་སྟངས་ལྷིང་འཇགས་ཡུན་རིང་པོ་བྱུང་བ་དང་། མི་དབང་

རང་ཉིད་ཙམ་དུ་མ་ཟད་ཕག་གྲུའི་བློན་པོ་ཆེ་ཁག་དཔེར་ན་སྣེའུ་ནམ་མཁའ་བཟང་པོ་སོགས། 

དབང་ཤུགས་ཅན་གྱི་མི་སྣ་རྣམས་ནས་དད་མོས་དང་འབྲེལ་རྒྱབ་སྐྱོར་དང་དཔལ་འབྱོར་གྱི་

མཐུན་རྐྱེན་སྦྱར་བ་སོགས་ཀྱིས། རྗེ་ཙོང་ཁ་པ་ཆེན་པོའ་ིམཛད་པ་འཕྲིན་ལས་རྣམས་ཆེས་རྒྱས་

པའི་ཁོར་ཡུག་ཕུན་སུམ་ཚོགས་པ་ཞིག་བསྐྲུན་ཡོད་པའང་ཤེས་དགོས་པ་གནད་དུ་ཆེའོ།།

དེ་ལ་ནུབ་ཕྱོགས་པས་རྒྱལ་རབས་ལ་འགྲེལ་བརྗོད་བྱེད་པའི་ཚེ་ལྟ་ཚུལ་མི་འདྲ་བ་གཉིས་

ཤིག་ཡོད་པར་བཤད་ལ། གཅིག་ནི་”མི་ཆེན་པོའ་ིལྟ་ཚུལ་”ཞེས་པ་སྟེ། ཐོ་མས་ཁར་ལྱིལ་

(Thomas Carlyle) བྱ་བས། “འཛམ་གླིང་གི་ལོ་རྒྱུས་ནི་རླབས་ཆེན་གྱི་མི་ཡི་ལོ་རྒྱུས་ལས་

གཞན་དུ་མ་མཆིས།”12  ཞེས་སྨྲས་པ་ལྟར་དང་། གཉིས་པ་ནི་ཧེར་བེརྟ་སྤེན་སེར་(Herbert 

Spencer)གྱིས་སྨྲས་པའི་ཕྱོགས་ཏེ། དེའི་ལྟར་ན་དབུ་ཁྲིད་ཅིག་གི་མི་ཚེ་ལྟ་བུ་ཧ་ཅང་ཁྱད་དུ་

འཕགས་པ་ཞིག་ཡིན་སྲིད་མོད། དེ་མི་རླབས་ཆེན་གཅིག་བུའི་བྱུང་བའི་ངོས་ནས་ལྟ་བ་མིན་

པར་སྤྱི་ཚོགས་ཀྱི་གནས་སྟངས་ཤིག་གི་རྒྱབ་ལྗོངས་ཀྱི་ངོས་ནས་ངེས་པར་ལྟ་དགོས་ཏེ། དབུ་

ཁྲིད་བྱེ་བྲག་པ་ཞིག་ཇི་ཙམ་རླབས་ཆེ་ནའང་། རང་ཉིད་གང་ནས་བྱུང་བ་དང་གང་དུ་གནས་

པའི་སྤྱི་ཚོགས་དེ་དང་འབྲེལ་ཞིང་དེའི་འབྲས་བུ་ཞིག་ཏུ་ངོས་འཛིན་བྱེད་ཐུབ་ན། རྒྱལ་རབས་

ལོ་རྒྱུས་ཀྱི་གནད་རྣམས་ལེགས་པར་རྟོགས་ཐུབ་པར་བཤད༑ ལྟ་ཚུལ་དེ་གཉིས་དང་བསྟུན་ན། 

རང་ཅག་གི་སྲོལ་རྒྱུན་གྱི་ལོ་རྒྱུས་སྨྲ་བའི་ཡིག་ཆ་དཔེར་ན་རྗེ་ཙོང་ཁ་པ་ཆེན་པོའ་ིརྣམ་ཐར་

ལྟ་བུར་ཆ་བཞག་ན། ཕལ་ཆེར་ལྟ་ཚུལ་དང་པོའ་ིཕྱོགས་དང་མཐུན་པར་སྣང་སྟེ། དཔེར་ན་

12 “The history of  the world is but the biography of  great men.” New Dictionary of  Cultural 
Literacy. Third edition. Boston: Houghton Mifflin, 2002.



18 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

རྣམ་ཐར་གྱི་དཔེ་ཤིན་ཏུ་རྒྱས་པའི་ནང་དུའང། སྐབས་དེའི་དུས་ཀྱི་སྤྱི་ཚོགས་ཀྱི་རང་བཞིན་

དང་ཁྱད་ཆོས། དཔལ་འབྱོར་དང་འཚོ་ཐབས། དེ་བཞིན་དུ་ཆབ་སྲིད་ཀྱི་གནས་སྟངས་སོགས་

ལ་དམིགས་བསལ་འགྲེལ་བརྗོད་མི་ཐོན་པ་ནི་ལོ་རྒྱུས་ཀྱི་ཡིག་ཆ་རྣམས་འཇལ་བ་ཙམ་གྱིས་

དཔོག་ནུས༑ གང་ལྟར་ཡང་རྗེ་ཙོང་ཁ་པ་ཆེན་པོ་ལྟ་བུ་ནི་དངོས་འབྲེལ་ལོ་རྒྱུས་ཀྱི་ཐོག་ནས་

རླབས་ཆེན་གྱི་མི་སྣ་ཞིག་ཏུ་གྱུར་པར་བསྙོན་དུ་མེད་ལ། དེ་ལྟ་ནའང་ཁོང་གི་མཛད་རྗེས་མང་

པོ་ཞིག་སྤྱི་ཚོགས་ཀྱི་ཁོར་ཡུག་གི་ཆ་རྐྱེན་ལ་ལྟོས་ཏེ་ཤེས་དགོས་པའང་རྩོད་པ་མི་དགོས་སྙམ་

པས། རྣམ་ཐར་འདིར་ནི། ལམ་ལྷོང་འོང་གི་ཡོད་མིན་ལ་མ་ལྟོས་པར། གོང་དུ་ངོས་བཟུང་བའི་

ལྟ་ཕྱོགས་གཉིས་ཀའི་ལེགས་ཆ་བླངས་ཏེ་ལོ་རྒྱུས་རྩོམ་འབྲིའི་ལས་ལ་ཞུགས་པའི་ཁུལ་ཡིན༑

དུས་རབས་བཅོ་བརྒྱད་པའི་འགོར་ཕྱི་མི་རྣམ་དཔྱོད་ཅན་ཞིག་གིས་བོད་བརྒྱུད་ནང་བསྟན་དང་

རྗེ་ཙོང་ཁ་པ་ཆེན་པོ་ཇི་ལྟར་མཇལ་ཚུལ།

ཕྱི་ལོ་ ༡༧༡༦ ལོའ་ིཟླ་བ་ ༣ པའི་ཚེས་ ༡༨ ཉིན། ཨི་ཊ་ལིའི་ཇེ་སུའིཊ་(Jesuit)ཆོས་པ་ཨི་པྤོ་ལི་ཊོ་

ཌེ་སི་སེ་ཌི་རེ་(Ippolito Desideri)ཞེས་པ། རྒྱ་གར་ལྷོ་ཕྱོགས་ཀྱི་སར། པོར་ཆུ་གལ་(Portugal)

གྱི་མངའ་འོག་དུ་གནས་པའི་གྲོང་ཁྱེར་གོ་ཨ་(Goa)ནས་ཟླ་བ་གཅིག་གི་གོང་ནས་ཐོན་ཏེ་བོད་

ཀྱི་རྒྱལ་ས་ལྷ་སར་འབྱོར༑ ཁོ་པ་བོད་དུ་ཡོང་བའི་དམིགས་ཡུལ་ནི། བོད་པ་རྣམས་ཡེ་ཤུ་ཁེ་

ཐོ་ལིཁ་གི་ཆོས་ལུགས་སུ་བསྒྱུར་རྒྱུའི་ཆེད་དུ་ཡིན༑ བོད་དུ་འབྱོར་རྗེས་དུས་ཡུན་རིང་པོ་ཞིག་

མ་འགོར་བར་ཁོང་གིས་བོད་པ་ཚོར་གཏན་ཚིགས་དང་རིགས་པའི་གཞུང་ལུགས་ཚད་མཐོན་

པོ་ཞིག་ཡོད་པ་ཤེས་རྟོགས་བྱུང་བས། ཁོ་པའི་བསམ་བློར་བོད་པ་ཚོར་ཡེ་ཤུའི་འཕྲིན་བཟང་

རྣམས་མཐར་ཐུག་གི་བདེན་པ་ཡིན་ཤག་ཏུ་རྩིས་ནས་འཆད་ཁྲིད་བྱེད་པ་གཅིག་པུས་ཁུངས་

མི་འཁྱོལ་སྙམ་པ་བྱུང་༑ ཡེ་ཤུའི་ཆོས་སྤེལ་བ་དེས། ཅི་སྟེ་ཁ་བ་གངས་ཅན་གྱི་ལྗོངས་འདི་ཡེ་

ཤུ་ཆོས་ལུགས་སུ་ལེགས་པར་བསྒྱུར་དགོས་ན། ཐོག་མར་བོད་པ་ཚོས་ཚད་མར་བཟུང་ཞིང་

སྐྱབས་གནས་སུ་བརྩི་ཡུལ་ནང་པའི་ཆོས་ལུགས་ལ་གནོད་བྱེད་སྟོན་ཏེ་སུན་འབྱིན་བྱ་དགོས་

པ་གལ་ཆེ་བར་མཐོང་ཞིང་། དེའི་དོན་དུ་ཁོ་པས་ཐོག་མར་བོད་ཀྱི་སྐད་ཡིག་དང་ནང་པའི་ལྟ་

གྲུབ་ལ་བརྩོན་པ་ཆེན་པོས་སློབ་སྦྱོང་བྱས་ཡོད༑

ཌེ་སི་ཌེ་རེ་ནི་བློ་རིག་ཤིན་ཏུ་རྣོ་བས་ཁོ་པའི་སློབ་གཉེར་ལ་འཕེལ་རྒྱས་མྱུར་པོ་བྱུང་

ཞིང་། དབུས་ཀྱི་གདན་ས་ཆེན་པོ་གསུམ་གྱི་ཡ་གྱལ་སེ་རྭར་སློབ་གཉེར་གནང་བར་མ་ཟད། 

སྐབས་ཐོག་དེར་འཛམ་གླིང་ནང་དགོན་སྡེ་ཆེ་ཤོས་ཡིན་སྲིད་པའི་འབྲས་སྤུངས་སུའང་སློབ་



19ལེའུ་དང་པོ། སྔོན་འགྲོ་སྤྱི་བཤད་ཀྱི་སྐབས།

གཉེར་བ་དང་རྩོད་པ་བྱས་མྱོང་ཡོད༑ ཁོ་པས་རང་གི་རྩ་བའི་དམ་བཅའ་བོད་མི་རྣམས་ཡེ་ཤུ་

ཆོས་ལུགས་ལ་བསྒྱུར་བ་དེ་ནམ་ཡང་མ་དོར་མོད། བོད་པ་ཚོའི་རྣམ་དཔྱོད་དང་རིགས་ལམ་གྱི་

སྐོར་ལ་ཡིད་སྨོན་སྐྱེས་པའི་སྐོར་ཕྱིས་བརྩམས་བྲིས་ནང་བཀོད་ཡོད་པ་ནི། ཁོ་པས། 

བོད་པ་ཚོ་ནི་ལྷག་བསམ་རྣམ་དག་གིས་གཞན་ལ་རྣ་བ་གཏོད་དེ་ཉན་མཁན་ཞིག་

ཡིན་ནའང་། བླུན་པོ་ཆུ་སྣ་གར་འདྲེན་ལྟ་བུའི་ཡིད་ཆེས་ལམ་སེང་བྱེད་མཁན་གྱི་

གྲས་མ་རེད༑ ཁོང་ཚོ་ནི་ཡོད་ཚད་ལ་ལེགས་པར་བརྟགས་ཏེ་རིགས་པའི་ལམ་

ནས་དཔྱད་པ་དང་ཞིབ་ཏུ་གོ་བསྡུར་བྱེད་མཁན་ཞིག་ཡིན་ལ། ཁོང་ཚོས་གཞན་

གྱིས་བཀའ་བཏང་ནས་བཤད་པ་ལ་མི་སྨོན་པར། རྒྱུ་མཚན་གྱིས་ཁུངས་སྐྱེལ་

བྱས་ནས་ཡིད་ཆེས་འདྲེན་པ་ལ་མོས་ཀྱི་རེད༑13 

ཅེས་བྲིས་ཡོད། གང་ལྟར་ཡང་ཁོ་པས་བོད་པ་ཚོ་ཡེ་ཤུ་ཆོས་ལུགས་ལ་བསྒྱུར་བའི་ལས་ཁུར་དེ་

དཀའ་ཚེགས་ཅན་ཞིག་ཡིན་པ་དང་། དེའི་ཐོག་ཁོ་པ་རང་ཉིད་ནས་འབད་བརྩོན་ཇི་ཙམ་བྱ་

དགོས་ཡོད་མིན་རིམ་པས་གསལ་པོར་ཤེས་ཐུབ་པ་བྱུང་ཡོད་ལ། རིགས་པའི་ལམ་ནས་དཔྱད་

པ་བྱེད་པ་ནི་བོད་ཀྱི་ཆོས་དང་རིགས་པའི་གཞུང་ལུགས་ཀྱི་སྲོལ་རྒྱུན་གྱི་རྩ་བ་ཞིག་ཡིན་པ་

གསལ་པོར་མཐོང་བ་བྱུང་༑ དེ་ཡང་ཁོ་པས་གདན་ས་ཆེན་པོ་སེ་འབྲས་དགའ་གསུམ་དུ་གཞུང་

ཆེན་མོའ་ིསློབ་གཉེར་དང་། ཆོས་རྭར་མཚན་ཉིད་ཀྱི་རྩོད་པ། སྒོམ་སྒྲུབ་གྱི་ཉམས་ལེན་སོགས་

དར་ཞིང་རྒྱས་ཏེ་ཡོད་པ་དང་། བོད་པ་ཚོས་༸གོང་ས་ཏཱ་ལའི་བླ་མར་དད་པ་ཤིན་ཏུ་ཆེན་པོ་

ཇི་ལྟར་བྱེད་ཀྱི་ཡོད་པ་སོགས་ཀྱི་གནས་ཀྱང་རིམ་པས་ཤེས་རྟོགས་བྱུང་༑ དེའི་ཕྱིར་ཁོ་པས་ཡེ་

ཤུ་ཆོས་ལུགས་སྤེལ་མཁན་ཞིག་གི་ངོས་ནས་བརྟགས་ན། གལ་ཤིན་ཏུ་ཆེ་བའི་གནད་ནི། བོད་

པའི་ཆོས་པ་ཚོས་བོད་རིགས་རྣམས་ཆོས་ལུགས་གཞན་དུ་བསྒྱུར་བར་རྒོལ་བའི་གདོང་ལེན་

གྱི་ནུས་ཤུགས་ཀྱི་རྩ་བ་དེ། ཁོང་ཚོར་རང་ཉིད་ཀྱི་ལྟ་གྲུབ་ཀྱི་རྣམ་གཞག་ལ་གདེང་ཚོད་ཀྱི་འདུ་

ཤེས་བརྟན་པོ་ཞིག་ཡོད་པ་དེ་ཡིན་པར་རྟོགས་ཐུབ་པ་བྱུང་ཡོད༑

ཌེ་སི་ཌེ་རིས་དང་ཐོག་བོད་ཀྱི་སྐད་ཡིག་དང་བསྡུས་གྲྭའི་རིགས་ལམ་གཉིས་གཙོ་བོར་

སྦྱངས་ཤིང་། བོད་པ་ཚོའི་རང་གི་གྲུབ་མཐའི་གདེང་སྤོབས་ཀྱི་གསང་བ་དེ་རྟོལ་བའི་ཕྱིར། 

བོད་པ་ཤེས་ཡོན་ཅན་རྣམས་ནས་ཚད་ལྡན་དུ་ཆེས་བརྩི་བཀུར་བགྱིས་སའི་བསྟན་བཅོས་ཞིག་

ཀྱང་འཚོལ་དགོས་པར་ཤེས་ཏེ། རིང་མིན་ཁོ་པས་དེ་ལྟ་བུའི་གཞུང་ཞིག་རྙེད་སྙམ་པའི་སྤོབས་

པ་སྐྱེས༑  ཁོ་པའི་བསམ་པར་ཅི་སྟེ་བོད་ཀྱི་མཁས་པ་དག་གིས་གཙུག་ཏུ་བཀུར་བའི་བསྟན་

13 «བོད་ལ་ཡི་ཤུའི་ཆོས་སྤེལ་མཁན་ཚོའི་ལག་དེབ།» ཤོག ༦༣༨ (Mission to Tibet; translated by Michael J 
Sweet, 638)



20 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བཅོས་ཆེས་བླ་ན་མེད་པ་དེ་སུན་ཕྱུང་ཐུབ་ན། བོད་བརྒྱུད་ནང་བསྟན་གྱི་ཀ་བ་གཙོ་བོ་ཞིག་གི་

རྨང་རྡོ་བཤིག་པ་ལྟ་བུར་འགྱུར་གྱི་རེད་སྙམ་ཡོད༑ ཁོ་པས་གཞུང་དེ་གང་ལ་ངོས་འཛིན་ཡོད་

ཅེ་ན། རྗེ་ཙོང་ཁ་པ་ཆེན་པོའ་ི«བྱང་ཆུབ་ལམ་རིམ་ཆེན་མོར་»བཟུང་ཡོད༑ 

ཌེ་སི་ཌེ་རིས་ལམ་རིམ་ཆེན་མོར་སློབ་གཉེར་ཞིབ་མོར་བྱས་ཤིང་། ལམ་རིམ་ཆེན་མོའ་ི

ས་བཅད་ཡོངས་རྫོགས་བཤུས་ཏེ་དེ་གཞིར་བྱས་ནས་དོན་གནད་མང་པོའ་ིསྐོར་ལ་ཟིན་བྲིས་

རྒྱས་པར་བཏབ་པར་མ་ཟད། ལམ་རིམ་ཆེན་མོར་དྲངས་པའི་མདོ་ལུང་རྣམས་ལས། དམིགས་

བསལ་ལས་འབྲས་ཀྱི་ཐད་ཀྱི་ལུང་བཀའ་འགྱུར་དུ་བཞུགས་པ་རྣམས་མདོ་རང་ལ་ཕར་བསྡུར་

ཏེ་ཞིབ་ཏུ་བཀླགས་ཏེ་ཟིན་བྲིས་བཏབ་པ་སོགས་བྱས༑14 དེ་བཞིན་ཁོ་པས་ལམ་རིམ་ཆེན་

མོ་ནི་“བཀའ་འགྱུར་པོ་ཏི་བརྒྱ་དང་བཅོ་ལྔའི་ཀུན་བཏུས་ཆེན་པོ་ཤིག”ཡིན་པ་དང་། རྗེ་ཙོང་

ཁ་པས་“བོད་བརྒྱུད་ནང་བསྟན་གྱི་གྲུབ་མཐའ་འདིའི་ལྟ་བའི་གནད་རྣམས་དང་། ཁོང་ཚོའི་

ཕྱིན་ཅི་ལོག་གི་འདོད་ཚུལ་ཚང་མ་ཁ་གསལ་གོ་བདེའི་རྣམ་པར་གོང་འོག་ཤིན་ཏུ་ལེགས་པར་

བསྒྲིགས་ཡོད་པ་དང་། ཁྱད་པར་དུ་སྟོང་པ་ཉིད་ཅེས་པའི་མགོ་རྙོག་ཅན་གྱི་ལྟ་བ་དེ་མདོར་

བསྡུས་ཏེ་བསྟན་ཡོད༑”15 ཅེས་ཀྱང་བྲིས་ཡོད། ཕྱིས་སུ་ཡང་ཁོ་པས་«བོད་ལ་ཡེ་ཤུའི་ཆོས་སྤེལ་

མཁན་ཚོའི་ལག་དེབ་»ཅེས་པ་ཞིག་བརྩམས་ཏེ། དེའི་ནང་བོད་ཀྱི་ཡུལ་དུ་ཡེ་ཤུའི་ཆོས་སྤེལ་

བར་འདོད་པ་རྣམས་རྗེ་ཙོང་ཁ་པའི་ལམ་རིམ་ཆེན་མོའ་ིདཔེ་ཆ་ཤིག་ངེས་པར་དུ་ལག་ཏུ་སོན་

པ་བྱ་དགོས་ཞེས་བཤད་ཡོད་ལ། དེ་ལྟ་བུའི་ལམ་རིམ་ཆེན་མོའ་ིབཤད་པ་ནི། “ལྷུག་པོ་དང་། 

བསྔགས་འོས་པ། ཁ་གསལ་བ། བརྗིད་ཆགས་པ། དོན་ཕྲ་བ། སྤྱང་གྲུང་ལྡན་པ། གོ་རིམ་འགྲིག་

པོ། མདོར་ན་གྲུབ་མཐའ་འདི་དང་འབྲེལ་བའི་དོན་ཐམས་ཅད་ཀྱི་ཀུན་བཏུས་ཆེས་ཡང་དག་པ་

ཞིག་རེད།”16 ཅེས་བྲིས་ཡོད༑

ཌེ་སི་ཌེ་རིས་མཐར་ཁོ་པའི་འཆར་གཞི་ལྟར་གྱི་«ལམ་རིམ་ཆེན་མོའ་ི»དགག་ཡིག་རྒྱས་

པ་ཞིག་བརྩམས་ཡོད་ནའང་། ཁོང་གི་བརྩམས་ཆོས་དེ་ཁེ་ཐོ་ལིཁ་ཡེ་ཤུའི་སྒྲིག་ཚུགས་ནང་

གསེས་ཆོས་སྡེ་གཉིས་ཀྱི་དབར་དབང་ཆ་རྩོད་རེས་ཀྱི་འཐབ་རྩོད་ཀྱི་ཁོངས་སུ་ཚུད་པས་ཁྱབ་

སྤེལ་སོགས་གང་ཡང་མ་བྱུང་བར་ལུས༑ གང་ལྟར་ཡང་ཕྱི་ལོ་ ༡༧༣༢ ལོར། ཝ་ཊི་ཁན་(Vatican)

གྱི་ཡེ་ཤུ་ཆོས་ཁྱབ་སྤེལ་ཚོགས་ཆུང་གིས། བོད་ལ་ཡེ་ཤུ་ཆོས་ལུགས་སྤེལ་བའི་དབང་ཆ་དེ་ཁ་པུ་

14 ཌེ་སི་ཌེ་རིའི་བསྡུས་ར་སྦྱོང་བའི་སྐབས་ཀྱི་ཟིན་བྲིས་དང་། «ལམ་རིམ་ཆེན་མོའ་ི»ས་བཅད་དང་། མདོ་ལུང་དྲངས་པ་
ལས་བརྩམས་པའི་ཟིན་བྲིས་ཁག་རྣམས། དེང་ཨི་ཊ་ལི་རོམ་དུ་ཡོད་པའི་ཇེ་སུཨིཊ་དཔེ་མཛོད་ནང་། དཔེ་ཐོ། ARSI Goa 
74 ཞེས་པའི་ཁོངས་མཇལ་དུ་ཡོད༑

15 «བོད་ལ་ཡི་ཤུའི་ཆོས་སྤེལ་མཁན་ཚོའི་ལག་དེབ།» ཤོག ༡༩༤

16   «བོད་ལ་ཡི་ཤུའི་ཆོས་སྤེལ་མཁན་ཚོའི་ལག་དེབ།» ཤོག ༦༣༨



21ལེའུ་དང་པོ། སྔོན་འགྲོ་སྤྱི་བཤད་ཀྱི་སྐབས།

ཆིན་(Capuchin)ཆོས་སྡེ་ལ་སྩལ་ཅིང་། ཇེ་སུ་ཨིཊ་(Jesuit)ཀྱིས་ཕྱི་ཡུལ་དུ་ཆོས་ཁྱབ་སྤེལ་གྱི་

ལས་འགུལ་ཁོངས་བྲིས་པའི་རྩོམ་ཡིག་གང་ཡང་དཔར་སྐྲུན་བྱ་མི་ཆོག་པར་བཟོས་པ་རེད༑ 

དེར་བརྟེན་ཌེ་སི་ཌེ་རི་ནས་བོད་ཡིག་ནང་བརྩམས་པའི་བསྟན་བཅོས་དཔེར་ན། «མགོ་སྐར་

གྱི་བླ་མ་ཨི་པོ་ལི་དོ་ཅེས་བྱ་བ་ཡིས་ཕུལ་བའི་བོད་ཀྱི་མཁས་པ་རྣམས་ལ་སྐྱེ་བ་སྔ་མ་དང་སྟོང་

པ་ཉིད་ཀྱི་སྐབས་ནས་ཞུ་བ་»ཞེས་པ། དབུ་ཆེན་ལག་བྲིས་མ་དེང་རབས་ཀྱི་དེབ་གཟུགས་ཤོག་

བུ་ཆེ་གྲས་ཡིག་ཕྲེང་སོ་ལྔ་ཅན་ཤོག་གྲངས་ ༢༣༢ ཅན་རྩོམ་འཕྲོར་ལུས་པ་ཤིན་ཏུ་རྒྱས་པ་དེ་

དང་། «ཀེ་རེ་སྟེ་ཨེན་གྱི་ཆོས་ལུགས་ཀྱི་སྙིང་པོ་»ཞེས་པ་དཔེ་ཐུང་གི་གཟུགས་སུ་བཀོད་པའི་

དབུ་ཆེན་ལག་བྲིས་མ་ཤོག་གྲངས་ལྔ་བཅུ་ཅན།17  གཞན་ཡང་བོད་ཡིག་ནང་བརྩམས་པའི་

ཡིག་རིགས་གཞན་གཉིས་བཅས་བསྟན་བཅོས་བཞི་ཡོད་པ་རྣམས། རོམ་(Rome)གྲོང་ཁྱེར་

གྱི་ཇེ་སུ་ཨི་ཊའི་ཚོགས་པའི་ཡིག་ཚང་དུ་ཐལ་རྡུལ་གྱིས་གཡོགས་ཏེ་མི་ལོ་ཉི་བརྒྱ་ལྷག་ཙམ་ལྟ་

མཁན་མེད་པར་ལུས་ཏེ་གནས༑ དེ་ལྟ་ནའང་ཌེ་སི་ཌེ་རི་མཆོག་ཡུ་རོབ་ཏུ་ཕྱིར་ལོག་ཟིན་རྗེས། 

ཁོ་པས་རྗེ་ཙོང་ཁ་པ་ཆེན་པོའ་ི«བྱང་ཆུབ་ལམ་རིམ་ཆེན་མོ་»ཨི་ཊ་ལིའི་སྐད་ཡིག་ཏུ་བསྒྱུར་

བས། དེ་ནི་བོད་ཀྱི་བསྟན་བཅོས་ཆེན་མོ་ཞིག་ནུབ་ཕྱོགས་ཀྱི་སྐད་ཡིག་ཅིག་ཏུ་ཕབ་བསྒྱུར་

བྱས་པ་ཆེས་ཐོག་མར་གྱུར་ཡོད་མོད། འགྱུར་གྱི་དཔེ་དེ་ཡང་ཁོ་པའི་བོད་ཡིག་གི་བརྩམས་

ཆོས་ལྟར་མི་རབས་མང་པོའ་ིརིང་དོ་སྣང་དམིགས་བསལ་མ་བྱུང་བར་ཐལ་རྡུལ་བསགས་ཏེ་

དཔེ་མཛོད་ཁང་དུ་ལུས་པ་རེད༑ མདོར་བསྡུས་ཏེ་བརྗོད་ན། ཌེ་སི་ཌེ་རིས་«ལམ་རིམ་ཆེན་

མོར་»དམིགས་བསལ་སློབ་སྦྱོང་བྱས་ཏེ། ཡེ་ཤུའི་ལྟ་ཕྱོགས་ནས་བོད་བརྒྱུད་ནང་བསྟན་འགོག་

པའི་སྐབས་སུ། «ལམ་རིམ་ཆེན་མོ་»དེ་ནང་ཆོས་ཀྱི་སྡོམ་ཆེན་པོར་བལྟས་ཏེ་འགོག་པའི་རྩོལ་

བ་བྱས་པ་འདིས་གང་དཔོག་ནུས་ཞེ་ན། སྤྱི་ལོའ་ིདུས་རབས་བཅོ་བརྒྱད་པའི་དབུར་རྗེ་ཙོང་ཁ་

པ་ཆེན་པོ་དང་ཁོང་གི་མཛད་རྗེས་ལ་རྣམ་དཔྱོད་ཅན་གྱི་ཕྱི་མི་ཞིག་གིས་ལྟ་ཚུལ་ཇི་འདྲ་ཞིག་

བྱུང་བ་ཤིན་ཏུ་གསལ་པོར་མཚོན་ནུས་པ་སྨྲོས་མི་དགོས༑ དེ་ནི་དུས་སྐབས་དེའི་ནང་བོད་ཀྱི་

ནང་ཆོས་མཁས་པ་ཡེ་ཤུ་ཁེ་ཐོ་ལིཁ་གི་ལྟ་གྲུབ་ཀྱི་འདོད་ཚུལ་ལེགས་པར་རྟོགས་འདོད་པ་ཞིག་

གིས། དང་ཐོག་ཐོ་མས་ཨ་ཀུཨི་ནས་(Thomas Aquinas)ཀྱི་བསྟན་བཅོས་ཆེན་མོ་«ཆོས་ཀྱི་

ལྟ་གྲུབ་ཀུན་བཏུས་» (Summa Theologica)ཞེས་པ་དེ་བདམས་ཏེ་སློབ་སྦྱོང་བྱེད་པ་ལྟ་བུ་རེད༑

17 ཨ་རི་བོད་རིག་པ་དང་ནང་དོན་རིག་པའི་མཁས་པ་ཌོ་ནལྜ་ལོ་པེཛ་དང་ཁོ་བོ་གཉིས་ནས་ཌེ་སི་ཌེ་རིའི་བསྟན་བཅོས་ཆུང་
བ་དེ་ཆ་ཚང་དང་། བསྟན་བཅོས་ཆེ་བའི་ཆ་ཤས་ཁག་གཅིག་ཨིན་སྐད་དུ་ཕབ་སྟེ། «ཇེ་སུ་ཨིཌ་ཞིག་གིས་བོད་ཀྱི་བླ་སྲོག་སྐྱོབ་
པར་འབད་པ་མ་རིག་མུན་སེལ་»ཞེས་པ། ཨ་རི་ཧར་ཝརྜ་མཐོ་སློབ་དཔེ་སྐྲུན་ཁང་ནས་དཔར་དུ་བཏབ་པའི་ནང་བཀོད་ཡོད༑ 
(Dispelling Darkness: A Jesuit’s Quest for the Soul of  Tibet; Cambridge: Harvard University Press, 
2017)



22 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དེ་ལྟར་རྗེ་ཙོང་ཁ་པ་ཆེན་པོའ་ིརྣམ་ཐར་གྱི་རྒྱབ་ལྗོངས་ཀྱི་ཚུལ་དུ། བོད་དུ་ནང་ཆོས་ཇི་

ལྟར་དར་བའི་ལོ་རྒྱུས་ཀྱི་རིམ་པ་མདོ་ཙམ་དང་། རྗེ་ཙོང་ཁ་པ་མ་བྱོན་གོང་གི་བོད་ཀྱི་མཁས་

པ་སྔ་མ་རྣམས་ནས་འཕགས་ཡུལ་ནས་གདན་དྲངས་པའི་ནང་པའི་བཀའ་དང་བསྟན་བཅོས་

རྣམས། རིམ་པས་བཀའ་འགྱུར་དང་བསྟན་འགྱུར་གཉིས་སུ་བསྒྲིགས་ཏེ་གཏན་ལ་ཕབ་པའི་

སྐོར་དང་། དུས་རབས་བཅོ་བརྒྱད་པའི་དབུར་བོད་དུ་འབྱོར་བའི་ཕྱི་མི་ཡེ་ཤུའི་ལྟ་གྲུབ་སྨྲ་

བ་གྲགས་ཅན་ཞིག་གིས་བོད་བརྒྱུད་ནང་བསྟན་དང་རྗེ་ཙོང་ཁ་པར་མཐོང་ཚུལ་ཅི་བྱུང་བ་

སོགས། རྣམ་ཐར་གྱི་གཞུང་གི་སྔོན་འགྲོའ་ིསྤྱི་བཤད་ཀྱི་ཚུལ་དུ་ཅུང་རྒྱས་ཙམ་ཞིག་བཤད་ཟིན་

ཏེ། ད་ནི་གཞུང་འདིའི་བརྗོད་བྱ་དངོས་གཞི་རྗེ་ཙོང་ཁ་པ་ཆེན་པོའ་ིརྣམ་ཐར་དངོས་བཤད་པ་

ལ་འཇུག་པར་བྱའོ། །སྨྲས་པ།

         སྙིགས་དུས་མི་རྣམས་ཕལ་པའི་ཆོས་མིན་མཐོང་དཀའ་བས།།

         བདག་བློ་བྱིས་པས་འཕགས་པའི་ཆོས་ལྟ་ག་ལ་ཞིག།

         དེ་ལྟ་ན་ཡང་དད་པའི་སོར་མོས་བསྐུལ་བ་ལས།།

        རྒྱལ་བ་དགྱེས་པའི་མཆོད་པའི་ཚིག་ཕྲེང་སྒྲིག་ལ་སྤྲོ།།

ཞེས་བྱ་བ་ནི་བར་སྐབས་ཀྱི་ཚིགས་སུ་བཅད་པའོ།།

--------------



ལེའུ་གཉིས་པ།
སྐུ་བལྟམས་པ་དང་གཞོན་ནུའི་སྐབས།

༈ རྗེ་ཙོང་ཁ་པ་ཆེན་པོ་ནི། རབ་བྱུང་དྲུག་པའི་མེ་བྱའི་ཟླ་བ་བཅུ་པ། ཡང་ལོ་རྩིས་སྲོལ་གཞན་

གྱི་དབང་དུ་བྱས་ཏེ་བཤད་ན། བོད་ཀྱི་རྒྱལ་པོ་ཐོག་མ་གཉའ་ཁྲི་བཙན་པོ་ཁྲིར་ཕེབས་པ་ནས་

རྩིས་པའི་བོད་རྒྱལ་ལོ་ ༡༤༨༤ ལོར་སྐུ་བལྟམས་ཤིང་། ཕྱི་ལུགས་ནུབ་ཕྱོགས་རོམ་གྱི་ལོ་ཐོ་ལྟར་

བྱས་ན། རྗེ་ཙོང་ཁ་པའི་འཁྲུངས་ཚེས་དེ་ཕྱི་ལོ་ ༡༣༥༧ ལོ་སྟེ། ལོ་དེའི་བོད་ཟླ་བཅུ་པའི་ནང་དུ་

ཁེལ་ཡོད།18 

དེ ་ཡང་རྗེ ་ཉིད་ཀྱི ་སློབ་མ་སྔ་གྲས་སུ་གཏོགས་པ་རྟོགས་ལྡན་འཇམ་དཔལ་རྒྱ་

མཚོས(༡༣༥༦–༡༤༢༨)མཛད་པའི་རྣམ་ཐར་«ལེགས་བཤད་ཀུན་འདུས་»སུ་བྱུང་བ་ལྟར་ན། 

རྗེ་ཙོང་ཁ་པ་ནི་སྟོན་དུས་ཀྱི་ནམ་གྱི་སྨད་ཆར་སྤྲིན་དང་བྲལ་བའི་གནམ་དྭངས་མ་ཞིག་ལ་ཐོ་

རངས་སྐར་ཆེན་དཀར་འཚེར་རེ་ཤར་བ་དང་སྟབས་གཅིག་ཏུ་སྐུ་བལྟམས༑ དེ་དུས་འཕགས་

ཡུལ་བྷང་གྷ་ལར་འཁྲུངས་ཤིང་སྐུ་ཚེ་མཐའ་མ་བོད་དུ་སྐྱེལ་གནང་བའི་ཇོ་བོ་རྗེ་དཔལ་ལྡན་ཨ་

ཏི་ཤ་དགོངས་པ་མྱ་ངན་ལས་འདས་ནས་ལོ་ངོ་སུམ་བརྒྱ་དང་གཉིས་ཡས་མས་ཤིག་སོང་ཡོད༑ 

(ཇོ་བོ་རྗེས་བོད་ས་མཐོར་བསྐྱངས་པའི་ཆོས་ཕྱོགས་ཀྱི་མཛད་པ་རྣམས་ཀྱིས། སྐབས་འདིར་

སྟེ་ཕྱི་ལོ་ ༡༣༥༧ ལོར་མདོ་སྨད་ཙོང་ཁར་འཁྲུངས་པའི་བྱིས་པ་དེའི་མི་ཚེ་དང་བྱ་སྤྱོད་ལ་སྐུལ་

འདེད་དང་ཤུགས་རྐྱེན་ཆེན་པོ་ཐེབས་རྒྱུ་རེད༑) ད་དུང་ཕྱི་ལོ་ ༡༣༥༧ ལོ་དེ་རྒྱ་ནག་ཡོན་རྒྱལ་

རབས་ཀྱི་སོག་རིགས་རྒྱལ་པོ་ཐོ་གན་ཐི་མུར་གྱིས་སྲིད་དབང་བླངས་ནས་མི་ལོ་བཅུ་བདུན་

འཁོར་བའི་ལོའང་ཡིན་པ་དང་། ཡོན་རྒྱལ་རབས་ཀྱི་མཐའ་མར་གྱུར་པའི་ཐོ་གན་ཐི་མུར་གྱི་

སྲིད་དབང་དེ་ནི། ཕྱི་ལོ་ ༡༣༦༨ ལོར་མཇུག་བསྒྲིལ་ནས། དེ་རྗེས་རྒྱ་ནག་ཏུ་ཧན་མི་རིགས་ཀྱིས་

སྣེ་ཁྲིད་པའི་མིང་རྒྱལ་རབས་འགོ་བརྩམས་པ་འབྱུང་བར་འགྱུར༑

རྗེ་ཙོང་ཁ་པ་ནི། མདོ་སྨད་ཙོང་ཁའི་ཡུལ་དུ་སྐུ་བལྟམས་པར་བརྟེན། འཁྲུངས་ཡུལ་གྱི་

18 རྣམ་ཐར་གྱི་ཡིག་ཆ་རྣམས་སུ་རྗེཙོང་ཁ་པའི་འཁྲུངས་ལོ་རབ་བྱུང་དྲུག་པའི་མེ་བྱ། ཕྱི་ལོ ༡༣༥༧ དང་། ཟླ་བ་དེ་བོད་ཟླ་
བཅུ་པ་ཡིན་པར་ཞལ་མཐུན་མོད། ཚེས་གང་ཡིན་ལ་བཞེད་པ་མི་འདྲ་བ་ཡོད་སྣང་སྟེ། དཔེར་ན་རྒྱལ་དབང་ཆོས་རྗེའི་རྣམ་
ཐར་ཆེན་མོར་ཚེས་ཉེར་ལྔར་སྐུ་བལྟམས་པར་བཤད་ཅིང་། མཁར་ནག་ལོ་ཙཱ་བའི་«དགེ་ལྡན་ཆོས་འབྱུང་མཁས་པ་དགའ་
བྱེད་»དང་། དེ་བཞིན་དུ་ཕྱིས་ཀྱི་མཁས་པ་ཨ་ལག་ཚེ་ཏན་ཞབས་དྲུང་གཉིས་ཀྱིས་ནི་ཚེས་བཅུར་འཁྲུངས་པར་བཞེད༑ རྣམ་
ཐར་གསར་བསྒྲིགས་འདི་ནང་རང་རེའི་རབ་ལོ་རྣམས་ཕྱི་ལོར་སྒྱུར་བའི་ཁུངས་གཏུགས་ས་ནི། ཕྱིས་མི་དུས་འཁོར་དང་ལོ་
ཐོ་དང་ལེགས་སྦྱར་གསུམ་ལ་མཁས་པ་ཨེཌ་ཝརྜ་ཧེ་ནྣིང་(Edward Henning)གིས་གཏན་འབེབས་བྱས་པ་དེར་གཞི་
བཅོལ་ཡོད༑ བོད་ཀྱི་རབ་ལོ་ཕྱི་ལོར་སྒྱུར་བའི་གནས་འདི་དཀའ་རྙོག་ཅན་ཞིག་ཡིན་པ་དང་དེ་ལའང་ལངས་ཕྱོགས་མི་འདྲ་
བ་སོགས་ཡོད་པའི་སྐོར། རྡ་ས་སྨན་རྩིས་ཁང་གི་རྩིས་ཀྱི་སློབ་དཔོན་བསྟན་འཛིན་བློ་ལྡན་ལགས་ནས་གསུངས་པ་དང་། ཁོ་
བོས་རྣམ་ཐར་འདིར་ལོ་ཕན་ཚུན་བསྒྱུར་བ་རྣམས་འཐད་མིན་རྟོག་ཞིབ་ཀྱང་ཁོང་ནས་གནང་བར་ཐུགས་རྗེ་ཆེ་ཞུ་རྒྱུ༑



24 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མིང་གིས་ཁོང་ལ་ཙོང་ཁ་པ་ཞེས་གྲགས་པ་བྱུང་༑ ཡུལ་དེ་ནི་བོད་བྱང་ཤར་ཕྱོགས་སུ་ཡོད་པའི་

མདོ་སྨད་དམ་ཨ་མདོའ་ིས་ཁོངས་སུ་གཏོགས་ལ། ཨ་མདོ་ནི་བོད་ཀྱི་ཡུལ་ལ་ཆོལ་ཁ་གསུམ་

དུ་ཕྱེ་བའི་ཡ་གྱལ་ཞིག་ཡིན་པ་དང་། ཆོལ་ཁ་གཞན་གཉིས་ནི། བོད་ཤར་ཕྱོགས་ཁུལ་དུ་ཡོད་

པའི་ཁམས་དང་། དབུས་དང་གཙང་དང་མངའ་རིས་བཅས་པའི་སྟོད། དེ་བཞིན་དུ་ལྷོ་བརྒྱུད་

བཅས་བསྡོམས་པའི་ས་ཁུལ་ལ་དབུས་གཙང་དུ་གྲགས་པ་དེ་གཉིས་རེད༑ ད་ལྟའི་ཆར་ཨ་

མདོའ་ིས་ཁུལ་ཕལ་ཆེ་བ་ནི། རྒྱ་ནག་སྤྱི་མཐུན་རྒྱལ་ཁབ་ཀྱི་མཚོ་སྔོན་ཞིང་ཆེན་གྱི་ཁོངས་སུ་

གཏོགས་ལ། ཆ་ཤས་ཆུང་ངུ་རེ་ཀན་སུའུ་ཞིང་ཆེན་དང་སི་ཁྲོན་གཉིས་ཀྱི་ནང་དུའང་ཚུད་དེ་

ཡོད༑ ཨ་མདོའ་ིས་ཁུལ་རྣམས་རྒྱ་ནག་ཞིང་ཆེན་མི་འདྲ་བའི་ཁོངས་སུ་བསྡུས་པའི་གནས་ཚུལ་

འདི་ནི་རྒྱ་ནག་ཆིང་གོང་མ་དང་གོ་མིན་ཏང་གིས་དབང་སྒྱུར་བྱས་པའི་སྐབས་སུ་བྱུང་བ་ཞིག་

རེད༑ ཨ་མདོའམ་མདོ་སྨད་ལ་ཚོ་ཁག་དང་ཡུལ་ལུང་མང་པོ་ཡོད་པར་མ་ཟད། རྙོག་འཛིངས་

ཆེ་བའི་ལོ་རྒྱུས་ཀྱང་རིང་པོ་ཞིག་ཡོད༑ དཔེར་ན་མདོ་སྨད་ཀྱི་ས་ཁུལ་ཙོང་ཁ་དང་འ་ཞ་དང་

སུམ་པ་སོགས་ནི། དུས་རབས་བདུན་པའི་སྐབས་སུ་ཆོས་རྒྱལ་སྲོང་བཙན་སྒམ་པོས་བོད་རྒྱལ་

ཁབ་ཆེན་པོའ་ིམངའ་ཁོངས་སུ་བསྡུས་ཤིང་། རྗེས་སུ་མགར་གྱི་མི་བརྒྱུད་ཀྱིས་ཀྱང་དབང་སྒྱུར་

བྱས་ཡོད་ལ། མགར་གྱི་མི་རྒྱུད་དེ་རྣམས་ནི་སྲོང་བཙན་སྒམ་པོའ་ིབློན་པོ་གྲགས་ཅན་མགར་

སྟོང་བཙན་ཞེས་པ་དེའི་བརྒྱུད་པ་ཡིན༑ དུས་རབས་དགུ་པའི་སྨད་ཀྱི་ཆར་བོད་སིལ་བུར་ཐོར་

བའི་རྗེས་སུའང་། མདོ་སྟོད་སྨད་གཉིས་ནི། ཆོས་དང་རིག་གཞུང་སྐད་ཡིག་སོགས་ཀྱི་སྒོ་ནས་

བོད་དབུས་གཙང་གི་ཆོལ་ཁ་དང་འབྲེལ་བ་རྒྱུན་མ་ཆད་པར་དམ་པོར་གནས་ཐུབ་པ་བྱུང་ཡོད༑ 

གང་ལྟར་ཡང་ཕྱི་ལོ་ ༡༣༥༧ ལོར་རྗེ་ཙོང་ཁ་པ་འཁྲུངས་དུས། བོད་དུ་ས་སྐྱའི་སྲིད་དབང་གི་

བརྒྱུད་ནས་སྐྱོང་བའི་སོག་པོའ་ིདབང་སྒྱུར་དེ་མཇུག་བསྡུས་ཟིན་པའི་སྐབས་དང་ཁེལ་ཞིང་། 

དེ་ཡང་ཏའི་སི་ཏུ་བྱང་ཆུབ་རྒྱལ་མཚན་གྱིས་ས་སྐྱའི་དབང་སྒྱུར་ལ་རྒོལ་ཏེ་འཐབ་པར་མཐར། 

ཕྱི་ལོ་ ༡༣༥༤ ལོར་རྒྱལ་ཁ་ཐོབ་ནས་བོད་དུ་ཕག་གྲུའི་དབང་སྒྱུར་འགོ་བཙུགས་པ་བྱུང་ཡོད༑ 

དེ་ལྟ་ན། རྗེ་ཙོང་ཁ་པའི་ཐུགས་སྲས་མཁས་གྲུབ་དགེ་ལེགས་དཔལ་བཟང་གིས། རྗེའི་འཁྲུངས་

ཡུལ་གྱི་སྐོར་བརྗོད་པ་ན། འདི་ལྟར།

བདག་ཉིད་ཆེན་པོ་འདི་ཐོག་མར་སྐུ་བལྟམས་པའི་མཛད་པ་གང་དུ་བསྟན་པའི་

ཡུལ་ནི། མདོ་ཁམས་སྨད་ཀྱི་སའི་ཆ། ཤར་ཙོང་ཁ་ཞེས་གྲགས་པ། སྔོན་དུས་ཁ་བ་

ཅན་པ་རྣམས་ཀྱི་རྗེ་བོ་ལྷ་བཙན་པོ་དག་གི་མངའ་རིས་ཀྱི་ཆབ་འོག་ཏུ་གཏོགས་

པའི་ཡུལ་གྱི་ལྗོངས་ལ། འདི་ཉིད་སའི་ཡོན་ཏན་ཕུལ་དུ་བྱུང་བར་རྒན་པོ་དག་གི་



25ལེའུ་གཉིས་པ། སྐུ་བལྟམས་པ་དང་གཞོན་ནུའི་སྐབས། 

བརྒྱུད་པའི་ཁ་ལས་སྒྲོག་པར་བྱེད་པ་དེ་ཉིད་དེ།19 

ཞེས་གསུངས༑ 

རྗེ་ཙོང་ཁ་པ་ནི། ཡབ་ཀླུ་འབུམ་དགེ་དང་ཡུམ་ཤིང་བཟའ་ཨ་ཆོས་གཉིས་ལ་བུ་མོ་གཅིག་

དང་བུ་ལྔ་སྟེ་ཕྲུ་གུ་དྲུག་སྐྱེས་པའི་བཞི་པ་དེ་ཡིན༑20 མ་ཡུམ་ནི་དབུལ་ཕོངས་ལ་བྱམས་བརྩེ་ཆེ་

ཞིང་། གཟུངས་སྔགས་མ་ཎི་ཡིག་དྲུག་འདོན་པ་དང་། ལྷ་ཁང་ལ་སྐོར་བ་བྱེད་པ་སོགས་ཆོས་

དད་ཆེ་བ། སེམས་ཀྱི་ངང་རྒྱུད་མཆོག་ཏུ་བཟང་བ་ཞིག་ཏུ་ཡོད་པ་ཡུལ་མི་རྣམས་ལ་གྲགས་པ་

དང་། མ་ཡུམ་གྱི་གདུང་རུས་ཤིང་ཡིན་ལ། ཡབ་ནི་ཡོངས་སུ་གྲགས་པའི་བོད་ཀྱི་གནའ་བོའ་ི

གདུང་རུས་མལ་གྱི་བརྒྱུད་པ་ཡིན༑ མལ་གྱི་མི་རྒྱུད་ཀྱི་ཁྲོད་དུ་སྔར་ནས་ཆོས་སྒོར་ཞུགས་ཏེ་

རབ་ཏུ་བྱུང་བའང་མང་དག་ཅིག་བྱོན་པར་བཤད་ཅིང་། རྗེ་ཙོང་ཁ་པ་སྐུ་བལྟམས་པའི་དུས་སུ་

མལ་གྱི་གདུང་བརྒྱུད་ཏུ་གཏོགས་པ་མི་གྲངས་སྟོང་ཕྲག་ལོངས་པར་ཡོད་སྣང་༑

རྗེ་ཙོང་ཁ་པ་སྐུ་བལྟམས་པའི་རྗེས་སུ་མི་རིང་བར། འཁྲུངས་ཡུལ་དང་ཐག་མི་རིང་བའི་

སར་ཆགས་པའི་བྱ་ཁྱུང་དགོན་པ་ནས་གྲྭ་པ་ཞིག་ཆེད་དུ་ཁྱིམ་དུ་འབྱོར་ཏེ་ཡབ་ཡུམ་གཉིས་

ལ་གསོལ་རས་དང་། ཁྱེའུ་ཆུང་ངུ་དེར་འབུལ་རྒྱུར་བདུད་རྩི་རིལ་བུ་བསྲེས་པའི་རིལ་བུ་དང་

བསྲུང་མདུད་བཅས་གནང་༑ གྲྭ་པ་དེ་ནི་བྱ་ཁྱུང་དགོན་པའི་དགོན་བདག་ཆོས་རྗེ་དོན་གྲུབ་

རིན་ཆེན་གྱི་ཉེ་གནས་ཤིག་ཡིན་ལ། གསོལ་རས་དེ་དག་གི་མཉམ་དུ། ཆོས་རྗེ་དོན་གྲུབ་རིན་

ཆེན་གྱིས་རྟེན་འབྲེལ་བསྒྲིག་པར་དགོངས་ཏེ།  གསང་སྔགས་རྡོ་རྗེ་ཐེག་པའི་ཡི་དམ་གྱི་ལྷ་གཙོ་

གྲས་རྡོ་རྗེ་འཇིགས་བྱེད་ཀྱི་ཞལ་ཐང་བྱིན་རླབས་ཅན་ཞིག་དང་། ད་དུང་བུ་ཆུང་འདི་ལ་གཅེས་

སྤྲས་དང་སྐྱོང་ལུགས་གང་འདྲ་བྱེད་དགོས་པའི་བཀའ་སློབ་ཀྱི་ཡི་གེ་བཅས་བསྐུར་གནང་བ་

འབྱོར༑21 ཆོས་རྗེས་རང་གི་ཉེ་གནས་བཏང་བ་དང་དེའི་བརྒྱུད་ནས་གསོལ་རས་གནང་བའི་

གནས་ཚུལ་དེས། ཡབ་ཡུམ་གཉིས་ཀྱི་བསམ་བློར། ཁོང་གཉིས་འཇིག་རྟེན་འདིར་བྱིས་པ་ཁྱད་

པར་ཅན་ཞིག་སྐྱེ་བའི་བརྒྱུད་ལམ་དུ་གྱུར་ཡོད་དམ་སྙམ་ཏེ་ཡོད་པ་དེ། ད་ཆ་དེ་བདེན་པ་ཡིན་

སྲིད་པའི་དན་རྟགས་ཐོབ་པ་ལྟ་བུའི་ཚོར་སྣང་བྱུང་ཡོད༑

རྒྱུ་མཚན་ནི། རྗེ་ཙོང་ཁ་པ་སྐུ་མ་བལྟམས་པའི་སྔ་ལོ་སྟེ། མེ་སྤྲེལ་གྱི་ལོ་མཇུག་ཏུ་ཡབ་ཀླུ་

19 «རྣམ་ཐར་དད་པའི་འཇུག་ངོགས།» ཤོག ༨༡

20 རྣམ་ཐར་གྱི་ཡིག་ཆ་མང་ཆེ་བས་རྗེའི་ཡབ་ཡུམ་གཉིས་ལ་སྲས་དྲུག་ཅེས་དང་། ལས་ཆེན་ཀུན་དགའ་རྒྱལ་མཚན་གྱིས་
«བཀའ་གདམས་ཆོས་འབྱུང་»དུ། (ཤོག ༦༧༤) སྲས་ལྔའམ་དྲུག་ཅེས་གསུངས་ཏེ། གཙུག་གཏོར་བྱམས། ཆེ་སོ། ཚེ་དབང་
རྒྱལ། ཀུན་དགའ་སྙིང་པོ་སྟེ་རྗེ་ཙོང་ཁ་པ། བློ་བརྟན་བཅས་མཚན་ལྔ་བཀོད་གནང་༑ འདིར་ནི་ཆ་ཧར་གྱི་«བདེ་ལེགས་ཀུན་
གྱི་འབྱུང་གནས་»སུ། (ཤོག ༣༤) “རྗེས། ཡུམ་དང་ཨ་ཅེ་གཉིས་ལ། རང་གི་ཤངས་མཚལ་གྱིས་ཕྱག་བྲིས་མཛད་པའི་རྗེའི་སྐུ་
བརྙན་རེ་རེ་དང་།” ཞེས་བྱུང་བའི་ཕྱོགས་རང་ལུགས་སུ་བྱས༑

21 «རྣམ་ཐར་ཟུར་འདེབས་ལེགས་བཤད་ཀུན་འདུས།» ཤོག ༡༡ 



26 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

འབུམ་དགེ་ལ་རྟགས་མཚན་ཆེ་བའི་རྨི་ལམ་ཞིག་བྱུང་ལ། དེའི་ནང་དུ་རྗེ་བཙུན་འཇམ་པའི་

དབྱངས་ཀྱི་གནས་རྒྱ་ནག་རི་བོ་རྩེ་ལྔ་ནས་འོངས་ཟེར་བའི་བཙུན་པ་མེ་ཏོག་གི་ཕྲེང་བ་དུ་མ་

སྦྲེལ་བའི་ཆོས་གོས་གྱོན་པ་ཞིག་རྨིས་ཤིང་། བཙུན་པ་དེས་ཆོས་ཀྱི་པོ་ཏི་ཞིག་ལག་ཏུ་ཁྱེར་ཏེ། 

“ང་ལ་གནས་ཤིག་གཡོར་རོགས་”ཞེས་བརྗོད་རྗེས། ཁང་ཐོག་ན་མཆོད་ཁང་ཞིག་ཡོད་པ་དེའི་

ནང་དུ་ཕྱིན་པའི་སྣང་བ་བྱུང་༑ ཡབ་ཀླུ་འབུམ་དགེས་རྒྱུན་དུ་འཇམ་དཔལ་མཚན་བརྗོད་ཞལ་

འདོན་དུ་མཛད་ཀྱི་ཡོད་ཙང་། ཁོ་པའི་བསམ་བློར་རང་ཉིད་འཇམ་པའི་ངབྱངས་ཀྱིས་བྱིན་

གྱིས་བརླབས་སོ་སྙམ༑ དེ་ནས་ཟླ་བ་འགའ་ཤས་ཀྱི་རྗེས་སུ། ཡུམ་ཤིང་བཟའ་ཨ་ཆོས་ཀྱི་མནལ་

ལམ་དུའང་། སྐྱ་སེར་ཕོ་མོ་མང་པོ་མཆོད་རྫས་རྒྱལ་མཚན་སོགས་དང་། རྔ་བོ་ཆེ་ལ་སོགས་པ་

རོལ་མོའ་ིབྱེ་བྲག་སྣ་ཚོགས་པ་ལག་ཏུ་བཟུང་སྟེ། སྤྱན་རས་གཟིགས་བྱོན་པ་ལ་བསུ་བ་བྱེད་

ཟེར་ཞིང་། སྤྲིན་གྱི་ཐད་དུ་གསེར་སྐུ་རི་ཙམ་ཞིག་ལ་ལྷའི་བུ་དང་བུ་མོས་བསྐོར་བ་ཞིག་ཡོད་པ་

རིམ་གྱིས་མར་བབས་ཏེ་རང་ལ་ཐིམ་པ་དང་། འཁོར་རྣམས་ཀྱིས་རང་ཉིད་ལ་བསྐོར་བ་བྱེད་

བཞིན་བཀྲ་ཤིས་པའི་ཚིགས་བཅད་བརྗོད་དེ་མཆོད་པ་བྱེད་པ་སོགས་རྨིས་པའི་མཚན་མ་ཁྱད་

པར་ཅན་བྱུང་ཡོད༑22  

རྗེས་སོར་ཡབ་ཡུམ་གཉིས་ནས་ཆོས་རྗེ་དོན་གྲུབ་རིན་ཆེན་མཇལ་བའི་སྐབས་སུ། ཁོང་

ལ། “ང་ཚོའི་ཁྱེའུ་དེ་སྐྱེས་མ་ཐག་ཏུ་ཉེ་གནས་བཏང་སྟེ་གསོལ་རས་རྣམས་བསྐུར་གནང་བའི་

རྒྱུ་མཚན་གང་ལགས།” ཞེས་བཀའ་འདྲི་ཞུས་པར། ཆོས་རྗེས་ལན་དུ། “ངས་རྡོ་རྗེ་འཇིགས་

བྱེད་ཡི་དམ་གྱི་གཙོ་བོར་བསྟེན་ཏེ་དེའི་རྣལ་འབྱོར་ལ་རྒྱུན་རིང་པོར་བརྩོན་བཞིན་ལ། ནུབ་

གཅིག་རྨི་ལམ་དུ་རྡོ་རྗེ་འཇིགས་བྱེད་ཀྱི་ཞལ་མཇལ་བའི་གསོལ་བ་འདེབས་པར་རྨིས་བྱུང་༑ 

དེ་དུས་ཡི་དམ་གྱིས་ཞལ་ཁྱེའུ་འདི་འཁྲུངས་པའི་ཕྱོགས་སུ་བསྟན་ཏེ་སང་ཕོད་ད་ཙམ་གྱི་དུས་

སུ་ང་ལུང་པ་འདིའི་མདའ་རུ་ཡོང་ངོ་། །དེ་བར་དུ་བདེ་བར་གྱིས་ཤིག”23 ཅེས་ཐོས་ཚུལ་ཡབ་

ཡུམ་གཉིས་ལ་གསུངས༑

ཡིག་ཆ་ཁག་ཅིག་ཏུ་བྱུང་བ་ལྟར་ན། ཡབ་ཀྱིས་རྗེ་བླ་མ་འཁྲུངས་དུས་ཀྱི་ཤ་ལྷག་ས་འོག་

ཏུ་སྦས་ཤིང་། ས་དེར་རིང་པོ་མ་འགོར་བར་ཙན་དན་དཀར་པོ་ཞིག་སྐྱེས་པ་དང་། ཡང་བཤད་

ཚུལ་གཞན་ཞིག་ལྟར་ན། འཁྲུངས་དུས་ཀྱི་ལྟེ་བ་བཅད་པའི་ཁྲག་ས་ལ་ལྷུང་བ་ལས་ཙན་དན་

22 རྟོགས་ལྡན་གྱི་«རྣམ་ཐར་ཟུར་འདེབས་»ནང་། (ཤོག ༩༧-༩༨) ཡབ་ཡུམ་གཉིས་ལ་མནལ་ལམ་ངོ་མཚར་ཅན་ཇི་ལྟར་
བྱུང་བ་རྣམས་ཆ་ཚང་ཞིང་གསལ་བར་འཁོད༑

23 གོང་མཚུངས། ཤོག ༩༨ 



27ལེའུ་གཉིས་པ། སྐུ་བལྟམས་པ་དང་གཞོན་ནུའི་སྐབས། 

གྱི་སྡོང་པོ་དེ་སྐྱེས་པར་བཤད༑24 གང་ལྟར་ཡང་ལྗོན་ཤིང་འདི་ནི་ཚོགས་ཤིང་ཆེན་མོ་ཞེས་

གྲགས་པའི་དད་མཆོད་ཀྱི་ཡུལ་བླ་ན་མེད་པ་ཞིག་ཏུ་གྱུར་ཅིང་། ལོ་མའི་སྟེང་དུ་སྐུ་བརྙན་དང་

བོད་ཡིག་གི་རྣམ་པ་ཅན་གྱི་གཟུགས་རིས་ཡོད་པར་གྲགས༑  ཕྱི་ལོ་ ༡༣༧༠ ཡི་ཡས་མས་ཞིག་

ཏུ། རྗེ་ཙོང་ཁ་པའི་ཡུམ་གྱིས་རང་གི་བུ་ཁྱད་དུ་འཕགས་པ་དེ་སྐྱེས་པའི་རྗེས་དྲན་དུ། རྗེ་བླ་མ་

འཁྲུངས་སའི་གནས་དེར་ལྷ་ཁང་ཆུང་ངུ་ཞིག་དང་མཆོད་རྟེན་ཞིག་བཞེངས༑ ད་ལྟའི་དུས་སུ་

ནི་རྗེ་ཙོང་ཁ་པ་འཁྲུངས་སའི་གནས་དེར་སྐུ་འབུམ་དགོན་པ་མཇལ་དུ་ཡོད་ལ། སྐུ་འབུམ་ཞེས་

པའི་མཚན་དེ་ནི་དེར་སྐྱེས་པའི་ཙན་དན་གྱི་ཤིང་དེའི་ལོ་མའི་སྟེང་གི་གཟུགས་རིས་ཁྱད་པར་

ཅན་དེ་དག་ལ་ལྟོས་ནས་ཐོགས་པ་ཞིག་རེད༑

ད་ལྟའི་སྐུ་འབུམ་དགོན་པ་ནི། ཕྱི་ལོ་ ༡༥༦༠ ལོར་རྗེ་བླ་མའི་འཁྲུངས་གནས་ཁྱད་པར་ཅན་

དེར། སྒོམ་པ་རིན་ཆེན་བརྩོན་འགྲུས་རྒྱལ་མཚན་གྱིས་དགོན་པ་ལུང་ཞེས་པའི་དབེན་དགོན་

ཆུང་ངུ་ཞིག་ཕྱག་བཏབ་པ་དེ་ལ་རྒྱ་སྐྱེད་བྱས་ཏེ་བྱུང་བ་ཞིག་ཡིན༑ དེ་ཡང་ཕྱི་ལོ་ ༡༥༧༧ ལོར། 

རྒྱལ་དབང་སྐུ་ཕྲེང་གསུམ་པ་བསོད་ནམས་རྒྱ་མཚོ་ཁྲི་ཤོར་རྒྱལ་མོའ་ིཉེ་འགྲམ་དུ་སོག་པོའ་ི

རྒྱལ་པོ་ཨལ་ཐན་ཁཱན་དང་མཇལ་འཕྲད་དུ་ཕེབས་པའི་ལམ་བར་ན་དགོན་པ་ལུང་དུ་ཞབས་

སོར་འཁོད་དེ། སྒོམ་པ་རིན་ཆེན་བརྩོན་འགྲུས་རྒྱལ་མཚན་ལ་གནས་དེར་དགོན་པ་ཆེ་ཙམ་

ཞིག་བཞེངས་ཐུབ་ན། དད་ལྡན་ཤིན་ཏུ་མང་པོར་རྗེ་ཙོང་ཁ་པ་ཆེན་པོ་གང་དུ་འཁྲུངས་པའི་

གནས་ལ་མཆོད་ཅིང་གསོལ་བ་འདེབས་པའི་སྐལ་བ་འཐོབ་ངེས་པར་བརྟེན། དགོན་པ་ཆེ་

ཙམ་ཞིག་བཞེངས་རྒྱུའི་བསྐུལ་མ་གནང་བ་ལྟར། ཕྱི་ལོ་ ༡༥༨༣ ལོར་དགོན་པ་གསར་བཞེངས་

དེ་ལེགས་པར་གྲུབ་ཅིང་། དེ་ནས་ཡར་རྩིས་པའི་ལོ་ངོ་ཆིག་སྟོང་བརྒྱད་བརྒྱའི་གོང་དུ། སྟོན་

པ་བཅོམ་ལྡན་འདས་གང་དུ་སངས་རྒྱས་པའི་གནས་མཆོག་རྡོ་རྗེ་གདན་དུ། ཆོས་རྒྱལ་མྱ་ངན་

མེད་ཀྱིས་བྱང་ཆུབ་ལྗོན་ཤིང་ཆེན་མོའ་ིམཐར་ལྕགས་རིའི་རྭ་བ་བསྐོར་བ་ཇི་བཞིན་དུ། རིན་

ཆེན་བརྩོན་འགྲུས་རྒྱལ་མཚན་གྱིས་ཀྱང་སྐུ་འབུམ་བྱམས་པ་གླིང་གི་ཚོགས་ཤིང་ཆེན་མོའ་ི

མཐར་ཡང་རྭ་བ་བསྐོར་བར་མཛད༑

དེང་སང་ལྗོན་ཤིང་ཁྱད་པར་ཅན་འདི་མཇལ་དུ་མེད་མོད། འོན་ཀྱང་ཡེ་ཤུ་ཁེ་ཐོ་ལིག་གི་

ཆོས་སྤེལ་མཁན་ཧུཁ་དང་ག་བེཊ་ (Huc and Gabet) ཟེར་བ་གཉིས། ཕྱི་ལོ་ ༡༨༤༠ ཡི་ནང་སྐུ་

འབུམ་དགོན་པར་སླེབས་ཏེ་ཡ་མཚན་ཅན་གྱི་ཤིང་དེ་དངོས་སུ་མཇལ་བའི་སྐོར་ཡི་གེར་བཀོད་

པ་ད་ལྟའང་དེབ་ནང་མཐོང་རྒྱུ་ཡོད༑ དེ་ཡང་ཁོང་གཉིས་ནས་སྐུ་འབུམ་དུ་མ་འབྱོར་གོང་ནས་

24 གསུང་ཚུལ་དང་པོ་དེ་རྒྱལ་མཆོག་བདུན་པའི་«སྐུ་འབུམ་གྱི་དཀར་ཆག» ཤོག ༡༤ བ༣ ཐད་བྱུང་ཞིང་། གཉིས་པ་ནི་ཆ་
ཧར་བློ་བཟང་ཚུལ་ཁྲིམས་ཀྱི་«བདེ་ལེགས་ཀུན་གྱི་འབྱུང་གནས།» ཤོག ༣༣ ཐད་ཐོན༑



28 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཤིང་ཁྱད་པར་ཅན་འདིའི་གནས་ཚུལ་དེ་ཐོས་མྱོང་ཡོད་མོད། གཏམ་དེ་བོད་པ་ཀླ་ཀློའ་ིཆོས་

ལ་འཇུག་པ་རྣམས་ཀྱིས་རྣམ་རྟོག་གིས་བཅོས་པའི་སྒྲུང་ཞིག་ཡིན་ཤག་ཏུ་བཟུང་ཡོད་པས། 

མཐར་དངོས་སུ་ཙན་དན་གྱི་སྡོང་པོ་དེའི་མདུན་དུ་འབྱོར་དུས། དངོས་འབྲེལ་ཅི་ཡང་བརྗོད་མི་

ཤེས་པའི་ངང་ཚུལ་དུ་གྱུར་པ་བྱུང་༑ ཡེ་ཤུ་ཆོས་སྤེལ་མཁན་གཉིས་ལས་གཅིག་ཧུཁ་བྱ་བ་དེས་

ཁོང་ཚོའི་མྱོང་ཚོར་ཇི་ལྟར་བྱུང་བ་བརྗོད་པ་ན། འདི་ལྟར།  

དངོས་འབྲེལ་ལོ་མ་རེ་རེའི་སྟེང་དུ་ལེགས་པར་གྲུབ་པའི་བོད་ཡིག་གི་གཟུགས་

ཡོད་པ་དངོས་སུ་མཐོང་བས། ངེད་ཅག་ཅི་ཡང་བརྗོད་མི་ཤེས་པར་ཡ་མཚན་ཏེ་

ཤིན་ཏུ་ནས་ཧ་ལས་བྱུང་༑ ་་་་་་ དང་ཐོག་ང་ཚོའི་བསམ་པར། འདི་ཕལ་ཆེར་གྲྭ་

པ་ཚོས་གཡོ་རྫུན་བྱས་པ་ཞིག་ཡིན་གྱི་རེད་སྙམ་པའི་དོགས་པ་བྱུང་ཡང་། ངེད་

གཉིས་ཀྱིས་ཞིབ་ཏུ་བརྟག་དཔྱད་བྱེད་དུས་གཡོ་རྫུན་གྱི་རྣམ་པ་ཕྲ་མོ་ཙམ་ཡང་

རྙེད་ཐུབ་པ་མ་བྱུང་༑25 

ཞེས་བྲིས་ཡོད༑

སླར་ཡང་དཀྱུས་ཀྱི་དོན་ལ་ཞུགས་ཏེ་བཤད་ན། ཆོས་རྗེ་དོན་གྲུབ་རིན་ཆེན་གྱིས་བྱིས་

པ་ཙོང་ཁ་པའི་ཁྱིམ་དུ་ཡང་ནས་ཡང་དུ་ཕེབས་ཤིང་། རིམ་པས་ཁྱེའུ་དེར་དཔེ་ཆ་སློབ་སྟོན་

གནང་བའི་འགོ་ཡང་བཙུགས༑ ཁྱེའུ་དེ་ལོ་གསུམ་ཙམ་ལོན་དུས་འཇམ་པའི་དབྱངས་དང་ལྷ་

མོ་དབྱངས་ཅན་མ་གཉིས་ཀྱི་གཟུངས་སྔགས་འདོན་ཤེས་ཤིང་། ལྷ་དེ་གཉིས་ནི་བོད་བརྒྱུད་ནང་

བསྟན་ནང་། ཤེས་རབ་དང་བློ་གྲོས་དང་སྙན་ངག་བཅས་ཀྱི་ཐོག་དམིགས་བསལ་འབྲེལ་བ་

ཡོད་པའི་ལྷག་པའི་ལྷར་ངོས་འཛིན་བྱེད་ཀྱི་ཡོད་རེད༑ ཁྱེའུ་དེ་ལོ་གསུམ་ལོན་རྗེས། ཡབ་ཀྱིས་

ཆོས་རྗེ་དོན་གྲུབ་རིན་ཆེན་ཁྱིམ་དུ་གདན་དྲངས་པའི་སྐབས་ཤིག་ལ། ཆོས་རྗེས་རྟ་དང་ལུག་

དང་གཡག་ལ་སོགས་པའི་ཟང་ཟིང་གི་གནང་སྦྱིན་མང་དག་ཅིག་བསྣམས་པ་ཡབ་ཡུམ་གཉིས་

ལ་གནང་སྟེ། “ཁྱོད་གཉིས་ཀྱི་བུ་འདི་ང་ལ་ཕུལ་ཞིག་”26 ཅེས་བཀའ་གནང་བར། ཡབ་ཡུམ་

གཉིས་ཀྱིས་ཀྱང་དགའ་སྤྲོ་དང་བཅས་ཁྱེའུ་དེ་ཆོས་རྗེ་ལ་འབུལ་རྒྱུའི་ཁས་ལེན་ཞུས༑ 

དེ་ལྟར་ཡབ་ཀྱིས་བུ་ཆུང་ངུ་དེ་ཆོས་རྗེ་དོན་གྲུབ་རིན་ཆེན་ལ་ཕུལ་ནས་རིང་པོར་མ་སོང་

བར། ཀརྨ་བཀའ་བརྒྱུད་ཀྱི་བསྟན་པའི་བདག་པོ། ཀརྨ་པ་སྐུ་ཕྲེང་བཞི་པ་རོལ་པའི་རྡོ་རྗེ་རྒྱ་

ནག་ཡོན་གོང་མ་ཧོར་ཐོ་གན་ཐི་མུར་གྱིས་རྒྱ་ནག་ཏུ་གདན་དྲངས་ཏེ་ཕེབས་པའི་ལམ་བར་དུ་

25 ཧུཁ། «ཧོར་གྱི་ཡུལ་དང་བོད་དང་རྒྱ་ནག་གི་ཡུལ་དུ་འགྲུལ་བསྐྱོད།» (Travels in Tartary, Thibet, and China, 
During the Years 1844-5-6 by Evariste Regis Huc; translated by W. Hazlitt)
26 «རྣམ་ཐར་དད་པའི་འཇུག་ངོགས།» ཤོག ༥



29ལེའུ་གཉིས་པ། སྐུ་བལྟམས་པ་དང་གཞོན་ནུའི་སྐབས། 

ཡུལ་འདིར་ཞབས་ཀྱིས་བཅགས་ལ། ལོ་དེ་ནི་ས་ཕག་སྟེ་ཕྱི་ལོ་ ༡༣༥༩ ཡིན༑��� ཀརྨ་པ་རོལ་

པའི་རྡོ་རྗེས་ཁྱེའུ་ཙོང་ཁ་པར་བྱིན་གྱིས་བརླབས་ཤིང་དགེ་བསྙེན་གྱི་སྡོམ་པ་སྩལ་ལ། དབུ་སྐྲའི་

གཙུག་ཕུད་ཀྱང་བཞེས་ཏེ་མཚན་ལ་ཀུན་དགའ་སྙིང་པོ་ཞེས་བཏགས་གནང་༑ དེ་ནས་ཁྱེའུ་འདི་

བོད་དབུས་ལ་སློབ་གཉེར་གྱི་ཆེད་དུ་གཏོང་དགོས་པའི་བཀའ་སློབ་གནང་བར་མ་ཟད། དབུས་

གཙང་དུ་བྱོན་ན་སངས་རྒྱས་གཉིས་པ་ལྟ་བུའི་འཕྲིན་ལས་འབྱུང་བའི་ལུང་བསྟན་ཡང་མཛད༑

རྗེ་ཙོང་ཁ་པ་དགུང་ལོ་བདུན་ཡས་མས་སུ་བྱ་ཁྱུང་དགོན་པར་ཆོས་རྗེ་དོན་གྲུབ་རིན་ཆེན་

གྱི་དྲུང་དུ་གནས་སྤོས་པར་སྣང་ལ། ཆོས་རྗེའི་དྲུང་དུ་ཡི་གེ་འབྲི་ཀློག་དང་དཔེ་ཆ་བློ་འཛིན་

བཅས་མཛད་དེ་བཞུགས༑ ཆོས་རྗེ་དོན་གྲུབ་རིན་ཆེན་ནི། ཡུལ་རེབ་གོང་དུ་འཁྲུངས་པའི་མདོ་

སྨད་པ་ཞིག་ཡིན་ནའང་། དབུས་སུ་ཕེབས་ནས་བཀའ་གདམས་པའི་གདན་ས་ཆེ་ཁག་ཏུ་དགེ་

བའི་བཤེས་གཉེན་ཆེན་པོ་མང་པོའ་ིདྲུང་ནས་སློབ་གཉེར་གནང་མྱོང་མཁན་ཞིག་ཡིན༑ ཁོང་

ནི་སྒྲུབ་པ་ལ་རྩེ་གཅིག་ཏུ་གཞོལ་བའི་དབང་གིས་ཞི་གནས་ཀྱི་ཏིང་ངེ་འཛིན་ཁྱད་པར་ཅན་

རྒྱུད་ལ་འཁྲུངས་ཡོད་པར་གྲགས་ཤིང་། དབུས་ནས་ཕྱིར་མདོ་སྨད་དུ་ཕེབས་ཏེ་བྱ་ཁྱུང་དང་ཤ་

སྦྲང་དགོན་པ་གཉིས་ཕྱག་བཏབ༑ ཤ་སྦྲང་དུ་རང་གི་སློབ་མ་ཤཱཀྱ་བཟང་པོ་མཁན་པོར་བསྐོས་

ཏེ། བྱ་ཁྱུང་དུ་སྒྲུབ་པ་རྩེ་གཅིག་ཏུ་མཛད་དེ་བཞུགས་ཤིང་། ལྷག་པའི་ལྷས་རྗེས་སུ་བཟུང་ཞིང་

ཞལ་གཟིགས་ཐོབ་པའི་གྲུབ་པའི་དབང་པོར་ཡང་གྲགས༑28 དེ་ལྟ་བུའི་ཆོས་རྗེ་དོན་གྲུབ་རིན་

ཆེན་ཞེས་པ། དགེ་བའི་བཤེས་གཉེན་རྣལ་འབྱོར་པ་གྲུབ་པ་བརྙེས་པ་དེས། ཁྱེའུ་ཙོང་ཁ་པ་དེ་

ཉིད་བྱམས་བརྩེས་རྒྱུན་གྱིས་སྐྱོང་བའི་ཐུགས་འགན་གཙང་བཞེས་གནང་༑

བྱ་ཁྱུང་དགོན་པ་ནི། ཀརྨ་པ་སྐུ་ཕྲེང་གཉིས་པ་ཀརྨ་པཀྴིས་(༡༢༠༤–༨༣)སྤྱི་ལོའ་ིདུས་རབས་

བཅུ་གསུམ་པའི་ནང་དུ་བཏབ་པའི་དགོན་རྙིང་ཆུང་ཆུང་ཞིག་གི་ཤུལ་དུ། ཆོས་རྗེ་དོན་གྲུབ་

རིན་ཆེན་གྱིས་ཕྱི་ལོ་ ༡༣༤༩ ལོར་ཕྱག་བཏབ་པ་ཞིག་ཡིན་ལ། དེ་ནི་མདོ་སྨད་ཀྱི་བྱང་གི་དགོན་

ཆེན་བཞིའི་ནང་གི་གཅིག་ཡིན༑ དགོན་པ་དེ་རི་མཐོན་པོ་ཞིག་གི་ངོས་སུ་ཆགས་ཤིང་། རིའི་

སྒང་ཐོག་ནས་བལྟས་ན་རི་དེའི་འདབས་ཀྱི་ལུང་གཞོང་ཡངས་པོའ་ིནང་དུ་རྨ་ཆུ་དལ་གྱིས་

27 ཀརྨ་པ་ཧོར་གྱི་རྒྱལ་པོ་དེ་མཇལ་བའི་ལོ་དེ་ ༡༣༦༠ ཡིན་པ་བཀའ་བརྒྱུད་ཀྱི་ཆོས་འབྱུང་ཁག་གི་ནང་ཀརྨ་པའི་རྣམ་ཐར་བྱུང་བ་ལས་གསལ་ལ། 
རྗེ་ཙོང་ཁ་པ་བྱིས་པའི་གཙུག་ཕུད་བཞེས་པ་དེ་ཕེབས་པའི་མར་ལམ་ཡིན་པ་ནི་«ལྷོ་རོང་ཆོས་འབྱུང་»དུ། (ཤོག ༣༠༡) ཐོན༑ དཔའ་བོ་གཙུག་ལག་
ཕྲེང་བའི་«ཆོས་འབྱུང་མཁས་པའི་དགའ་སྟོན་»དུ། (སྨད་ཆ། ཤོག ༩༦༤) ཧོར་གྱི་རྒྱལ་པོ་དེ་མཇལ་བའི་ལམ་བར་ཡིན་པར་མ་གསུངས་ཤིང་། དེ་
བཞིན་དུ་«ཀམ་ཚང་བླ་མ་བརྒྱུད་པའི་རྣམ་ཐར་»དུ་ནི། (ཤོག ༤༦༤) ཀརྨ་པ་བོད་དུ་ལོག་པའི་ཡར་ལམ་སྟག་ལོ་ ༡༣༦༢ ལྟ་བུར་ཡིན་པར་ཐོན་པ་
ལོ་གཉིས་ལྷག་ཙམ་གྱིས་ཕྱིས༑ གང་ལྟར་ཡང་«ལྷོ་རོང་ཆོས་འབྱུང་།» «མཁས་པའི་དགའ་སྟོན།» «ཀམ་ཚང་བླ་མ་བརྒྱུད་པའི་རྣམ་ཐར་»གསུམ་
ལས། དང་པོ་དེ་སྔ་ཤོས་ཡིན་པ་མ་ཟད། དེར་བྱུང་བ་«རྣམ་ཐར་དད་པའི་འཇུག་ངོགས་»དང་ཡང་མཐུན་པས་ལུགས་དེ་ཚད་ལྡན་དུ་བྱ་དགོས༑

28 ཆོས་རྗེ་དོན་གྲུབ་རིན་ཆེན་གྱི་རྣམ་ཐར་མདོར་བསྡུས་སྔ་ཤོས་ཞིག མཁས་གྲུབ་རིན་པོ་ཆེའི་«རྣམ་ཐར་དད་པའི་འཇུག་
ངོགས།» ཤོག ༦-༨ བར་ཐོན༑



30 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

རྒྱུགས་པ་མཐོང་ཞིང་། རྨ་ཆུ་རྒྱུ་བ་དེའི་གཟུགས་བཀོད་ཀྱི་ངོས་ནས་བརྗོད་ན་སྦྲུལ་རིང་པོ་

ཞིག་སྤང་གཞོང་ཆེན་པོ་ཞིག་གི་སྟེང་དུ་དལ་བུས་འགྲོ་བ་ལྟ་བུའི་སྣང་བ་འཆར་རྒྱུ་ཡོད༑ དགོན་

པ་དེ་ནི་རི་དེའི་སྒང་ཐོག་ཏུ་ཤིང་སྣ་ཐར་ཐོར་ལྡན་པའི་ས་ཁུང་ཞིག་ཡོད་པ་དེར་ཆགས་ཡོད་

ཅིང་། དགོན་པའི་ཆ་ཤས་ཁག་གཅིག་རིའི་སུལ་དུ་རིའི་བྲག་ངོས་སུ་འབྱར་ནས་བསྡད་པ་ལྟ་

བུར་ཡོད༑ དེ་ལྟ་ན་ཡུལ་ལྗོངས་མཐོང་རྒྱ་ཤིན་ཏུ་ཡངས་པའི་རིའི་དབེན་གནས་དེར། ཁྱེའུ་ཙོང་

ཁ་པས་དངོས་གཞིའི་ཆོས་ཀྱི་སློབ་གཉེར་འགོ་བཙུགས་ཏེ། ལོ་བཅུ་ཙམ་གྱི་རིང་ལ་བྱ་ཁྱུང་

དགོན་པར་ཆོས་རྗེའི་དྲུང་དུ་བཞུགས༑ དེའི་རིང་ཆོས་རྗེའི་དྲུང་ནས་གསང་སྔགས་རྡོ་རྗེ་ཐེག་

པའི་དབང་ཡང་ཁག་གཅིག་ཐོབ་པ་དང་། ཆོས་རྗེ་དོན་གྲུབ་རིན་ཆེན་དང་ལྷན་དུ་མཚམས་

བསྙེན་ཡང་འགའ་ཙམ་བཞུགས་གནང་༑ ཆོས་རྗེས་ཁྱེའུ་ཆུང་ཙོང་ཁ་པ་དེ་རང་གི་མིག་འབྲས་

ལྟར་གཅེས་པར་བསྐྱངས་ལ། ལན་ཞིག་ཁྱེའུ་ཆུང་ནད་དྲག་པོས་བཏབ་ནས་ཡོད་པར་ཆོས་རྗེ་

རང་ཉིད་ནས་ནད་གཡོག་ཀྱང་གནང་བ་སོགས་ཀྱིས་བྱམས་སྐྱོང་ཚད་མེད་པ་གནང་བར་གྲགས༑

ཁྱེའུ་ཆུང་རབ་ཏུ་མ་བྱུང་བའི་སྔ་རོལ་ཏུའང་། ཆོས་རྗེས་གསང་སྔགས་རྡོ་རྗེ་ཐེག་པའི་

ཆོས་སྒོར་དབང་གིས་སྨིན་པར་མཛད་དེ། གསང་མཚན་དུ་དོན་ཡོད་རྡོ་རྗེ་ཞེས་ཀྱང་བཏགས༑ 

གསང་སྔགས་རྡོ་རྗེ་ཐེག་པ་ནི། འཕགས་ཡུལ་ནས་བྱུང་ཞིང་བོད་དུ་དར་རྒྱས་ཤིན་ཏུ་ཆེན་པོ་

བྱུང་བའི་ཐེག་པ་ཆེན་པོའ་ིབསྟན་པའི་སྲོལ་ཁྱད་པར་བ་ཞིག་ཡིན་ཞིང་། ལུགས་དེའི་ཉམས་

ལེན་གྱི་ཆ་ཤས་གཙོ་བོ་ཞིག་ནི་ལྷའི་རྣལ་འབྱོར་བསྒོམ་སྟེ་རང་ཉིད་ཀྱང་ཡི་དམ་གྱི་རྣམ་པ་

དང་དག་པ་ལྷའི་ང་རྒྱལ་བསྐྱེད་པ་དང་། ཡི་དམ་དེའི་གཟུངས་སྔགས་བཟླ་བ་སོགས་བྱེད་པ་

དེ་ཡིན༑ དེ་ལྟ་བུའི་ལྷའི་རྣལ་འབྱོར་སྒོམ་པའི་ཉམས་ལེན་དེ་ལ་སྒྲུབ་ཐབས་ཞེས་ཀྱང་བརྗོད་

ཅིང་། གང་བསྒྲུབ་པར་བྱ་བ་ནི་ཡི་དམ་གྱི་ལྷའི་རྣམ་པ་དེ་རེད༑ ཆོས་རྗེའི་དྲུང་ནས་རྗེ་ཙོང་

ཁ་པས་གཞོན་ནུའི་སྐབས་ཉིད་དུ། དཔལ་རྡོ་རྗེ་འཇིགས་བྱེད་དང་། འཁོར་ལོ་སྡོམ་པ། ཀྱཻ་རྡོ་

རྗེ་དང་། ཕྱག་ན་རྡོ་རྗེ་ལ་སོགས་པའི་དཀྱིལ་འཁོར་དུ་ཞུགས་ཤིང་དབང་བསྐུར་བ་ཐོབ་ལ། 

དགུང་ལོ་བདུན་ཡས་མས་ནས་མནལ་ལམ་དུ་ཕྱག་ན་རྡོ་རྗེ་དང་ཨ་ཏི་ཤ་ཡིན་ཟེར་བའི་རྒྱ་གར་

གྱི་དགེ་སློང་གཅིག་བཅས་གཉིས་ཡང་ཡང་རྨིས་པ་བྱུང་༑ ཕྱིས་སུ་རྨི་ལམ་དེ་དག་ལ་རྣམ་ཐར་

སྨྲ་བ་རྣམས་ཀྱིས། རྗེ་ཙོང་ཁ་པ་ཉིད་ལྷོ་བྲག་གྲུབ་ཆེན་ནམ་མཁའ་རྒྱལ་མཚན་བརྒྱུད་ནས་ཡི་

དམ་ཕྱག་ན་རྡོ་རྗེ་དང་འབྲེལ་བ་དམིགས་བསལ་ཞིག་འོང་བའི་སྔོན་བརྡ་དང་། དེ་བཞིན་དུ་རྗེ་

ཙོང་ཁ་པས་རྒྱ་གར་གྱི་སློབ་དཔོན་ཆེན་པོ་ཇོ་བོ་རྗེ་དཔལ་ལྡན་ཨ་ཏི་ཤ་ནས་བརྒྱུད་པའི་བཀའ་

གདམས་པའི་བསྟན་པ་ལ་དམིགས་བསལ་མཛད་རྗེས་ཤིན་ཏུ་ཆེན་པོ་འཇོག་རྒྱུའི་སྔ་ལྟས་སུ་



31ལེའུ་གཉིས་པ། སྐུ་བལྟམས་པ་དང་གཞོན་ནུའི་སྐབས། 

རྩིས་པ་བྱུང་ཡོད༑

གང་ལྟར་ཡང་ཁྱེའུ་ཆུང་ཙོང་ཁ་པ་དགུང་ལོ་བདུན་ཙམ་ལ། བྱ་ཁྱུང་དགོན་པར་ཆོས་རྗེ་

དོན་གྲུབ་རིན་ཆེན་གྱིས་མཁན་པོ་མཛད་དེ་དགེ་ཚུལ་གྱི་སྡོམ་པ་བཞེས་ཤིང་། དེ་དུས་རབ་བྱུང་

གི་མཚན་ལ་བློ་བཟང་གྲགས་པ་ཞེས་གསོལ༑ བློ་བཟང་གྲགས་པ་ཞེས་པའི་མཚན་དེ་རྗེ་ཙོང་ཁ་

པ་ཉིད་ནས་རབ་བྱུང་གི་སྡོམ་པ་བཞེས་པ་ནས་བཟུང་སྟེ་སྐུ་ཚེ་རིལ་པོར་བེད་སྤྱོད་གནང་བའི་

མཚན་དུ་གྱུར༑ དེ་ཡང་སྤྱིར་བཏང་བྱས་ན། རབ་བྱུང་གི་མཁན་པོས་བླ་མ་རང་གི་མཚན་གྱི་ཆ་

ཤས་སྔ་མ་དེ་སློབ་མའི་མིང་གི་ཆ་ཤས་སྔ་མར་གནང་བའི་སྲོལ་ཡོད་པས། རྗེ་ཙོང་ཁ་པའི་རབ་

བྱུང་གི་མཚན་ལ་ཡང་ཡོངས་གྲགས་ལྟར་ན། དོན་གྲུབ་ཆེ་གེ་མོ་ཞེས་པ་ཞིག་ཡོད་དགོས་མོད། 

དེ་ལྟ་ནའང་མཚན་ལ་བློ་བཟང་གྲགས་པ་ཞེས་གནང་བའི་གནད་ནི། སྔར་ཆོས་རྗེ་དོན་གྲུབ་

རིན་ཆེན་རང་ཉིད་དབུས་སུ་ཡོད་པའི་སྐབས་སུ། སྣར་ཐང་གི་མཁས་པ་མཆིམས་བློ་བཟང་

གྲགས་པ་(༡༢༩༩-༡༣༧༥)དང་མཇལ་ཞིང་། མཆིམས་བློ་བཟང་གྲགས་པས་ཆོས་རྗེ་དོན་གྲུབ་

རིན་ཆེན་ལ་མ་འོངས་པར་མདོ་སྨད་དུ་རང་ཉིད་ལ་སློབ་མ་ཁྱད་པར་བ་ཞིག་འབྱུང་བའི་ལུང་

བསྟན་ཏེ། དེ་དུས་སློབ་མ་དེ་ལ་མིང་བློ་བཟང་གྲགས་པ་ཞེས་པ་འདི་སྩལ་དགོས་པའི་བསླབ་

བྱ་གནང་ཡོད་པར་བརྟེན།  ཆོས་རྗེ་དོན་གྲུབ་རིན་ཆེན་གྱིས་ཀྱང་ལུང་བསྟན་དེ་གཞིར་བཟུང་

བྱིས་པ་ཙོང་ཁ་པ་ལ་རབ་བྱུང་གི་མཚན་དུ་བློ་བཟང་གྲགས་པ་ཞེས་བཏགས་པར་གནང་༑

རྗེ་ཙོང་ཁ་པ་རང་ཉིད་ཆུང་བྱིས་པའི་སྐབས་ནས་ཆོས་རྗེ་དོན་གྲུབ་རིན་ཆེན་གྱིས་བརྩི་

མཐོང་དང་བྱམས་བརྩེ། ཡ་རབས་ཀྱི་བསླབ་བྱ་ལམ་སྟོན་སོགས་ཀྱི་བཀྲིན་གྱིས་ཤིན་ཏུ་ལེགས་

པར་བསྐྱངས་པར་བརྟེན། རང་ངོས་ནས་ཀྱང་རྩ་བའི་བླ་མ་དང་པོ་དེར་བརྩི་བཀུར་དང་དད་

གུས་ཤིན་ཏུ་ཆེ་བར་མཛད་ལ། ཕྱིས་སྐུ་ན་བགྲེས་པའི་སྐབས་སུའང་ཆོས་རྗེ་དོན་གྲུབ་རིན་ཆེན་

གྱི་མཚན་ངག་ནས་བརྗོད་པ་ཙམ་གྱིས་རང་དབང་མེད་པར་དད་པའི་ཐལ་མོ་སྦྱོར་ཞིང་སྤྱན་

ནས་མཆི་མ་ལྷུང་བ་སོགས་བྱུང་བ་དང་། ཆོས་རྗེ་གཤེགས་ནས་ཀྱང་བླ་མའི་དུས་མཆོད་རྟག་

ཏུ་མ་ཆད་པར་མཛད་པ་སོགས་གནང་༑29 

དེ་ལྟར་ཆོས་རྗེ་དོན་གྲུབ་རིན་ཆེན་གྱིས་རང་གིས་གང་མཁྱེན་པའི་ཡོན་ཏན། དཔེར་ན་

གཞུང་ཆེན་མོའ་ིདོན་བསླབ་པ་ཙམ་དུ་མ་ཟད་སྒོམ་སྒྲུབ་ཀྱི་ཉམས་ལེན་དང་བཅས་པ། ཙོང་ཁ་

པ་གཞོན་ནུ་དེར་ཅི་ཐུབ་ཀྱིས་ཡོངས་སུ་རྫོགས་པར་རྩིས་སྤྲད་གནང་༑ དེ་ལྟ་ནའང་སྔར་ཀརྨ་པ་

རོལ་པའི་རྡོ་རྗེས་བྱིས་པ་དེ་རང་གི་ཐུན་མིན་གྱི་སྐལ་པ་དེ་སྨིན་པའི་ཕྱིར་བོད་དབུས་སུ་གཏོང་

29 རྟོགས་ལྡན་འཇམ་དཔལ་རྒྱ་མཚོ། «རྣམ་ཐར་ཟུར་འདེབས་ལེགས་བཤད་ཀུན་འདུས།» ཤོག ༡༤



32 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དགོས་པའི་བཀའ་སློབ་གནང་བ་དེ་མ་བརྗེད་པར་རྒྱུན་དུ་ཐུགས་ལ་ཉར་ཡོད༑ གང་ལྟར་ཡང་

རྗེ་ཙོང་ཁ་པ་དགུང་ལོ་བཅུ་དྲུག་ཏུ་སོན་དུས་ཆོས་རྗེ་དོན་གྲུབ་རིན་ཆེན་གྱིས་གང་བསླབས་པ་

ཕལ་ཆེ་བ་ཁོང་དུ་ཆུད་ཟིན༑ སྤྱིར་ཁྱེའུ་ཆུང་དེ་བྱ་ཁྱུང་དུ་ཆོས་རྗེ་དོན་གྲུབ་རིན་ཆེན་གྱི་དྲུང་དུ་

ཕེབས་མ་ཁད་ནས། བློ་མྱུར་ཞིང་རིག་པ་རྣོ་བ་དང་། བློ་འཛིན་དང་གོ་རྟོགས་ཀྱི་ནུས་པའང་ངོ་

མཚར་བ་ཞིག་ཡོད་པར་མ་ཟད། གསང་སྔགས་རྡོ་རྗེ་ཐེག་པའི་རྣལ་འབྱོར་གྱི་ཉམས་ལེན་ལ་

རང་བཞིན་གྱིས་མོས་པ་ཅན་ཞིག་ཡོད་པའི་རྣམ་པ་གསལ་པོ་བསྟན་ཡོད༑ བྱ་ཁྱུང་དུ་བཞུགས་

རིང་ཁྱེའུ་ཙོང་ཁ་པ་ནས་འཕགས་ཡུལ་གྱི་དཔལ་ནཱ་ལནྡྲ་དང་། བྲི་ཀཱ་མ་ལ་ཤཱི་ལ། ཛ་གདྡ་ལ་

(Jagaddala)བཅས་ཀྱི་གཙུག་ལག་སློབ་གཉེར་ཁང་ཆེན་མོ་དག་ནས་བྱུང་བའི་རྒྱ་གཞུང་གཙོ་

བོ་རྣམས་བློ་འཛིན་གནང་ཡོད་ཅིང་། ལྷག་པར་དུ་ཆོས་རྗེ་དོན་གྲུབ་རིན་ཆེན་གྱིས་རྒྱ་གཞུང་

གཙོ་བོ་གཉིས་ཏེ། བྱམས་ཆོས་སྡེ་ལྔའི་གྲས་ནས་བསྟན་བཅོས་«མངོན་རྟོགས་རྒྱན་»དང་

«མདོ་སྡེ་རྒྱན་»གཉིས་པོ་བློ་འཛིན་བྱེད་དུ་བཅུག་ནས་སློབ་ཁྲིད་ཀྱང་གནང་༑ དེ་བཞིན་དུ་

བྱ་ཁྱུང་དུ་བཞུགས་རིང་རྗེ་ཙོང་ཁ་པས་ཆོས་རྗེའི་དྲུང་ནས་སྔགས་བླ་མེད་ཀྱི་དབང་ཡང་མང་

ཙམ་ཞིག་ཐོབ་པར་མ་ཟད། དེ་དག་གི་བསྙེན་མཚམས་ལའང་བཞུགས་པ་དང་། ཡི་དམ་ཆེ་

ཁག་གི་གཟུངས་སྔགས་ཀྱང་ཤིན་ཏུ་མང་ཙམ་བཟླས་གནང་ཡོད༑ དེ་དུས་ནས་རྗེ་ཙོང་ཁ་པས་

རྗེ་བཙུན་འཇམ་པའི་དབྱངས་རང་ཉིད་ཀྱི་ལྷག་པའི་ལྷར་བདམས་ཏེ། དེའི་གཟུང་སྔགས་ཨོཾ་ཨ་

ར་པ་ཙ་ན་དྷཱི῝ཡང་བྱེ་བ་ཕྲག་བཅུ་ཙམ་པར་བསགས་གནང་ཡོད༑30 

གཞོན་ནུ་ཙོང་ཁ་པ་དགུང་ལོ་བཅུ་དྲུག་ཏུ་ལོན་པ་ན། ཆོས་རྗེ་དོན་གྲུབ་རིན་ཆེན་གྱིས་

རང་གི་སློབ་མ་གཞོན་ནུ་དེའི་མི་ཚེའི་རིམ་པ་རྗེས་མ་སྟེ། འབྱུང་འགྱུར་སློབ་གཉེར་གྱི་དོན་དུ་

དབུས་སུ་ཕེབས་པའི་འགྲུལ་བསྐྱོད་ཀྱི་སྔོན་འགྲོའ་ིགྲ་སྒྲིག་གནང་བའི་འགོ་བརྩམས༑ དེ་ཡང་

སྔོན་འཕགས་པའི་ཡུལ་དུ་རྣམ་དཔྱོད་དང་བློ་སྤོབས་ཆེ་བའི་སློབ་ཕྲུག་རྣམས་རྒྱ་གར་གྱི་ཡུལ་

དབུས་སུ་སོང་སྟེ། དཔལ་ནཱ་ལནྡྲ་ (Nalanda) དང་བྲི་ཀཱ་མ་ལ་ཤཱི་ལ་ (Vikramshila) ལྟ་བུའི་

ནང་པའི་གཙུག་ལག་སློབ་གཉེར་ཁང་ཆེན་མོར་སློབ་གཉེར་གནང་བའི་སྲོལ་ཡོད་པ་དང་ཚུལ་

མཚུངས་པར། བོད་དུའང་རིག་སྟོབས་ཆེ་བའི་སློབ་མ་ཚོ་བོད་དབུས་ཕྱོགས་སུ་སློབ་གཉེར་

བྱེད་པའི་འདུན་པ་གཏོང་བའི་སྲོལ་ཡོད༑ བོད་ཆོལ་ཁ་གསུམ་གྱི་ཡ་གྱལ་དབུས་གཙང་ནི་ཆོས་

ཀྱི་ཞིང་ས་ཞེས་གྲགས་ཤིང་། དུས་རབས་བདུན་པའི་ནང་བོད་དུ་ནང་ཆོས་ཐོག་མར་དར་རྒྱས་

བྱུང་བའི་སྐབས་ཉིད་ནས་བཟུང་། དབུས་གཙང་གི་ཆོལ་ཁ་དེ་ནང་ཆོས་སྤྱི་དང་ཁྱད་པར་དུ་

30 ངག་དབང་ཆོས་གྲགས་རྒྱ་མཚོ། «རྗེ་ཙོང་ཁ་པ་ཆེན་པོའ་ིརྣམ་ཐར་རྟོགས་བརྗོད་ངོ་མཚར་བའི་མེ་ཏོག་གི་ཆུན་པོ།» 
ལེའུ་གཉིས་པ། ཤོག ༡༤



33ལེའུ་གཉིས་པ། སྐུ་བལྟམས་པ་དང་གཞོན་ནུའི་སྐབས། 

མདོ་སྔགས་ཀྱི་སློབ་གཉེར་བགྱི་བའི་བསྟི་གནས་སུ་གྱུར་ཡོད༑

ཆོས་རྗེ་དོན་གྲུབ་རིན་ཆེན་རང་ཉིད་ཀྱང་། སྐུ་ན་གཞོན་དུས་གོང་དུ་སྨྲས་པ་བཞིན་དབུས་

ཀྱི་གདན་ས་ཁག་ཅིག་ཏུ་སློབ་གཉེར་གནང་མྱོང་བས། ཁོང་གིས་གཞོན་ནུ་ཙོང་ཁ་པ་ལ་དབུས་

ཀྱི་གདན་ས་ཁག་ཏུ་སློབ་གཉེར་བ་བཙུན་གཞོན་རྣམས་གཞུང་ཆེན་མོའ་ིསློབ་གཉེར་ལ་འཇུག་

པའི་གོ་སྐབས་ཡོད་ཚུལ་སོགས་གསུངས་ཡོད་ཅིང་། མདོ་སྨད་ཙོང་ཁའི་ཡུལ་ནས་དབུས་

སུ་བསྐྱོད་པའི་ལམ་ཐག་རིང་པོ་དང་། ལོ་མང་རིང་གི་སློབ་གཉེར་ལྷོད་མེད་དུ་བྱ་དགོས་པ་

སོགས་འབྱུང་འགྱུར་གྱི་སྐོར་གླེང་བས། སྐབས་ཤིག་ལ་ཆོས་རྗེའི་ཞལ་ནས། “ངས་ཁྱོད་ལ་ཆོས་

ཤིག་སྦྱིན་འདོད་པས་ཅི་འདྲ་ཞིག་འདོད།” ཅེས་བཀའ་དྲི་གནང་༑ དེའི་ལན་དུ་གཞོན་ནུ་ཙོང་

ཁ་པས། “ཁོ་བོར་སེམས་ལ་ཕན་པའི་ཞལ་ཏ་ཞིག་གནང་འཚལ།” ཞེས་ཞུས་པར། ཆོས་རྗེ་

དོན་གྲུབ་རིན་ཆེན་ཐུགས་ལྷག་པར་མགུ་བ་བྱུང་༑ ཆོས་རྗེ་རིན་པོ་ཆེས་དང་ཐོག་གཞུང་འདི་

དང་འདི་ལ་ཐོས་བསམ་གྱིས། དེའི་རྗེས་སུ་གཞུང་འདི་ལ་གྱིས་ཞེས་སོགས་ཀྱི་སློབ་གཉེར་བགྱི་

བའི་རིམ་པ་དང༌། དེ་ནས་དེ་དག་གི་དོན་ཉམས་སུ་ལེན་དགོས་ཚུལ། དེ་རྗེས་གདུལ་བྱ་རྣམས་

ཆོས་ཀྱིས་སྨིན་པར་བྱ་དགོས་ཚུལ་སོགས་ཀྱི་ཞལ་ཏ་རིང་པོ་ཞིག་གནང་༑ ཆོས་རྗེས་ཀྱང་རང་

གི་སློབ་མ་ཙོང་ཁ་པས་ཞལ་ཏའི་དོན་རྣམས་མི་བརྗེད་པའི་སླད་དུ་ཞལ་གདམས་དེ་ཚིགས་

བཅད་དུ་བཏབ་སྟེ་ཕྱག་ཏུ་གནང་༑ ཞལ་གདམས་དེའི་དབུའི་ཤླཽཀ་དང་པོ་དེ་ནི།  

གཞོན་ནུ་བློ་བཟང་གྲགས་པ་ཁྱོད། །སྔོན་སྦྱངས་དགེ་བའི་ལས་འཕྲོ་ཅན།།

སྔོན་ཚེ་དམ་ཆོས་བདུད་རྩིའི་རོ། །འཐུངས་པའི་བག་ཆགས་ཡོད་པར་ངེས།།

ཞེས་བྱ་བ་ཞིག་བཞུགས༑ ལོ་མང་པོའ་ིརྗེས་སུ། རྗེ་ཙོང་ཁ་པ་རང་ཉིད་ཀྱི་སློབ་མ་ཚོས། རྗེ་བླ་

མས་སྐུ་ན་ཕྲ་མོའ་ིསྐབས་སུ་ཆོས་རྗེ་དོན་གྲུབ་རིན་ཆེན་དང་ལྷན་དུ་བཞུགས་པའི་སྐོར་བཀའ་

འདྲི་ཞུས་པའི་སྐབས་སུ། ཆོས་རྗེས་གནང་བའི་ཞལ་ཏ་དེ་ལོ་མང་སྔོན་གང་དུ་ཟིན་བྲིས་སུ་

བཏབ་པའི་ཤོག་ལྷེ་དེ་བོར་བརླག་ཏུ་གྱུར་ཟིན་མོད། དེ་ལྟ་ནའང་ཞལ་ཏ་དེའི་ནང་གི་ཤླཽཀ་མང་

དག་ཅིག་ད་དུང་ཡང་ཐུགས་ཐོག་ནས་གསུང་ཐུབ་པར་གནས་ཡོད་པ་རྣམས་གསུངས་པས། 

དེ་རྣམས་མཁས་གྲུབ་རྗེས་«རྣམ་ཐར་དད་པའི་འཇུག་ངོགས་»སུ་ཆ་ཚང་བར་བཀོད་པ་ལྟར་

ལགས༑31

རྗེ་ཙོང་ཁ་པ་བྱ་ཁྱུང་ནས་དབུས་སུ་བྱོན་པའི་ཉིན་དེར། ཆོས་རྗེ་དོན་གྲུབ་རིན་ཆེན་གྱིས་

ཚོགས་ཀྱི་འཁོར་ལོ་བཤམས། མཁའ་འགྲོ་དང་ཆོས་སྐྱོང་རྣམས་ལ་གཞོན་ནུ་ཙོང་ཁ་པ་ལ་ལམ་

31 «རྣམ་ཐར་དད་པའི་འཇུག་ངོགས།» ཤོག ༨༩-༩༠



34 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བར་ནད་གདོན་བར་ཆད་སོགས་ལས་སྐྱོབ་པའི་ཕྲིན་ལས་བསྐུལ༑ ཆོ་གའི་ཆ་ཤས་མཎྜལ་ཕུལ་

བའི་སྐབས་ཆོས་རྗེས་ཕྱག་ནས་སྦར་བ་གང་བསྣམས་ཏེ་བར་སྣང་དུ་གཏོར་བར། ཐོར་བའི་

ནས་འབྲུ་རྣམས་ལས་རིན་པོ་ཆེ་འབར་བའི་ནོར་བུ་ཞིག་གི་དབྱིབས་བྱུང་བས་བཀྲ་ཤིས་པའི་

རྟགས་མཚན་དུ་གཟིགས་ཏེ་བླ་མ་ཐུགས་དགྱེས༑ རང་གི་ཐུགས་སྲས་འདི་བསྟན་པའི་བདག་

པོ་ཞིག་འོང་བར་འདུག་ཅེས་ལུང་བསྟན་ཡང་གནང་༑32 

གཞོན་ནུ་ཙོང་ཁ་པའི་ངོས་ནས་ཀྱང་། སྐབས་དེར་དགའ་སྐྱོ་ཟུང་འབྲེལ་གྱི་ཚོར་བ་ཤུགས་

ཆེན་པོ་ཐུགས་ལ་འཁྲུངས་པ་བྱུང་སྟེ། གཅིག་ནས་བོད་དབུས་ཕྱོགས་སུ་སློབ་གཉེར་ལ་བྱོན་

པའི་ཨང་གསར་གྱི་འདུན་པ་དང་སྤྲོ་ཤུགས་འཕེལ་བ་དང་། ཕྱོགས་གཞན་ཞིག་ནས་ནི། ད་རིང་

གིི་ཉིན་མོ་འདིར་རང་ཉིད་ཆུང་བྱིས་པའི་དུས་ནས་རང་གི་ཕ་བཞིན་དུ་བརྩེ་བས་བསྐྱངས་

པའི་བླ་མ་ཆོས་རྗེ་དོན་གྲུབ་རིན་ཆེན་དང་ཞལ་བྲལ་ངེས་པའི་ཚུལ་དེ་ཡིད་ལ་ལྷང་ངེར་ཤར་ཏེ་

ཕྲེང་སེམས་ཤུགས་ཆེན་པོས་སྐྱོ་བའང་སྐྱེས༑ འགྲུལ་བཞུད་རིང་མོ་དེ་འགོ་རྩོམ་ལ་ཉེ་བའི་ཚེ་

གཞོན་ནུ་ཙོང་ཁ་པའི་སེམས་ལ། གནས་སྐབས་ཞིག་གམ་དུས་ཡུན་རིང་པོའ་ིནང་། ཚེ་འདིར་

བཀའ་དྲིན་ཤིན་ཏུ་ཆེ་བའི་ཆོས་རྗེ་དེ་ཉིད་སླར་ཡང་མཇལ་བའི་སྐལ་བ་མི་འོང་སྙམ་པ་བྱུང་

སྟེ་བློ་ཤིན་ཏུ་ཕམ༑ དབུས་སུ་བྱོན་པའི་སྐབས་ནི་ཙོང་ཁ་པ་རང་ཉིད་ཀྱི་ཞང་པོ་གཉིས་དང་

དེ་མིན་མདོ་སྨད་ཀྱི་འགྲུལ་པ་མང་དག་ཅིག་དང་འགྲོགས་ཏེ་ཕེབས༑ འགྲུལ་བཞུད་ཤིན་ཏུ་རིང་པོ་

དེའི་སྣེ་ཁྲིད་ལྟ་བུར་འབྲི་གུང་མཐིལ་གྱི་འབུལ་ཆེན་པ་ལྡན་མ་རིན་ཆེན་དཔལ་ཞེས་པ་ཡང་ཡོད་པར་

གྲགས༑33

ཞབས་ཐང་གིས་འགྲུལ་ལམ་དུ་ཞུགས་མ་ཐག ནམ་རྒྱུན་ཉིན་ལྟར་མ་ཆག་པར་འདོན་གྱི་

ཡོད་པའི་གོམས་སྟོབས་ཀྱིས། བཙུན་གཞོན་ཙོང་ཁ་པས་འཇམ་དཔལ་མཚན་བརྗོད་འདོན་

ཅིང་། དེ་ནི་བྱིས་པའི་དུས་ནས་སྐབས་མང་པོར་རང་གི་བླ་མ་ཆོས་རྗེ་དོན་གྲུབ་རིན་ཆེན་དང་

ཡང་ལྷན་དུ་ཞལ་འདོན་གནང་ཡོད་པ་དེ་ལྷང་གིས་བློ་ལ་ཤར་བ་དང་། བླ་མའི་བཀའ་དྲིན་དྲན་

ཏེ་སྤྱན་ཆབ་ནར་གྱིས་བསིལ༑ ལམ་ལ་ཕེབས་ཀྱིན་ཕེབས་ཀྱིན། གོམ་པ་སྤོ་རེ་བཞིན་མིག་ལམ་

དུ་རིམ་པས་ཆུང་དུ་ཆུང་དུ་འགྲོ་བཞིན་པའི་བྱ་ཁྱུང་དགོན་པ་དང་བླ་མ་ཆོས་རྗེ་དོན་གྲུབ་རིན་

ཆེན་གཉིས་ལ་ཕྱི་མིག་གཟིགས་ནས་ཕེབས༑ རྣམ་ཐར་གྱི་ཡིག་ཆ་གཅིག་ཏུ་འཁོད་པ་ལྟར་ན། 

32 ཐོ་ཡོན་ཡེ་ཤེས་དོན་གྲུབ། «དད་པ་རྒྱ་མཚོར་རོལ་པའི་འཇུག་ངོགས།» ཤོག ༣༦

33 «རྣམ་ཐར་དད་པའི་འཇུག་ངོགས།» ཤོག ༡༡ དང་། གནས་རྙིང་ཀུན་དགའ་བདེ་ལེགས་ཀྱི་«རྣམ་པར་ཐར་པ་དད་པའི་
འཇུག་ངོགས།» ཤོག ༣༤༨ འདི་ལ་བརྟེན་ནས་རྗེ་ཙོང་ཁ་པ་དབུས་སུ་འབྱོར་སྐབས་ཐོག་མར་འབྲི་ཁུང་མཐིལ་དུ་ཕེབས་པའི་
གནད་ཀྱང་རྟོགས་ནུས༑



35ལེའུ་གཉིས་པ། སྐུ་བལྟམས་པ་དང་གཞོན་ནུའི་སྐབས། 

རང་གི་སློབ་མ་ཙོང་ཁ་པའི་ཕེབས་རྫོངས་གནང་རྗེས་བླ་མས་སླར་ཡང་ཕྱིར་ཕེབས་ཏེ་རིང་དུ་

གཟིགས་ཀྱང་། སློབ་མ་ཙོང་ཁ་པས་ཚུར་བླ་མར་གཟིགས་པ་མ་བྱུང་སྟབས། བླ་མས་ཐུགས་

ཕམ་པའི་རྣམ་པ་མཛད་ནས། “བློ་བཟང་གྲགས་པ་འགྲོ་ཁར་ང་ལ་ཕྱིར་མ་བལྟས་པར་སོང་བ་

ནི་ངའི་དྲིན་མ་བསམ་པར་འདུག དགེ་རྒན་མ་བསམས་པས་སྤྱིལ་བུ་འདི་བྲག་གཡང་ལ་དོར་

ཅིག”34 ཅེས། གཞོན་ནུ་ཙོང་ཁ་པ་བསྙེན་མཚམས་ལ་བཞུགས་པའི་ཆེད་དུ་རྩའི་སྤྱིལ་བུ་ཞིག་

བཞེངས་ཡོད་པ་དེ་བྲག་གཡང་ལ་འཕེན་པའི་བཀའ་གནང་སྟེ་རང་ཉིད་ཤག་ཀྱི་ནང་དུ་ཕེབས༑  

སློབ་མ་ཚོས་བླ་མའི་བཀའ་བཞིན་སྤྱིལ་བུ་དེ་གཡང་དུ་འཕངས་མོད་དེ་ས་ལ་མ་ལྷུང་བར་ཤིང་

སྡོང་ཞིག་ལ་ཐོགས་ཏེ་ལུས་ཤིང་། སྤྱིལ་ཁང་དེའི་རྩ་སླས་པའི་བར་སྟོང་རྣམས་ནས་ཁ་མདོག་

སྣ་ལྔའི་འཇའ་ཤར་ཏེ་འགའ་ཤས་ཀྱི་རྗེ་བཙུན་འཇམ་པའི་དབྱངས་ཀྱི་སྐུའི་བཀོད་པ་འཇལ་

བའང་བྱུང་༑ ཚུལ་དེ་བླ་མར་ཞུས་པས། འོ་ན་སྤྱིལ་བུ་དེ་ཚུར་ལོངས་ཤིག་ཅེས་བཀའ་སྩལ་བ་

ལྟར། ཚུར་དྲངས་ནས་སྔར་གྱི་གནས་སུ་བཞག བླ་མའི་ཞལ་ནས། “ངའི་བློ་བཟང་གྲགས་པ་ཨ་

ར་པ་ཙ་ན་གྲུབ་པའི་རྟགས་ཡིན། ཕྱིར་ལྟས་མ་སློག་པ་ནི་ང་ལ་བསམས་པ་མིན། སྐྱེ་བ་འདིར་

སླར་མདོ་སྨད་དུ་མི་འབྱོན་ཅིང་། འཇིག་རྟེན་ལ་མ་གཟིགས་པར་ཆོས་ཁོ་ན་ལ་གཞོལ་བའི་

རྟགས་ཡིན།”35 ཞེས་ཐུགས་དགྱེས་ཚོར་ཆེན་པོས་གསུང་ངོ་།།

སྨྲས་པ།

སྔགས་ཀྱི་རྒྱལ་པོ་ཨ་ར་པ་ཙ་ན། །བྱེ་བ་ཕྲག་ནི་བཅུ་ཕྲག་བཟླས་པ་ལས།།

གྲུབ་པའི་མཚན་མ་ཀུན་ལ་ཐུན་མོང་དུ། །མ་བྲིས་པར་ཡང་དེ་ནི་རྡོ་ལ་སྣང་།།

སྒྲུབ་ཁང་དེ་ཡང་ལྷར་བཅས་འཇིག་རྟེན་གྱིས། །ཕྱག་འཚལ་མཆོད་རྟེན་ཕྱག་འཚལ་བྱེད་པ་སྟེ།།

ཁྱོད་ཀྱི་ཞབས་ཀྱི་པད་མོས་རེག་པའི་རྡུལ། །དམ་པས་ཕྱག་འཚལ་མགོས་གཏུགས་གནག་ཅི་སྨོས།།36

ཞེས་«རྣམ་ཐར་རྟོགས་བརྗོད་མེ་ཏོག་གི་ཆུན་པོར་»བྱུང་བ་བར་སྐབས་ཀྱི་ཚིགས་སུ་བཅད་

པར་བཀོད་པའོ།།     །།

34 ཆ་ཧར་བློ་བཟང་ཚུལ་ཁྲིམས། «བདེ་ལེགས་ཀུན་གྱི་འབྱུང་གནས།» ཤོག ༤༩

35 གོང་མཚུངས། ཤོག ༤༩ རྩའི་སྤྱིལ་བུ་དེ་ཕྱིས་སུ་བརྟན་པོར་བཟོས་ཏེ་རྗེ་བླ་མའི་ཨ་ར་པ་ཙའི་སྒྲུབ་ཁང་ཞེས་བྱ་ཁྱུང་དུ་
མཇལ་དུ་ཡོད་པར་གྲགས༑

36 ངག་དབང་ཆོས་གྲགས་རྒྱ་མཚོ། «རྗེ་ཙོང་ཁ་པ་ཆེན་པོའ་ིརྣམ་ཐར་རྟོགས་བརྗོད་ངོ་མཚར་བའི་མེ་ཏོག་གི་ཆུན་པོ།» 
ལེའུ་གཉིས་པ། ཤོག ༡༤



ལེའུ་གསུམ་པ།
དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

༈ ཆུ་བྱི། ཕྱི་ལོ་ ༡༣༧༢ ལོར། སྟོན་གྱི་སྨད་ཆའི་ཟླ་བ་ཞིག་གི་ནང་། གནམ་དྭངས་ཤིང་གསལ་

བའི་ཉིན་གཅིག དགུང་གྲངས་བཅུ་དྲུག་ལ་སོན་ཞིང་འདུན་པའི་ཤུགས་ཀྱིས་སེམས་གང་སྟེ་

འགྲུལ་བཞུད་རིང་པོའ་ིལམ་ལ་འཇུག་པའི་ཨང་སར་ཅན་གྱི་ཙོང་ཁ་པ་བཙུན་པ་གཞོན་ནུ་དེ། 

བོད་དབུས་ཀྱི་ཕྱོགས་སུ་ཆས༑ རང་ཉིད་ལ་ཐུགས་ཤིན་ཏུ་བརྩེ་བའི་བླ་མ་ཆོས་རྗེ་དོན་གྲུབ་

རིན་ཆེན་ལ་ཐོན་ཕྱག་དང་འབྲེལ་བཞུགས་གདན་འཇགས་པར་གསོལ་བ་བཏབ་ཟིན་རྗེས། ལ་

ལུང་མང་པོ་བརྒལ་ཏེ་བོད་མཐོ་སྒང་གི་ས་ཁྱོན་ཤིན་ཏུ་ཆེ་བ། མེ་ལེ་(mile)ཆིག་སྟོང་སུམ་བརྒྱ་

ལྷག་ཙམ་གྱི་འགྲུལ་བཞུད་ཤིན་ཏུ་རིང་པོ་དེར་འཇུག་པའི་འགོ་བརྩམས༑ བཙུན་གཞོན་ཙོང་

ཁ་པས་གང་དང་མཉམ་དུ་བགྲོད་པའི་འགྲུལ་ཚོ་དེ་བྱང་ལམ་མིན་པར་ལྷོ་ལམ་བརྒྱུད་ནས་བོད་

དབུས་ཕྱོགས་སུ་ཐོན༑ ཅི་སྟེ་བྱང་ལམ་བརྒྱུད་དེ་ཕེབས་ཡོད་ན་བོད་ཀྱི་འབྲོག་པའི་ས་ཁུལ་བྱང་

ཐང་རིང་པོའ་ིབརྒྱུད་ནས་བསྐྱོད་ཡོད་ངེས༑ དབུས་སུ་ཕེབས་པའི་འགྲུལ་བཞུད་རིང་པོ་དེའི་

རིང་། ལམ་བར་དུ་མྱོང་ཚོར་དང་གནས་ཚུལ་གལ་ཆེའི་རིགས་ཅི་བྱུང་བ་ནི། རྣམ་ཐར་གྱི་ཡིག་

ཆ་གང་གི་ནང་དུའང་གསལ་པོ་མི་ཐོན་པས། འདིར་དམིགས་བསལ་བརྗོད་མི་ནུས༑ གནས་

ཚུལ་རྒྱུས་ཡོད་པ་གཅིག་ནི། ངོམ་ཆུ་དང་རྫ་ཆུ་གཉིས་འདུ་ས་ཆབ་མདོར་བཞུགས་ཞག་མཛད་

པའི་སྐོར་དེ་ཡིན༑ སྐབས་དེར་ཆབ་མདོར་རྨི་ལམ་གྱི་སྣང་བའི་ཚུལ་དུ་འཕགས་པའི་གནས་

བརྟན་བཅུ་དྲུག་དང་མགོན་པོ་ཕྱག་དྲུག་ཞལ་གཟིགས་བྱུང་ལ། ཙོང་ཁ་པ་བཙུན་གཞོན་དེས་

ས་དེར་མ་འོངས་པ་ན་དགོན་པ་ཞིག་ཆགས་རྒྱུའི་ལུང་བསྟན་ཡང་གནང་༑ ཕྱིས་དེ་དུས་ལུང་

བསྟན་པ་བཞིན། ཕྱི་ལོ་ ༡༤༣༧ ལོ་སྟེ། རྗེ་ཙོང་ཁ་པ་མྱ་ངན་ལས་འདས་ནས་ལོ་ངོ་བཅོ་བརྒྱད་

ཙམ་འཁོར་བའི་རྗེས་སུ། རྗེའི་དངོས་སློབ་མདོ་སྨད་པ་ཤེས་རབ་བཟང་པོས་ཆབ་མདོ་བྱམས་

པ་གླིང་དུ་གྲགས་པའི་དགོན་ཆེན་དེ་ཕྱག་བཏབ་པ་བྱུང་༑37 
འབྲི་གུང་མཐིལ་དགོན་པར་འབྱོར་བ།

ཆུ་གླང་གི་སྟོན་མཚམས་སྟེ། ཕྱི་ལོ་ ༡༣༧༣ གྱི་སྟོན་ཁར་ཙོང་ཁ་པ་དང་མཉམ་དུ་ཡོད་པའི་

37 རྗེའི་ལུང་བསྟན་དང་ཆབ་མདོ་བྱམས་པ་གླིང་ཕྱག་འདེབས་ལོ་སོགས། ལས་ཆེན་ཀུན་དགའ་རྒྱལ་མཚན་གྱིས། ༡༤༩༤ 
ལོར་བརྩམས་གྲུབ་པའི་«བཀའ་གདམས་ཆོས་འབྱུང་གསལ་བའི་སྒྲོན་མེར་»བྱུང་ལ། (ཤོག ༨༢༠) ལས་ཆེན་གྱི་སྐུ་དུས་སུ་
དེར་དགེ་འདུན་པ་གསུམ་སྟོང་བརྒལ་བ་ཡོད་པར་གསུངས༑



37ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

འགྲུལ་བཞུད་པ་རྣམས་བོད་དབུས་སུ་འབྱོར༑ དེ་དུས་བཙུན་གཞོན་དེས་རང་གི་ཕ་མ་སྤུན་

མཆེད་དང་སྙིང་ནས་བརྩེ་བའི་བླ་མ་ཆོས་རྗེ་དོན་གྲུབ་རིན་ཆེན་བཅས་བཞག་སྟེ།  ཨ་མདོ་

ནས་ཐོན་ནས་ལོ་གཅིག་མན་ཙམ་སོང་ཡོད༑ འགྲོ་བསྐྱོད་ཤིན་ཏུ་རིང་བའི་འགྲུལ་བཞུད་ཀྱི་

མཐའ་མཇུག་དེ་གྲགས་ཅན་གྱི་དགོན་པ་འབྲི་གུང་མཐིལ་དུ་འབྱོར་བ་དང་དེར་སྡུད༑ དགོན་

པ་འདི་ནི་ཕྱི་ལོ་ ༡༡༧༩ ལོར། འབྲི་གུང་བཀའ་བརྒྱུད་སྲོལ་གཏོད་པ་པོ་སྐྱོབ་པ་འཇིག་རྟེན་

མགོན་པོས་(༡༡༤༣–༡༢༡༧)ཕྱག་བཏབ་པ་ཞིག་ཡིན་ཅིང་། དེ་ནི་ཡུལ་ལྗོངས་ཀྱི་བཀོད་པ་རབ་

ཏུ་མཛེས་པའི་རི་རྒྱུད་མཐོ་ཚད་ལ་རྒྱ་མཚོའི་ངོས་ནས་ཧྥྀཊ་ ༡༣༦༠༠ ཙམ་ཡོད་པ། མདུན་དུ་

གཞོ་རོང་གཙང་པོ་རྒྱུ་བའི་ཡུལ་ཀླུང་རྒྱ་ཆེན་པོ་མཐོང་སའི་རི་སུལ་ཞིག་ཏུ་ཆགས་ཡོད༑ གཤམ་

གྱི་ཡུལ་ཀླུང་དེ་ནས་སྐྱིད་ཆུའི་བྱང་ཤར་གྱི་ཆུ་ལག་གཙོ་བོ་དེ་ལྷོ་ནུབ་ཏུ་རྒྱུ་ཞིང་རིམ་པས་གྲོང་

ཁྱེར་ལྷ་སའི་ཕྱོགས་སུ་བཞུར་ཏེ།38  མཐར་ཡར་ཀླུང་39གཙང་པོ་སྟེ་ལྷོ་ཨེ་ཤི་ཡའི་ནང་བྷྲ་མ་པུ་

ཏྼ་(Brahmaputra)ཞེས་ཡོངས་སུ་གྲགས་པའི་ཆུ་ཆེན་དེ་དང་འདྲེས་ནས་རྒྱུ༑

དེ་ལྟ་བུའི་རི་རྒྱུད་རིང་ཙམ་གྱི་རི་མཐོན་པོ་ཞིག་གི་ལྡེབས་ལ་ཆགས་པའི་འབྲི་གུང་

མཐིལ་ནི། ལྷ་ས་ནས་མེ་ལེ་བདུན་ཅུ་དོན་ལྔ་ཙམ་གྱི་བྱང་ཤར་ཁུལ་དུ་ཡོད་ཅིང་དེང་སྐབས་

མལ་གྲོ་གུང་དཀར་གྱི་རྫོངས་ཁོངས་སུ་གཏོགས༑ དགོན་པ་འདིར་ཐོག་མར་བཙུན་པ་ཙོང་ཁ་

པས་འབྲི་གུང་བསྟན་པའི་བདག་པོ་སྤྱན་སྔ་ཆོས་ཀྱི་རྒྱལ་པོ་(༡༣༣༥–༡༤༠༧)སྐབས་དེར་དཔལ་

གྱི་ནགས་ཁྲོད་དུ་བཞུགས་ཡོད་པ་དང་མཇལ་ཞིང་། དེའི་དྲུང་ནས་ཐེག་ཆེན་སེམས་བསྐྱེད་

དང་། མཉམ་མེད་བཀའ་བརྒྱུད་པའི་མན་ངག་གི་སྙིང་པོར་གྱུར་པ་ཕྱག་རྒྱ་ཆེན་པོ་ལྔ་ལྡན་དང་

ནཱ་རོ་ཆོས་དྲུག་སོགས་གསན༑ དེ་བཞིན་དུ་ཆོས་ཀྱི་རྒྱལ་པོའ་ིདྲུང་ནས་སྐྱོབ་པ་འཇིག་རྟེན་

མགོན་པོ་གཙོས་པའི་འབྲི་གུང་བའི་བཀའ་འབུམ་ཕལ་ཆེ་བའི་ལུང་ཡང་གསན༑40 (ལོ་བཅུ་

38   ཁོ་བོ་རང་ཉིད་བོད་ལ་སྐྱེས་པ་ཙམ་ལས་སླར་ངོ་བསྐྱོད་ཀྱི་སྐལ་བ་མ་ཐོབ་སྟབས། རྗེ་ཙོང་ཁ་པ་ཆེན་པོའ་ིརྣམ་ཐར་དང་
འབྲེལ་བའི་བོད་དབུས་གཙང་འོལ་དྭགས་གཉལ་སྟོད་སྨད་སོགས་ཀྱི་དགོན་པ་དང་ས་གནས་ཀྱི་བཤད་པ་རྣམས། གཙོ་བོར་
ཧོང་ཀོང་མི་རིགས་ཁེ་ན་ཌ་པ་བིཀ་ཊོར་ཆཱན་ཞེས་པས་ལོ་བཞིའི་རིང་བོད་དུ་ཐེངས་འགའ་ཤས་བསྐྱོད་དེ་ས་ཁུལ་མང་པོར་
རྐང་འཁོར་བརྒྱུད་ནས་གནས་བསྐོར་བགྱིས་པའི་གྲུབ་དོན་དུ། ཕྱི་ལོ་ ༡༩༩༤ ལོར། «བོད་ཀྱི་ལག་དེབ་གནས་བསྐོར་བའི་
ལམ་ཡིག་» (Victor Chan, Tibet Handbook: A Pilgrim’s Guide) ཞེས་པ་དཔར་དུ་བཏབ་པ་དེ་རྩ་བར་བཞག 
དེའི་སྟེང་བོད་ཀྱི་ས་ཁྲ་ཁག་གཅིག་དང་། དེང་རབས་གཱུ་གལ་ཀྱི་ས་ཁྲ་ (Google Map) སོགས་དང་ཡང་བསྡུར་ཏེ་ཕྱོགས་
སྡོམ་རྒྱབ་ནས་བཀོད་ཡོད་པ་མཁྱེན་འཚལ༑ དེ་ལྟ་ནའང་གཤམ་དུ་ཐུགས་རྗེ་ཆེ་ཞུའི་ནང་འཁོད་པ་ལྟར། ཁོ་བོའ་ིངོ་ཤེས་བོད་
ཀྱི་ས་གནས་རྒྱུས་ལེགས་པོ་ཡོད་པ་ཆབ་མདོ་ཤེས་རབ་ལགས་དང་ཆོས་འཛིན་ལགས་གཉིས་ནས་ཀྱང་གསལ་བཤད་འདི་དག་
ལ་དམིགས་བསལ་ཐུགས་ཞིབ་གནང་སྟེ་བཅོས་འོས་ལམ་སྟོན་གནང་ཡོད༑

39 ཡར་ཀླུང་ལ། ཡར་ཀླུངས་ཞེས་དང་། ཡར་ལུང་ཞེས་འབྲི་སྲོལ་མི་འདྲ་བ་འདུག་མོད། ཀླུང་ནི་ཆུ་རྒྱུད་ལ་ཟེར་ལ། ཡར་ཀླུང་
ཞེས་པ་ཡར་ལྷ་ཤམ་པོའ་ིཆུ་རྒྱུད་ལ་གོ་དགོས་པས། འདིར་ཡར་ཀླུང་ཞེས་བྲིས་ཡོད༑  

40   «རྣམ་ཐར་དད་པའི་འཇུག་ངོགས།» ཤོག ༡༡ དེ་དུས་འབྲི་གུང་ཆོས་ཀྱི་རྒྱལ་པོའ་ིདྲུང་ནས་སེམས་བསྐྱེད་དང་ཕྱག་ཆེན་



38 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཕྲག་འགའི་རྗེས་སུ། རྗེ་བླ་མ་རང་ཉིད་ཀྱིས་ཀྱང་ནཱ་རོ་ཆོས་དྲུག་གི་ཁྲིད་ཡིག་རྒྱས་པ་ཞིག་

མཛད་པ་བྱུང་༑) འབྲི་གུང་ཆོས་ཀྱི་རྒྱལ་པོའ་ིདྲུང་ནས་ཐོབ་པའི་བཀའ་ཆོས་དེ་རྣམས་ནི། རྗེ་

ཙོང་ཁ་པས་རང་ཉིད་བྱིས་པའི་དུས་ནས་འདྲིས་པའི་རང་གི་བརྩེ་བའི་བླ་མ་ཆོས་རྗེ་དོན་གྲུབ་

རིན་ཆེན་ལས་གཞན་པའི་བླ་མ་ཞིག་གི་དྲུང་ནས་ཆོས་གསན་པའི་ཐོག་མ་དེ་ཡིན་ལ། གཤམ་

དུ་བརྗོད་པར་འགྱུར་བ་ལྟར། རྗེ་ཙོང་ཁ་པས་དབུས་སུ་ཐོག་མར་འབྱོར་རྗེས་སུ། ལོ་རྒྱུས་

རིང་ཞིང་བརྒྱུད་པ་སྣ་ཚོགས་པའི་བོད་བརྒྱུད་ནང་བསྟན་ཀྱི་ཆོས་བརྒྱུད་ཀྱི་ནང་ནས། ཐོག་

མར་འབྲི་གུང་མཐིལ་དུ་བཀའ་བརྒྱུད་ཀྱི་མན་ངག་དང་མཇལ་བ་འདིས། ཕྱིས་སུ་རྗེ་ཙོང་ཁ་

པ་རང་ཉིད་ཀྱིས་ཆེས་མཐོའ་ིགསང་སྔགས་རྡོ་རྗེ་ཐེག་པའི་གཞུང་ལ་དགོངས་པ་བཞེས་

སྟངས་དང་། ཉམས་ལེན་ལ་རྩལ་འདོན་གནང་ཚུལ། རྒྱུད་ཀྱི་བཤད་པ་མཛད་ཚུལ་སོགས་ལ་

ཤུགས་རྐྱེན་ཆེན་པོ་ཐེབས་པ་བྱུང་ཡོད༑

དེ་རྗེས་བླ་མ་ཆོས་རྗེ་དོན་གྲུབ་རིན་ཆེན་གྱིས་ཞལ་ཏ་གནང་བ་ལྟར། དབུས་སུ་གཙོ་བོར་

འཕགས་ཡུལ་གྱི་གཞུང་ཆེན་མོ་རྣམས་ལ་སློབ་གཉེར་བྱ་བའི་འདུན་པ་བརྟན་པོ་བཟུང་ཡོད་

ནའང་། གྲོགས་འགའ་ཤས་ཀྱིས་བསྐུལ་བའི་རྐྱེན་ལས་དེ་རྣམས་དང་ལྷན་དུ། ཚལ་པའི་སྨན་

པ་མཁས་པ་དཀོན་མཆོག་སྐྱབས་ཀྱི་དྲུང་དུ་ཕེབས་ཏེ། ཟླ་བ་འགའ་ཙམ་གྱི་རིང་སློབ་དཔོན་ཕ་

ཁོལ་གྱིས་མཛད་པའི་རྒྱ་གར་གྱི་གསོ་བ་རིག་པའི་བསྟན་བཅོས་གྲགས་ཅན་«སྨན་དཔྱད་ཡན་

ལག་བརྒྱད་པའི་སྙིང་པོ་བསྡུས་པ་»ཐུགས་ལ་བཟུང་བ་སོགས། སྨན་པ་མཁས་པ་དཀོན་མཆོག་

སྐྱབས་ཀྱི་དྲུང་དུ་གསོ་དཔྱད་ཀྱི་གཞུང་ལ་སྦྱངས༑ སྨན་པ་མཁས་པ་དེས་གསོ་བ་རིག་པའི་རྒྱ་

གཞུང་དེའི་བཤད་ཁྲིད་གནང་བར་མ་ཟད། དེའི་མན་ངག་ལག་ལེན་དང་བཅས་པའང་བསྟན་

གནང་༑ དེ་ནས་རྩིས་པའི་ལོ་མང་པོའ་ིརྗེས་སུ་རྗེ་ཙོང་ཁ་པ་རང་ཉིད་སྐབས་འགར་སྐུ་སྙུན་

པའི་དུས་སུ་དེ་དུས་སྦྱངས་པའི་གསོ་དཔྱད་ཀྱི་མཁྱེན་ཡོན་དེས། རང་གི་ནད་བརྟག་ཐབས་དང་

ནད་འཆོས་པའི་ཐབས་ལམ་ལག་ལེན་བསྟར་རྒྱུ་སོགས་ལ་སྨན་པ་ཚོར་བགྲོས་བསྡུར་གནང་

ཐུབ་པ་སོགས་ཀྱིས་ཕན་ཐོགས་ཆེན་པོ་བྱུང་ཡོད༑41 དེ་ལྟ་ནའང་། རྗེ་ཙོང་ཁ་པས་གསོ་བ་རིག་

པའི་སློབ་གཉེར་ལ་མུ་མཐུད་དེ་བཞུགས་ན་རང་ཉིད་ཀྱི་རྩ་བའི་འདུན་ལམ་དེ་ལས་ལོགས་སུ་

ཕྱོགས་པའི་རྐྱེན་དུ་འགྱུར་ངེས་པར་མཁྱེན་ཏེ། རིང་མིན་རང་དང་མཉམ་དུ་སྨན་དཔྱད་སྦྱོང་

ལྔ་ལྡན་ལ་སོགས་པ་གསན་ཞེས་དང་། རྟོགས་ལྡན་པའི་«རྣམ་ཐར་ཟུར་འདེབས་»སུ་ནི། (ཤོག ༡༥) “ཟབ་ཆོས་དང་། འབྲི་
གུང་བའི་བཀའ་འབུམ་ཕལ་ཆེ་བ་གསན།” ཞེས་འཁོད།

41 རྗེ་བླ་མས་དེ་དུས་གསོ་བ་རིག་པ་སྦྱངས་པའི་རྐྱེན་གྱིས་ཕྱིས་སྙུན་པའི་སྐབས་ནད་བཅོས་ཀྱི་སྨན་པ་རྣམས་བགྲོས་གནང་བར་
སྨན་པ་ཚོའང་ཡིད་སྨོན་བྱུང་ཚུལ་སོགས་ཞིབ་གནས་རྣམས། རྟོགས་ལྡན་པའི་«རྣམ་ཐར་ཟུར་འདེབས།» ཤོག ༡༠༠ ཐད་བཞུགས༑



39ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

བའི་རོགས་ཟླ་རྣམས་བཞག་ནས། གཞུང་ཆེན་མོ་ལ་ཐོས་བསམ་བྱ་སའི་ཁོར་ཡུག་ཅིག་འཚོལ་

བར་ཆས་ཤིང་། རིང་པོ་མ་ཐོགས་པར་སྙེ་ཐང་དུ་ཡོད་པའི་དབུས་ཀྱི་གདན་ས་ཆེན་པོ་བདེ་བ་

ཅན་དུ་འབྱོར༑
སྙེ་ཐང་བདེ་བ་ཅན་དུ་ཐོག་མའི་སློབ་གཉེར་གནང་བ།

སྙེ་ཐང་བདེ་བ་ཅན་ནི། ཕྱི་ལོ་ ༡༢༠༩ ལོར་བཀའ་གདམས་པའི་དགེ་བཤེས་རྒྱ་ཕྱིང་རུ་བས་

ཕྱག་བཏབ་ཅིང་། ལྷ་སའི་ལྷོ་ནུབ་ཀྱི་ཆར་ད་ལྟའི་ཆུ་ཤུར་རྫོང་གི་ཁོངས་སུ་ཆགས་ཡོད་ལ། དེ་

ནི་དབུས་ཀྱི་གདན་ས་ཆེན་པོ་དྲུག་ཅེས་གྲགས་པའི་ནང་ནས་གཅིག་ཡིན༑ གཞན་ལྔ་ནི། གསང་

ཕུ་དང་། སྐྱོར་མོ་ལུང་། དགའ་བ་གདོང་། ཟུལ་ཕུ། ཚལ་གུང་ཐང་བཅས་ཡིན།42 བདེ་བ་ཅན་

ཆགས་སའི་སྙེ་ཐང་གི་ཡུལ་དེ་སྙན་གྲགས་ཆེ་བའི་རྒྱུ་མཚན་གཅིག་ནི། བོད་དུ་གནས་ཤིན་ཏུ་

གལ་འགངས་ཅན་དུ་བརྩི་བའི་ཇོ་བོ་རྗེའི་སྒྲོལ་མ་གསུང་བྱོན་མའི་ལྷ་ཁང་དེ་ཡུལ་འདིར་ཡོད་

པས་ཡིན༑ རྗེ་ཙོང་ཁ་པ་སྙེ་ཐང་བདེ་བ་ཅན་དུ་སློབ་གཉེར་ལ་མ་བྱོན་ཙམ་གྱི་གོང་དུ་དགོན་

པ་དེ་དེ་ཙམ་གྱིས་སྙན་གྲགས་ཆེ་བ་ཞིག་ཏུ་མི་མངོན་མོད། ཁོང་དེར་སློབ་གཉེར་མཛད་པའི་

སྐབས་སུ་ནི། བདེ་བ་ཅན་དེ་གདན་ས་ཆེན་པོ་ཞིག་ཏུ་གྱུར་ཡོད་ལ། ལྷག་པར་དུ་རྗེ་བཙུན་

བྱམས་པ་མགོན་པོའ་ིབསྟན་བཅོས་ཆེན་པོ་«མངོན་རྟོགས་རྒྱན་»རྩ་བར་གྱུར་པའི་ཕར་ཕྱིན་

གྱི་གཞུང་སློབ་གཉེར་བྱེད་ས་གཙོ་བོ་ཞིག་ཆགས་ཡོད༑

རྗེ་ཙོང་ཁ་པས་དབུས་གཙང་དུ་སློབ་གཉེར་གནང་ཡུལ་གྱི་སློབ་ཚན་གཙོ་བོ་ནི། འཕགས་

ཡུལ་གྱི་ནང་པའི་མཁས་པ་གྲགས་ཅན་རྣམས་ཀྱིས་མཛད་པའི་རྒྱ་གཞུང་གལ་ཆེན་སྐོར་ཞིག་

ཡིན་ལ། དེ་དག་ཀྱང་གཞུང་ཆེན་བཀའ་པོད་བཞིའི་ནང་དུ་བསྡུས་ནས་སློབ་གཉེར་བྱེད་སྲོལ་

ཡོད་པ་དེ་ཡིན༑ དེ་རྣམས་རེ་རེ་ནས་བརྗོད་ན། (༡) རྗེ་བཙུན་བྱམས་པ་མགོན་པོའ་ིབསྟན་

བཅོས་«མངོན་རྟོགས་རྒྱན་»རྩ་བར་བྱེད་པའི་གཞུང་ཆེན་ཕར་ཕྱིན་དང་། (༢) སློབ་དཔོན་

ཕྱོགས་གླང་དང་ཆོས་གྲགས་གཉིས་ཀྱི་གཞུང་«ཚད་མ་ཀུན་བཏུས་»དང་«ཚད་མ་རྣམ་འགྲེལ་

»དང་«ཚད་མ་རྣམ་ངེས་»སོགས་རྩ་བར་གྱུར་པའི་གཞུང་ཆེན་ཚད་མ། (༣) སློབ་དཔོན་

ཐོགས་མེད་དང་དབྱིག་གཉེན་གྱིས་མཛད་པའི་མངོན་པའི་གཞུང་«མངོན་པ་ཀུན་བཏུས་

»དང་«མངོན་པ་མཛོད་»གཉིས་རྩ་བར་གྱུར་པའི་གཞུང་ཆེན་མངོན་པ་དང་། (༤) སློབ་

དཔོན་ཡོན་ཏན་འོད་དང་ཤཱཀྱ་འོད་གཉིས་ཀྱིས་མཛད་པའི་འདུལ་བའི་གཞུང་རྩ་བར་གྱུར་

42 དབུས་ཀྱི་གདན་ས་ཆེན་པོ་དྲུག་གི་ངོས་འཛིན་འདི་«དུང་དཀར་ཚིག་མཛོད་ཆེན་མོ།» ཤོག ༡༥༣༤ ཐད་དུ་བྱུང་བ་ལྟར་
བཀོད༑ ཐོ་འདིའི་ནང་རྩེད་ཐང་མ་ཚུད་པར་བརྟགས་ན། འདྲེན་ཚུལ་འདི་ཕྱི་ལོ་ ༡༣༥༡ ལོར་བཏབ་པའི་རྩེད་ཐང་མ་བྱུང་
སྔོན་གྱི་ལུགས་ཤིག་ཡིན་ངེས༑



40 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པའི་གཞུང་ཆེན་འདུལ་བ་བཅས་ཡིན། བོད་ཀྱི་གདན་ས་དེ་དག་ཏུ་གཞུང་ཆེན་བཀའ་པོད་དེ་

བཞི་སློབ་གཉེར་བྱེད་པའི་ཐབས་ལམ་ཡང་། ཐོག་མར་གཞུང་ཆེན་དེ་རྣམས་ཀྱི་རྩ་བའི་བསྟན་

བཅོས་རྣམས་བློ་འཛིན་བྱེད་ཅིང་། དེ་རྗེས་དཔེ་ཁྲིད་དགེ་རྒན་གྱི་དྲུང་ནས་ཚད་ལྡན་གྱི་འགྲེལ་

པ་ཁག་ལ་བརྟེན་ནས་རྩ་བ་དེ་དག་གི་བཤད་ཁྲིད་ཉན་པ་དང་། རང་ཉིད་ཀྱིས་ཀྱང་སྐབས་

ཐོབ་ཀྱི་གཞུང་ཆེན་དེ་དང་འབྲེལ་བའི་སྤྱི་དོན་དང་དཀའ་འགྲེལ་སོགས་ཡིག་ཆ་གཞན་ལའང་

ལྟ་རྟོགས་ཀྱིས་ཞིབ་ཏུ་ཀློག་པས་སོགས་ཀྱིས་རྟོག་ཞིབ་བགྱི་བ་དང་། དེའི་སྟེང་གཞུང་དོན་སྤྱི་

དང་ཁྱད་པར་དུ་དཀའ་བའི་གནད་རྣམས་ལ་ཆོས་རྭའི་ནང་དུ་ཆོས་གྲོགས་དང་མཉམ་དུ་རྩོད་

པ་བྱེད་པ་སོགས། ཕྱོགས་མང་པོ་ཞིག་ནས་ཆ་རྐྱེན་ཚང་དགོས་པ་ཞིག་རེད༑ སློབ་གཉེར་བྱེད་

སྟངས་ཕྱུག་པོ་འདི་ནི་བོད་ཀྱི་གདན་ས་དང་བཤད་གྲྭ་ཁག་ཏུ་དེང་སང་ཡང་མ་ཉམས་པར་

གནས་ཡོད༑ དེ་ལྟར་གཞུང་ཆེན་བཀའ་པོད་བཞི་པོ་དེ་དག་ལ་སློབ་གཉེར་མཐར་ཕྱིན་ནས་གྲྭ་

བསྐོར་ཏེ་རྩོད་གྲྭར་དམ་བཅའ་བཞག་སྟེ་སློབ་པ་མཐར་སོན་པ་རྣམས་ལ་བཀའ་བཞི་པ་ཞེས་

པའི་མིང་ཐོགས༑

སྤྱིར་བོད་དུ་མགོན་པོ་ཀླུ་སྒྲུབ་ཀྱི་དབུ་མའི་བསྟན་བཅོས་«རྩ་བ་ཤེས་རབ་»ལྟ་བུ་བསྟན་

པ་སྔ་དར་གྱི་སྐབས་ནས་ཀྱང་བོད་ཡིག་ཏུ་ཕབ་ཟིན་པ་དང་། དེ་རྗེས་དུས་རབས་བཅུ་གཅིག་

པའི་ནང་ནག་འཚོ་ལོ་ཙཱ་བ་དང་ཁྱད་པར་དུ་པ་ཚབ་ལོ་ཙཱ་བས་དཔལ་ལྡན་ཟླ་བའི་དབུ་མའི་

གཞུང་ཆེ་ཁག་རྣམས་བོད་སྒྱུར་གནང་ཟིན་མོད། རྗེ་ཙོང་ཁ་པས་དབུས་གཙང་དུ་གཞུང་ཆེན་

སློབ་གཉེར་གནང་བའི་སྐབས་དུས་སུ་ནི། སྒྲིག་ཚུགས་ཀྱི་ལམ་ལས་གཏན་ལ་ཕབ་པའི་དབུ་

མའི་སློབ་གཉེར་དེ་རྐང་ཚུགས་ཡོད་པར་མི་སྣང་༑ དེའི་རྒྱུ་མཚན་གྱིས་གཞུང་ཆེན་གྱི་སློབ་པ་

མཐར་སོན་པ་རྣམས་ལ་བཀའ་བཞི་པ་ཞེས་ཐོགས༑ དེ་དུས་དབུ་མ་དེ་གཞུང་ཆེན་གྱི་བསླབ་

གཞིའི་གྲས་སུ་མེད་པའི་དན་རྟགས་གཅིག་ནི། ཏའི་སི་ཏུ་བྱང་ཆུབ་རྒྱལ་མཚན་གྱིས་རྩེད་ཐང་

དུ་བཀའ་པོད་བཞིའི་སློབ་གཉེར་ལས། གཞུང་ཆེན་གྱི་བསླབ་གཞིའི་ནང་དུ་དབུ་མ་མ་བཅུག་

པ་ལས་ཀྱང་དཔོག་ནུས༑43 གང་ལྟར་ཡང་འོག་ཏུ་འཆད་པར་འགྱུར་བ་ལྟར། དབུ་མ་ནི་རྗེ་

ཙོང་ཁ་པས་སློབ་གཉེར་དང་དཔྱད་པ་ཞིབ་མོར་གནང་སའི་འཕགས་ཡུལ་གྱི་ནང་པའི་གཞུང་

གི་ཁོངས་གཏོགས་ཤིན་ཏུ་གལ་ཆེན་ཞིག་ཡིན་ལ། ཕྱིས་སུ་ཁོང་གཞུང་ཆེན་དེའི་ཐོག་བོད་དུ་

ཆེ་བསྟོད་དང་ལྡན་པའི་སྒོ་ནས་བརྩི་མཐོང་དམིགས་བསལ་ཞུ་དགོས་པའི་དབུ་མ་པའི་སློབ་

དཔོན་ཆེན་པོ་ཞིག་ཏུ་གྱུར་པ་བྱུང་ཡོད༑

43 ཏའི་སི་ཏུ་བྱང་ཆུབ་རྒྱལ་མཚན་གྱིས་རྩེད་ཐང་དུ་བསླབ་གཞི་གང་བཙུགས་པའི་སྐོར། «རླངས་ཀྱི་པོ་ཏི་སེ་རུ།» ཤོག 
༣༦༣ ཐད་ལ་གཟིགས༑



41ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

རྗེ་ཙོང་ཁ་པས་དགུང་ལོ་བཅུ་བདུན་ལ་སྙེ་ཐང་བདེ་བ་ཅན་དུ་རིན་པོ་ཆེ་བཀྲ་ཤིས་

སེང་གེའི་དྲུང་དུ་ཆོས་འབྲེལ་གསན་ཅིང་། ཀློག་པའི་སློབ་དཔོན་གཙོ་བོ་ཡོན་ཏན་རྒྱ་མཚོ་

དང་། ཞར་ཆོས་པ་སློབ་དཔོན་ཆེན་པོ་ཨུ་རྒྱན་པས་མཛད་ནས། ཕར་ཕྱིན་གྱི་གཞུང་བསྟན་

བཅོས་«མངོན་རྟོགས་རྒྱན་»རྩ་འགྲེལ་དང་བཅས་པར་ལེགས་པར་གསན་སྦྱོང་མཛད༑ དེ་

ཡང་བསྟན་བཅོས་«མངོན་རྟོགས་རྒྱན་»ནི་ཐེག་པ་ཆེན་པོ་ཤེས་རབ་ཀྱི་ཕ་རོལ་ཏུ་ཕྱིན་པའི་

མདོའ་ིདོན་རྩལ་དུ་འདོན་ཏེ་རྒྱས་པར་གཏན་ལ་འབེབས་པའི་གཞུང་གྲགས་ཅན། འཕགས་

ཡུལ་གྱི་ནང་པའི་ལོ་རྒྱུས་ནང་ཤུགས་གནོན་ཤིན་ཏུ་ཆེ་བའི་བསྟན་བཅོས་ཞིག་ཡིན༑ རྗེ་ཙོང་ཁ་

པ་ཉིད་ནས་གཞུང་ཆེན་དེའི་རྩ་བ་ནི་བྱིས་པའི་དུས་སུ་ཆོས་རྗེ་དོན་གྲུབ་རིན་ཆེན་གྱི་དྲུང་དུ་

བཞུགས་སྐབས་ནས་ཐུགས་ལ་བཟུང་ཟིན་ཡོད་ལ། ད་ནི་བསྟན་བཅོས་དེའི་བརྗོད་བྱའི་དོན་

རྣམས་ལ་རྩ་འགྲེལ་སྦྱར་ཏེ་ཞིབ་ཏུ་ཐོས་བསམ་མཛད་པའི་སྐལ་པ་ཐོབ་པ་བྱུང་༑ ཞག་བཅོ་

བརྒྱད་ཙམ་གྱི་ནང་ལ་གཞུང་གི་ཚིག་མཐའ་དག་ཤིན་ཏུ་བྱང་བར་ཐུགས་སུ་ཆུད་ཅིང་། མཁས་

པ་འཇམ་སྐྱས་མཛད་པའི་«མངོན་རྟོགས་རྒྱན་»གྱི་ཊཱིཀྐའི་སྟེང་ནས་དོན་ཀུན་ཆུབ་པ་བྱུང་༑44 

ཕར་ཕྱིན་གྱི་ཊཱིཀྐ་དེ་མཛད་པ་པོ་འཇམ་སྐྱ་ཞེས་པ་ནི། འཇམ་སྐྱ་ནམ་མཁའ་དཔལ་ཏེ་འཇམ་

མགོན་ས་པཎ་གྱི་དངོས་སློབ་ཞང་མདོ་སྡེ་དཔལ་གྱི་སློབ་མ་དང་མཁས་མཆོག་བུ་སྟོན་གྱི་བླ་

མའི་གྲས་སུ་གཏོགས་པའི་མཁས་པ་ཞིག་ཡིན༑

དེ་ལ་བསྟན་བཅོས་«མངོན་རྟོགས་རྒྱན་»ནི། རྗེ་བཙུན་བྱམས་མགོན་གྱིས་མཛད་པའི་

ཤེར་ཕྱིན་གྱི་གདམས་ངག་རྣམས་ཚིགས་བཅད་དུ་བསྒྲིགས་ཏེ་བརྩམས་པའི་གཞུང་ཞིག་སྟེ། 

གཙོ་བོ་ཤེར་ཕྱིན་གྱི་མདོ་«ཉི་ཁྲིའི་»དོན་རྣམས་ཕྱོགས་གཅིག་ཏུ་བསྡུས་ཏེ་དམིགས་ཀྱིས་

འགྲེལ་བའི་གཞུང་གཏིང་ཟབ་མོ་ཞིག་ཡིན༑ དེ་ཡང་ཤེར་ཕྱིན་གྱི་མདོའ་ིབརྗོད་བྱ་ལ་དངོས་

བསྟན་དང་སྦས་དོན་གཉིས་སུ་དབྱེ་སྟེ། མདོའ་ིདངོས་བསྟན་གྱི་དོན་ནི་ཟབ་མོ་སྟོང་པ་ཉིད་

ཀྱི་སྐོར་དེ་ཡིན་ཅིང་། དེ་ནི་འཕགས་པ་ཀླུ་སྒྲུབ་ཀྱིས་དབུ་མའི་བསྟན་བཅོས་རྣམས་སུ་གསལ་

བར་གཏན་ལ་ཕབ་ཡོད་ཅིང་། བསྟན་བཅོས་«མངོན་རྟོགས་རྒྱན་»གྱིས་ནི། གཙོ་བོར་ཤེར་

ཕྱིན་གྱི་མདོའ་ིསྦས་དོན་མངོན་རྟོགས་སམ་ལམ་གྱི་རིམ་པ་རྣམས་ཞིབ་ཅིང་རྒྱས་པར་གཏན་

ལ་ཕབ་ཡོད༑ བསྟན་བཅོས་དེ་ཐེག་པ་ཆེན་པོའ་ིགན་མཛོད་ལྟ་བུ་ཐེག་ཆེན་གྱི་གནས་དོན་

གལ་འགངས་ཅན་ཐམས་ཅད་སྟོན་པའི་རྩ་བའི་གཞུང་དུ་གྱུར་ཅིང་། བསྟན་བཅོས་དེའི་ནང་

དུ་གདུལ་བྱ་ཐོག་མར་ལམ་དུ་འཇུག་པའི་ཐབས་དང་། ཐེག་པ་ཆེན་པོའ་ིལམ་གྱི་རྟེན་བསམ་

44   མཁས་གྲུབ་རྗེ། «རྣམ་ཐར་དད་པའི་འཇུག་ངོགས།» ཤོག ༩༡



42 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པ་སེམས་བསྐྱེད། གདམས་ངག་གི་དོན་འཕགས་པའི་བདེན་པ་བཞི། རྟེན་འབྲེལ་ཡན་ལག་

བཅུ་གཉིས། གཞི་བདེན་པ་གཉིས། ཞི་གནས་དང་ལྷག་མཐོང་སྒྲུབ་ཚུལ། བསམ་གཏན་དང་

གཟུགས་མེད་དེ་ཁམས་གོང་མའི་སེམས་སྐྱེད་པའི་ཚུལ། བྱང་ཕྱོགས་སོ་བདུན། ཕར་ཕྱིན་དྲུག 

ལམ་ལྔ། ས་བཅུ། སྐུ་གསུམ་གྱི་བདག་ཉིད་ཅན་དུ་གྱུར་པའི་འབྲས་བུ་སངས་རྒྱས་ཀྱི་གོ་འཕང་

སོགས་བརྗོད་བྱ་མང་དག་ཅིག་སྟོན་གྱི་ཡོད༑ དེང་རབས་ཀྱི་བསླབ་གཞིའི་ཐ་སྙད་བེད་སྤྱད་དེ་

བཤད་ན། «མངོན་རྟོགས་རྒྱན་»གྱི་བརྗོད་བྱ་དེ་ཐེག་པ་ཆེན་པོའ་ིནང་བསྟན་ཆོས་ལུགས་རིག་

པ་ལྟ་བུར་ངོས་འཛིན་བྱེད་ཆོག མདོར་བསྡུས་ནས་སྨྲས་ན། བསྟན་བཅོས་«མངོན་རྟོགས་རྒྱན་

»ནི། པོད་གྲངས་ཤིན་ཏུ་མང་པོ་ཡོད་པའི་ཤེར་ཕྱིན་གྱི་མདོའ་ིབརྗོད་བྱའི་དོན་རྣམས་ཕྱོགས་

གཅིག་ཏུ་བསྒྲིགས་ཏེ་སྟོན་པའི་དཀར་ཆག་ཤིན་ཏུ་ཞིབ་ཅིང་ཆ་ཚང་བ་ལྟ་བུ་ཞིག་ཏུ་གྱུར་ཡོད༑ 

གང་ལྟར་ཡང་རྗེ་ཙོང་ཁ་པས་སྙེ་ཐང་བདེ་བ་ཅན་དུ་དང་ཐོག་བསྟན་བཅོས་«མངོན་

རྟོགས་རྒྱན་»དེ། གོང་དུ་སྨྲས་ཟིན་པ་བཞིན་འཇམ་སྐྱའི་འགྲེལ་པའི་སྟེང་ནས་སློབ་སྦྱོང་མཛད༑ 

དེ་ནས་བྱམས་ཆོས་ཀྱི་གཞུང་གཉིས་པ་«མདོ་སྡེ་རྒྱན་»ནི། སྔར་མདོ་སྨད་དུ་ཡོད་པའི་སྐབས་

ནས་བློ་འཛིན་མཛད་ཡོད་པ་མ་ཟད། དེའི་བཤད་པའང་ཆོས་རྗེ་དོན་གྲུབ་རིན་ཆེན་གྱི་དྲུང་

ནས་ཐོབ་ཟིན་མོད། བདེ་བ་ཅན་དུ་ཡོད་སྐབས། དེར་བྱམས་ཆོས་སྡེ་ལྔ་ལ་མཁས་པ་འཇམ་

དབྱངས་རིན་ཆེན་བྱ་བ་བཞུགས་པས། དེའི་དྲུང་ནས་«མདོ་སྡེ་རྒྱན།» «ཐེག་པ་ཆེན་པོ་རྒྱུད་

བླ་མ་»དང་། «དབུས་མཐའ་རྣམ་འབྱེད།» «ཆོས་དང་ཆོས་ཉིད་རྣམ་འབྱེད་»བཅས་བྱམས་

ཆོས་ཕྱི་མ་རྣམས་གསན༑ མདོར་ན་རྗེ་ཙོང་ཁ་པས་དུས་ཡུན་ལོ་གཉིས་ཀྱི་རིང་ལ་ཕར་ཕྱིན་

«མངོན་རྟོགས་རྒྱན་»དང་བྱམས་ཆོས་ཀྱི་གཞུང་ལ་སློབ་གཉེར་མཛད་པའི་མཐར། “རིང་པོར་

མ་ལོན་པས་ཤེས་རབ་ཀྱི་ཕ་རོལ་ཏུ་ཕྱིན་པའི་ཚིག་དོན་ལ་ཤིན་ཏུ་མཁས་པར་གྱུར་ནས། སློབ་

དཔོན་དང་གྲོགས་མཆེད་ཐམས་ཅད་ཀྱང་བློ་གྲོས་ཀྱི་རྩལ་ལ་དཔག་པར་དཀའ་བའི་བློས་ཆེས་

ཆེར་ངོ་མཚར་བའི་གནས་སུ”45 གྱུར་པ་བྱུང་༑

སྙེ་ཐང་བདེ་བ་ཅན་དུ་ལོ་གཉིས་ཡས་མས་བཞུགས་པའི་སྐབས་ཤིག་ལ། བླ་མ་དམ་པ་

བསོད་ནམས་རྒྱལ་མཚན་(༡༣༡༢-༧༥)དེའི་ཉེ་འགྲམ་གྱི་དབེན་གནས་ཆོས་རྫོང་དུ་ཕེབས་ཡོད་

པའི་སྐོར་ཐོས་པས་མཇལ་དུ་ཕེབས༑ བླ་མ་དམ་པ་ནི། ས་སྐྱའི་ཁྲི་འཛིན་གནང་མྱོང་བར་མ་

ཟད་ཆོས་བརྒྱུད་དེའི་མཁས་པ་རྒན་གྲས་ཞིག་ཡིན་པ་དང་། བོད་ཀྱི་ལོ་རྒྱུས་«རྒྱལ་རབས་

གསལ་བའི་མེ་ལོང་»ཞེས་པའི་གཞུང་གྲགས་ཆེན་དེའི་མཛད་པ་པོའང་ཡིན༑ དེ་ལྟར་ཆེས་

45  མཁས་གྲུབ་རྗེ། «རྣམ་ཐར་དད་པའི་འཇུག་ངོགས།» ཤོག ༩༡



43ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

མཐོ་བའི་སློབ་དཔོན་དེ་རྗེ་ཙོང་ཁ་པས་རང་གང་དུ་གནས་པའི་ས་ཁུལ་དེའི་ཉེ་འགྲམ་དུ་

ཕེབས་ཡོད་སྐོར་ཐོས་འཕྲལ་མཇལ་བར་བཅར་ཏེ། དེའི་དྲུང་ནས་འཇམ་དབྱངས་ཨ་ར་པ་

ཙའི་རྗེས་གནང་དང་། བདེ་མཆོག་དྲིལ་བུ་པའི་ལུས་དཀྱིལ་གྱི་དབང་། མགོན་པོ་གུར་གྱི་རྗེས་

གནང་སོགས་ཞུས༑ བླ་མ་དམ་པ་འདིས་རྗེ་ཙོང་ཁ་པའི་འབྱུང་འགྱུར་གནས་རྣམས་གཟིགས་

ནས་ཁོང་ལ་རང་ཉིད་ཀྱི་དབུ་ཞྭ་པཎ་ཞྭ་དེ་གནང་སྟེ། བུ་སྟོན་རིན་ཆེན་གྲུབ་ནས་བརྒྱུད་པའི་

སྔགས་ལུགས་ཀྱི་བསྟན་པ་གཏད༑46 དེ་ནས་ལོ་གཅིག་ཙམ་གྱི་རྗེས་སམ་ཕྱི་ལོ་ ༡༣༧༥ ལོར། 

བླ་མ་དམ་པ་བསོད་ནམས་རྒྱལ་མཚན་དགོངས་པ་མྱ་ངན་ལས་འདས༑

དེ་ལྟར་བདེ་བ་ཅན་དུ་ཕར་ཕྱིན་གསན་བསམ་ལོ་གཉིས་ལ་ཉེ་བ་ཙམ་ལ་གནང་རྗེས། 

དགུང་ལོ་བཅུ་དགུ་བཞེས་པའི་ཤིང་ཡོས་(༡༣༧༥)ལོར་ཕར་ཕྱིན་གྱི་གྲྭ་བསྐོར་ཐོག་མ་དེ་མཛད༑ 

དེ་ལ་གྲྭ་བསྐོར་ཞེས་པ་ནི། དགོན་པའམ། “འདུས་སྡེའི་བླ་མ་དག་ལ་ཞུས་ནས། བླ་མ་རྣམས་

ཀྱིས་གཙོས་པའི་འདུས་སྡེ་འཚོགས་པའི་ནང་དུ་བསྡད་ནས། དགོན་པ་དེའི་མཁས་པ་རྣམས་

རིམ་བཞིན་རིགས་ལམ་གཏོང་བ་ལ་གང་དྲིས་པའི་དོན་ཕྱེ་སྟེ་ལན་འདེབས་པ་”47  དེ་ལ་ཟེར། 

རྗེ་ཙོང་ཁ་པའི་གྲྭ་བསྐོར་ཐོག་མ་ནི། ཁོང་གིས་དེ་དུས་བར་དུ་ཐུགས་སྦྱོང་མཛད་པའི་ཕར་

ཕྱིན་གྱི་གཞུང་གི་སྐོར་ནས་ཡིན་ལ། གྲྭ་བསྐོར་མཛད་ས་ནི་ལྷ་ས་དང་ཉེ་བའི་ས་ཁུལ་དུ་ཡོད་

པའི་གདན་ས་ཆེན་པོ་གསང་ཕུ་དང་སྙེ་ཐང་བདེ་བ་ཅན་གཉིས་ལས། དང་པོར་གསང་ཕུར་

མཛད༑ དེ་ནི་ཕལ་ཆེར་གསང་ཕུ་དེ་བོད་དུ་མཚན་ཉིད་རིག་པའི་སློབ་གཉེར་གྱི་སྲོལ་ཐོག་མར་

གང་ནས་དར་བའི་འབྱུང་ཁུངས་ཡིན་པའི་གནད་ཀྱིས་ཡིན་སྲིད༑ གསང་ཕུ་དགོན་པའི་མཚན་

ཆ་ཚང་བ་ནི་གསང་ཕུ་ནེའུ་ཐོག་ཅེས་པ་དེ་ཡིན་ཅིང་། གདན་ས་དེ་ཕྱི་ལོ་ ༡༠༧༡ ལོར་ཨ་ཏི་

ཤའི་དངོས་སློབ་རྔོག་ལེགས་པའི་ཤེས་རབ་ཀྱིས་ཕྱག་བཏབ་པ་རེད༑ རྔོག་ལེགས་པའི་ཤེས་

རབ་ནི། འཕགས་ཡུལ་གྱི་གཞུང་ཆེན་མོ་སྤྱི་དང་ཁྱད་པར་དུ་ཕར་ཕྱིན་དང་ཚད་མའི་གཞུང་

རྣམས་བོད་སྐད་དུ་ཤིན་ཏུ་སྤུས་དག་པོར་བསྒྱུར་བར་མཛད་མཁན་བོད་ཀྱི་ལོ་ཙཱ་བ་ཆེན་པོ་

རྔོག་བློ་ལྡན་ཤེས་རབ་(༡༠༥༩-༡༡༠༥)ཀྱི་ཨ་ཁུ་ཡིན༑ 

རྗེ་ཙོང་ཁ་པས་གསང་ཕུ་དང་སྙེ་ཐང་བདེ་བ་ཅན་གཉིས་ཀར་ཕར་ཕྱིན་གྱི་གྲྭ་བསྐོར་

མཛད་སྐབས། སློབ་གཉེར་བ་དང་སློབ་དཔོན་མཁས་པ་རྣམས་ཁོང་གི་མཁྱེན་རིགས་དང་གོ་

སྟོབས་ལ་ངོ་མཚར་ཆེན་པོ་སྐྱེས་ཤིང་། རྗེ་ཙོང་ཁ་པའི་བློ་གྲོས་ཤིན་ཏུ་གསལ་ཞིང་། ཤེས་རབ་

46 བླ་མ་དམ་པས་རྗེ་ཙོང་ཁ་པར་དབུ་ཞྭ་གནང་སྟེ་བུ་སྟོན་གྱི་བརྒྱུད་པའི་བདག་པོར་མངའ་གསོལ་བའི་སྐོར་འདི་ཀུན་
མཁྱེན་འཇམ་དབྱངས་བཞད་པའི་«རྣམ་ཐར་རས་བྲིས་ཀྱི་རྣམ་བཤད།» ཤོག ༤༩༢ ཐད་འཁོད༑

47 ཆ་ཧར། «རྣམ་ཐར་བདེ་ལེགས་ཀུན་གྱི་འབྱུང་གནས།» ཤོག ༥༩



44 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

རྣོ་ཞིང་བརྗོད་པ་གཙང་བ་དང་། ཐུགས་གཤིས་རང་བཞིན་གྱིས་འཇམ་ཞིང་སྤྱོད་ལམ་བཙུན་

པ་སོགས་ཀུན་གྱི་མིག་ལམ་དུ་གྱུར་པས། ཁོང་གི་བློ་གྲོས་དང་ཆོས་ཀྱི་གོ་སྟོབས་ཕུན་སུམ་

ཚོགས་པའི་གྲགས་པ་དབུས་གཙང་གི་ས་ཕྱོགས་སུ་ཁྱབ༑ དེ་ལྟར་སྙེ་ཐང་དུ་ལོ་གཉིས་ཀྱི་རིང་

ཕར་ཕྱིན་སློབ་གཉེར་མཛད་པ་ལ་བརྟེན་ནས། དེ་དུས་ནས་བསྟན་བཅོས་རྩོམ་པའི་ལས་ལ་

ཐོག་མར་འཇུག་པའི་གདེང་སྤོབས་ཀྱང་རྙེད་སྣང་སྟེ། བདེ་བ་ཅན་དུ་ཕར་ཕྱིན་གསན་བསམ་

གནང་བའི་སྐབས་སུ། རྗེ་ཙོང་ཁ་པས་དགེ་འདུན་ཉི་ཤུའི་སྐོར་ལ་དཔྱད་རྩོམ་བསྡུས་ཙམ་ཞིག་

དང་། བསམ་གཟུགས་ཟིན་བྲིས་གཉིས་ལྗགས་རྩོམ་གནང་༑48

དགོན་པ་གཅིག་ནས་གཅིག་ལ་ཕེབས་པ།

ཕྱི་ལོ་ ༡༣༧༥ ལོར་གསང་ཕུ་དང་སྙེ་ཐང་བདེ་བ་ཅན་གཉིས་སུ་ཕར་ཕྱིན་གྱི་གྲྭ་བསྐོར་ལེགས་

པར་གྲུབ་རྗེས། རྗེ་ཙོང་ཁ་པ་གཙང་ཕྱོགས་སུ་ཡོད་པའི་སློབ་གཉེར་གྱི་བསྟི་གནས་རྣམས་སུ་

ཕེབས་པར་དགོངས་ཏེ། རིན་སྤུངས་ཀྱི་རོང་ཆེ་ལ་བརྒྱུད་ནས་གཞུང་ལམ་དུ་ཐད་ཀར་གདན་

ས་ཆེན་པོ་ས་སྐྱར་ཕེབས་བཞེད་ཡིན་ནའང་། ལམ་བར་དུ་ཇོ་གདན་དགོན་པའི་གྲྭ་པ་ཁ་ཤས་

དང་ཕྲད་དེ། ཁོང་རྣམས་དང་འགྲོགས་ནས་རིན་སྤུངས་ཀྱི་རྒྱང་མཁར་ཕུའི་ལ་མོ་བརྒྱུད་ནས་

བྱོན༑ དེར་བརྟེན་ཉང་སྟོད་ཀྱི་མཁར་ཁ་བརྒྱུད་ནས་ས་སྐྱའི་སྔོན་ལ་ཞ་ལུ་དགོན་པར་འབྱོར༑ 

ཞ་ལུ་དགོན་པ་ནི། ཕྱི་ལོ་ ༡༠༡༤ ལོར་རྗེ་བཙུན་ཤེས་རབ་འབྱུང་གནས་ཀྱིས་གཙང་གི་

གཞིས་ཀ་རྩེ་རྫོང་ནས་མེ་ལེ་བཅུ་གསུམ་ཙམ་གྱི་ཤར་ལྷོའ་ིངོས་སུ་ཡོད་པའི་སར་ཕྱག་བཏབ་པ་

ཞིག་ཡིན་ལ། དགོན་པ་དེ་ཆུང་ཙམ་ཞིག་ཡོད་ནའང་མཁས་མཆོག་བུ་སྟོན་རིན་པོ་ཆེའི་མཛད་

འཕྲིན་ལ་བརྟེན་ནས་དགོན་པ་གལ་ཆེན་ཞིག་ཏུ་གྱུར༑ ཐོག་མའི་དགོན་པ་དེ་ཕྱི་ལོ་ ༡༣༢༩ 

ལོར་ས་ཡོམས་ཆེན་པོ་ཞིག་བྱུང་བའི་རྐྱེན་གྱིས་ཧ་ལམ་ཆ་ཚང་ཞིག་པ་ལྟ་བུར་གྱུར་ཡོད་པ་ལ། 

བུ་སྟོན་རིན་ཆེན་གྲུབ་ཀྱིས་རྒྱ་ནག་གི་ཡོན་རྒྱལ་རབས་ཀྱི་སོག་རིགས་རྒྱལ་པོ་ཐོ་གན་ཐི་མུར་

ལ་རྒྱུ་སྦྱོར་གྱི་རོགས་རམ་བྱེད་པར་བསྐུལ་བས། དེས་རྒྱུ་སྦྱོར་གྱི་རོགས་ལ་བརྟེན་ནས། ཕྱི་ལོ་ 

༡༣༣༣ ལོར་བསྐྱར་དུ་བཞེངས་སྐྲུན་མཛད་ཐུབ་པ་བྱུང་ཡོད༑ མཁས་མཆོག་བུ་སྟོན་གྱི་མཛད་

རྗེས་ནི། འཕགས་ཡུལ་དང་བོད་དུ་སངས་རྒྱས་ཀྱི་བསྟན་པ་ཇི་ལྟར་བྱུང་བའི་ཆོས་འབྱུང་«བུ་

སྟོན་ཆོས་འབྱུང་»ཞེས་ཡོངས་སུ་གྲགས་པ་ཁུངས་བཙན་པོར་བརྩི་བ་དེ་བརྩམས་གནང་བ་

དང་། བཀའ་འགྱུར་དང་བསྟན་འགྱུར་ཆ་ཚང་ལ་ཞུས་ཆེན་གནང་སྟེ་སྡེ་ཚན་སོ་སོར་ཕྱེ་བའི་

དཀར་ཆག་གཏན་འབེབས་མཛད་པ། དེ་བཞིན་དུ་རྒྱ་གཞུང་མང་པོ་ཞིག་ལ་འགྲེལ་པ་བརྩམས་

48 རྗེ་ཙོང་ཁ་པའི་བཀའ་རྩོམ་དང་པོ་དེ་གཉིས། སྐུ་འབུམ་དཔར་མའི་གསུང་འབུམ་པོད། ཚ པའི་ནང་བཞུགས༑



45ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

པ། རྣལ་འབྱོར་གྱི་རྒྱུད་དང་། དུས་འཁོར་གསང་བ་འདུས་པ་འཁོར་ལོ་སྡོམ་པ་སོགས་ཀྱིས་

གཙོས་པའི་སྔགས་བླ་མེད་ཀྱི་བཤད་རྒྱུན་མང་དག་གཅིག་བཟུང་བ་སོགས་ཡིན༑ རྗེ་ཙོང་ཁ་པ་

སློབ་གཉེར་བ་ཡིན་པའི་དུས་སུ་ཞ་ལུ་ནི་གསང་སྔགས་རྡོ་རྗེ་ཐེག་པར་ཐོས་བསམ་སྒོམ་གསུམ་

བྱེད་སའི་བུ་སྟོན་རིན་ཆེན་གྲུབ་ཀྱི་གདན་ས་ཞིག་ཡིན༑ ཞ་ལུ་དགོན་པར་རྗེ་ཙོང་ཁ་པས་སྒྲ་

ཚད་པ་རིན་ཆེན་རྣམ་རྒྱལ་དང་མཇལ་ཞིང་། ཁོང་ནི་བུ་སྟོན་རིན་ཆེན་གྲུབ་ཀྱི་ཐུགས་སྲས་གཙོ་

བོ་དང་བུ་སྟོན་གྱི་ཤུལ་དུ་ཞ་ལུ་དགོན་པའི་ཁྲི་པའང་གནང་༑ སློབ་དཔོན་འདིའི་དྲུང་ནས་རྗེ་

ཙོང་ཁ་པས་བདེ་མཆོག་མེ་ཏྲཻ་བཅུ་གསུམ་མའི་དབང་གསན༑49

ཞ་ལུ་ནས་སྣར་ཐང་ལ་བརྒྱུད་དེ་མཐར་ཆོས་སྡེ་ཆེན་པོ་དཔལ་ལྡན་ས་སྐྱར་འབྱོར༑ དཔལ་

ལྡན་ས་སྐྱ་ནི་ཕྱི་ལོ་ ༡༠༧༣ ལོར་འཁོན་དཀོན་མཆོག་རྒྱལ་པོས(༡༠༣༤-༡༡༠༢)ཕྱག་བཏབ་ཅིང་། 

བོད་བརྒྱུད་ནང་བསྟན་གྱི་ཆོས་བརྒྱུད་ཆེན་པོ་བཞིའི་ནང་ནས་ས་སྐྱའི་གདན་ས་གཙོ་བོ་དེ་ཡིན་

ལ། ས་སྐྱ་གོང་མ་རྣམ་ལྔ་སྟེ་ས་ཆེན་ཀུན་དགའ་སྙིང་པོ(༡༠༩༢-༡༡༥༨)དང་། སློབ་དཔོན་བསོད་

ནམས་རྩེ་མོ།(༡༡༤༢-༨༢) རྗེ་བཙུན་གྲགས་པ་རྒྱལ་མཚན།(༡༡༤༧-༡༢༡༦) ས་པཎ་ཀུན་དགའ་

རྒྱལ་མཚན།(༡༡༨༢-༡༢༥༡) འགྲོ་མགོན་ཆོས་རྒྱལ་འཕགས་པ་(༡༢༣༥-༨༠)བཅས་ཀྱི་བཞུགས་

གནས་ཀྱང་ཡིན༑ གོང་མ་རྣམ་ལྔའི་ཐ་མ་འགྲོ་མགོན་ཆོས་རྒྱལ་འཕགས་པས་ཡོན་རྒྱལ་རབས་

ཀྱི་རྒྱལ་པོ་དང་པོ་གུབ་ལའི་ཁན་གྱི་དབུ་བླ་ཡང་གནང་མྱོང་༑ གཞིས་ཀ་རྩེ་ནས་མེ་ལེ་བརྒྱད་

ཅུའི་སར་ཆགས་པའི་དཔལ་ལྡན་ས་སྐྱ་ནི། གཙོ་བོ་ས་པཎ་ཀུན་དགའ་རྒྱལ་མཚན་གྱི་སྐུ་དྲིན་

ལས་རྒྱ་གཞུང་ལ་སློབ་གཉེར་བྱེད་སའི་གདན་ས་ཆེན་པོ་ཞིག་ཏུ་གྱུར་ཅིང་། རྗེ་ཙོང་ཁ་པ་སློབ་

གཉེར་གནང་བའི་སྐབས་སུའང་ས་སྐྱ་དེ་མཁས་པའི་བྱ་བ་འཆད་རྩོད་རྩོམ་གསུམ་རྒྱས་པའི་

གདན་ས་ཆེན་པོ་ཞིག་ཡིན༑  གདན་ས་དེ་ནས་ཉ་དབོན་ཀུན་དགའ་དཔལ་(༡༢༨༥–༡༣༧༩)

དང་། ས་བཟང་མ་ཏི་པཎ་ཆེན།(༡༢༩༤–༡༣༧༦) རེད་མདའ་བ་གཞོན་ནུ་བློ་གྲོས་(༡༣༤༩–༡༤༡༢)

ལྟ་བུའི་མཁས་པའི་དབང་པོ་རྣམས་ཕེབས་ཡོད༑ མཁས་དབང་འདི་གསུམ་ལས་ཐ་མ་དེ་རྗེས་

སུ་རྗེ་ཙོང་ཁ་པའི་བླ་མའི་གཙོ་བོར་གྱུར་པ་བྱུང་༑

དེ་དུས་ས་སྐྱར་སློབ་གཉེར་བ་རྣམས་ཆོས་ཐོག་དང་ཆོས་མཚམས་ཀྱི་དུས་གཉིས་ཀྱི་ཁྱད་

པར་ཕྱེ་སྟེ། ཆོས་ཐོག་གི་སྐབས་སུ་དཔེ་ཁྲིད་དང་རྩོད་པ་ཡོད་པ་དང་། ཆོས་མཚམས་སུ་ནི་

རྩོད་གྲྭ་མེད་པར་དགེ་རྒན་དང་སློབ་མ་ཚོས་སོ་སོའ་ིངོས་ནས་དཔེ་ཆ་ཀློག་པ་དང་དཔེ་ཁྲིད་

སོགས་གནང་སྟེ་བཞུགས་པའི་སྲོལ་ཡོད༑ དེ་ལྟར་རྗེ་ཙོང་ཁ་པ་ས་སྐྱར་ཐོག་མར་འབྱོར་དུས་

49 «རྣམ་ཐར་དད་པའི་འཇུག་ངོགས།» ཤོག ༡༢



46 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཆོས་མཚམས་ཡིན་པའི་དུས་ཁེལ་སྟབས། ཆོས་ཐོག་རྗེས་མའི་བར་དུ་གནས་སྐབས་ཤིག་རིང་

ས་བཟང་དགོན་པར་ཕེབས༑ དེར་ཇོ་ནང་ལུགས་ཀྱི་དུས་འཁོར་ཁྱབ་སྤེལ་མཛད་མཁན་གཙོ་

གྲས་སུ་གྱུར་པའི་ས་སྐྱའི་མཁས་པ་འགྲེས་པ་ས་བཟང་མ་ཏི་པཎ་ཆེན་བཞུགས་ཡོད་པས། དེའི་

དྲུང་ནས་བཀའ་ཆོས་ཅི་རིགས་པ་ཞུས༑ ས་སྐྱར་ཆོས་ཐོག་ཚུགས་རྗེས་བསྐྱར་དུ་བྱོན་ཏེ་དེར་

ཕར་ཕྱིན་གྱི་གྲྭ་བསྐོར་མཛད༑ དུས་རབས་བཅུ་བཞི་པའི་ནང་སློབ་གཉེར་བ་དྲག་གྲས་རྣམས་

ཆེད་དུ་དགོན་པ་མང་པོར་གྲྭ་བསྐོར་དུ་འགྲོ་བའི་སྲོལ་རྒྱུན་ཞིག་ཡོད་སྣང་བས། རྗེ་ཙོང་ཁ་པས་

ཀྱང་ས་སྐྱར་གྲྭ་བསྐོར་མཛད་གྲུབ་རྗེས། ལ་སྟོད་བྱང་དུ་བྱོན་ཏེ། འདར་བརྒྱུད་ནས་བཟང་ལྡན་

དང་། ངམ་རིང་ཆོས་སྡེ།(དུས་རབས་བཅུ་གསུམ་པར་བཏབ་པའི་ས་སྐྱའི་དགོན་པ་ཕྱིས་སུ་དགེ་ལུགས་པར་

བསྒྱུར་བ་ཞིག) འགའ་རོང་ཆོས་སྡེ་(གཙང་གི་དབུས་སུ་ཆགས་པའི་ས་སྐྱའི་དགོན་པ་ཞིག)ལྟ་བུའི་དགོན་

སྡེ་ཁག་ཏུའང་གྲྭ་བསྐོར་མཛད་ཅིང་། རིམ་གྱིས་མཁས་པའི་སྙན་གྲགས་ཕྱོགས་སུ་ཁྱབ་པ་བྱུང་༑ 

དེ་རྗེས་རྗེ་ཙོང་ཁ་པ་ཇོ་ནང་དགོན་དུ་བྱོན་ལ། གནས་དེ་ནི་ཇོ་ནང་གི་མཁས་པ་ཀུན་

མཁྱེན་དོལ་པོ་བ་ཤེས་རབ་རྒྱལ་མཚན(༡༢༩༢-༡༣༦༡)གྱི་གདན་ས་ཡིན་ཞིང་། རྗེ་ཙོང་ཁ་པས་

དགོན་པ་དེར་ཇོ་ནང་ཕྱོགས་ལས་རྣམ་རྒྱལ་བའི་དྲུང་ནས་ཇོ་ནང་ལུགས་ཀྱི་དཔལ་དུས་ཀྱི་

འཁོར་ལོའ་ིརྫོགས་རིམ་གྱི་སྦྱོར་བ་ཡན་ལག་དྲུག་གི་ཁྲིད་ལ་སོགས་པ་གསན། རྗེ་ཙོང་ཁ་པས་

དུས་འཁོར་སྦྱོར་དྲུག་གི་ཁྲིད་གསན་པ་དེ་དུས་དང་པོ་ཡིན༑ ཇོ་ནང་ནས་ཐོན་ཏེ་བོ་དོང་ཨེའི་

དགོན་པར་(བཀའ་གདམས་དགེ་བཤེས་མུ་དྲ་བ་ཆེན་པོས་ཕྱག་བཏབ།)ཕེབས་པའི་ལམ་བར་དུ། རྗེ་

ཙོང་ཁ་པས་སྤྱི་བོ་ལྷས་དགོན་པ་འཇམ་མགོན་ས་པཎ་ལ་བསྙེན་རྫོགས་ཀྱི་སྡོམ་པ་སྩོལ་བའི་

སློབ་དཔོན་སྤྱི་བོ་ལྷས་པ་བྱང་ཆུབ་འོད་ཀྱིས་ཕྱག་བཏབ་པ་དེར་ཕེབས་ཤིང་། དགོན་དེའི་

མཁན་པོའ་ིདྲུང་ནས་བཀའ་གདམས་ལམ་རིམ་གྱི་ལུང་གསན་ལ།50 འདི་ཕལ་ཆེར་ཇོ་བོ་རྗེས་

མཛད་པའི་«བྱང་ཆུབ་ལམ་གྱི་སྒྲོན་མེའི་»ལུང་ཡིན་ངེས༑

གང་ལྟར་ཡང་རྗེ་ཙོང་ཁ་པས་བོ་དོང་ཨེ་དགོན་པར་ཕེབས་ཏེ་གྲྭ་བསྐོར་མཛད་རྗེས། 

བཀའ་གདམས་པའི་གདན་ས་གྲགས་ཅན་དཔལ་སྣར་ཐང་དུ་བྱོན༑ སྙེ་ཐང་དུ་ཕར་ཕྱིན་གསན་

50 «རྣམ་ཐར་དད་པའི་འཇུག་ངོགས།» ཤོག ༡༣ གུང་རུའི་«རྟོགས་བརྗོད་འདུན་ལེགས་མའི་འགྲེལ་པར་»ནི། ཤོག ༢༡༨ 
སྐབས་དེར་སྤྱི་བོ་ལྷས་པའི་དྲུང་ནས་རྗེ་ཙོང་ཁ་པས་«བཀའ་གདམས་གླེགས་བམ་»གྱི་ལུང་གསན་པར་གསུངས་ལ། དེ་
བཞིན་དུ་བ་སོ་སྤྲུལ་སྐུའི་«ངོ་མཚར་བའི་གཏམ་བརྒྱ་རྩ་བརྒྱད་པར་»ཡང་། (ཤོག ༢༡༩) «བཀའ་གདམས་གླེགས་བམ་»ཆ་
ལག་དང་བཅས་པ་གསན་པར་ཐོན་མོད། ཐོ་ཡོན་ཡེ་ཤེས་དོན་གྲུབ་ཀྱིས་(«དད་པ་རྒྱ་མཚོར་རོལ་པའི་འཇུག་ངོགས།» ཤོག 
༤༣) རྗེ་བླ་མས་«བཀའ་གདམས་གླེགས་བམ་»གསན་པ་དོགས་པའི་གནས་ཡིན་ཚུལ་དང་། མཁས་གྲུབ་རྗེས་ཀྱང་«ཐུབ་
བསྟན་བྱི་དོར་»དུ། ཤོག ༥༥༦ «བཀའ་གདམས་གླེགས་བམ་»དུ་བྱུང་བའི་ཐིག་ལེ་བཅུ་དྲུག་གི་དབང་ལ་དོགས་པ་བཀོད་
པ་དང་། རྒྱལ་མཆོག་ལྔ་པའི་གསན་ཡིག་«གངྒའི་ཆུ་རྒྱུན་»དུ་རྗེ་དགེ་འདུན་གྲུབ་ལ་དོགས་གནས་འདིའི་སྐོར་བཀའ་འདྲི་ཞུ་
མཁན་བྱུང་ཚུལ་འཁོད་པ་སོགས་ཀྱིས། རྗེ་བླ་མས་«བཀའ་གདམས་གླེགས་བམ་»གསན་ཡོད་མེད་དོགས་གཞིར་བཤད༑



47ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

བསམ་གནང་བའི་སྐབས་སུ། སྔར་བདེ་བ་ཅན་དུ་འཇམ་སྐྱའི་མངོན་རྟོགས་རྒྱན་གྱི་ཊཱིཀྐར་

ཐུགས་སྦྱོང་གནང་བའི་སྐབས། ཊཱིཀྐ་དེའི་ནང་སློབ་དཔོན་དབྱིག་གཉེན་གྱིས་མཛད་པའི་

བསྟན་བཅོས་ཁྱད་འཕགས་«ཆོས་མངོན་པ་མཛོད་»ཀྱི་ལུང་ཚིག་དྲངས་ཡོད་པ་གཟིགས་པས། 

དེ་དུས་ནས་དབྱིག་གཉེན་གཞུང་དེ་ལ་སློབ་གཉེར་མཛད་པའི་ཐུགས་བཞེད་འཁྲུངས་ཡོད༑ 

སྣར་ཐང་ནི། བཀའ་གདམས་པའི་དགེ་བཤེས་གཏུམ་སྟོན་བློ་གྲོས་གྲགས་པས་ཕྱི་ལོ་ ༡༡༥༣ 

ནང་ཕྱག་བཏབ་ཅིང་། གཞིས་ཀ་རྩེ་གྲོང་ཁྱེར་ནས་མེ་ལེ་དགུ་ཙམ་གྱིས་ནུབ་ཀྱི་ཐད་དུ་ཆགས་

པའི་དགོན་པ་ཞིག་ཡིན་ལ། གསང་ཕུའི་རྗེས་སུ་སྣར་ཐང་དེ་ཇོ་བོ་བཀའ་གདམས་པའི་གདན་

ས་གཙོ་བོ་ཞིག་རེད༑ གནས་འདི་ནས་བྱོན་པའི་མཁས་པའི་ཁྲོད་དུ། «བློ་སྦྱོང་ཚོགས་བཤད་མ་

»མཛད་པ་པོ་སངས་རྒྱས་སྒོམ་པ(༡༡༧༩–༡༢༥༠)དང་། ཇོ་བོ་རྗེ་དཔལ་ལྡན་ཨ་ཏི་ཤའི་རྣམ་ཐར་

རྒྱས་པ་ཕྱོགས་སྒྲིག་བྱེད་པོ་དང་མངོན་པ་ལ་མཁས་པ་མཆིམས་ནམ་མཁའ་གྲགས།(༡༢༡༠-

༡༢༨༥) ཚད་མ་རིག་པའི་སྐོར་ལ་གྲགས་ཆེ་བའི་གཞུང་རྩོམ་པ་པོ་དང་བཀའ་འགྱུར་དང་བསྟན་

འགྱུར་ཕྱོགས་སྒྲིག་ཀྱི་ལས་གཞི་རྩོམ་མཁན་བཅོམ་ལྡན་རིག་པའི་རལ་གྲི།(༡༢༢༧-༡༣༠༥) 

མངོན་པ་མཛོད་ཀྱི་བོད་འགྲེལ་ནང་རྩེ་ཕུད་དུ་གྱུར་པ་མཆིམས་མཛོད་དུ་གྲགས་པ་«མཛོད་

འགྲེལ་མངོན་པའི་རྒྱན་»རྩོམ་པ་པོ་མཆིམས་འཇམ་པའི་དབྱངས། «བཀའ་གདམས་གླེགས་

བམ་»ཕྱོགས་སྒྲིག་མཛད་པོ་མཁན་ཆེན་ཉི་མ་རྒྱལ་མཚན(༡༢༢༣-༡༣༠༥)སོགས་བྱུང་ཡོད༑ རྗེ་

ཙོང་ཁ་པ་སློབ་གཉེར་གནང་བའི་སྐབས་དུས་སུ། སྣར་ཐང་དེ་ལྷག་པར་དུ་མངོན་པ་མཛོད་

དང་འདུལ་བ་གཉིས་སློབ་གཉེར་བྱ་སའི་བསྟི་གནས་དམིགས་བསལ་ཞིག་ཏུ་ཆགས་ཏེ་ཡོད༑

རྗེ་ཙོང་ཁ་པས་སྣར་ཐང་དུ་དང་ཐོག་སྣར་ཐང་གི་མཁས་པ་ལོ་ཙཱ་བ་དོན་བཟང་གི་དྲུང་

ནས་མཛོད་ཀྱི་བཤད་པ་ཞིག་གསན་ནའང་དེ་ཙམ་ཐུགས་བློ་ཁེངས་པ་མ་བྱུང་༑ དེ་དུས་སྣར་

ཐང་དུ་དགེ་བཤེས་ཞིག་ལ་ཉ་དབོན་ཀུན་དགའ་དཔལ་(༡༢༨༥–༡༣༧༩)གྱིས་མཛད་པའི་ཕར་

ཕྱིན་«མངོན་རྟོགས་རྒྱན་»གྱི་འགྲེལ་པ་ཞིག་ཡོད་པ་གཟིགས་པས་ཐུགས་ལྷག་པར་ཕྲོགས༑ ཉ་

དབོན་གྱི་འགྲེལ་པ་དེ་སྔར་སྙེ་ཐང་དུ་གཟིགས་པའི་འཇམ་སྐྱའི་ཊཱིཀྐ་དེ་དང་བསྡུར་ན། ཤིན་ཏུ་

གསལ་ཞིང་གོ་བར་ཕན་པའི་ལེགས་བཤད་ཅན་དུ་མཁྱེན་ཅིང་། དེར་མ་ཟད་ཉ་ཊིཀ་དེའི་ནང་

དུ་«མངོན་པ་མཛོད་»ཀྱི་ལུང་དྲངས་པ་རྣམས་ལའང་བཤད་པ་གསལ་པོ་འཁོད་པར་གཟིགས་

པས། མཁས་པ་ཆེན་པོ་ཉ་དབོན་ལ་«མངོན་པ་མཛོད་»ཀྱི་བཤད་པའང་ཕྱུག་པོ་ཡོད་པར་

རྟོགས༑ དེར་བརྟེན་ཉ་དབོན་རང་གི་དྲུང་ནས་ཕར་ཕྱིན་གྱི་འགྲེལ་པ་དེ་གསན་པའི་ཐུགས་

བཞེད་འཁྲུངས་པར་བརྟེན། ཉང་སྟོད་ཕྱོགས་སུ་ཕེབས༑ དེར་གནས་རྙིང་གི་དགོན་པར་ཏོག་



48 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཙམ་ཞིག་བཞུགས་ནས།51 གནས་རྙིང་དུ་གཟུངས་སྒྲུབ་ཀྱི་ཚོགས་ལ་ཕེབས་ཤིང་དེར་ཕར་

ཕྱིན་གྱི་གྲྭ་བསྐོར་ཞིག་ཀྱང་མཛད༑ གནས་རྙིང་ནས་རྩེ་ཆེན་དགོན་པར་ཕེབས༑ དགོན་པ་དེ་

ནི་ཉ་དབོན་ཀུན་དགའ་དཔལ་གྱིས་ཕྱག་བཏབ་པར་མ་ཟད་ཁོང་བཞུགས་གནས་གཙོ་བོར་

ཡང་ཆགས་ཡོད༑

གང་ལྟར་ཡང་དགུང་ལོ་ཉི་ཤུ་བཞེས་པའི་མེ་འབྲུག་སྟེ་ཕྱི་ལོ་ ༡༣༧༦ ལོར། རྗེ་ཙོང་ཁ་པས་

དབྱར་ཆོས་རིང་རྩེ་ཆེན་དགོན་དུ་བཞུགས་ཏེ། ཉ་དབོན་ཀུན་དགའ་དཔལ་ལས་དེའི་ཕར་ཕྱིན་

གྱི་ཊིཀྐ་ཆ་ཚང་བ་གསན༑ ཉ་དབོན་ཐུགས་རབ་གསལ་ཞིང་རྣམ་དཔྱོད་ཡོངས་སུ་རྣོ་བ་དང་། 

བཤད་པར་བྱ་བའི་གནས་རྣམས་བརྡ་སྤྲོད་པ་ཕུལ་དུ་བྱུང་བས་ཉན་པ་པོའ་ིརྣ་བར་འབབ་པ་

སོགས་སུ་གཟིགས་ནས།52 རྗེ་ཙོང་ཁ་པ་ཐུགས་ཤིན་ཏུ་རངས་པར་གྱུར༑ སླར་ཡང་རྗེ་ཙོང་ཁ་

པས་ཉ་དབོན་ལ་«མངོན་པ་མཛོད་»ཅིག་ཀྱང་འཁྲིད་པར་ཞུས་པས། དེ་དུས་ཉ་དབོན་དགུང་

ལོ་མཐོ་ཙམ་དུ་ཕེབས་ཡོད་པས། བཀའ་ལན་དུ། “ངས་ལེགས་པོར་ཤོད་པར་ཡོད་དེ། དོན་

གཉེར་བྱེད་པ་མ་བྱུང་བས་ལྟ་རྟོག་ཀྱང་རེ་འགའ་དགོས། ཁམས་ཀྱང་མ་བདེ་ཞིང་ད་ལྟ་ཕར་

ཚད་འཆད་དགོས་པ་འདིས་འཕྲལ་ལ་འཆད་པ་མི་འདྲ་བ་འདུག”53 ཅེས་གསུངས༑ ཉ་དབོན་

གྱི་ཐུགས་ལ་རྐྱེན་འདི་དག་གིས་«མངོན་པ་མཛོད་»ཀྱི་དཔེ་ཁྲིད་ཕྱིས་དྲག་ན་རྗེ་ཙོང་ཁ་པའི་

སློབ་གཉེར་ལ་འགོག་རྐྱེན་བྱེད་པར་གཟིགས་ནས་ཞལ་ཏ་གཅིག་གནང་༑ བཀའ་སློབ་དེས་

རྗེ་ཙོང་ཁ་པའི་འབྱུང་འགྱུར་གྱི་སློབ་གཉེར་ཐོག་ཤུགས་རྐྱེན་ཤིན་ཏུ་ཆེན་པོ་ཞིག་ཐེབས་པའི་

རྒྱུ་བྱས་ཡོད༑ ཉ་དབོན་གྱིས་བཀའ་གནང་བ་དེ་གང་ཞེ་ན། འདི་ལྟར། “ངེད་ཀྱི་སློབ་མ་རེད་

མདའ་བ་འདི་བློ་གྲོས་ཅན་མངོན་པ་ལ་ཤིན་ཏུ་མཁས་པ་ཞིག་ཡོད་པས། ཁྱེད་རང་ཡང་འདི་

ལ་ཉན་ན་འཐད་ཅིང་། ཉན་པར་མི་སྤྲོ་ན་མཛུབ་ཁྲིད་ཅིག་བཅོལ་བ་དྲག”54 ཅེས་གསུངས་

པ་དེ་རེད༑

རང་གི་བླ་མའི་གཙོ་བོར་འགྱུར་བའི་རྗེ་བཙུན་རེད་མདའ་བ་དང་མཇལ་བ།

དེ་ལྟར་མཁས་པ་ཉ་དབོན་ཀུན་དགའ་དཔལ་གྱིས་བཀའ་གནང་བ་དང་། ཉ་དབོན་གྱི་སློབ་

མའི་ནང་རྗེ་བཙུན་རེད་མདའ་བ་སྔ་ནས་ཞལ་འཚོ་བ་ཡོད་པ་ཁག་གཅིག་གིས་ཀྱང་མཚམས་

51 ཡིག་ཆ་གཞན་གྱི་ནང་དུ། གནས་སྙིང་། ཞེས་ས་འགོ་ཅན་འབྲི་སྲོལ་ཡང་བྱུང་མོད། འདིར་«རྣམ་ཐར་དད་པའི་འཇུག་
ངོགས་»ལྟར་བཀོད༑ གནས་སྙིང་ཞེས་ས་འགོ་ཅན་དུ་བྱས་ན། ས་དེར་ཇོ་བོ་རྗེ་ཨ་ཏི་ཤ་ཕེབས་སྐབས་ཁོང་གིས་འདི་གནས་ཀྱི་
སྙིང་པོར་འདུག་གསུངས་པའི་བཤད་སྲོལ་དེ་དང་མཐུན༑

52 «རྣམ་ཐར་དད་པའི་འཇུག་ངོགས།» ཤོག ༡༣ 

53 གོང་མཚུངས། ཤོག ༡༣

54 གོང་མཚུངས། ཤོག ༡༤



49ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

སྦྱོར་གནང་སྟེ། རྗེ་བཙུན་རེད་མདའ་བ་གཞོན་ནུ་བློ་གྲོས་(༡༣༤༩–༡༤༡༢)སྐབས་དེ་དུས་ས་

སྐྱ་ནས་རྩེ་ཆེན་དགོན་པར་ཕེབས་ཡོད་པར་མ་ཟད། དབྱར་གྱི་ཆོས་ཐོག་རིང་དགོན་པ་དེར་

བཞུགས་རྒྱུའི་དགོངས་བཞེད་ཡོད་པར་བརྟེན། རྗེ་ཙོང་ཁ་པས་རྩེ་ཆེན་དུ་རྗེ་བཙུན་རེད་མདའ་

བའི་དྲུང་དུ་བཅར་ཏེ། སློབ་དཔོན་དབྱིག་གཉེན་གྱིས་མཛད་པའི་«མངོན་པ་མཛོད་»འཁྲིད་

པར་རེ་སྐུལ་ཞུས་པ་ན། རྗེ་བཙུན་རེད་མདའ་བས་ཀྱང་ཐུགས་དགྱེས་པའི་ངང་ནས་ཞལ་གྱིས་

བཞེས་དེ་«མངོན་པ་མཛོད་»ཁྲིད་པའི་དབུ་བརྩམས༑ དཔེ་ཁྲིད་སྐྱོན་དུས་རིང་པོར་མ་ཐོགས་

པར་རྗེ་ཙོང་ཁ་པར་ཐུགས་སྣང་བྱུང་བ་ཞིག་ལ། རྗེ་བཙུན་རེད་མདའ་བ་ལ་གཞུང་གི་ཚིག་དོན་

ཤོ་ལོ་ཀ་རེ་རེ་ནས་གསལ་པོར་འགྲེལ་ཐུབ་པ་ཙམ་དུ་མ་ཟད། གཞུང་གི་དཀའ་གནད་བྱེ་བྲག་

པ་ཞིག་གི་བཤད་པ་མཛད་པའི་ཚེའང་། “གཞུང་གི་ཚིག་རིས་ཙམ་ལ་བརྟེན་པ་མ་ཡིན་པར། 

བསྟན་བཅོས་ཀྱི་ལུས་ཡོངས་སུ་རྫོགས་པའི་དོན་གྱི་ཁོག་ལེགས་པར་བསྒྲིགས་ནས་འགངས་

འཆུན་པའི་གོ་བ་བོགས་ཆོད་དུ་སྟེར་ནུས་པ་”55 གཟིགས་པས། རྗེ་ཙོང་ཁ་པའི་ཐུགས་ལ་དད་

པ་དམིགས་བསལ་ཞིག་འཁྲུངས་པ་བྱུང་༑ མཛུབ་ཁྲིད་ཀྱི་སྐབས་དེ་དག་ཏུ་རྗེ་ཙོང་ཁ་པས་བླ་

མར་དྲི་བ་ཡང་ཡང་ཞུས་པས། རྗེ་བཙུན་རེད་མདའ་བའང་ཤིན་ཏུ་ཐུགས་ཕྲོགས་ཏེ། བླ་མས་

ཀྱང་། “ཁྱེད་ལ་མཛུབ་ཁྲིད་བྱེད་པ་ལ་ལེགས་པར་བསྒྲིམ་དགོས་པ་འདུག”56 ཅེས་གསུངས༑

རྗེ་བཙུན་རེད་མདའ་བ་མཇལ་བས། རྗེ་ཙོང་ཁ་པའི་ཐུགས་ལ་རང་ཉིད་ཆུང་བྱིས་

པའི་དུས་ནས་དྲིན་གྱིས་བསྐྱངས་པའི་བླ་མ་ཆོས་རྗེ་དོན་གྲུབ་རིན་ཆེན་ལྟ་བུའི་ཐུན་མོང་མ་

ཡིན་པའི་དགེ་རྒན་ཞིག་ཕྲད་པའི་ཚོར་སྣང་འཁྲུངས༑ དེ་ཡང་ཕྱོགས་གཅིག་ནས་བཤད་ན། 

འདས་པའི་ལོ་གསུམ་གྱི་ནང་དགོན་པ་གཅིག་ནས་གཅིག་ལ་ཕེབས་ཏེ་དགེ་རྒན་སྣ་ཚོགས་

ཀྱི་ཞབས་ལ་གཏུགས་ནས་སློབ་གཉེར་མཛད་པ་དང་། གྲྭ་བསྐོར་གནང་བ་སོགས་ཀྱི་རིང་

དེར། རྗེ་ཙོང་ཁ་པ་ཉིད་ནས་རང་དང་དམིགས་བསལ་ལས་ཀྱི་འབྲེལ་བ་དམ་ཟབ་ཡོད་པའི་

བླ་མ་ཞིག་འཚོལ་བཞིན་བཞུགས་པ་ལྟ་བུ་དང་། རྗེ་བཙུན་རེད་མདའ་བ་དང་མཇལ་བས་དེ་

ལྟ་བུའི་བླ་མ་ཞིག་མཐར་རྙེད་པའི་ཐུགས་སྣང་བྱུང་༑ གང་ལྟར་ཡང་རྗེ་བཙུན་རེད་མདའ་བ་

དང་མཇལ་ཏེ་དེ་ཉིད་དགེ་བའི་བཤེས་གཉེན་གཙོ་བོར་བསྟེན་པའི་རྗེས་ནས། བླ་མ་དེ་དང་

འབྲེལ་བ་དམིགས་བསལ་ཞིག་ཐོགས་པ་གནང་ཡོད༑ དེ་ཡང་རང་ཉིད་སློབ་གཉེར་བ་ཡིན་

པའི་གནས་སྐབས་སུ་དཔེ་ཁྲིད་ཀྱི་དགེ་རྒན་དུ་བསྟེན་པ་ཙམ་མིན་པར། ཕྱིས་སྒྲུབ་པ་ལ་རྩེ་

55 གོང་མཚུངས། ཤོག ༡༤     

56 གོང་མཚུངས། ཤོག ༡༤  



50 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གཅིག་ཏུ་གཞོལ་བའི་སྐབས་དང་། དེ་བཞིན་དུ་རྗེ་ཙོང་ཁ་པ་རང་ཉིད་ཕྱིས་བོད་དུ་ཆོས་ཀྱི་བླ་

ཆེན་དུ་གྱུར་པའི་སྐབས་སུའང་། བླ་སློབ་གཉིས་ཕན་ཚུན་འབྲེལ་བ་ཤིན་ཏུ་གཉེན་པའི་སྒོ་ནས་

བཞུགས་པ་གཤམ་དུ་གླེང་བར་འགྱུར་བ་ལས་ཤེས་ནུས་པ་ལྟར་ལགས༑ རྒྱུ་མཚན་དེའི་ཕྱིར་རྗེ་

ཙོང་ཁ་པའི་རྣམ་ཐར་མཛད་པོ་མཁས་གྲུབ་རྗེས། རྗེ་བཙུན་རེད་མདའ་བ་དེ་རྗེ་ཙོང་ཁ་པའི་

བླ་མ་གལ་ཆེ་ཤོས་དེ་ཡིན་པའི་ཚུལ་གསུང་བ་ན། འདི་ལྟར།

རྗེ་རིན་པོ་ཆེ་འདི་ཉིད་ཀྱིས་ཀྱང་། རྒྱལ་བའི་གསུང་རབ་ཀྱི་དྲང་ངེས་རྣམ་པར་

འབྱེད་པའི་ཤིང་རྟ་ཆེན་པོ་དག་གི་ལམ་སྲོལ། དབུ་ཚད་ཀྱི་རིགས་པའི་སྒོ་དང་

པོར་རྗེ་བཙུན་འདི་ཉིད་ལས་རྙེད་པས། དེའི་ཕྱིར་འགྲན་ཟླ་མེད་པའི་བླ་མ་གཙོ་

བོར་མཛད་པ་ཡིན་ནོ།།57

ཞེས་གསུངས༑

རྗེ་ཙོང་ཁ་པ་རྩེ་ཆེན་དགོན་པར་རྗེ་བཙུན་རེད་མདའ་བའི་ཞབས་ལ་གཏུགས་ཏེ་སློབ་

མར་གྱུར་པ་ནས་བཟུང་སྟེ། བླ་སློབ་གཉིས་སྐུ་ཚེ་ཧྲིལ་པོར་ཕན་ཚུན་ཐུགས་ཤིན་ཏུ་གཉེན་པའི་

འབྲེལ་བ་དམ་པོར་མཛད་དེ་བཞུགས་ཤིང་། སྐབས་མང་པོར་ཕན་ཚུན་མཇལ་ཕྲད་གནང་

བ་དང་། མཐའ་ན་རྗེ་བཙུན་རེད་མདའ་བ་རང་ཉིད་གང་ལ་ཐུགས་མཉེས་ཆེན་པོ་ཡོད་པའི་

དབེན་གནས་ས་ཐག་རིང་པོ་སྟོད་སྐྱིད་གྲོང་དུ་བཞུགས་པའི་སྐབས་སུའང་ཕན་ཚུན་རྒྱུན་

པར་ཡིག་འབྲེལ་གནང་བ་བཅས་བྱུང་ཡོད་༑ ཁོང་གཉིས་ཀྱི་དབར་ལ་མི་ལོ་བརྒྱད་ཙམ་གྱི་

དགུང་ལོའ་ིཁྱད་པར་ལས་དེ་ཙམ་ཆེན་པོ་མེད་ལ། དགུང་ལོའ་ིཁྱད་པར་ཤིན་ཏུ་ཆེན་པོ་མེད་

པ་འདིས། རིམ་པས་བླ་སློབ་ཀྱི་འབྲེལ་བའི་རྣམ་པ་དེ་འགྱུར་ནས་སྐབས་ཤིག་ལ་ཆོས་གྲོགས་

ལྟ་བུར་གྱུར་པ་དང་། སྐབས་རེ་གཉིས་ལ་རྗེ་བཙུན་རེད་མདའ་བས་རང་གི་སློབ་མ་རྗེ་ཙོང་ཁ་

པའི་དྲུང་ནས་ཀྱང་ཚུར་ཆོས་གསན་པར་ཡང་མཛད་ཡོད་པ་སོགས་འོག་ཏུ་གླེང་བར་འགྱུར་

བ་ལྟར་ལགས༑ ཕྱིས་སུ་ཡི་དམ་ཕྱག་ན་རྡོ་རྗེས་རྗེས་སུ་བཟུང་ཞིང་རྒྱུན་དུ་ཡི་དམ་དེའི་ཞལ་

གཟིགས་པ་ལྷོ་བྲག་གྲུབ་ཆེན་ནམ་མཁའ་རྒྱལ་མཚན་ལ། གསང་བདག་ཕྱག་ན་རྡོ་རྗེས་ཀྱང་། 

རྗེ་ཙོང་ཁ་པ་དང་རྗེ་བཙུན་རེད་མདའ་བ་གཉིས། སྐུ་སྐྱེ་སྔ་མ་རྣམས་སུའང་ཕན་ཚུན་བླ་སློབ་

གནང་རེས་མཛད་ཡོད་པས་སྐྱེ་བ་མང་པོར་ཕར་སློབ་ཚུར་སློབ་ཀྱི་འབྲེལ་བ་མང་དུ་མཛད་

ཡོད་ཚུལ་བཀའ་གནང་བའང་བྱུང་༑58 དེ་ལྟར་བླ་སློབ་གཉིས་ཤིན་ཏུ་ཐུགས་ཉེ་ཞིང་ཕན་ཚན་

57  གོང་མཚུངས། ཤོག ༡༦

58 ཚུལ་འདི་གུང་རུ་རྒྱལ་མཚན་བཟང་པོའ་ི«རྟོགས་བརྗོད་འདུན་ལེགས་མའི་འགྲེལ་པ།» ཤོག ༢༡༨ ཐད་ཐོན༑



51ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

ཐུགས་བརྩེ་དང་བརྩི་བཀུར་ཤིན་ཏུ་ཆེན་པོ་ཡོད་མོད། རྗེ་བཙུན་རེད་མདའ་བ་དང་རྗེ་ཙོང་ཁ་

པ་གཉིས་གནས་མཐའ་དག་ལ་དགོངས་པ་མཐའ་གཅིག་ཏུ་གཅིག་པ་ཡིན་པ་བརྩིར་མི་རུང་

སྟེ། དཔེར་ན་དུས་འཁོར་གྱི་སྐོར་ལ་བླ་སློབ་གཉིས་ཀྱི་དབར་དགོངས་ཚུལ་ཐ་དད་པ་ཆེན་

པོ་ཡོད༑ རྗེ་ཙོང་ཁ་པ་ནི་བོད་དུ་དར་སྲོལ་ཤིན་ཏུ་ཆེ་ཞིང་། གསང་སྔགས་བླ་མེད་ཀྱི་བསྐྱེད་

རྫོགས་ཀྱི་ཉམས་ལེན་ཙམ་དུ་མ་ཟད། བོད་དུ་སྐར་རྩིས་རིག་པའི་ཐོག་ལའང་ཤུགས་རྐྱེན་

དམིགས་བསལ་ཐེབས་པའི་དུས་འཁོར་གྱི་རྒྱུད་དེ་ཚད་ལྡན་དུ་བརྩི་བར་མ་ཟད། རང་གིས་

ཀྱང་ཉམས་བཞེས་སུ་མཛད་པ་དང་། གཞན་ལའང་འཆད་ཉན་གྱིས་སྤེལ་གནང་ཡོད་པ་གཤམ་

དུ་བརྗོད་པར་འགྱུར་བ་ལྟར་ཡིན་ལ། རྗེ་བཙུན་རེད་མདའ་བ་ནི། འོག་ཏུ་བརྗོད་པར་འགྱུར་བ་

ལྟར།59 དེ་ལས་བཟློག་སྟེ་དུས་འཁོར་གྱི་རྒྱུད་ལ་དགག་པ་མཛད་ནས། ནང་པའི་གསང་སྔགས་

ཀྱི་བསྟན་པའི་ཆ་ཤས་ཡིན་མོད། མུ་སྟེགས་པའི་ལྟ་ཕྱོགས་ཀྱི་བསྲེ་སླད་ཞུགས་ཡོད་པའི་ངོས་

འཛིན་གནང་ཡོད༑ དེ་ལྟ་ནའང་བླ་སློབ་གཉིས་ཀྱི་དབར་དམ་ཚིག་དང་འབྲེལ་བ་ཤིན་ཏུ་བརྟན་

པོ་ཡོད་ཙང་། ཕན་ཚུན་བཞེད་པ་མི་མཐུན་པའི་རྐྱེན་བྱས་ཏེ་དམ་ཚིག་ལ་ཉམས་སྐྱོན་སོགས་

གང་ཡང་བྱུང་མེད་པའི་ཁར། བླ་སློབ་གཉིས་ཀྱི་རྒྱུན་རིང་གི་ཆོས་ཀྱི་འབྲེལ་བ་དམ་པོ་དེས་

ཕན་ཚུན་གཉིས་ཀའི་གཞུང་གི་དཀའ་གནད་ཀྱི་གོ་རྟོགས་དང་སྒོམ་སྒྲུབ་ཀྱི་ཉམས་ལེན་ལའང་

བློ་སྐྱེད་ཆེན་པོ་འཕེལ་བ་བྱུང་ཡོད༑

རྩེ་ཆེན་དུ་དབྱར་ཀའི་ཆོས་ཐོག་གྲོལ་རྗེས། རྗེ་ཙོང་ཁ་པས་རང་ཉིད་དང་ཚེ་རབས་མང་

པོར་དམིགས་བསལ་འབྲེལ་བ་ཡོད་པའི་དགེ་བའི་བཤེས་གཉེན་རྗེ་བཙུན་རེད་མདའ་བ་དང་

ལྷན་དུ་ཆོས་མཚམས་ལ་ཉང་སྟོད་བསམ་གཏན་གླིང་དུ་ཕེབས༑ དེར་རྗེ་ཙོང་ཁ་པས་རེད་

མདའ་བའི་དྲུང་ནས་«དབུ་མ་ལ་འཇུག་པའི་»མཛུབ་ཁྲིད་གསན་ཞིང་། རྗེ་བཙུན་རེད་མདའ་

བས་ཀྱང་དབུ་མའི་གཞུང་དེའི་མཛུབ་ཁྲིད་གནང་བ་དེ་དུས་དང་པོ་ཡིན༑ དབུ་མའི་བསྟན་

བཅོས་«དབུ་མ་ལ་འཇུག་པ་»ནི། དུས་རབས་བདུན་པར་རྒྱ་གར་གྱི་མཁས་པའི་དབང་པོ་

དཔལ་ལྡན་ཟླ་བ་གྲགས་པས་མཛད་ཅིང་། ཕྱིས་སུ་རྗེ་ཙོང་ཁ་པས་ཀྱང་བསྟན་བཅོས་འགངས་

ཅན་དེ་ལ་ཤུགས་རྐྱེན་ཤིན་ཏུ་ཆེ་བའི་འགྲེལ་པ་ཞིག་རྩོམ་པར་འགྱུར་བ་སོགས་ཀྱི་གནས་ཚུལ་

གཤམ་དུ་གླེང་བར་འགྱུར་༑ ཁོང་གཉིས་ཉང་སྟོད་བསམ་གཏན་གླིང་དུ་བཞུགས་པའི་སྐབས་

སུ་གྲུབ་པ་བརྙེས་པའི་རྣལ་འབྱོར་གྱི་དབང་ཕྱུག་ཆེན་པོ་ལོ་ཙཱ་བ་བྱང་ཆུབ་རྩེ་མོས(༡༣༠༣-༨༠)

སྐྱིད་ཤོད་པོ་ཏཱ་ལར་འཕགས་པ་ཐོགས་མེད་ཀྱི་གཞུང་«མངོན་པ་ཀུན་བཏུས་»གསུང་རྒྱུ་ཡིན་

59 དེབ་འདིའི་ཤོག ༤༡༦ ཐད་ལ་གཟིགས༑



52 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པ་ཐོས་པས། རྗེ་བཙུན་རེད་མདའ་བ་དང་རྗེ་ཙོང་ཁ་པ་གཉིས་ཕྱི་ལོ་ ༡༣༧༦ ལོའ་ིསྟོན་མཇུག་

ཙམ་ཏུ་ལྷ་སའི་ཕྱོགས་སུ་ཕེབས༑ དེ་དུས་སློབ་དཔོན་བྱང་ཆུབ་རྩེ་མོ་«མངོན་པ་ཀུན་བཏུས་

»འཆད་པ་ལ་བོད་ནང་འགྲན་ཟླ་མེད་པར་གྲགས་ཤིང་། ལོ་ཆེན་གྱིས་མངོན་པའི་གཞུང་དེ་ལྷ་

སར་བཀའ་ཁྲིད་གནང་རྒྱུའི་འཆར་གཞི་ཡོད་པ་བདེན་པར་གནས་མོད། འོན་ཀྱང་སློབ་དཔོན་

དགུང་ལོ་མཐོ་བོ་ཡིན་སྟབས། བླ་མའི་ཞབས་གྲས་རྣམས་ནས་འཕྲལ་དུ་རང་གི་དགོན་པར་

ལོག་ན་ལེགས་ཚུལ་ཞུས་པ་བཞིན། དབུས་ནས་གཙང་ཕྱོགས་སུ་ཕེབས་པའི་ཡར་ལམ་སྙེ་ཐང་

གི་ཆོས་རྫོང་དགོན་པར་ཉེ་དུས་བཞེངས་གྲུབ་པའི་བླ་མ་དམ་པ་བསོད་ནམས་རྒྱལ་མཚན་གྱི་

འདྲ་སྐུ་ཞིག་བཞུགས་པ་དེ་མཇལ་བར་བྱོན་ཀྱིན་འདུག་པའི་ལམ་བར་ལ་མཇལ༑ གང་ལྟར་

ཡང་སློབ་དཔོན་ཆེན་པོ་བྱང་ཆུབ་རྩེ་མོའ་ིདྲུང་ནས་«མངོན་པ་ཀུན་བཏུས་»ཀྱི་བཤད་ཁྲིད་

གསན་མ་ཐུབ་ཀྱང་། དེ་དུས་ལོ་ཆེན་རྣལ་འབྱོར་པ་དེའི་དྲུང་ནས་ཆོས་འབྲེལ་ཙམ་ཞིག་མཛད༑ 

དེ་རྗེས་རྗེ་ཙོང་ཁ་པ་ཕྱིར་སྙེ་ཐང་བདེ་བ་ཅན་དུ་ཕེབས་ཏེ་ཕྱི་ལོ་ ༡༣༧༦ ལོའ་ིདགུན་ཆོས་

ལ་དེར་བཞུགས་ཤིང་། དེ་ནས་འདུལ་བ་ལ་ཐུགས་སྦྱོང་མཛད་པའི་དོན་དུ་སྐྱོར་མོ་ལུང་དགོན་

པར་བྱོན༑ དེ་དུས་སྐྱོར་མོ་ལུང་དུ་འདུལ་མཛོད་ལ་མཁས་པའི་བཀའ་བཞི་པ་བློ་གྲོས་བཟང་པོ་

བཞུགས་ཡོད༑ སྐྱོར་མོ་ལུང་ནི། དུས་རབས་བཅུ་གཅིག་པར་བཀའ་གདམས་པའི་དགེ་བཤེས་

སྦལ་ཏི་དགྲ་བཅོམ་པས་ཕྱག་བཏབ་ཅིང་། ཆོས་ཀྱི་འཆད་ཉན་རྒྱས་པའི་སྐབས་སུ་དེར་ནང་

གསེས་གྲྭ་ཚང་གསུམ་ཡོད་པ་དང་། འདུལ་བ་གཙོས་པའི་གཞུང་ཆེན་མོར་སློབ་གཉེར་བྱེད་

སའི་གདན་ས་ཆེན་པོ་ཞིག་ཡིན༑ སྐྱོར་མོ་ལུང་དུ་རྒྱ་གར་གྱི་སློབ་དཔོན་ཡོན་ཏན་འོད་ཀྱིས་

མཛད་པའི་«འདུལ་བ་མདོ་རྩ་བ་»གསན་སྦྱོང་གནང་ཞིང་། གཞུང་དེ་ནི་སློབ་གཉེར་གྱི་བསྟི་

གནས་ཁག་ཏུ་འདུལ་བའི་གཞུང་ཆེན་སྦྱོང་བའི་རྩ་བའི་སློབ་དེབ་ལྟ་བུ་དེ་རེད༑ དེར་བཀའ་

བཞི་པ་བློ་གྲོས་བཟང་པོ་ལས་«འདུལ་བ་མདོ་རྩ་བ་»འགྲེལ་པ་ཆ་ལག་དང་བཅས་པ་རྫོགས་

པར་གསན་པའི་ཞར་ལ། «མདོ་རྩ་བའི་རྒྱ་ཆེར་འགྲེལ་»གྱི་དབུ་ནས་ཉིན་རེ་བཞིན་ཤོག་བུ་

མདའ་ཚད་མ་བཅུ་བདུན་ཙམ་རེ་ཆག་མེད་དུ་ཐུགས་ལ་བཟུང་བ་སོགས་མཛད༑60

སྐྱོར་མོ་ལུང་དུ་བཞུགས་སྐབས། རྗེ་ཙོང་ཁ་པས་གསན་སྦྱོང་དངོས་གཞི་ནི། གོང་དེ་མ་

ཐག་ཏུ་སྨྲས་པ་ལྟར་འདུལ་བ་རང་གི་ཐོག་ལ་རྩལ་འདོན་གནང་ཞིང་། དགོན་པ་དེར་གཏན་

བཞུགས་ཀྱི་དགེ་འདུན་པ་རྣམས་ཀྱི་རྒྱུན་གྱི་ཚོགས་སུའང་བཅར་བ་སོགས་མཛད༑ རྒྱུན་གྱི་

ཚོགས་ཀྱི་ཞལ་འདོན་གྱི་སྐབས་མང་པོར་ཚོགས་ཡོང་ནས་«ཤེས་རབ་སྙིང་པོ་»འདོན་དུས། 

60 མདོ་རྩ་བའི་རྒྱ་ཆེར་འགྲེལ་ཐུགས་འཛིན་མཛད་པའི་ཞིབ་གནས་འདི་གུ་རུ་རྒྱལ་མཚན་བཟང་པོའ་ི«རྟོགས་བརྗོད་འདུན་
ལེགས་པའི་འགྲེལ་པ།» ཤོག ༢༡༩ ཐད་བྱུང་༑



53ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

མདོ་དེའི་ཚིག “གཟུགས་མེད། ཚོར་བ་མེད་”ཅེས་སོགས་འདོན་པའི་སྐབས་སུ། ཚིག་དེ་

རྣམས་ཀྱི་དོན་ལས་བརྩམས་ཏེ། ཆོས་ཐམས་ཅད་སྣང་ལ་ངོས་བཟུང་མེད་པའི་དོན་ལ་རྩེ་

གཅིག་ཏུ་མཉམ་པར་བཞག་སྟེ། རྣམ་རྟོག་གི་རྒྱུ་བ་རགས་པ་འགགས་ཏེ་གསལ་སྟོང་འཛིན་

མེད་ཀྱི་ངང་ལ་རྩེ་གཅིག་ཏུ་གནས་པ་མང་དུ་བྱུང་ཞིང་། ཚོགས་གྲོལ་ནས་དགེ་འདུན་པ་ཐམས་

ཅད་ཕྱིར་ལོག་ཀྱང་གཅིག་པུར་འདུ་ཁང་ནང་དུ་མཉམ་གཞག་གི་ངང་ལུས་པའང་བྱུང་བར་

གྲགས༑ དེ་དུས་རྗེ་ཙོང་ཁ་པས་སྐྱོར་མོ་ལུང་དུ་ཚོགས་སུ་ཕེབས་པའི་སྐབས་ཀྱི་བཞུགས་སའི་

འདུ་ཁང་ནང་གི་ཀ་བ་དེར་ཕྱིས་སུ་བསམ་གཏན་གྱི་ཀ་བ་ཞེས་པའི་མིང་ཐོགས་ཏེ་གནས་སྐོར་

བ་རྣམས་ཀྱི་དད་འཇལ་གྱི་ཡུལ་དུའང་གྱུར་ཡོད༑61 རྗེ་ཙོང་ཁ་པ་དབུས་སུ་དང་ཐོག་སློབ་

གཉེར་མཛད་པའི་སྐབས་སྐུ་སྒེར་གྱི་རྒྱུན་གྱི་ཉམས་བཞེས་གཙོ་བོ་ནི། «འཇམ་དཔལ་མཚན་

བརྗོད་»ཞལ་འདོན་ཐོག ཆོས་རྗེ་དོན་གྲུབ་རིན་ཆེན་གྱི་ཤུགས་རྐྱེན་གྱིས་ཡི་དམ་རྡོ་རྗེ་འཇིགས་

བྱེད་ཀྱི་བདག་སྐྱེད་དང་། དེའི་སྟེང་བཀའ་བརྒྱུད་ལུགས་ཀྱི་ཕྱག་ཆེན་གྱི་སྒོམ་སྒྲུབ་གསལ་སྟོང་

འཛིན་མེད་ཀྱི་ཉམས་ལེན་དེ་ཡིན་སྣང་༑ 

རྗེ་ཙོང་ཁ་པས་«འདུལ་བ་མདོ་རྩ་བའི་»རང་འགྲེལ་ཤིན་ཏུ་རྒྱས་པ་དེར་ཤུགས་ཀྱིས་

ཐུགས་སྦྱོང་གནང་བཞིན་པའི་སྐབས། བར་ཆད་ཀྱི་རྣམ་པས་སྐུ་སྟོད་ལ་ཟུག་གཟེར་དྲག་པོས་

སྙུན་གཞི་བྱུང་ཞིང་། སྙུན་གཞི་དེ་ཕྱིས་སུ་སྐུ་ཚེའི་སྨད་དུའང་སླར་ཡང་སྐབས་འགར་བྱུང་བ་

འོག་ཏུ་བརྗོད་པར་འགྱུར་བ་ལྟར་ལགས༑ དེ་ལ་ཐོག་མར་སྟོད་ལུང་ཕུར་ཨུ་རྒྱན་བསྙེན་སྒྲུབ་

ཀྱི་རྣལ་འབྱོར་པ་ཞིག་གི་གམ་དུ་བྱོན་ནས་བཅོས་ཐབས་གནང་ཡང་དེ་ཙམ་མ་ཕན་ལ། ཕྱིས་

བདེ་བ་ཅན་དུ་བྱོན་རྗེས་ཀྱང་བཅོས་ཐབས་ཅི་རིགས་པ་ཞིག་མཛད་པས་ཀྱང་ཕན་པ་མ་བྱུང་༑ 

གང་ལྟར་ཡང་ཕྱི་ལོ་ ༡༣༧༧ ལོའ་ིདགུན་ཁར་རྗེ་ཙོང་ཁ་པས་རང་གི་བླ་མ་རྗེ་བཙུན་རེད་

མདའ་བར་སླར་ཡང་མཇལ་བར་འདོད་དེ་སྙེ་ཐང་ནས་ས་སྐྱའི་ཕྱོགས་སུ་ཕེབས༑ རྗེ་ཙོང་ཁ་

པ་དེ་དུས་དགུང་ལོ་ཉེར་གཅིག་ཙམ་གྱི་སློབ་གཉེར་བ་ཞིག་ཡིན་ནའང་། ཁོང་ལ་རྗེས་འབྲང་

གི་སློབ་མ་ལྟ་བུ་མི་ཉུང་བ་ཞིག་བྱུང་ཡོད་པས། སྐུ་འཁོར་འགའ་ཤས་དང་ལྷན་དུ་བདེ་བ་ཅན་

ནས་ཐོན་ཏེ་ལམ་ལ་ཆས༑ ལོ་དེའི་དགུན་ཁ་དེ་ཤིན་ཏུ་གྲང་བ་ཞིག་བྱུང་སྟབས་རྐང་ཐང་གིས་

ས་ཐག་རིང་པོ་བགྲོད་དཀའ་བས། རྗེ་ཙོང་ཁ་པ་དང་སྐུ་འཁོར་རྣམས་རེ་ཞིག་གནས་རྙིང་

དགོན་པར་དགུན་བཞུགས་གནང་དགོས་བྱུང་༑ གནས་རྙིང་དགོན་པ་ནི་དཔལ་ལྡན་ས་སྐྱའི་

61  སུམ་པ་ཡེ་ཤེས་དཔལ་འབྱོར་གྱི་«ཆོས་འབྱུང་དཔག་བསམ་ལྗོན་བཟང་»དུ། (ཤོག ༤༢༧) བསམ་གཏན་གྱི་ཀ་བ་དེ་སྐྱོར་
མོ་ལུང་གི་འདུ་ཁང་ནང་མཇལ་རྒྱུ་ཡོད་ཚུལ་གསུངས༑



54 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གདན་ས་དང་ཉེ་ཞིང་། བསྟན་པ་སྔ་དར་གྱི་དུས་སུ་ཕྱི་ལོའ་ིདུས་རབས་བརྒྱད་པར་ཕྱག་བཏབ་

པའི་དགོན་པ་ཞིག་ཡིན་པས། དབུས་གཙང་གི་དགོན་པའི་ནང་ཆེས་རྙིང་ཤོས་ཤིག་ཆགས་ཡོད༑ 

བསྟན་པ་སྔ་དར་གྱི་དུས་ཀྱི་དགོན་པ་དེ་ཕྱིས་མཁས་གྲུབ་ཁྱུང་པོ་རྣལ་འབྱོར་གྱིས་སྲོལ་བཏོད་

པའི་ཤངས་པ་བཀའ་བརྒྱུད་ཀྱི་དགོན་པར་བསྒྱུར་ཅིང་། དེའི་རྗེས་སུ་དགེ་ལྡན་པའི་དགོན་

པར་བསྒྱུར༑ དགུན་ཁ་དེར་གནས་རྙིང་དུ་བཞུགས་པའི་སྐབས་སུ་དགོན་པ་དེའི་དགེ་འདུན་པ་

འགའ་ཤས་དང་། དེ་བཞིན་དུ་རང་དང་མཉམ་དུ་འོངས་པའི་རྗེས་འབྲང་སློབ་མ་རྣམས་ནས་

ཀྱང་བསྐུལ་བའི་ངོར། དེ་དུས་རྗེ་ཙོང་ཁ་པས་«མངོན་པ་ཀུན་བཏུས་»ཀྱི་བཤད་ཁྲིད་སྩལ་

ཅིང་། དེ་ནི་རྗེ་ཙོང་ཁ་པས་ཚོགས་ཡོངས་སུ་བཀའ་ཆོས་གནང་བ་ཐོག་མར་ངོས་འཛིན་ཆོག 

དེ་དུས་རྗེ་ཙོང་ཁ་པ་རང་ཉིད་ནས་རྗེ་བཙུན་རེད་མདའ་བའི་དྲུང་ནས་«མངོན་པ་ཀུན་བཏུས་

»གསན་ཏེ་ལོ་གཅིག་ཙམ་སོང་ཡོད༑

དགུན་ཁའི་དུས་དེ་རིམ་གྱིས་ཡལ་ནས་དཔྱིད་ཀྱི་དྲོད་ཤར་འགོ་ཚུགས་རྗེས། ཕྱི་ལོ་ ༡༣༧༨ 

ས་རྟ་ལོའ་ིདཔྱིད་ཀའི་ནང་། རྗེ་ཙོང་ཁ་པ་དང་སྐུ་འཁོར་རྣམས་གཞི་ནས་ས་སྐྱ་དགོན་པར་

ཕེབས་ཐུབ་པ་བྱུང་༑ དེ་དུས་རྗེ་བཙུན་རེད་མདའ་བ་ས་སྐྱར་ལམ་འབྲས་གསན་ཏེ་བཞུགས་

ཡོད་པ་དང་མཇལ༑ ས་སྐྱར་ཕེབས་ཐེངས་འདིའི་སྐབས་སུ་རྗེ་ཙོང་ཁ་པ་ས་སྐྱར་རྗེ་བཙུན་རེད་

མདའ་བ་དང་ལྷན་དུ་ཟླ་བ་བཅུ་གཅིག་ལྷག་ཙམ་བཞུགས་ཤིང་། དེའི་རིང་ལ་རྗེ་བཙུན་རེད་

མདའ་བས་ལམ་འབྲས་ཞུ་བཞིན་པའི་བཀའ་ཆོས་ཀྱི་ཐུན་གྱི་བར་གསེང་རྣམས་སུ། རྗེ་ཙོང་ཁ་

པ་ལ་«མངོན་པ་ཀུན་བཏུས་»ཀྱི་གཟབ་བཤད་ཚར་གཅིག་རྒྱས་པར་སྩལ༑ རྗེ་ཙོང་ཁ་པ་རང་

ངོས་ནས་གཙོ་བོ་དཔལ་ལྡན་ཆོས་གྲགས་ཀྱི་བསྟན་བཅོས་ཆེན་པོ་«ཚད་མ་རྣམ་འགྲེལ་»ལ་

ཐུགས་སྦྱོང་མཛད༑ གཞན་ཡང་དེ་དུས་རྗེ་བཙུན་རེད་མདའ་བའི་དྲུང་ནས་«དབུ་མ་འཇུག་

པའི་»བཤད་པ་དང་། འདུལ་བ་ལུང་ལ་སོགས་པའི་བཀའ་བསྟན་བཅོས་དུ་མའི་ལུང་ཡང་

གསན༑ དེ་བཞིན་དུ་བླ་མ་རྡོ་རྗེ་རིན་ཆེན་པའི་དྲུང་ནས་ཀྱང་ས་སྐྱའི་ཆོས་བརྒྱུད་ལ་དམིགས་

བསལ་གལ་ཆེ་བའི་གསང་སྔགས་ཀྱཻ་རྡོ་རྗེའི་རྒྱུད་«བརྟག་གཉིས་»ཀྱི་བཤད་པའང་གསན༑ 

འདི་ནི་རྗེ་ཙོང་ཁ་པས་དབུས་སུ་ཕེབས་ནས་ཀྱཻ་རྡོར་གསན་པའི་ཐོག་མ་དེ་ཡིན༑

རྗེ་བཙུན་རེད་མདའ་བས་རྗེ་ཙོང་ཁ་པའི་སྐུ་སྟོད་ཀྱི་སྙུན་གཞི་དེ་ད་དུང་ཡང་དྲག་སྐྱེད་

མེད་པ་གཟིགས་ཏེ། ཁོང་གིས་མཚམས་སྦྱོར་གནང་བ་བཞིན། རྗེ་ཙོང་ཁ་པས་ས་སྐྱའི་བླ་བྲང་

ཤར་པའི་སྔགས་ཀྱི་དགེ་བཤེས་བགྲེས་པོ་མ་ནིང་གི་ཧ་འདོན་གྱི་དབུགས་སྦྱོང་གི་མན་ངག་

ལ་མཁས་པ་ཉམས་མྱོང་ཅན་ཞིག་ཡོད་པ་དེའི་དྲུང་ནས་མན་ངག་བླངས་ཏེ། བླ་བྲང་རིན་



55ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

ཆེན་སྒང་གི་རྒྱབ་ཕྱོགས་སུ་ཡོད་པའི་རི་ཁྲོད་དེར་བཞུགས་ནས་མ་ནིང་ཧ་འདོན་གྱི་རླུང་སྦྱོར་

འགའ་ཙམ་མཛད་པས། སྔར་གྱི་སྐུ་སྟོད་ཀྱི་སྙུན་གཞི་དེ་ཞི་བར་ཕན༑ མ་ནིང་ཧ་འདོན་གྱི་

མན་ངག་ཅེས་པ་ནི། “ལུས་སྟོད་ཆུས་བཀྲུས། རང་ཡི་དམ་དུ་བསྒོམས་པའི་རྗེས་སུ་མདུན་དུ་

ཨ་དཀར་པོ་ཞིག་ཡོད་པར་བསམ། རང་གི་ལུས་ཀྱི་ནད་རྣམས་བསྡུས་ཏེ་སྙིང་ཀར་ཧ་ནག་པོ་

གཅིག་ཏུ་བསམ། ལག་པ་གཉིས་བརྐྱངས་ཏེ་སྟེང་འོག་གི་རླུང་རྣམས་བསྡུས་ཏེ་ཧ་ཡིག་གི་ཕྱི་

རོལ་དུ་གའུ་ལྟ་བུར་གནས་པར་བསམ་ནས། དབུགས་ཀྱི་རླུང་མི་ཐོན་པར་རེ་ཞིག་བཟུང་། དེ་

ནས་ཧ་ཞེས་བརྗོད་པ་དང་མཉམ་དུ། ཧ་ཡིག་ཁའི་རླུང་ལ་བརྟེན་ནས་མདུན་གྱི་ཨ་ཡིག་ལ་ཐིམ། 

ཨ་ཡིག་འཇའ་ཡལ་བ་ལྟར་སོང་བར་བསམ།”62 ཞེས་བྱུང་བའི་གེགས་སེལ་གྱི་ལག་ལེན་ཞིག་

ལ་ཟེར༑

ཕྱི་ལོ་ ༡༣༧༨ ལོའ་ིདཔྱིད་ཀ་དང་དབྱར་ཁའི་ཆོས་ཐོག་གཉིས་ཀྱི་ཆོས་མཚམས་ལ། རྗེ་

བཙུན་རེད་མདའ་བ་དང་རྗེ་ཙོང་ཁ་པ་རྣམ་གཉིས་ས་སྐྱའི་བྱང་ཕྱོགས་སུ་ཡོད་པའི་ངམ་རིང་

དགོན་པར་ཕེབས༑ ངམ་རིང་དུ་རྗེ་ཙོང་ཁ་པ་དང་ངམ་རིང་གི་གྲྭ་པ་ནམ་མཁའ་དཔལ་གཉིས་

ཀྱི་དབར་ལ་བླ་སློབ་ཀྱི་འབྲེལ་བ་ཐོགས་ཤིང་། ཁོང་ནི་ངམ་རིང་ཕྱོགས་ཀྱི་ས་གནས་ཀྱི་དཔོན་

པོ་བྱང་བདག་གི་བུ་ཡིན་པས།63 སྐབས་རེར་ཁོང་ལ་མ་གཅིག་དབོན་པོ་ཞེས་ཀྱང་ཟེར༑ གང་

ལྟར་ཡང་ནམ་མཁའ་དཔལ་ནི་ཕྱིས་སུ་རྗེ་ཙོང་ཁ་པའི་ཡི་གེ་བ་ཞིག་ཏུའང་གྱུར་ཏེ། རྗེ་ཉིད་

ནས་འཁྱུག་ཡིག་ཏུ་བྲིས་པའི་བཀའ་རྩོམ་མང་པོ་ཞིག་ཁོང་གིས་དབུ་ཅན་དུ་ཕབ་ཅིང་གཞན་

ལ་གསོལ་རས་སུ་སྩལ་བའི་དཔེ་བཤུས་ཀྱང་ཁོ་པས་གནང་ཡོད་ལ། ངམ་རིམ་དུ་ཕན་ཚུན་

མཇལ་བ་ནས་བཟུང་སྟེ་དུས་ཡུན་རིང་པོར་རྗེ་ཙོང་ཁ་པ་དང་ཁོང་ཉིད་ཡིག་འབྲེལ་ཡང་ཐེངས་

མང་ཙམ་གནང་ཡོད་པ་ནི། རྗེའི་གསུང་ཐོར་བུར་བཞུགས་པའི་ནང་མ་གཅིག་དབོན་པོར་

གནང་བའི་སྤྲིངས་ཡིག་ཁག་གཅིག་བཞུགས་པ་ལས་དཔོག་ནུས༑

ངམ་རིང་དགོན་པར་རྗེ་ཙོང་ཁ་པས་རེ་བསྐུལ་ཞུས་པ་བཞིན། རྗེ་བཙུན་རེད་མདའ་བས་

«མངོན་པ་ཀུན་བཏུས་ཀྱི་ཊིཀ་ཆེན་ལེགས་བཤད་རྒྱ་མཚོ་»ཞེས་པ་དེ་བརྩམས་ཤིང་། རང་

ཉིད་ཀྱི་སྲས་ཀྱི་ཐུ་བོ་རྗེ་ཙོང་ཁ་པར་དེའི་བཀླགས་ལུང་ཐོག་མ་དེ་གནང་༑ ཁོང་གིས་ད་དུང་

རྗེ་བཙུན་རེད་མདའ་བར་ཚད་མ་རྣམ་འགྲེལ་གྱི་རང་འགྲེལ་ཞིབ་ཏུ་གསུང་བར་ཞུས་པ་བཞིན་

62 ཆ་ཧར། «རྣམ་ཐར་ལེགས་བཤད་ཀུན་འདུས།» ཤོག ༦༧ ཐད་བྱུང་བ་ལྟར་བཀོད༑ མ་ནིང་ཧ་འདོན་གྱི་མན་ངག་ཞལ་
ཤེས་བསྡུས་ཤིང་གསལ་བ་ཞིག་འཇམ་མགོན་ཨ་མྱེས་ཞབས་ཀྱི་«དུས་ཀྱི་འཁོར་ལོའ་ིབསྟན་པའི་མཛེས་རྒྱན།» གསུང་འབུམ་
པོད། ཚ ཤོག ༦༢ན ནང་བྱུང་༑

63 པཎ་ཆེན་བསོད་ནམས་གྲགས་པ། «བཀའ་གདམས་གསར་རྙིང་གི་ཆོས་འབྱུང་།» ཤོག ༡༨༡



56 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གཞུང་ཡོངས་རྫོགས་ཀྱི་བཤད་པ་ཞིབ་མོར་སྩལ་བ་ལན་གཅིག་གསན་ལ། གཞན་ཡང་ངམ་

རིང་དུ་བཞུགས་སྐབས་རྗེ་བཙུན་རེད་མདའ་བའི་དྲུང་ནས་རྒྱུད་རྒྱལ་«གསང་བ་འདུས་པའི་

རྩ་རྒྱུད་»ཀྱི་བཤད་པ་དང་། མགོན་པོ་ཀླུ་སྒྲུབ་ཀྱིས་མཛད་པའི་གསང་བ་འདུས་པའི་རྫོགས་

རིམ་གྱི་བསྟན་བཅོས་«རིམ་ལྔའི་»ཁྲིད་སོགས་གསན༑ གོང་དུ་སྨྲས་པ་བཞིན་རྗེ་བཙུན་རེད་

མདའ་བས་རང་ཉིད་ཀྱིས་བརྩམས་པའི་«མངོན་པ་ཀུན་བཏུས་»ཀྱི་ཊིཀ་ཆེན་གྱི་བཀླགས་ལུང་

གནང་བ་དེས་སྐུལ་ལྕག་ཐེབས་ཏེ། ངམ་རིང་དུ་བཞུགས་དུས་རྗེ་ཙོང་ཁ་པ་ཉིད་ནས་ཀྱང་ཡིད་

དང་ཀུན་གཞིའི་རྣམ་གཞག་སྟོན་པའི་རྩ་བ་དང་། དེའི་དཀའ་གནད་རྒྱ་ཆེར་འགྲེལ་པ་«ལེགས་

པར་བཤད་པའི་རྒྱ་མཚོ་»ཞེས་བྱ་བ་མཛད༑ གཞུང་འདི་ནི་སྲོལ་རྒྱུན་གྱི་བསྟན་བཅོས་བཞིན་

རྩ་བ་ཚིགས་བཅད་དུ་དང་འགྲེལ་པའི་གཞུང་ཚིག་ལྷུག་ཏུ་བརྩམས་ཡོད༑ གཞུང་དེའི་ནང་

སེམས་ཙམ་པའི་གྲུབ་མཐའི་འདོད་པ་ཤིན་ཏུ་གལ་ཆེ་བ་ཀུན་གཞི་དང་ཉོན་ཡིད་ཀྱི་རྣམ་གཞག་

དེ་རྒྱས་པར་ལུང་རིགས་ཀྱིས་གཏན་ལ་ཕབ་ཅིང་། ཀུན་གཞི་དཀའ་འགྲེལ་དེའི་མཇུག་བསྡུའི་

ཚིག་བཅད་རྣམས་ལ་བརྟགས་ན། སྐུ་ན་གཞོན་པའི་རྗེ་ཙོང་ཁ་པ་རང་ཉིད་ལ་དེ་དུས་མཁས་

པའི་གདེང་སྤོབས་ངེས་ཅན་ཞིག་ཡོད་པ་དཔོག་ནུས་ཏེ། འདི་ལྟར།

ལན་མང་ཐོས་པས་ཚིག་ཙམ་ཤེས་གྱུར་ཅིང་། །འདོད་པ་རིམ་པས་ཁ་ཏོན་བྱང་བ་ཅན།།

ཡི་གེ་ཙམ་གྱིས་ཆོག་པར་འཛིན་པ་ཡི །མཁས་པའི་ཤ་ཚུགས་ཅན་རྣམས་མགུ་དཀའ་མོད།།

ཐུབ་པའི་གསུང་དང་ཤིང་རྟ་ཆེ་རྣམས་ཀྱི། །གཞུང་ལུགས་འབྱེད་ལ་གཞན་དྲིང་མི་འཇོག་ཅིང་།།

མུན་སྤྲུལ་བརྡ་ཡིས་བློ་གྲོས་མ་དཀྲུགས་པའི། །མཁས་པས་མཁས་པ་ཡིད་རབ་འཕྲོག་པར་བྱེད།།64 

ཅེས་སོ། །གཞུང་འདིའི་མཇུག་བྱང་དུ་རྗེ་ཙོང་ཁ་པས་རང་གི་བླ་མ་ཆོས་རྗེ་དོན་གྲུབ་རིན་ཆེན་

དང་རྗེ་བཙུན་རེད་མདའ་བ་གཉིས་ཀྱི་བཀའ་དྲིན་རྗེས་སུ་དྲན་ཞིང་། གཞུང་རྩོམ་པ་པོ་རང་

ཉིད་ལ། “ཤར་མདོ་སྨད་པ་སྡེ་སྣོད་གསུམ་པ་བློ་བཟང་གྲགས་པ་”ཞེས་བཀོད་ཡོད༑ སྡེ་སྣོད་

གསུམ་ཞེས་པ་ནི། སྟོན་པ་བཅོམ་ལྡན་འདས་ཀྱིས་བཀའ་སྩལ་བའི་གསུང་རབ་མཐའ་དག་

གང་དུ་བསྡུ་བའི་སྡེ་ཚན་ཆེན་པོ་གསུམ་སྟེ། ལྷག་པ་ཚུལ་ཁྲིམས་ཀྱི་བསླབ་པ་གཙོ་བོར་སྟོན་པ་

འདུལ་བའི་སྡེ་སྣོད་དང་། ཏིང་ངེ་འཛིན་གྱི་བསླབ་པ་གཙོ་བོར་སྟོན་པ་མདོ་སྡེའི་སྡེ་སྣོད་དང་། 

ཤེས་རབ་ཀྱི་བསླབ་པ་གཙོ་བོར་སྟོན་པ་མངོན་པའི་སྡེ་སྣོད་བཅས་གསུམ་ལ་གོ་དགོས༑ 

ཕ་ཡུལ་ནས་འཕྲིན་ཡིག་འབྱོར་བ།

ལོ་དེའི་སྟོན་ཁར་རྗེ་ཙོང་ཁ་པ་ལ་ཁྱིམ་ནས་ཅ་དངོས་སྐོར་ཞིག་མདོ་སྨད་ནས་དབུས་ལ་ཡོང་

64 «ཡིད་དང་ཀུན་གཞིའི་དཀའ་བའི་གནས་རྒྱ་ཆེར་འགྲེལ་བ།» གསུང་འབུམ་པོད། ཚ ཤོག ༤༦༩



57ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

མཁན་གྱི་འགྲུལ་ཚོ་ཞིག་ལ་བསྐུར་ཏེ། དེ་རྣམས་རང་ཉིད་ལོ་དྲུག་གི་གོང་དུ་དབུས་སུ་ཐོག་

མར་འབྱོར་ས་འབྲི་གུང་མཐིལ་དུ་བཞག་ཡོད་པའི་གནས་ཚུལ་འབྱོར་ཞིང་། ཅ་དངོས་ཀྱི་

མཉམ་དུ་དགུང་ལོ་མཐོ་བའི་ཡུམ་ནས་ཀྱང་ཕ་ཡུལ་དུ་ལོག་པའི་རེ་སྐུལ་འཁོད་པའི་ཡི་གེ་ཞིག་

ཀྱང་བཏང་ཡོད་པ་ཕྱག་ཏུ་འབྱོར༑ ཡུམ་གྱི་ཡི་གེ་དེའི་ནང་། “ཁོ་མོ་ན་སོ་རྒས། བུ་ཁྱོད་སློབ་

གཉེར་ལ་ཕྱིན་ནས་ལོ་ཡང་མང་དུ་སོང་བས་ད་ལྟ་ཅིས་ཀྱང་ཤོག ཁོ་མོ་མ་ཤིའི་གོང་དུ་འཕྲད་

པར་འདོད་དོ།།”65 ཞེས་བཀོད་ཅིང་། ཡུམ་གྱིས་ད་དུང་རང་ཉིད་ལོ་ན་མཐོན་པོར་སོན་པའི་

རྟགས་སུ་ཡིག་ཤོག་དེའི་ནང་རང་གི་སྐྲ་ནས་ཤིན་ཏུ་དཀར་བའི་དུམ་གཅིག་ཀྱང་བཅུག་པ་

གཟིགས༑

ཡུམ་གྱི་འཕྲིན་ཡིག་དེས་ཐུགས་ཤིན་ཏུ་སྐྱོ་བ་བྱུང་ཞིང་། ཨ་མ་མ་ཤི་གོང་ལན་གཅིག་

མཇལ་བར་དགོངས་ཏེ་རེ་ཞིག་ཕ་ཡུལ་དུ་ལོག་པའི་དགོངས་པ་གཏད༑ དེའི་ཕྱིར་ངམ་རིང་

ནས་ཐོན་ཏེ་ས་སྐྱ་བརྒྱུད་ལྷ་སའི་ཕྱོགས་སུ་ཆས༑ མལ་གྲོ་ལྷ་ལུང་དུ་བཞུགས་ནས་མདོ་སྨད་

ཕྱོགས་སུ་མཁོ་ཞིང་ལྷག་པར་སྐྱ་བོ་ཚོར་ཕན་ཐོགས་པའི་ཆོ་ག་དང་ལག་ལེན་འགའ་ཞིག་

ཐུགས་སྦྱོང་མཛད་པར་བརྩམས༑ མཚམས་ཤིག་ནས་ཐུགས་བློར་འགྱུར་བ་ཞིག་བྱུང་སྟེ། ཆོ་

ག་དང་ལག་ལེན་དེ་དག་སྦྱོང་བ་དེ་ཅི་ཞིག ཅི་སྟེ་ད་ལན་མདོ་སྨད་དུ་ལོག་པ་ཡིན་ན། སླད་ནས་

དབུས་གཙང་དུ་ལོག་ནས་སློབ་གཉེར་མཐར་ཕྱིན་པར་བྱས་ཏེ་བསྟན་པ་ལ་སྲིད་ཞུ་སྒྲུབ་པའི་

གོ་སྐབས་མི་འབྱུང་བའང་སྲིད་པ་སོགས་ཐུགས་ལ་ཤར་བས། ཕ་ཡུལ་དུ་མི་ལོག་པའི་ཐག་

གཅོད་ཆེས་དཀའ་བ་དེ་མཛད༑ སྐབས་དེར་དེ་དུས་ཕ་ཡུལ་དུ་མ་ལོག་ན། ཕལ་ཆེར་མ་ཡུམ་

སླར་ཡང་མཇལ་བའི་སྐལ་བ་མི་འཐོབ་པར་མཁྱེན་ནས་ཐུགས་ལ་སྐྱོ་བ་དྲག་པོ་སྐྱེས་པ་བྱུང་

མོད། འོན་ཀྱང་གནས་སྐབས་ཤིག་རིང་ཕ་ཡུལ་དུ་མི་ལོག་པར་ཐག་བཅད་པ་དེ་ཡང་དག་པ་

ཞིག་ཡིན་པའི་ངེས་པ་ཡང་བརྟན་པོ་རྙེད༑

དེ་ལྟར་ཕ་ཡུལ་དུ་མི་ལོག་པའི་ཐག་གཅོད་མཛད་རྗེས། མ་ཡུམ་ལ་དོན་དང་ལྡན་པའི་

ལེགས་སྐྱེས་གང་ཞིག་སྐུར་དགོས་སྙམ་ཏེ་ཡོད་པར། ད་ལམ་ཡིག་ལན་ཙམ་གྱིས་མི་འཐུས་པས་

ཅི་བརྫང་ངམ་དགོངས་པའི་ཚེ། རྗེ་ཙོང་ཁ་པའི་ཐུགས་ལ་དགོངས་འཆར་ཁྱད་པར་བ་ཞིག་

འཁྲུངས༑ ཁོང་གིས་ཡུམ་ལ་དྲན་རྟེན་དུ་རང་ཉིད་ཀྱི་འདྲ་བརྙན་ཞིག་རི་མོར་བྲིས་ནས་བསྐུར་

ན་ལེགས་པའི་ཐུགས་ཐག་བཅད༑ དཔེ་རིས་དེ་ཡང་རྣམ་ཐར་གྱི་ཡི་གེ་ཁག་གཅིག་ཏུ་འཁོད་པ་

65 «རྣམ་ཐར་དད་པའི་འཇུག་ངོགས་»སུ་མ་ཡུམ་ནས་ཕ་ཡུལ་དུ་ལོག་པར་བསྐུལ་བའི་ཡི་གེ་བཏང་འབྱོར་གསུངས་ལ། 
འདིར་འཁོད་པའི་ཞིབ་གནས་རྣམས་ནི་ཆ་ཧར་གྱི་«རྣམ་ཐར་ལེགས་བཤད་ཀུན་འདུས།» ཤོག ༦༨ དང་། རྒྱལ་དབང་བློའ་ི
རྣམ་ཐར་ཆེན་མོ། ཤོག ༡༣༩ ཐད་བྱུང་བ་ལས་བཏུས༑



58 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ལྟར་ན། རྗེ་ཙོང་ཁ་པས་རང་ཉིད་ཀྱི་ཤངས་ཁྲག་བསྲེས་པའི་སྣག་ཚའི་ཐོག་ནས་རང་གི་འདྲ་

བརྙན་བྲིས་ཤིང་། རྒྱལ་བ་སེང་གེ་ང་རོའ་ིཞལ་ཐང་ཞིག་དང་ལྷན་དུ་ཡུམ་ལ་བསྐུར་གནང་༑ 

དེ་དང་མཉམ་དུ་བཏང་བའི་ཡུམ་གྱི་ཡིག་ལན་དུའང་། མ་ཡུམ་ལ་རྒྱལ་བ་སེང་གེ་ང་རོའ་ིསཚྪ་

འབུམ་གཅིག་ལས་གྲུབ་པའི་མཆོད་རྟེན་ཞིག་རང་ཉིད་གང་དུ་སྐྱེས་སའི་གནས་དེར་བཞེངས་

ན་བུའི་དྲན་རྟེན་དེས་འཐུས་ཤིང་། མཆོད་རྟེན་དེས་མ་ཡུམ་ཉིད་ལ་ཕ་ཡུལ་དུ་མེད་པའི་བུའི་

ཚབ་བྱེད་ཐུབ་ཚུལ་གསུངས་ཤིང་། གནས་དེར་བཞེངས་པར་འགྱུར་བའི་མཆོད་རྟེན་དེ་བསྟན་

པ་དང་འགྲོ་བའི་ཕན་བདེའི་འབྱུང་གནས་ཤིག་ཏུ་འགྱུར་བའི་ཐུགས་སྨོན་ཡང་མཛད༑ ཡུམ་

གྱིས་འཕྲིན་ལན་དེ་འབྱོར་འཕྲལ། རང་གི་གཅེས་པའི་བུ་མི་ཐུག་པའི་དབང་གིས་སེམས་ཤིན་

ཏུ་སྐྱོ་ནའང་། འཕྲིན་ལན་དང་བུ་ཡིས་བསྐུར་བའི་གནང་སྐྱེས་གཞན་དང་། ལྷག་པར་དུ་རྗེ་

ཙོང་ཁ་པ་རང་ཉིད་ཀྱི་བྲིས་པའི་འདྲ་བརྙན་དེས་ཡུམ་རང་ཉིད་ལ་སེམས་གསོ་ཐེབས་པར་

བྱུང་༑ འདྲ་བརྙན་གྱི་ཐང་ཀ་དེ་ཞལ་ཕྱེ་བ་ན། དེ་ལས་ཨ་མ་ཞེས་པའི་སྒྲ་གྲགས་པའི་བཤད་

སྲོལ་ཡང་ཡོད༑ རིམ་པས་རང་གི་བུས་མངགས་པ་ལྟར་རྗེ་ཙོང་ཁ་པ་འཁྲུངས་སའི་གནས་དེར་

མཆོད་རྟེན་ཞིག་བཞེངས་པའི་འགན་དེ་བདག་གིར་ཡང་བཞེས་པ་བྱུང་༑

རྗེ་ཙོང་ཁ་པའི་འདྲ་བརྙན་གྱི་ཐང་ཀ་དེའི་སྐོར་ལ་ངག་རྒྱུན་གྱི་སྒྲུང་ཅུང་ཡ་མཚན་པ་

ཞིག་ཀྱང་ཡོད་སྣང་སྟེ། དཔེར་ན་ཕྱིས་བརྩམས་པའི་«ཁ་ཏི་ཀ་རྗེའི་ལོ་རྒྱུས་»ཞེས་པར་བྱུང་

བ་ལྟར་ན། སྐུ་བརྙན་དེ་སྐུར་སའི་ཨ་མདོའ་ིཚོང་པ་ནོར་བུ་བཟང་པོ་ཞེས་པ་དེ། རྗེ་ཙོང་ཁ་

པའི་དྲུང་ནས་ཆོས་ཞུ་མྱོང་བ་ཁོང་ལ་དད་པ་ཡོད་པ་ཞིག་ཡིན་པས། དེས་དེ་ལྟ་བུའི་སྐུ་བརྙན་

རང་བྲིས་མ་བྱིན་ཅན་འདི་མི་སྐྱ་ཕལ་བ་ཞིག་གི་ཁྱིམ་དུ་བཞག་ན་མི་འོས་པ་དང་། མི་སྐྱ་དེ་

རྗེ་ཙོང་ཁ་པའི་མ་ཡུམ་ཡིན་ནའང་སྐུ་བརྙན་དེ་ཁྱིམ་ཚང་ཞིག་གི་ནང་བཞུགས་པར་མི་རིགས་

པར་བསམས་ཏེ། ཚོང་དཔོན་གྱིས་སྐུ་བརྙན་དེའི་འདྲ་བཤུས་ཤིག་བཟོས་ནས་མ་ཡུམ་ལ་ཕུལ༑ 

ངོ་མ་དེ་རང་གིས་ཉར་ནས་ཕྱིས་སུ་ཁ་ཏི་ཀའི་དགོན་པའི་རྟེན་གཙོར་ཕུལ་བའི་གནས་ཚུལ་

ཡོད༑66 ཁ་ཏི་ཀའི་དགོན་པ་དེ་ནི། རྗེ་ཙོང་ཁ་པའི་སློབ་མ་ཐོག་མའི་གྲས་སུ་གཏོགས་པ་བྱང་

བླ་མ་ཞེས་པ་དེས་མདོ་སྨད་ཁུལ་དུ་དགོན་པ་ལྔ་ཕྱག་བཏབ་པའི་གཅིག་ཡིན༑67 རྗེའི་སྐུ་བརྙན་

66 ཚེ་ཏན་ཞབས་དྲུང་། «ཁ་ཏི་ཀའི་རྗེའི་ལོ་རྒྱུས།» གསུང་འབུམ་པོད། ༣ ཤོག ༤༠༧

67 རྗེ་ཙོང་ཁ་པས་བྱང་བླ་མར་སྤྲིངས་པའི་བཀའ་ཡིག་ཅིག་གི་ནང་། (གསུང་ཐོར་བུ། ཤོག ༣༡༡) “ལུང་གི་བསྟན་པ་འཛིན་
པའི་གཞི། །ཆོས་སྡེ་ཆེན་པོ་རྣམ་པ་ལྔ་། །ཉིད་ཀྱིས་ལེགས་པར་བཙུགས་སོ་ཞེས། །བཀའ་སྩལ་གསུང་ཡིག་འཕྲོད་པའི་ཚེ།།” 
ཞེས་སོགས་ཀྱིས། བྱང་བླ་མས་མདོ་སྨད་ཁུལ་དུ་དགོན་པ་ལྔ་ཙམ་རྗེའི་སྐུ་དུས་སུ་བཏབ་ཡོད་ཚུལ་གསལ༑ དགོན་པ་ལྷག་མ་
བཞི་པོ་གང་ཡིན་ངོས་འཛིན་མ་ཐུབ༑



59ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

རང་བྲིས་མ་དེ་ནི། དེང་གི་དུས་སུའང་ཁ་ཏི་ཀ་དགོན་པའི་རྟེན་གཙོར་མཇལ་དུ་ཡོད་པའི་རྗེ་བླ་

མའི་རྩ་ཐང་གཞན་ཕན་ཆེན་མོ་ཞེས་གྲགས་པ་དེ་ཡིན་པར་ལོ་རྒྱུས་ཀྱི་ཡིག་ཆ་དེའི་ནང་བཤད༑

གཞུང་ཆེན་པོད་གཞན་གྱི་གྲྭ་བསྐོར་ལ་གྲ་སྒྲིག་གནང་བ།

རྗེ་ཙོང་ཁ་པས་ཕ་ཡུལ་དུ་ཕྱིར་མི་ལོག་པའི་ཐུགས་ཐག་བཅད་རྗེས། གནས་སྐབས་ཤིག་རིང་

མལ་གྲོ་ལྷ་ལུང་ཁུལ་དུ་བཞུགས་ཏེ། བླ་མ་བསོད་ནམས་གྲགས་པ་ཞེས་པའི་དྲུང་ནས་ཆོས་ལུང་

མང་པོ་ཞིག་གསན༑ དེ་ནས་ཕྱི་ལོ་ ༡༣༧༨ ལོའ་ིསྟོན་ཁའི་ནང་སྐུ་མཚམས་བཅད་ནས་ཐུགས་

དམ་མཛད་ཅིང་། ཐུན་མཚམས་ཀྱི་བར་སེང་ནང་འཇམ་མགོན་ས་པཎ་གྱི་དངོས་སློབ་འུ་ཡུག་

པ་རིགས་པའི་སེང་གེའི་«ཚད་མ་རིགས་པའི་མཛོད་»ཀྱི་སྟེང་ནས་བསྟན་བཅོས་«ཚད་མ་

རྣམ་འགྲེལ་»ལ་སླར་ཡང་ཞིབ་གཟིགས་གནང་༑ «ཚད་མ་རིགས་མཛོད་»ནི་«ཚད་མ་རྣམ་

འགྲེལ་»གྱི་འགྲེལ་པ་རྒྱས་པོ་པོད་ཆེ་ཙམ་ལོངས་པ་ཤིག་ཏུ་ཡོད༑ «ཚད་མ་རྣམ་འགྲེལ་»ལ་

ཞིབ་གཟིགས་གནང་བའི་སྐབས་དེ་དུས་རྣམ་འགྲེལ་ལེའུ་གཉིས་པར། སྟོན་པ་དང་བསྟན་

པ་རིགས་པའི་ལམ་ནས་ཚད་མར་སྒྲུབ་ཅིང་ཁྱད་པར་བདེན་པ་བཞིའི་གནས་རྣམས་རིགས་

པའི་ལམ་ནས་ཞིབ་ཏུ་གཏན་ལ་ཕབ་པ་གཟིགས་པའི་རྐྱེན་བྱས་ཏེ། དཔལ་ཆོས་ཀྱི་གྲགས་པའི་

རིགས་པའི་སྲོལ་ལ་དད་པ་ཤུགས་དྲག་པོ་ཐུགས་ལ་འཁྲུངས༑ དེ་ཡང་«ཚད་མ་རྣམ་འགྲེལ་

»ནང་ཐོག་མར་བློ་སྦྱོང་བའི་གནས་སྐབས་ནས་མཐར་ཐུག་བདག་མེད་པའི་གནས་ལུགས་མ་

རྟོགས་ཀྱི་བར་དང། དེ་བཞིན་དུ་མཐར་སེམས་ཀྱི་དྲི་མ་མཐའ་དག་སེལ་བའི་སྤང་རྟོགས་ཀྱི་

བདེ་གཤེགས་འཐོབ་པས་མཚོན། ནང་པ་སངས་རྒྱས་པའི་གཞི་ལམ་འབྲས་གསུམ་ཀ་རིགས་

པ་དྲི་མ་མེད་པའི་ལམ་ནས་མཐར་ཆགས་སུ་གཏན་ལ་ཕབ་ཡོད་པ་ལ་གཏིང་ནས་ངེས་ཤེས་

རྙེད་པས། བདག་ཅག་གི་སྟོན་པ་དང་དེའི་བསྟན་པ་ལ་རིགས་པའི་ལམ་ནས་ཤེས་ནས་དད་པ་

བཅོས་མ་མ་ཡིན་པ་ཐུགས་རྒྱུད་ལ་འཁྲུངས་པར་བརྟེན། སྟོན་ཁ་དེར་མལ་གྲོར་བཞུགས་རིང་

ལ་«ཚད་མ་རྣམ་འགྲེལ་»གྱི་དཔེ་གཟིགས་རེ་ལ་དད་པའི་སྤུ་ལོངས་གཡོས་ཏེ་སྤྱན་ཆབ་ཀྱང་

རྒྱུན་མི་ཆད་པ་རྟག་ཏུ་བྱུང་ཞེས། རྗེ་ཙོང་ཁ་པ་ཉིད་ནས་ཕྱིས་སུ་གཞན་ལ་བཀའ་གནང་ཡོད༑68 

གང་ལྟར་ཡང་གཤམ་དུ་འཆད་པར་འགྱུར་བ་བཞིན། སློབ་དཔོན་ཆོས་གྲགས་ཀྱི་«ཚད་མ་རྣམ་

འགྲེལ་»སྤྱི་དང་། ཁྱད་པར་དེའི་ལེའུ་གཉིས་པ་ཚད་མ་གྲུབ་པའི་ལེའུར་བྱུང་བའི་གནས་དེ་

དག་གིས། ཕྱིས་སུ་རྗེ་ཙོང་ཁ་པ་རང་ཉིད་ཀྱིས་ནང་པ་སངས་རྒྱས་པའི་ལུགས་ཀྱིས་ཐར་པ་

སྒྲུབ་པའི་ལམ་གྱི་ཆ་རྐྱེན་དུ་རིགས་པ་ཡང་དག་ལ་བརྟེན་པའི་རྣམ་དཔྱོད་ཀྱི་བྱེད་ལས་མེད་མི་

68 «རྣམ་ཐར་དད་པའི་འཇུག་ངོགས།» ཤོག ༢༡



60 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

རུང་བར་གཟིགས་པ་ལ་ཤུགས་རྐྱེན་ཆེན་པོ་ཐེབས་པ་བྱུང་ཡོད༑ སྐབས་དེ་དུས་«ཚད་མ་རྣམ་

འགྲེལ་»སྤྱི་དང་ཁྱད་པར་དུ་ལེའུ་གཉིས་པ་གཟིགས་པའི་སྐབས་ཀྱི་མྱོང་བ་དམིགས་བསལ་དེ་

དག་གིས། ལོ་ངོ་བཅུ་ཕྲག་འགའི་རྗེས་སུ་དགའ་ལྡན་དུ་རྗེ་ཙོང་ཁ་པས་རང་ཉིད་ཀྱི་རྟོགས་པ་

བརྗོད་པའི་བསྟན་བཅོས་«འདུན་ལེགས་མ་»མཛད་པའི་ཚེ། འདི་ལྟར་གསུངས་སྟེ།

བྱང་ཕྱོགས་འདི་ན་ཚད་མའི་གཞུང་ལུགས་ལ། །སྦྱངས་དང་མ་སྦྱངས་དུ་མ་མགྲིན་གཅིག་ཏུ།།

མདོ་དང་སྡེ་བདུན་ཀུན་ལ་བྱང་ཆུབ་ཏུ། །བགྲོད་པའི་ཉམས་ལེན་རིམ་པ་ཡོད་མིན་ཟེར།།

འཇམ་པའི་དབྱངས་ཀྱིས་ཕྱོགས་ཀྱི་གླང་པོ་ལ། །དངོས་སུ་འདི་རྩོམ་འདི་ནི་མ་འོངས་དུས།།

འགྲོ་བ་ཀུན་གྱི་མིག་ཏུ་འགྱུར་རོ་ཞེས། །གསུང་གི་གནང་བ་ཐོབ་པའང་ཚད་མར་བྱེད།།

དེ་ནི་མི་རིགས་སྨྲ་བའི་ཕུལ་བྱུང་དུ། །མཐོང་ནས་ལྷག་པར་ཚུལ་དེར་དཔྱད་པ་ན།།

ཚད་མ་ཀུན་ལས་བཏུས་པའི་མཆོད་བརྗོད་དོན། །ཚད་མ་གྲུབ་པ་ལུགས་འབྱུང་ལུགས་ལྡོག་གིས།།

རྣམ་གྲོལ་དོན་དུ་གཉེར་ལ་བཅོམ་ལྡན་འདས། །ཚད་མར་བསྒྲུབས་ཤིང་དེ་ལས་དེ་ཡི་ནི།།

བསྟན་པ་ཁོ་ན་ཐར་འདོད་འཇུག་ངོགས་སུ། །ངེས་པ་གཏིང་ནས་རྙེད་པའི་ཐེག་གཉིས་ཀྱི།།

ལམ་གྱི་གནད་ཀུན་འདྲིལ་བར་རིགས་ལམ་ནས། །ལེགས་པར་ཐོན་པས་ལྷག་པར་དགའ་བ་རྙེད།།69 

ཞེས་སོ།།

མལ་གྲོ་ནས་རྗེ་ཙོང་ཁ་པ་རང་ཉིད་གྲྭ་བསྐོར་ཐོག་མར་མཛད་ས་སྙེ་ཐང་བདེ་བ་ཅན་དུ་

བྱོན་ཏེ། ཕྱི་ལོ་ ༡༣༧༨-༧༩ ལོའ་ིདགུན་ཁར་དེར་བཞུགས༑ དེ་དུས་སྙེ་ཐང་གི་ཆོས་སྡེའི་ནང་

དུ་དགེ་འདུན་མི་མཐུན་པས་ཕྱོགས་ཕན་ཚུན་ཁ་མཆུ་སོགས་ཀྱིས་རྩོད་རྙོག་གིས་མནར་བར་

གཟིགས་པས། ཐུགས་ཤིན་ཏུ་ཕམ་པར་བྱུང་བར་བརྟེན། གཤམ་གྱི་གདུང་སེམས་ཀྱི་ཚིག་ཕྲེང་

ཡང་མཛད༑

ཡང་དག་ལྟ་བ་འོད་སྟོང་ལྡན་པ་ནུབ། །གནས་ལུགས་འདོམས་པའི་མཁས་རྣམས་ཕལ་ཆེར་གཤེགས།།

ལོག་པའི་ལམ་སྟོན་རྨོངས་པ་ཀུན་གྱིས་བཀུར། །ཀྱེ་མའོ་ཐུབ་བསྟན་སུ་ཡིས་གནས་པར་ནུས།།

ཡིན་ཚུལ་བཤད་ན་མཁས་འདོད་ཅན་དུ་མཐོང༌། །ལོག་པར་བསྟན་ན་ལྟ་ངན་ཕྱི་ཕྱིར་འཕེལ།།

69 «རྟོགས་བརྗོད་མདུན་ལེགས་མ།» གསུང་ཐོར་བུ། ཤོག ༧༨ «ཚད་མ་ཀུན་བཏུས་»ཀྱི་མཆོད་བརྗོད་ནི། “ཚད་མ་གྱུར་
པ་འགྲོ་ལ་ཕན་བཞེད་པ། །སྟོན་པ་བདེ་གཤེགས་སྐྱོབ་ལ་ཕྱག་འཚལ་ནས།།” ཞེས་པ་སྟེ། «ཚད་མ་རྣམ་འགྲེལ་»ལེའུ་གཉིས་
པ་ཡོངས་རྫོགས་ཀྱི་རྩ་གཞུང་དུ་གྱུར་པ་དེ་ཡིན༑ མདོ་དང་སྡེ་བདུན་ཞེས་པའི་མདོ་ནི་ཕྱོགས་གླང་གིས་མཛད་པའི་ཚད་མ་
མདོའམ་«ཚད་མ་ཀུན་བཏུས་»དང་། སྡེ་བདུན་ནི་དཔལ་ལྡན་ཆོས་གྲགས་ཀྱིས་མཛད་པའི་ཚད་མ་སྡེ་བདུན་ཏེ། ལུས་ལྟ་བུའི་
བསྟན་བཅོས་རྒྱས་འབྲིང་བསྡུས་གསུམ་«ཚད་མ་རྣམ་འགྲེལ་»དང་། «ཚད་མ་རྣམ་ངེས།» «ཚད་མ་རིགས་ཐིགས་»བཅས་
དང་། འཕྲོས་པ་ཡན་ལག་ལྟ་བུའི་བསྟན་བཅོས་«འབྲེལ་བ་བརྟག་པ།» «རྒྱུད་གཞན་གྲུབ་པ་»དང་། «རྩོད་པའི་རིགས་པ་
»བཅས་ཡིན༑



61ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

མི་སྨྲའི་བརྟུལ་ཤུགས་བཟུང་ན་དོན་མི་འགྲུབ། །ཀྱེ་མའོ་ཐུབ་བསྟན་ཅི་ལྟར་གཟུང་བར་བྱ།།70 

ཞེས་སོ། །གོང་གི་ཚིགས་བཅད་གཉིས་པོ་རྗེ་ཙོང་ཁ་པས་རང་གིས་བརྩམས་པའི་བསྟན་

བཅོས་གཉིས་པ་«བློ་གསལ་བགྲོད་པའི་ཐེམ་སྐས་»ཞེས་པའི་བར་སྐབས་ཀྱི་ཚིགས་བཅད་དུ་

བཀོད་ཡོད༑ གཞུང་འདི་ནི་ལམ་གྱི་གནས་སྐབས་སུ་སྤང་རྟོགས་ཀྱི་རིམ་པའི་ཆ་ནས་རྣམ་པར་

བཞག་པའི་དགེ་འདུན་ཉི་ཤུ་ཞེས་པའི་བརྗོད་དོན་གྱི་སྐོར་གྱི་བཤད་པ་རྒྱས་པ་ཞིག་ཡིན་ལ། 

མཛད་བྱང་ལྟར་ན་བསྟན་བཅོས་དེ་གཙོ་བོར་གཞན་གྱིས་བསྐུལ་བའི་ངོར་བརྩམས་པ་ཞིག་ཏུ་

སྣང་༑ བསྟན་བཅོས་འདི་རྗེ་ཙོང་ཁ་པའི་ཆེས་སྔ་རྩོམ་གྱི་གྲས་ཡིན་མོད། འདི་ལ་གསར་བཏོད་

ཀྱི་ཁྱད་ཆོས་ངོ་མཚར་བ་ཞིག་ཡོད་པ་ནི། དེའི་ནང་གི་བརྗོད་བྱ་དགེ་འདུན་ཉི་ཤུའི་སྐོར་ལ། 

རྗེ་བཙུན་བྱམས་མགོན་གྱི་«མངོན་རྟོགས་རྒྱན་»དང་། འཕགས་པ་ཐོགས་མེད་ཀྱི་«མངོན་

པ་ཀུན་བཏུས།» སློབ་དཔོན་དབྱིག་གཉེན་གྱི་«མངོན་པ་མཛོད་»བཅས་རྒྱ་གཞུང་ཆེ་ཁག་

གསུམ་དུ་བྱུང་བའི་དགེ་འདུན་ཉི་ཤུའི་སྐོར་གྱི་བཤད་པ་རྣམས་ཕན་ཚུན་ཞིབ་བསྡུར་མཛད་

ནས་བརྩམས་པ་ཞིག་ཡིན༑ བསྟན་བཅོས་འདི་མཇལ་ན། དེ་བརྩམས་དུས་རྗེ་ཙོང་ཁ་པ་རང་

ཉིད་ལ། སྔར་«ཡིད་དང་ཀུན་གཞིའི་དཀའ་གནས་རྒྱ་ཆེར་འགྲེལ་པ་ལེགས་པར་བཤད་པའི་རྒྱ་

མཚོ་»མཛད་པའི་སྐབས་དང་བསྡུར་ཏེ་བརྟགས་ན། རང་གི་གཞུང་ཆེན་མོའ་ིགོ་སྟོབས་དང་

བསྟན་བཅོས་རྩོམ་པའི་གདེང་སྤོབས་སྔར་བས་མཐོ་རུ་ཕྱིན་ཡོད་པ་གསལ་པོ་དཔོག་ཐུབ༑ 

དེའི་ལྟར་ན་བསྟན་བཅོས་«བློ་གསལ་བགྲོད་པའི་ཐེམ་སྐས་»ཀྱི་མཇུག་བྱང་དུ་གཞུང་རྩོམ་

པ་པོ་རང་ཉིད་ལ། “དཔལ་ལྡན་ས་སྐྱའི་པཎྜི་ཏ་རེད་མདའ་བ་གཞོན་ནུ་བློ་གྲོས་ཀྱི་དྲིན་ལས། 

ཆོས་མངོན་པའི་གཞུང་གོང་འོག་ཐམས་ཅད་ཀྱི་དོན་ལ། བློའ་ིསྣང་བ་ཐོབ་ཅིང་མདོ་སྡེ་དང་

འདུལ་བའི་སྡེ་སྣོད་དང་། གཏན་ཚིགས་རིག་པའི་ཚུལ་ལ་ཡང་སྤོབས་པ་དགེ་བས། རིགས་

པ་དང་མི་རིགས་པ་རྣམ་པར་དཔྱོད་པར་ནུས་པ་ཤར་ཙོང་ཁ་པ་བློ་བཟང་གྲགས་པ།” ཞེས་

བཀོད་ཡོད༑ དེ་ཡང་རྗེ་ཙོང་ཁ་པས་རང་གི་ཐོག་མར་བརྩམས་པའི་བསྟན་བཅོས། ཡིད་དང་

ཀུན་གཞིའི་རྩ་འགྲེལ་དང་། «བློ་གསལ་བགྲོད་པའི་ཐེམ་སྐས་»གཉིས་ཀྱི་ནང་། རྩོམ་པ་རང་

ཉིད་ཀྱི་གཞུང་ཆེན་པོའ་ིབཤད་པའི་སྐོར་ལ་རང་སྟོབས་ཀྱི་ནུས་པ་ཡོད་པར་གསལ་པོར་བསྟན་

ཡོད་པ་མ་ཟད། གཞུང་གཉིས་ཀྱི་བརྗོད་བྱའི་དོན་སེམས་ཙམ་པའི་ཀུན་གཞིའི་སྐོར་དང་། དགེ་

འདུན་ཉི་ཤུའི་སྐོར་གཉིས་པོའང་སོ་སོའ་ིངོས་ནས་སློབ་གཉེར་བགྱི་བའི་བརྗོད་དོན་རང་རྐང་

70 «བློ་གསལ་བགྲོད་པའི་ཐེམ་སྐས།» གསུང་འབུམ། ཚ ཤོག ༥༥༩ བསྟན་བཅོས་དང་པོ་ཀུན་གཞི་རྩ་འགྲེལ་ལ་བརྩིས་ཡོད༑ 
དེའི་གོང་དུ་དགེ་འདུན་ཉི་ཤུ་བསྡུས་པ་དང་། བསམ་གཟུགས་ཟིན་བྲིས་གཉིས་མཛད་ཡོད་མོད། དེ་གཉིས་ནི་བརྗེད་བྱང་ངམ་
ཟིན་བྲིས་ཀྱི་ཚུལ་དུ་མཛད་པ་ལས་བསྟན་བཅོས་རང་ལ་མི་བྱེད་ན་ལེགས་པར་མཐོང་༑



62 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གིས་གལ་ཆེན་པོ་ཡིན་པ་ཡང་འབུར་ཐོན་ཐུབ་པ་བྱུང་ཡོད༑

སྐབས་དེར་སྙེ་ཐང་དུ་བཞུགས་རིང་རྗེ་ཙོང་ཁ་པས། དེ་སྔ་དུས་རབས་བཅུ་གསུམ་པའི་

སྨད་ནས་ཕྱི་ལོ་༡༣༧༠བར་དུ་རྒྱ་ནག་ཡོངས་ལ་དབང་བསྒྱུར་བའི་ཡོན་རྒྱལ་རབས་ཀྱི་སོག་

པོའ་ིརྒྱལ་རྒྱུད་ཀྱི་རྒྱལ་བུ་ཞིག་གིས་སྤྲིངས་པའི་འཕྲིན་ཡིག་ཅིག་ལ་ལན་ཡང་གནང་བས།71 དེ་

དུས་ནས་རྗེ་ཙོང་ཁ་པའི་མཁས་པའི་སྙན་པ་ས་མཐར་ཁྱབ་ཡོད་པར་དཔོག་ནུས༑ དེ་དུས་ཡོན་

རྒྱལ་རབས་བརྒྱུད་སོག་རིགས་ཀྱིས་རྒྱ་ནག་གི་རྒྱལ་པོ་བྱེད་པའི་སྲོལ་དེ་ཉམས་ཟིན་ནའང་། 

ཡོན་གྱི་རྒྱལ་པོ་མཐའ་མ་ཐོ་གན་ཐི་མུར་གྱི་བརྒྱུད་པ་ཚོས་བོད་དབུས་སུ་བཞུགས་པའི་ཆོས་

ལུགས་ཀྱི་མི་སྣ་གལ་ཆེན་ཚོ་དང་འབྲེལ་ལམ་གྱི་རྒྱུན་སྐྱོང་བར་ད་དུང་ཡང་བརྩོན་པ་བྱས་ཡོད་

པ་དཔོག་ཐུབ༑ 

དགུང་ལོ་ཉེར་གཉིས་བཞེས་པའི་ཕྱི་ལོ་ ༡༣༧༩ ལོའ་ིདཔྱིད་ཀར། གཞུང་ཆེན་ལྷག་

མ་གསུམ་སྟེ་ཚད་མ་དང་། མངོན་པ། འདུལ་བ་བཅས་ཀྱི་གྲྭ་བསྐོར་མཛད་པའི་གྲ་སྒྲིག་གི་

དགོངས་བཞེས་དང་བཅས་སྣར་ཐང་དགོན་པར་བྱོན༑ དེར་བླ་མ་ལོ་ཙཱ་བ་དོན་བཟང་གིས་

རང་ཉིད་ཀྱིས་བརྩམས་པའི་ཚད་མའི་ཊཱིཀྐ་ཞིག་ཡོད་པ་རྗེ་ཙོང་ཁ་པར་བསྟན་ནས་དེ་ཉན་

དགོས་པའི་བསྐུལ་མ་གནང་བ་ལྟར་གསན༑ གང་ལྟར་ཡང་རྗེ་ཙོང་ཁ་པས་དཔྱིད་ཀའི་རིང་

ལ་གྲ་སྒྲིག་བྱས་ཏེ་མཐར་དབྱར་ཆོས་ཀྱི་སྐབས་སུ། བཀའ་གདམས་པའི་མཚན་ཉིད་ཀྱི་གདན་

ས་ཆེན་པོ་སྣར་ཐང་དུ་གཞུང་ཆེན་བཀའ་པོད་ལྷག་མ་གསུམ་གྱི་གྲྭ་བསྐོར་མཛད༑ གྲྭ་བསྐོར་

རྣམས་ལེགས་པར་གྲུབ་རྗེས་རྗེ་ཙོང་ཁ་པ་མཆོག་ད་ནི་གཞུང་ཆེན་བཀའ་པོད་བཞི་ཀ་ལ་

མཁས་པའི་སློབ་དཔོན་དུ་གྱུར་ཏེ་བཀའ་བཞི་པ་ཞེས་པའི་མཚན་བསྟོད་ཐོབ༑ རྗེ་ཙོང་ཁ་པས་

གཞུང་ཆེན་གསུམ་གྱི་གྲྭ་བསྐོར་དཀྱུས་གཅིག་ལ་མཛད་པས། སྣར་ཐང་དགོན་པར་དེ་འདྲའི་

གཞུང་ཆེན་གསུམ་དཀྱུས་གཅིག་ལ་གྲྭ་བསྐོར་བྱེད་པ་དེ་སྔ་བྱུང་མ་མྱོང་བས་མང་པོ་ཞིག་ལ་ངོ་

མཚར་གྱི་སྣང་བ་བྱུང་༑ དེ་དུས་གྲྭ་བསྐོར་མཛད་པ་ལ་ཀུན་གྱིས་ཡིད་འཕྲོག་སྟེ་བཀའ་བཞི་པ་

བློ་བཟང་གྲགས་པ་ཞེས་མཁས་པའི་སྙན་པ་དབུས་གཙང་ཀུན་ཏུ་ཁྱབ༑

སྣར་ཐང་དུ་གྲྭ་བསྐོར་མཛད་པའི་སྐབས་འདིའི་ཡས་མས་ཤིག་ལ། རྗེ་ཙོང་ཁ་པས་དངོས་

71 སྤྲིངས་ཡིག་དེ་གསུང་ཐོར་བུ། ཤོག ༢༩༧ ཐད་བཞུགས་མོད། སོག་རིགས་རྒྱལ་བུ་དེ་སུ་ཡིན་གྱི་མཚན་མི་ཐོན་པས་ངོས་
འཛིན་བྱེད་དཀའ༑ འདིའི་ཐད་དུ་རྒྱལ་དབང་ཆོས་རྗེའི་«རྗེ་ཙོང་ཁ་པའི་རྣམ་ཐར་ཆེན་མོར།» (ཤོག ༡༤༨) “དེ་སྐབས་རྒྱལ་
པོ་ཐོ་ཀྭན་ཐེ་མུར་གཤེགས་ཀྱང་ཆེན་པོ་ཧོར་ཡུལ་ཡོངས་ཁྱབ་ཏུ་རྗེ་ཐམས་ཅད་མཁྱེན་པ་གང་གི་བསྟན་པ་དཀར་འཇམ་ཡུག་
གཅིག་དར་བའི་རྟེན་འབྲེལ་དུ་ཡུལ་གྲུ་དེར་གསུང་མཆིད་ཐོག་མ་དང་། དར་དཀར་བའི་སྐྱེས་ཅེས་སྩལ་བར་གནང་།” ཞེས་
བཀོད་དེ་སོག་རིགས་ཀྱི་རྒྱལ་བུ་དེར་སྤྲིངས་ཡིག་དང་དར་དཀར་གནང་བ་དེ་ཕྱིས་སོག་པོའ་ིཡུལ་དུ་རྗེ་ཙོང་ཁ་པའི་བསྟན་པ་
ཁྱབ་ཆེར་དར་བའི་སྔ་ལྟས་ཀྱི་རྟེན་འབྲེལ་དུ་བརྩིས་སྣང་༑



63ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

སུ་སློབ་མ་བཞེས་པའི་འགོ་བརྩམས་ཡོད་སྣང་ལ།72 བོད་ཀྱི་ཤར་ཕྱོགས་རྒྱལ་མོ་རོང་ནས་

ཡིན་པའི་ཚ་ཁོ་ངག་དབང་གྲགས་པ་དེ་དུས་རྗེ་ཙོང་ཁ་པའི་སློབ་མར་གྱུར་པར་མ་ཟད་ཞབས་

འབྲིང་པ་གཙོ་བོར་ཡང་གྱུར༑ ཚ་ཁོ་བས་ཕྱིས་རང་གི་ཕ་ཡུལ་དུ་མ་ལོག་བར་དུ་རྒྱུན་དུ་རྗེ་ཙོང་

ཁ་པ་དང་ལྷན་དུ་འགྲོགས་ཏེ་ཁོང་གང་དུ་ཕེབས་སར་ལྷན་བཅར་གནང་ལ། ཕ་ཡུལ་དུ་ལོག་

པའི་རྗེས་སུའང་ཁོང་གཉིས་ཀྱི་དབར་ལ་ཡིག་འབྲེལ་ཆད་མེད་མཛད་ཡོད༑ མི་ལོ་མང་པོའ་ི

རྗེས་སུ་རྗེ་ཙོང་ཁ་པས་ཚ་ཁོ་ངག་དབང་གྲགས་པར་དམིགས་ཏེ་ལམ་རིམ་ཚིགས་བཅད་མ་

ཞིག་སྤྲིངས་ཡིག་གི་ཚུལ་དུ་གནང་ཞིང་། གཞུང་དེ་ཕྱིས་«ལམ་གཙོ་རྣམ་གསུམ་»ཞེས་ཡོངས་

སུ་གྲགས་པའི་ལམ་རིམ་གྱི་བསྟན་བཅོས་ཤིག་ཏུ་གྱུར་པ་བྱུང་༑

ཕྱི་ལོ་ ༡༣༧༩ ལོའ་ིསྟོན་ཁར་རྗེ་བཙུན་རེད་མདའ་བ་བོ་དོང་ཨེའི་དགོན་པར་ཕེབས་ཡོད་

པ་གསན་ཏེ། རྗེ་ཙོང་ཁ་པས་བླ་མའི་དྲུང་ནས་ད་དུང་ཡང་སློབ་གཉེར་བྱ་བའི་ཐུགས་འདུན་

གྱིས་བོ་དོང་ཨེའི་དགོན་པར་བྱོན༑ དེ་དུས་ཁོང་བོད་དབུས་གཙང་ཁུལ་དུ་ཡོད་པའི་གདན་ས་

ཆེན་པོ་དག་གི་སྲོལ་རྒྱུན་ལྟར་གཞུང་ཆེན་བཀའ་པོད་བཞི་ཀའི་གྲྭ་བསྐོར་ལེགས་པར་གྲུབ་ཟིན་

ཡོད་ནའང་། ད་དུང་ཡང་རྗེ་བཙུན་རེད་མདའ་བའི་དྲུང་ནས་དབུ་ཚད་མངོན་པ་སོགས་གསན་

ལ། ཕར་ཕྱིན་དང་འདུལ་བ་ཚར་རེ་ཉན་ན་རྟེན་འབྲེལ་གྱི་ཁྱད་པར་ལ་དགོངས་ཏེ་གསུང་འཚལ་

ཞུས་པ་བཞིན། བླ་མས་ཀྱང་ཞལ་གྱིས་བཞེས་ཏེ་རྗེ་བཙུན་རེད་མདའ་བའི་དྲུང་ནས་ཚར་རེ་

གསན༑ དེ་དུས་དབུ་མ་གསན་པའི་སྐབས་སུ་རྗེ་བཙུན་རེད་མདའ་བའི་དྲུང་ནས་«དབུ་མ་

འཇུག་པའི་»བཤད་པ་སྐྱར་དུ་གསན་པ་ཙམ་ལས། དབུ་མའི་རྩ་གཞུང་རྒྱལ་པོ་ལྟ་བུའི་བསྟན་

བཅོས་མགོན་པོ་ཀླུ་སྒྲུབ་ཀྱིས་མཛད་པའི་«རྩ་བ་ཤེས་རབ་»ལ་སོགས་པའི་རིགས་ཚོགས་ཀྱི་

གཞུང་རྣམས་གསན་ཐུབ་པ་མ་བྱུང་བས། དབུ་མ་རིགས་ཚོགས་ཐམས་ཅད་ཀྱི་ལུང་ཞིག་སྣར་

ཐང་གི་མཁན་པོ་ཀུན་དགའ་རྒྱལ་མཚན་(༡༣༣༨-༡༤༠༠)ལས་ཞུས་ཤིང་།73  ཁོང་ནི་སྣར་ཐང་གི་

མཁན་རབས་བཅུ་གསུམ་པ་ཡིན་ལ་ཁོང་གིས་བདེ་བ་ཅན་གྱི་སློབ་དཔོན་འཇམ་རིན་པ་ལས་

ལུང་ཐོབ་ཡོད་ཅིང་། རྗེ་བཙུན་རེད་མདའ་བས་ནི་ཕྱིས་བྲང་མོ་ཆེའི་གདན་ས་པ་བླ་མ་ཆོས་

72 པཎ་ཆེན་བསོད་ནམས་གྲགས་པའི་«བཀའ་གདམས་གསར་རྙིང་གི་ཆོས་འབྱུང་།» ཤོག ༥༥ ཐད་དུ་རྗེའི་སློབ་མ་སྔ་
གྲས་སུ། ཚ་ཁོ་ངག་དབང་གྲགས་པ་དང་། མདོ་སྟོད་པ་གྲགས་པ་བློ་གྲོས། སྡོང་སྟོན་ཡེ་ཤེས་དཔལ་དང་། དགེ་བཤེས་སྟོན་པ་
བཅས་ངོས་འཛིན་མཛད༑

73 དབུ་མ་རིགས་ཚོགས་ཞེས་པ་ནི། མགོན་པོ་ཀླུ་སྒྲུབ་ཀྱིས་ཟབ་མོ་སྟོང་པ་ཉིད་རིགས་པའི་ལམ་ནས་གཏན་ལ་འབེབས་
པའི་བསྟན་བཅོས་«རྩ་བ་ཤེས་རབ་»དང་། དེ་ལས་འཕྲོས་པ་«བརྩོད་བཟློག་»དང་། «སྟོང་ཉིད་བདུན་ཅུ་པ།» དེའི་སྟེང་
«རིགས་པ་དྲུག་ཅུ་པ་»དང་། «ཞིབ་མོ་རྣམ་འཐག་»བཅས་ཡིན་ལ། སྐབས་འགར་«རིན་ཆེན་ཕྲེང་བ་»བསྣན་པས་རིགས་
ཚོགས་དྲུག་ཅེས་ཀྱང་འདྲེན་སྲོལ་ཡོད༑



64 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཤེས་པ་ལས་རིགས་ཚོགས་ཀྱི་ལུང་བཞེས་སྣང་ལ། དེས་ནི་སྣར་ཐང་པ་ཤེས་རབ་སེང་གེ་ནས་

གསན་ཡོད་འདུག གང་ལྟར་ཡང་དེ་དུས་རྗེ་བཙུན་རེད་མདའ་བ་དང་རྗེ་ཙོང་ཁ་པ་གཉིས་ཀར་

དབུ་མ་རིགས་ཚོགས་ཀྱི་བཤད་ཁྲིད་ཕར་བཞག་ལུང་ལེན་པའི་ཡུལ་ཡང་དཀའ་བར་བྱུང་ཡོད་སྣང་༑74 

ད་དུང་རྗེ་ཙོང་ཁ་པས་བོ་དོང་ཨེའི་དགོན་པར་བཞུགས་རིང་། དེར་ལོ་ཆེན་བྱང་ཆུབ་རྩེ་

མོ་དང་དཔང་ལོ་བློ་གྲོས་བརྟན་པ་གཉིས་ཀྱི་སློབ་མ་ལོ་ཆེན་ནམ་མཁའ་བཟང་པོའ་ིདྲུང་ནས་

ལེགས་སྦྱར་གྱི་སྙན་ངག་གི་བསྟན་བཅོས་«མེ་ལོང་མ་»དང་། གཞན་ཡང་«སྡེབ་སྦྱོར་རིན་ཆེན་

འབྱུང་གནས་»དང་། མངོན་བརྗོད་«འཆི་མེད་མཛོད་»སོགས་རིག་གནས་གསན༑75 སྙན་

ངག་མེ་ལོང་མའམ་«ཀབྱ་དརྴ་»ཞེས་པ་ནི། རྒྱ་གར་གྱི་སློབ་དཔོན་དབྱུག་པ་ཅན་གྱིས་ཕྱི་ལོའ་ི

དུས་རབས་བདུན་པའི་ནང་བརྩམས་ཤིང་ཚིགས་བཅད་དུ་ཡོད་པའི་ལེགས་སྦྱར་སྙན་ངག་གི་

བསྟན་བཅོས་ཤིན་ཏུ་གྲགས་ཅན་ཞིག་སྟེ། བོད་དུ་ཐོག་མར་འཇམ་མགོན་ས་པཎ་གྱིས་ངོ་སྤྲོད་

གནང་བ་དང་། གཞུང་དངོས་གཞི་དུས་རབས་བཅུ་གསུམ་པར་ཤོང་སྟོན་ལོ་ཙཱ་བ་རྡོ་རྗེ་རྒྱལ་

མཚན་གྱིས་བོད་སྐད་དུ་བསྒྱུར་བ་ལས་དར༑ གཞུང་དེ་ནི་སྙན་ངག་གི་ལུས་དང་རྒྱན་དང་སྲོག་

གསུམ་དང་། ཁྱད་པར་དུ་རྒྱན་གྱི་སྦྱོར་ཚུལ་ཞིབ་ཏུ་བཏུས་ཏེ་གཏན་ལ་འབེབས་པའི་ལེགས་

སྦྱར་གྱི་སྙན་ངག་གི་བསྟན་བཅོས་སྔ་ཤོས་ཤིག་ཡིན་ལ། དེའི་ནང་དུ་སྙན་རྩོམ་གྱི་མཛེས་ཉམས་

ནི་ཚིག་གི་སྦྱོར་སྟངས་སྤྱི་དང་ཁྱད་པར་དུ་དཔེ་སོགས་ཚིག་གི་རྒྱན་བཀོལ་སྤྱོད་ཀྱི་སྟེང་ནས་

ཐོན་པའི་ལྟ་ཚུལ་དེ་གཞིར་བྱས་ཏེ་བཤད་ཡོད༑ དེ་ལྟ་བུའི་རྒྱན་སྦྱོར་ཚུལ་ལ་ལེའུ་དང་པོར་

རྒྱ་གར་ཤར་ལྷོའ་ིསྙན་ངག་མཁན་གྱི་ལུགས་སོ་སོར་ངོས་བཟུང་ཅིང་། ལེའུ་བར་པའི་ནང་དུ་

རྒྱ་གར་ལྷོ་ཤར་ཐུན་མོང་དུ་བེད་སྤྱོད་པའི་དོན་རྒྱན་སོ་ལྔའི་ངོས་འཛིན་དང་དཔེར་བརྗོད་

སོགས་དང་། ལེའུ་ཐ་མས་སྒྲ་རྒྱན་དང་གབ་ཚིག་གི་རྒྱན་སྦྱོར་ཚུལ་སོགས་སྟོན་པའི་གཞུང་

ཁྱད་འཕགས་ཅན་ཞིག་ཏུ་ཡོད༑ བོད་དུ་«སྙན་ངག་མེ་ལོང་མ་»ནི་ལེགས་སྦྱར་གྱི་སྙན་ངག་གི་

བསྟན་བཅོས་སུ་ངོས་འཛིན་པ་ཙམ་མིན་པར། བོད་རང་གི་སྙན་ངག་གི་གཞུང་རྩ་བ་ལྟ་བུར་

གྱུར་པས། དམིགས་བསལ་«མེ་ལོང་མའི་»ལེའུ་བར་པ་དེ་ནི་བོད་ཡིག་ནང་སྙན་ངག་སྦྱོང་

བ་རྣམས་ལ་མེད་དུ་མི་རུང་བའི་སློབ་དེབ་ཅིག་ཆགས་ཡོད༑76 རྗེས་སོར་རྗེ་ཙོང་ཁ་པ་ནི་

74   «རྣམ་ཐར་དད་པའི་འཇུག་ངོགས།» ཤོག ༡༠༤

75 «རྣམ་ཐར་དད་པའི་འཇུག་ངོགས་»དང་། «རྣམ་ཐར་ཟུར་འདེབས་»ནང་། “སྙན་ངག་མེ་ལོང་མ་སོགས་རིག་གནས་
གསན་”ཞེས་བྱུང་ཞིང་། གུང་རུའི་«རྟོགས་བརྗོདའདུན་་ལེགས་མའི་འགྲེལ་པར།» ཤོག ༢༢༣ གཞུང་གཞན་གཉིས་ཀྱི་མཚན་
འདོན་མཛད་པ་ལྟར་འདིར་བཀོད༑

76 ཁོ་བོ་རང་ཉིད་ཀྱང་སྐྱབས་རྗེ་ཛེ་སྨད་རིན་པོ་ཆེའི་དྲུང་ནས་སྙན་ངག་ཁྲིད་པའི་སྐབས་སུ། «མེ་ལོང་མའི་»ལེའུ་བར་པ་
ཆ་ཚང་བོད་མཁས་པའི་སྙན་འགྲེལ་གྱི་སྟེང་ནས་མཛུབ་ཁྲིད་ཐོག དཀའ་བའི་གནད་ལ་ཁམས་པའི་སྙན་འགྲེལ་ཏུ་གྲགས་པ་



65ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

བོད་ཀྱི་སྙན་ངག་པ་བླ་ན་མེད་པ་ཞིག་ཏུ་ངོས་འཛིན་བྱེད་པ་བྱུང་ཞིང་། ཁོང་གིས་སྙན་ངག་

གི་ལམ་ནས་བརྩམས་པའི་བསྟན་བཅོས་«བྱང་ཆུབ་སེམས་དཔའ་རྟག་ཏུ་ངུའི་རྟོགས་བརྗོད་

»དང་། དེ་བཞིན་དུ་«སྤྱན་སྔ་གྲགས་པ་བྱང་ཆུབ་ཀྱི་རྟོགས་བརྗོད་»གཉིས། བོད་ཡིག་ནང་

རྩོམ་རིག་གི་ཁྱད་ཆོས་ཕུན་སུམ་ཚོགས་པ་དང་ལྡན་པའི་ཕུལ་བྱུང་གི་སྙན་ངག་ཏུ་ངོས་འཛིན་

བྱེད་ཀྱི་ཡོད༑

བོ་དོང་ཨེའི་དགོན་པ་ནས་རྗེ་བཙུན་རེད་མདའ་བ་དང་རྗེ་ཙོང་ཁ་པ་གཉིས་ས་སྐྱར་བྱོན༑ 

དེར་རྗེ་ཙོང་ཁ་པས་སྔར་སྣར་ཐང་དུ་གནང་བ་ལྟར་ཚད་མ་དང་། མངོན་པ། འདུལ་བ་གཞུང་

ཆེན་གསུམ་གྱི་གྲྭ་བསྐོར་མཛད༑ སྐབས་དེ་དུས་ཕྱིས་སུ་སྲོལ་གཏོད་པའི་བཀའ་བཅུ་པའི་དམ་

བཅའ་འཇོག་རྒྱུ་ཡོད་པ་ཡིན་ན། རྗེ་ཙོང་ཁ་པར་བཀའ་བཅུ་པའི་གྲྭ་བསྐོར་གནང་བའི་ཆ་རྐྱེན་

ཐམས་ཅད་ཚང་ཡོད༑ ས་སྐྱའི་གྲྭ་བསྐོར་གྲུབ་རྗེས། དབུས་ཀྱི་ཆོས་སྡེ་ཆེ་ཁག་རྣམས་སུའང་

གྲྭ་བསྐོར་མཛད་པར་དགོངས་ཏེ་ས་སྐྱ་ནས་དབུས་ཕྱོགས་སུ་བྱོན༑  ཁྱུག་ཙམ་གུང་ཐང་དུ་

བཞུགས་ཏེ་ལོ་གསར་པའི་ཚེས་བཅུའི་སྐབས་ནས་བརྩམས་ཏེ། རིམ་པ་བཞིན་གསང་ཕུ་དང་། 

རྩེད་ཐང་སོགས་དབུས་ཀྱི་གདན་ས་ཆེན་པོ་རྣམས་སུ། ཕར་ཕྱིན་སྔར་ནས་གནང་ཟིན་པས། 

ཚད་མ་དང་། མངོན་པ། འདུལ་བ་བཅས་གཞུང་ཆེན་ལྷག་མ་གསུམ་གྱི་གྲྭ་བསྐོར་མཛད༑ དེ་

ལྟར་རྗེ་ཙོང་ཁ་པས་དབུས་གཙང་གི་གདན་ས་ཆེན་པོ་རྣམས་སུ་གཞུང་ཆེན་བཀའ་པོད་བཞིའི་

གྲྭ་བསྐོར་མཛད་པས་མཁས་པའི་གྲགས་པ་ཕྱོགས་ཀུན་ཏུ་ཇི་ལྟར་ཁྱབ་པའི་ཚུལ་ལ། མཁས་

གྲུབ་རྗེས་རྗེ་ཙོང་ཁ་པའི་«རྣམ་ཐར་དད་པའི་འཇུག་ངོགས་»སུ་འདི་ལྟར།

དེའི་ཚེ་དབུས་གཙང་གི་གྲྭ་ས་ཆེན་པོ་རྣམས་ཀྱི་དགེ་བའི་བཤེས་གཉེན་སྡེ་སྣོད་

འཛིན་པ་རྒྱ་མཚོ་ལྟ་བུ་མཐའ་དག་ཀྱང་། དམ་པ་འདིའི་བློ་གྲོས་ཀྱི་བང་མཛོད་

ལས་འོང་བའི་ལེགས་པར་བཤད་པའི་དུས་སྟོན་ཉམས་སུ་མྱོང་བས་ནི་ཡིད་ཚིམ། 

རྣམ་དཔྱོད་འདབ་བཟང་དབང་པོའ་ིསྦར་ཁྱིམ་ལས་ཐོན་པའི་དངོས་སྟོབས་

རིགས་པའི་སྡེར་མོ་མི་བཟད་པས་བསྡིགས་པས་ནི་སྙིང་འདར། མཁྱེན་རབ་

གཏིང་མཐའ་ཡངས་པའི་ཆུ་གཏེར་ཆེན་པོ་ང་རྒྱལ་ཁེངས་པའི་རླབས་ཕྲེང་ཞི་

བས་དུལ་བའི་དཔལ་གྱིས་དད་པའི་སྤུ་ལོང་ཀུན་ནས་གཡོས་ཏེ། འཇིག་རྟེན་མ་

ལུས་ངོ་མཚར་བའི་གཏམ་གྱི་དགའ་སྟོན་ལ་རོལ་བར་བྱེད་པས་དུས་འདའ་ཞིང་། 

ཁམས་སྤྲུལ་བསྟན་འཛིན་ཆོས་ཀྱི་ཉི་མའི་འགྲེལ་པ་ལ་གཏུགས་ཤིང་། སྲོལ་རྒྱུན་བཞིན་ལེའུ་བར་པའི་བརྗོད་བྱ་དོན་རྒྱན་སོ་
ལྔ་མཐའ་དག་ལ་སོ་སོའ་ིཐད་ཀྱི་དཔེར་བརྗོད་ཀྱང་བྲིས་ཏེ་སྦྱངས་པའི་སྐལ་བ་ཐོབ༑



66 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ས་གསུམ་ན་སྙན་པའི་བ་དན་བཙུགས་པར་གྱུར་ཏོ།།77

ཞེས་གསུངས་སོ།།

དབྱངས་ཅན་མའི་ཞལ་གཟིགས་དང་བསྙེན་རྫོགས་ཀྱི་སྡོམ་པ་བཞེས་པ།

རྗེ་ཙོང་ཁ་པས་དབུས་གཙང་དུ་སློབ་གཉེར་མཛད་པའི་སྐབས་ཀྱི་གནས་ཚུལ་གལ་ཆེ་བ་གཞན་

ཞིག་ཡོད་པ་ནི། ཕྱི་ལོ་ ༡༣༧༩ ལོར་གསང་ཕུར་གྲྭ་བསྐོར་མཛད་ནས་རིང་པོ་མ་ཐོགས་པར། 

ཤེས་རབ་དང་སྙན་ངག་གི་ལྷ་མོ་དབྱངས་ཅན་མའི་བསྙེན་སྒྲུབ་མཛད་ཅིང་། དེའི་གཟུངས་

སྔགས་བྱེ་བ་ལྔ་ཙམ་བསགས་པས་ཤེས་རབ་ཀྱི་ལྷ་མོ་དབྱངས་ཅན་མའི་ཞལ་གཟིགས་ཐོབ་པ་

དེ་ཡིན༑ མཚམས་བསྙེན་རིང་པོ་དེར་བཞུགས་པའི་ཉམས་མྱོང་གིས་དབྱངས་ཅན་མར་དད་པ་

དང་ཤིན་ཏུ་ཉེ་བའི་ཚོར་བ་ཐུགས་ལ་འཁྲུངས་ཏེ། དབྱངས་ཅན་མའི་བསྟོད་པ་ཞིག་བརྩམས་

པའི་དབུར་འདི་ལྟར། 

      པདྨོའ་ིབཞིན་ལ་གཡོ་ལྡན་བུང་བའི་མིག །

      མཐོན་མཐིང་རལ་བའི་རྩེ་ན་འོད་དཀར་ཅན།།

      རོལ་སྒེག་གར་གྱིས་འགྱིང་བའི་དབྱངས་ཅན་མ།།

      ད་དུང་བདག་ལ་ངག་གི་དབང་ཕྱུག་སྩོལ།།78

ཞེས་བཀོད་གནང་༑ དབྱངས་ཅན་མའི་ལྗགས་བསྙེན་མཛད་པ་དེའི་རྐྱེན་གྱིས། རྗེ་ཙོང་ཁ་པ་

ནི་ལྷ་མོ་དབྱངས་ཅན་མས་དམིགས་བསལ་བྱིན་གྱིས་རླབས་ཤིང་རྗེས་སུ་བཟུང་བ་ཞིག་ཡིན་

པའི་གཏམ་གང་སར་ཁྱབ་པས། ཟླ་བ་འགའི་ནང་ཚུན་དུ་སྐྱ་སེར་གཉིས་ཀའི་ཁོངས་ནས་རྗེ་

ཙོང་ཁ་པའི་དྲུང་དུ་ལྷ་མོ་དབྱངས་ཅན་མའི་རྗེས་གནང་ཞུ་བར་མི་མང་དག་ཅིག་ཡོང་བའི་

འགོ་བརྩམས་ཤིང་། གང་ལྟར་ཡང་སྐབས་དེ་ནས་བཟུང་སྟེ་རྗེ་ཙོང་ཁ་པའི་གསུང་རྩོམ་རྣམས་

ལའང་སྔར་དང་མི་འདྲ་བའི་རྩོམ་གྱི་སྙན་ཉམས་ཐོན་པ་བྱུང་ཡོད༑79  

རྩེད་ཐང་དགོན་པར་གྲྭ་བསྐོར་གྲུབ་རྗེས་རྗེ་ཙོང་ཁ་པས་ཡར་ཀླུང་དུ་ཆགས་པའི་ཇོ་

གདན་དགོན་པར་བསྙེན་རྫོགས་ཀྱི་སྡོམ་པ་བཞེས༑ དེའི་དུས་ནི་ཕྱི་ལོ་ ༡༣༨༠ སྟེ། ལྕགས་སྤྲེལ་

གྱི་ལོ་དེ་ཡིན་ཅིང་དེ་དུས་དགུང་ལོ་ཉེར་གསུམ་དུ་ཕེབས་ཡོད༑80  དགོན་པ་དེར་དུས་རབས་

77 «རྣམ་ཐར་དད་པའི་འཇུག་ངོགས།» ཤོག ༢༢

78 གསུང་ཐོར་བུ། ཤོག ༦༧

79 རྟོགས་ལྡན་འཇམ་དཔལ་རྒྱ་མཚོ། «རྣམ་ཐར་ཟུར་འདེབས།» ཤོག ༡༧ གོང་དུ་དྲངས་པའི་དབྱངས་ཅན་མའི་བསྟོད་པ་
དེ་ལྷ་མོ་དེའི་བསྙེན་སྒྲུབ་ཀྱི་སྐབས་སུ་མཛད་པ་ཆ་ཧར་གྱིས་«རྣམ་ཐར་བདེ་ལེགས་ཀུན་འདུས།» ཤོག ༧༦ ཐད་བྱུང་༑

80 རྗེ་ཙོང་ཁ་པས་བསྙེན་རྫོགས་བཞེས་པའི་ལོ་གང་ཡིན་«རྣམ་ཐར་དད་པའི་འཇུག་ངོགས་»སུ་གསལ་ཁ་མི་ཐོན་པར་
བརྟེན། མཁས་གྲུབ་ནོར་བཟང་རྒྱ་མཚོས་རྗེ་བླ་མ་དགུང་ལོ་སུམ་ཅུར་བཞེད་པའི་སྐབས་དང་། ཐོ་ཡོན་ཡེ་ཤེས་དོན་གྲུབ་ཉི་



67ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

བཅུ་གསུམ་པར་བོད་དུ་བྱོན་པའི་ཁ་ཆེའི་པཎྜི་ཏ་བསོད་སྙོམས་པ་ཆེན་པོ་ཤཱཀྱ་ཤྲཱི་བྷ་དྲའི་སྡོམ་

རྒྱུན་མངའ་བའི་ཚོགས་ཆེན་གྱི་མཁན་པོ་བཀའ་བཞི་པ་ཚུལ་ཁྲིམས་རིན་ཆེན་བཞུགས་ཡོད་

པ་དེས་བསྙེན་རྫོགས་ཀྱི་ཆོ་གའི་མཁན་པོ་མཛད་ཅིང་། བྱི་རྫིང་བའི་མཁན་པོ་གནས་བརྟན་

འདུལ་བ་འཛིན་པ་ཤེས་རབ་མགོན་པོས་ལས་ཀྱི་སློབ་དཔོན་དང་། བྱི་རྫིང་པའི་དབུ་མཛད་

སྡོམ་བརྩོན་བསོད་ནམས་རྡོ་རྗེས་གསང་སྟེ་སྟོན་པའི་སློབ་དཔོན་མཛད་དེ། ཇོ་གདན་དང་

བྱི་རྫིང་བའི་ཚོགས་པ་གཉིས་ཀྱི་དགེ་སློང་ཁ་སྐོང་དུ་འོས་པ་གྲངས་ཚང་བའི་སྟེང་ནས། དམ་

ཆོས་འདུལ་བའི་ཆོ་ག་རྣམ་པར་དག་པས་བསྙེན་པར་རྫོགས༑ གོང་དུ་བརྗོད་ཟིན་པ་ལྟར། རྗེ་

ཙོང་ཁ་པས་གཞི་ཐམས་ཅད་ཡོད་པར་སྨྲ་བའི་འདུལ་བའི་གཞུང་གཙོ་བོ་«མདོ་རྩ་བ་»རྒྱ་

ཆེར་འགྲེལ་དང་བཅས་པར་ཐུགས་སྦྱོང་ཞིབ་ཏུ་མཛད་ཡོད་ལ། གཞི་ཐམས་ཅད་ཡོད་པར་སྨྲ་

བའི་ལུགས་ཀྱི་འདུལ་བའི་ཉམས་བཞེས་དེ་ནི། བོད་དུ་དུས་རབས་བརྒྱད་པའི་ནང་འཕགས་

ཡུལ་གྱི་མཁས་པའི་དབང་པོ་མཁན་ཆེན་ཞི་བ་འཚོས་གཏན་འབེབས་མཛད་པ་ནས་བཟུང་། 

བོད་ཁ་བ་ཅན་གྱི་ལྗོངས་སུ་འདུལ་བའི་ཉམས་ལེན་གྱི་སྲོལ་གཙོ་བོ་དེར་གནས་ཡོད༑ ད་ནི་རྗེ་

ཙོང་ཁ་པ་རང་ཉིད་བསྙེན་རྫོགས་ཀྱི་སྡོམ་པ་ལེགས་པར་ཐོབ་སྟེ་ཁྲིམས་ཉིས་བརྒྱ་ལྔ་བཅུ་རྩ་

གསུམ་སྲུང་བའི་དགེ་སློང་ཞིག་ཏུ་གྱུར་སྟབས། བདག་ཅག་གི་སྟོན་པ་བཅོམ་ལྡན་འདས་ཉིད་

ནས་སྔར་མི་ལོ་ཆིག་སྟོང་དགུ་བརྒྱ་ཙམ་གྱི་གོང་དུ་འཕགས་ཡུལ་དུ་ཐོག་མར་སྲོལ་བཏོད་པའི་

སྡོམ་ལྡན་གྱི་དགེ་སློང་ཞེས་པ་གང་འདྲ་གཅིག་ལ་ཟེར་བ་དང་། དེས་སྲུང་དགོས་ཀྱི་བསླབ་

བྱའི་གནས་རྣམས་ཀྱི་དགོས་པ་གང་ཡིན་སོགས་ཉམས་མྱོང་གི་ཐོག་ནས་མཁྱེན་པའི་གོ་སྐབས་

ཐོབ༑  གང་ལྟར་ཡང་གཤམ་དུ་བརྗོད་པར་འགྱུར་བ་ལྟར། ཚངས་སྤྱོད་གཞིར་བྱས་པའི་འདུལ་

བའི་བསླབ་ཁྲིམས་ལེགས་པར་བསྲུང་བ་རྩ་བར་བཞག་སྟེ་འཆད་ཉན་དང་སྒོམ་སྒྲུབ་ཀྱིས་ལམ་

ལ་འཇུག་པ་དེ། ཕྱིས་སུ་རྗེ་ཙོང་ཁ་པའི་རྗེས་འཇུག་དགེ་ལྡན་པའི་གྲྭ་བཙུན་རྣམས་ཀྱི་ཁྱད་ཆོས་

མེད་དུ་མི་རུང་བ་ཞིག་ཏུ་གྱུར་པ་འབྱུང་ངོ་།།

ཕག་གྲུའི་སྤྱན་སྔ་གྲགས་པ་བྱང་ཆུབ་དང་མཇལ་བ།

བསྙེན་རྫོགས་གྲུབ་ནས་རིང་པོར་མ་སོན་པར་རྗེ་ཙོང་ཁ་པ་གདན་ས་མཐིལ་དུ་བྱོན༑ དགོན་པ་

དེ་ནི་གོང་དུ་སྨྲས་ཟིན་པ་བཞིན་ཕག་གྲུ་བཀའ་བརྒྱུད་ཀྱི་གདན་ས་གཙོ་བོ་དེ་ཡིན་ཞིང་། (དེང་

ཤུའི་སྨད་དང་། ཆ་ཧར་དགུང་ལོ་ཉེར་བཞི་སོགས་འདོད་ཚུལ་མི་མཐུན་པ་བྱུང་༑ གང་ལྟར་ཡང་«རྣམ་ཐར་དད་པའི་འཇུག་
ངོགས་»དང་། གུང་རུའི་«འདུན་ལེགས་མའི་འགྲེལ་པར་»བྱུང་བ་བཞིན། ཀུན་གྱིས་བསྙེན་རྫོགས་བཞེས་པའི་དུས་ནི་རྩེད་
ཐང་དུ་གྲྭ་བསྐོར་ཐ་མ་དེ་གྲུབ་པའི་མཇུག་དང་། གདན་ས་མཐིལ་དུ་སྤྱན་སྔ་གྲགས་བྱང་མ་མཇལ་བའི་དབར་ཡིན་པར་ཞལ་
མཐུན༑ འདིར་ནི་ཆ་ཧར་གྱི་དེ་འཐད་པར་མཐོང་བས། རྗེ་བླ་མས་བསྙེན་རྫོགས་བཞེས་པའི་དགུང་ལོ་ཉེར་བཞི་སྟེ་དེང་
རབས་ཀྱི་སྲོལ་བྱས་ན་དགུང་ལོ་ ༢༣ དང་ཕྱི་ལོ་ ༡༣༨༠ ལོར་བཟུང་བ་ཚད་ལྡན་དུ་བྱས༑



68 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

སྐབས་ཟངས་རི་རྫོངས་ཀྱི་ཁོངས་སུ་གཏོགས༑) དུས་རབས་བཅུ་གཉིས་པའི་སྨད་ལ་ཕག་མོ་

གྲུ་པ་རྡོ་རྗེ་རྒྱལ་པོས་(༡༡༡༠–༡༡༧༠)ཕྱག་བཏབ༑ ཁོང་ནི་ཕག་གྲུ་བཀའ་བརྒྱུད་ཀྱི་སྲོལ་འབྱེད་

དང་རྗེ་བཙུན་མི་ལའི་དངོས་སློབ་མཉམ་མེད་དྭགས་པོ་ལྷ་རྗེའི་(༡༠༧༩–༡༡༥༩)སློབ་མ་གཙོ་བོ་

ཞིག་ཡིན་ལ། གདན་ས་མཐིལ་དེ་ནི་ཏའི་སི་ཏུ་བྱང་ཆུབ་རྒྱལ་མཚན་གྱིས་བཙུགས་པའི་ཕག་

གྲུ་སྡེ་སྲིད་དང་འབྲེལ་བ་དམ་པོ་ཡོད་པ་ཞིག་རེད༑ ཏའི་སི་ཏུ་བྱང་ཆུབ་རྒྱལ་མཚན་གྱིས། འགྲོ་

མགོན་ཆོས་རྒྱལ་འཕགས་པའི་སྐུ་དུས་ནས་བོད་དུ་ས་སྐྱའི་དབང་སྒྱུར་བྱུང་བ་དེར་ངོ་ལོག་

བརྒྱབ་སྟེ་འཐབ་རྩོད་བྱས་པས་རྒྱལ་ཁ་ཐོབ་པ་ལས། བོད་ཀྱི་སྲིད་དབང་ས་སྐྱ་ནས་ཕྲོགས་

ཐུབ་པ་བྱུང་སྟེ། མཐར་ཕྱི་ལོ་ ༡༣༥༤ ལོར་བོད་དུ་ཕག་གྲུའི་དབང་སྒྱུར་འགོ་བཙུགས༑ དེ་

ནས་བཟུང་སྟེ་བོད་ཀྱི་ཆབ་སྲིད་ཀྱི་དབང་ཆའི་བསྟི་གནས་དེ་ས་སྐྱ་མིན་པར། སྣེ་གདོང་ཞེས་

པ་ལོ་རྒྱུས་རིང་པོའ་ིཐོག་ནས་ཕག་གྲུ་དང་འབྲེལ་བའི་ཡར་ཀླུང་ཁུལ་དུ་གནས་སྤོས༑ ཏའི་སི་

ཏུ་བྱང་ཆུབ་རྒྱལ་མཚན་གྱིས་ཕག་གྲུའི་དབང་སྒྱུར་ཚུགས་པའི་སྐབས་གསར་གཏོད་གནང་བ་

གལ་ཆེན་ཞིག་ནི། རགས་ཙམ་སྔོན་འགྲོའ་ིསྤྱི་བཤད་དུ་སྨྲས་པ་བཞིན། ཕག་གྲུའི་སྡེ་སྲིད་རང་

ཉིད་ཚངས་སྤྱོད་རབ་བྱུང་གི་གནས་སྐབས་བཟུང་སྟེ། གདན་ས་མཐིལ་གྱི་མཁན་པོ་དང་སྲིད་

དབང་འཛིན་པའི་སྡེ་སྲིད་གཉིས་ཀ་གཅིག་བཅོག་བྱེད་པའི་ལམ་ལུགས་སྤེལ་བ་དེ་རེད༑ དེ་

ནི་ཕལ་ཆེར་བྱང་ཆུབ་རྒྱལ་མཚན་གྱིས་ས་སྐྱའི་དབང་སྒྱུར་སྐབས། མི་དཔོན་ཆེ་ཁག་རྣམས་

གདུང་རྒྱུད་ཀྱི་སྲས་ཐ་དད་པའི་ཕྱོགས་བཟུང་སྟེ་དབང་ཆའི་ཐོག་དཀའ་རྙོག་བྱུང་བ་གཟིགས་

པའི་དབང་གིས་ཡིན་ངེས༑  ཅི་སྟེ་སྡེ་སྲིད་དེ་ཚངས་སྤྱོད་རབ་བྱུང་ཞིག་ཡིན་ན་གདུང་སྲས་མི་

འདྲ་བའི་དབང་གིས་བྱུང་བའི་ས་སྐྱའི་སྲིད་དབང་ལ་དཀའ་རྙོག་བྱུང་བ་དེ་རིགས་མི་འབྱུང་

བའི་རེ་བ་བཟུང་ཡོད་པ་གསལ་པོ་རེད༑ གང་ལྟར་ཡང་ཏའི་སི་ཏུ་བྱང་ཆུབ་རྒྱལ་མཚན་

གྱི་མཇུག་ཏུ་ཕག་གྲུའི་ཁྲི་རབས་བཞི་སྟེ། འཇམ་དབྱངས་ཤཱཀྱ་རྒྱལ་མཚན་གུ་ཤྲཱི་(ཁྲི་འཛིན་ལོ། 

༡༣༦༥–༧༣)དང་། གྲགས་པ་རིན་ཆེན་ནམ་གྲགས་པ་བྱང་ཆུབ།(༡༣༧༤–༨༡) བསོད་ནམས་གྲགས་

པ།(༡༣༨༡–༨༥) གྲགས་པ་རྒྱལ་མཚན(༡༣༨༥–༡༤༣༢)བཅས་ཀྱིས། སྡེ་སྲིད་རང་ཉིད་ཚངས་སྤྱོད་

བཟུང་བའི་སྲོལ་འདི་རྒྱུན་བསྐྱངས་ཡོད༑  

གང་ལྟར་ཡང་རྗེ་ཙོང་ཁ་པའི་དུས་སྐབས་སུ་གདན་ས་མཐིལ་དེ་བོད་ནང་ཆབ་སྲིད་དབང་

སྒྱུར་དང་དམིགས་བསལ་འབྲེལ་བ་ཡོད་པའི་བསྟི་གནས་གལ་ཆེན་ཞིག་ཏུ་གྱུར་ཡོད་ལ། དེར་

ཁོང་ནས་གདན་ས་མཐིལ་གྱི་མཁན་པོ་དང་ཕག་གྲུ་སྡེ་སྲིད་གཅིག་ལྕོགས་སྤྱན་སྔ་གྲགས་པ་

བྱང་ཆུབ་(༡༣༥༦-༨༥)དང་ཐོག་མར་མཇལ༑ དེ་དུས་སྤྱན་སྔ་གྲགས་པ་བྱང་ཆུབ་ཀྱིས་རྗེ་ཙོང་



69ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

ཁ་པ་ལ་སྡེ་སྣོད་ལས་བརྩམས་པའི་དྲི་བ་མང་པོ་གནང་བར་ལན་ཕུལ་བར། སྤྱན་སྔ་གྲགས་པ་

བྱང་ཆུབ་ཐུགས་ལྷག་པར་འཕྲོགས་ཤིང་དད་པའི་ཤུགས་ཀྱིས་སྤྱན་ཆབ་བསིལ༑ རྗེས་སུ་རང་

གི་དྲུང་དུ་འཁོད་པ་རྣམས་ལ་བཀའ་ཕེབས་པར། “སྐུ་ན་གཞོན་ནུ་འདི་འདྲ་བ་ལའང་ཡོན་ཏན་

གྱི་གཏེར་ཆེན་པོ་འདི་ལྟ་བུ་འདུག་ན། ཁོ་བོའ་ིསྐྱེ་ས་འདི་འདྲ་བ།” ཞེས།81 རང་ཉིད་དགུང་

ན་སྨིན་པོ་མིན་ཡང་རྒྱུན་དུ་སྐུ་ཁམས་དེ་ཙམ་མི་བདེ་བས། ཕྱིས་རྗེ་ཙོང་ཁ་པས་བསྟན་པ་སྐྱོང་

བའི་མཛད་པ་རྣམས་མི་འཇལ་བར་དགོངས་ཏེ་ཐུགས་སྐྱོ་བ་བྱུང་ཡོད་སྣང་༑

དེ་ཡང་སྤྱན་སྔ་གྲགས་པ་བྱང་ཆུབ་ལ་རྗེ་ཙོང་ཁ་པ་དང་མཇལ་ཏེ་ཕན་ཚུན་ཆོས་ཀྱི་བགྲོ་

བ་གླེང་བས་ཚོར་བ་དམིགས་བསལ་ཞིག་འཁྲུངས་ཡོད་ལ། རྗེ་ཙོང་ཁ་པའི་ངོས་ནས་ཀྱང་སྤྱན་

སྔ་གྲགས་པ་བྱང་ཆུབ་ལ་དད་པ་ཁྱད་པར་ཅན་འཁྲུངས་པ་བྱུང་༑ སྤྱན་སྔ་དེ་རྗེ་ཙོང་ཁ་པ་ལས་

དགུང་ལོ་གཅིག་གིས་བགྲེས་པ་ཡིན་མོད་སྐུ་ཚེ་རིང་པོར་བཞུགས་མ་ཐུབ༑ གང་ལྟར་ཡང་

སྐབས་དེར་རྗེ་ཙོང་ཁ་པས་གདན་ས་མཐིལ་དུ་བཞུགས་པའི་རིང་། སྤྱན་སྔ་གྲགས་པ་བྱང་

ཆུབ་ཀྱི་དྲུང་ནས་ཆོས་འབྲེལ་གལ་ཆེན་མང་དག་གཅིག་སྟེ། ལམ་འབྲས་ཀྱི་མན་ངག་དང་། ནཱ་

རོ་ཆོས་དྲུག རྡོ་རྗེའི་གླུ་ལ་སོགས་པ་ནས་རྗེ་སྒམ་པོ་བའི་བཀའ་འབུམ་གྱི་བར་ལུང་དང་།82 

རྗེ་ཕག་མོ་གྲུ་པ་དང་འབྲི་གུང་འཇིག་རྟེན་མགོན་པོའ་ིབཀའ་འབུམ་གྱི་ལུང་དང་། རྗེ་གླིང་

རས་པའི་མན་ངག་ཁ་ཐོར་བ་རྣམས་གསན༑ སྐབས་དེར་རྗེ་ཙོང་ཁ་པས་གདན་ས་མཐིལ་དུ་

བཞུགས་རིང་སྤྱན་སྔ་གྲགས་པ་བྱང་ཆུབ་ཀྱི་ཡོན་ཏན་ལས་བརྩམས་ཏེ་བྱ་དཀའ་བའི་རྩོམ་

གྱི་བསྟོད་པ་ཞིག་ཀྱང་བྲིས་ཤིང་། བསྟོད་པ་དེའི་གཞུང་དངོས་གཞི་དེ་ཀ་མད་སུམ་ཅུ་ལས་

བརྩམས་པའི་རྩོམ་ཞིག་ཡིན་མོད། རྣམ་ཀུན་གྱི་དེ་དང་མི་འདྲ་བར་ཀ་སྡེ་དང་ཅ་སྡེ་སོགས་ཀ་

མད་སུམ་ཅུའི་སྡེ་པ་ཕྱེད་དང་བརྒྱད་རྣམས་རེ་རེར་ཚིགས་རྐང་རེ་ཡོད་པ་རྣམས། 

     ཀ་མ་ལ་ལྟར་དག་པའི་ཡིད་ཀྱིས་ལྷུར་བླང་ཆོས་གོས་གུར་ཀུམ་ཁ།།

     ཁ་དོག་མཛེས་པས་ཀུན་ནས་ཀླུབས་པའི་སྐུ་ནི་བན་ཛི་པ་ག །

     ག་ནས་བལྟས་ཀྱང་བརྗིད་པ་ཇི་བཞིན་འགྲོ་མང་དབུས་ན་ཉམ་མི་ང་།།

     ང་ཡི་གཙུག་གི་རྒྱན་གྱུར་བླ་མ་མཆོག་དེས་འགྲོ་ལ་དགེ་ལེགས་སྩོལ།།83

81 ཚུལ་འདི་རྣམས་«རྣམ་ཐར་དད་པའི་འཇུག་ངོགས།» ཤོག ༡༠༦ ཐད་བྱུང་བ་ལྟར་བཀོད༑

82 གུང་རུའི་«རྟོགས་བརྗོད་འདུན་ལེགས་མའི་འགྲེལ་པར།» ཤོག ༢༢༤ “རྡོ་རྗེ་འཆང་ཆེན་པོའ་ིརྡོ་རྗེའི་གླུ་ནས་རྗེ་སྒམ་པོ་
བའི་བཀའ་འབུམ་ཡན་ཆད་གསན་ཞིང་།” ཞེས་བྱུང་ལ། འདིའི་རྡོ་རྗེའི་གླུ་ཞེས་པ་ཕལ་ཆེར་ཤ་བ་རིའི་«ཕྱག་རྒྱ་ཆེན་པོ་རྡོ་
རྗེའི་གླུ་»ཞེས་པ་དེ་ཡིན་སྙམ་པས་བརྟག གླིང་རས་པའི་མན་ངག་ཐོར་བུ་གསན་པའང་གུང་རུས་གསུངས༑

83 གསུང་ཐོར་བུ། ཤོག ༡༠ གསུང་དེའི་མཇུག་བྱང་དུ། “ཆོས་རྗེ་དེ་ཉིད་ཀྱི་ཞབས་ཀྱི་རྡུལ་སྤྱི་བོས་མང་དུ་རེག་པའི་སྙན་
དངགས་མཁན་ཤར་ཙོང་ཁ་པ་བློ་བཟང་གྲགས་པའི་དཔལ་གྱིས་སྦྱར་བའོ།།” ཞེས་འཁོད་པས། རྗེ་ཙོང་ཁ་པས་སྤྱན་སྔ་

དུ



70 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཞེས། ཚིག་རྐང་རེ་རེའི་མགོ་ཀ་མད་ཀྱི་ཡི་གེ་ཞིག་ནས་བཙུགས་པ་ཙམ་དུ་མ་ཟད། ཚིག་རྐང་

དེའི་ཡི་གེ་ཐ་མའང་སྡེ་པ་དེ་ཉིད་ཀྱི་ཀ་མད་ཀྱི་ཡི་གེ་ཕྱི་མ་དེར་ངེས་པ་ཞིག་མཛད་ཡོད་ལ། བྱ་

དཀའ་བའི་རྩོམ་རིག་གི་རྩལ་དེ་ལྟ་བུ་ཞིག་སྔར་བོད་ཡིག་ནང་འབྲི་བའི་ཚོད་ལྟ་བྱེད་མྱོང་བ་

ཕལ་ཆེར་བྱུང་མེད་སྙམ༑

རྗེ་ཙོང་ཁ་པ་དང་སྤྱན་སྔ་གྲགས་པ་བྱང་ཆུབ་ཕན་ཚུན་མཇལ་ནས་ལོ་གཅིག་ཙམ་ཡང་མ་

འགོར་བའི་རྗེས་ཏེ། ཕྱི་ལོ་ ༡༣༨༡ ལོར་སྤྱན་སྔ་གྲགས་པ་བྱང་ཆུབ་ཀྱིས་སྡེ་སྲིད་ཀྱི་གོ་གནས་

བཞག་སྟེ། གདན་ས་མཐིལ་གྱི་མཁན་པོའ་ིཐུགས་འགན་གཅིག་པུ་བཞེས་ཏེ་བཞུགས༑ ཁོང་གི་

ཁྲི་རབས་རྗེས་མ་སྤྱན་སྔ་བསོད་ནམས་གྲགས་པ་ཡིན་ཅིང་། ཁོང་ཡང་སྲིད་དབང་ལ་དེ་ཙམ་

འདུན་པ་མེད་མོད། ལོ་ལྔའི་རིང་ཕག་གྲུའི་ཁྲི་པ་གནང་༑ ཁོང་ནས་མཐར་སྡེ་སྲིད་ཀྱི་དབང་

སྒྱུར་བཞག་སྟེ་གདན་ས་མཐིལ་གྱི་མཁན་པོ་གཅིག་པུར་བཞུགས་པའི་ཐག་གཅོད་མཛད་

སྟབས། ཕྱི་ལོ་ ༡༣༨༥ ལོར་སྤྱན་སྔ་བསོད་ནམས་གྲགས་པས་སྲིད་ཀྱི་དབང་ཆ་དེ་ལོ་ན་ཕྲ་བའི་

གཅུང་པོ་གྲགས་པ་རྒྱལ་མཚན་ལ་རྩིས་སྤྲད། ལོ་དེར་ཐམས་ཅད་ཀྱིས་གཙུག་ཏུ་བཀུར་བའི་

ཕག་གྲུའི་སྤྱན་སྔ་གྲགས་པ་བྱང་ཆུབ་ཀྱང་དགོངས་པ་མྱ་ངན་ལས་འདས༑ ཁྲིར་འཁོད་དུས་

ཕག་གྲུ་གྲགས་པ་རྒྱལ་མཚན་དགུང་ལོ་བཅུ་གཉིས་ལོན་མ་ལོན་ཙམ་ཡིན་ནའང་། ཕྱིས་སུ་ཁོང་

ནི། ཏའི་སི་ཏུ་བྱང་ཆུབ་རྒྱལ་མཚན་གྱི་མཇུག་ཏུ་ཕག་གྲུའི་ཁྲི་རབས་ནང་སྲིད་དབང་གི་མཛད་

པ་དང་གྲུབ་འབྲས་ཆེ་ཤོས་ཤིག་ཏུ་གྱུར་པ་བྱུང་བ་མ་ཟད། ཐམས་ཅད་ཀྱིས་“མི་དབང་གྲགས་

པ་རྒྱལ་མཚན་”ཞེས་བརྩི་མཐོང་ཆེན་པོ་བྱེད་པའི་རྒྱལ་པོ་ཞིག་ཏུ་གྱུར་པ་བྱུང་༑ ལོ་རྒྱུས་ནང་

མ་བསྒྲིགས་ལྷུན་གྲུབ་ལྟ་བུའི་རྟེན་འབྲེལ་གྱི་གནས་ཤིག་ནི་འདིར་སྣང་སྟེ། མི་དབང་གྲགས་

པ་རྒྱལ་མཚན་གྱིས་མི་ལོ་ཞེ་བདུན་རིང་སྲིད་དབང་བཟུང་སྟེ་བོད་དབུས་གཙང་ཁུལ་དུ་ཆབ་

སྲིད་རྒྱུན་རིང་ལ་བརྟན་ཅིང་ལྷིང་འཇགས་པར་གནས་པའི་དུས་ཡུན་རིང་པོ་དེ་ནི། རྗེ་ཙོང་

ཁ་པ་མཁས་པའི་སྙན་གྲགས་རྒྱས་ཤིང་། རིམ་པས་སྒོམ་སྒྲུབ་ཀྱི་ཉམས་ལེན་དང་མདོ་སྔགས་

ཀྱི་ཆོས་འཆད། དེ་བཞིན་དུ་ངོ་མཚར་ཅན་གྱི་གསུང་རབ་བརྩམས་པ་སོགས་ཀྱིས། བོད་ནང་

ཤིན་ཏུ་གལ་འགངས་ཅན་གྱི་ཆོས་ཀྱི་མི་སྣ་ཞིག་ཏུ་གྱུར་ཏེ་མཛད་པ་དང་འཕྲིན་ལས་ཤིན་ཏུ་

རྒྱས་པའི་དུས་དང་སྟེང་དབང་གིས་སྟབས་གཅིག་ཏུ་ཁེལ་བ་བྱུང་ཡོད༑ དེ་ཡང་རྗེ་ཙོང་ཁ་པས་

ཐོག་མ་ཉིད་ནས་ཕག་གྲུ་ཡོངས་ནས་གཙུག་ཏུ་བཀུར་བའི་སྤྱན་སྔ་གྲགས་པ་བྱང་ཆུབ་དང་བླ་

སློབ་ཀྱི་འབྲེལ་བ་ཐོགས་ཤིང་། སྤྱན་སྔས་ཀྱང་གཟིགས་པ་ཆེན་པོ་གནང་བ་སོགས་ཀྱིས། ཕག་

གྲགས་པ་བྱང་ཆུབ་སྐབས་མང་ཙམ་ཞིག་མཇལ་ཡོད་སྣང་༑



71ལེའུ་གསུམ་པ། དབུས་གཙང་དུ་གཞུང་ཆེན་སློབ་གཉེར་མཛད་པའི་སྐབས།

གྲུ་དང་འབྲེལ་བ་དམིགས་བསལ་ཞིག་སྔ་ཙམ་ནས་ཆགས་པ་དེས། ཕུགས་སུ་རྗེ་ཙོང་ཁ་པ་ཉིད་

ཀྱི་མཛད་པའི་ཐོག་ཕན་ཐོགས་དང་ཤུགས་རྐྱེན་ཆེན་པོ་ཐེབས་ཡོད་པ་འོག་ནས་གསལ་བར་

འགྱུར་བ་ལྟར་ལགས༑ གང་ལྟར་ཡང་འོག་ཏུ་གླེང་བར་འགྱུར་བ་བཞིན། རྗེ་ཙོང་ཁ་པ་གདན་

ས་མཐིལ་དང་འབྲེལ་ཐག་ཉེ་པོ་བྱུང་བ་དང་། འབྲེལ་བ་དེ་བརྒྱུད་ནས་བོད་ཀྱི་སྲིད་དབང་གི་

བདག་པོ་ཕག་གྲུ་སྡེ་སྲིད་དང་འབྲེལ་བ་རྒྱུན་ཆགས་སུ་གནས་ཤིང་། ཕག་གྲུའི་མི་དབང་ཙམ་དུ་

མ་ཟད་བློན་ཆེན་དག་གིས་ཀྱང་རྗེ་ཙོང་ཁ་པའི་ཞབས་ལ་གཏུགས་ཏེ་ལས་དོན་མང་པོ་ཞིག་ལ་

རྒྱུ་སྦྱོར་མཐུན་རྐྱེན་བྱེད་པ་བྱུང་བ་སོགས་ཀྱིས། རྗེ་ཙོང་ཁ་པ་རང་ཉིད་ཀྱི་མཛད་འཕྲིན་རྒྱས་

པ་དང་། དགོངས་པ་མྱ་ངན་ལས་འདས་རྗེས་སུའང་རྗེས་འཇུག་དགེ་ལྡན་པའི་བསྟན་པའི་ཐོག་

ལ་ཤིན་ཏུ་གནད་འགག་ཅན་ཞིག་ཏུ་གྱུར་པ་བྱུང་ཡོད་དོ། །སྨྲས་པ།

སྡེ་སྣོད་འཛིན་པ་རི་ལྟར་མཐོ་བ་དང་། །དགག་སྒྲུབ་རིགས་པའི་ལམ་ལ་བྱང་བ་དང་།།

ཤེས་པའི་མིག་དང་ལྡན་པ་མང་པོའ་ིདབུས། །དཔལ་ལྡན་དཀའ་ཆེན་བཞི་ཡི་གྲྭ་བསྐོར་མཛད།།

བཤད་པའི་རླབས་ནི་ཡངས་ཤིང་རྒྱས་པ་སྟེ། །རིན་ཆེན་འབྱུང་གནས་འཕྱུར་བའི་རྦ་རླབས་བཞིན།།

རིགས་པའི་ང་རོ་བཟོད་པར་དཀའ་བ་སྟེ། །རྡོ་རྗེའི་ཐོག་དང་འདྲེས་པའི་འབྲུག་སྒྲ་བཞིན།།

ཞེས་དང་།

བཤད་པའི་རྒྱུན་ནི་ཆད་པ་མེད་པ་དང་། །བཀོད་མའི་ཆུ་དང་རྒྱུན་གསུམ་ལྡན་པ་བཞིན།།

ལུང་དང་རིགས་པའི་རྣམ་གྲངས་མང་བ་སྟེ། །ཐམས་ཅད་མཁྱེན་པ་ཉིད་དུ་དོགས་པ་སྟེར།།

ཞེས་དང་།

བྱམས་དང་བརྩེ་བའི་འགྱུར་བས་བརླན་པ་དང་ །ང་རྒྱལ་དྲེགས་པའི་ཅ་ཅོ་སྤང་བ་དང་།།

དྲན་དང་ཤེས་བཞིན་དུལ་བའི་དཔལ་འབྱོར་གྱིས། །རབ་ཏུ་རྒྱན་སླད་སྐྱེ་བོ་མ་ལུས་དགའ།།

ཞེས་དང་།

རྒྱལ་བ་རྣམས་ཀྱང་ཁོང་བཞད་མཛད་པ་དང་། །འཇིག་རྟེན་མ་ལུས་ངོ་མཚར་སྒྲོག་པ་དང་།།

མགོན་ཁྱོད་མཁས་པའི་ཁྲོད་ན་ལྷུན་པོ་ལྟར། །མངོན་པར་མཐོ་བ་འདི་དག་མཉམ་དུ་བྱུང་།།

ཞེས་སོགས་«རྣམ་ཐར་རྟོགས་བརྗོད་མེ་ཏོག་ཆུན་པོར་»བྱུང་བ་བར་སྐབས་ཀྱི་ཚིགས་བཅད་

དུ་བཀོད་པའོ།།    །།
------------------



ལེའུ་བཞི་པ།
མཁས་པའི་ལང་ཚོ་རྒྱས་པ་དང་། གསང་སྔགས་ཀྱི་ཐོས་པ་ལྷག་པར་

འཚོལ་བའི་སྐབས།

༈ ཕྱི་ལོ་ ༡༣༨༠ ལོའ་ིསྟོན་ཁར་སོན་དུས། རྗེ་ཙོང་ཁ་པས་གཞུང་ཆེན་གྱི་སློབ་གཉེར་དངོས་

གཞི་ཡོངས་སུ་གྲུབ་ཟིན་ཅིང་། དེ་དུས་དགུང་ལོ་ཉེར་ལྔ་བཞེས་པའི་སྐབས་ཡིན༑ ལོ་དེའི་

ནང་ཐུགས་ཤིན་ཏུ་སྐྱོ་བའི་གནས་ཤིག་བྱུང་བ་ནི། རང་ཉིད་ཆུང་བྱིས་པའི་དུས་སུ་བཀའ་དྲིན་

གྱིས་ལོ་མང་བསྐྱངས་ཤིང་མདོ་སྔགས་གཉིས་ཀའི་ཆོས་ཀྱི་སྒོར་ཐོག་མར་འཇུག་པར་མཛད་

པའི་ཆོས་རྗེ་དོན་གྲུབ་རིན་ཆེན་ཞི་བར་གཤེགས་པ་དེ་ཡིན་ཅིང་། དུས་འདི་ནས་བཟུང་སྟེ་རྗེ་

ཙོང་ཁ་པ་རང་ཉིད་དགོངས་པ་མྱ་ངན་ལས་མ་འདས་པའི་བར་རང་གི་རྩ་བའི་བླ་མ་དང་པོ་

ཆོས་རྗེའི་དུས་མཆོད་དེ་ཆག་མེད་དུ་མཛད༑84 ༡༣༧༠ ལོའ་ིསྟོན་ཀ་དེར་ཆེས་གནའ་བོའ་ིབྲག་

དམར་གྱི་ས་ཁུལ་དུ་ཡོད་པའི་འོན་གྱི་ལྷ་ཁང་ཀེ་རུར་རྗེ་ཙོང་ཁ་པས་བཀའ་བཞི་པའི་ཚུལ་དུ་

ཆོས་འཆད་ཐོག་མ་དེ་མཛད༑ བྲག་དམར་ཀེ་རུ་ལྷ་ཁང་ནི། ཕྱི་ལོའ་ིདུས་རབས་བརྒྱད་པར་

ཁྲི་ལྡེ་གཙུག་བརྟན་གྱིས་བོད་ཡོངས་རྫོགས་ལ་དབང་སྒྱུར་བའི་བཙན་པོའ་ིཁྲིར་ཕེབས་པའི་

སྐབས་སུ་བཞེངས་པའི་བོད་དབུས་ཁུལ་གྱི་ལྷ་ཁང་རྙིང་ཤོས་ཤིག་ཡིན་༑ (དེང་གི་སྐབས་སུའང་

རྩེད་ཐང་ཉ་མགོ་གྲུ་ཁ་ནས་ཐག་མི་རིང་བ་ལྷ་ཁང་དེ་གྲོང་གི་དབུས་སུ་མཇལ་རྒྱུ་ཡོད༑) ལྷ་

ཁང་དེར་རྗེ་ཙོང་ཁ་པས་ཚ་ཁོ་ངག་དབང་གྲགས་པས་གཙོས་སྡེ་སྣོད་འཛིན་པ་མང་པོ་ཞིག་

ལ་ཕར་ཕྱིན་དང་། ཚད་མ། དབུ་མ་བཅས་ལས་བརྩམས་པའི་ཆོས་མང་དུ་གསུངས༑ དེར་

བཞུགས་རིང་ཆོས་བར་ཞིག་ལ། འོན་གྱི་ལྷ་ཁང་དེའི་མཚན་ཀེ་རུ་ཞེས་པའི་ཚིག་འབྲུ་གཉིས་

ཀྱིས་ཐུགས་བསྐུལ་ཏེ། ཀ་མད་སུམ་ཅུ་ལ་སྦྱར་བའི་ཀ་རྩོམ་གྱི་བསླབ་བྱ་ཚིགས་བཅད་མ་

གཉིས་བརྩམས་ཤིང་། དང་པོ་དེར་ཀ་མད་ཀྱི་ཡི་གེ་རྣམས་ལ་དབྱངས་ཨེ་ངེས་པ་དང་། གཉིས་

པ་དེ་ལ་དབྱངས་ཨུའི་དོད་དུ་ཨོ་ཡིག་ངེས་པར་བྱས་ཏེ་བྱ་དཀའ་བའི་རྩོམ་གྱི་ཚུལ་དུ་མཛད༑ 

བསླབ་བྱའི་སྙན་རྩོམ་དེ་གཉིས་སོ་སོའ་ིདབུའི་ཚིགས་བཅད་དང་པོ་དེ་དགོད་ན། འདི་ལྟར། 

 ཀེ་རུ་ཞེས་གྲགས་གནས་འདིར་འཁོད་བ་རྣམས།།ཁེ་དང་རྙེད་བཀུར་དོར་ཏེ་ཆོས་ལ་གཞོལ།།

 གེ་སར་ཉི་ཤར་འོད་ཀྱིས་མཛེས་པ་བཞིན། །ངེད་རང་རྣམས་ཀྱང་གསུང་རབ་སྣང་བས་རྩེན།།

84 རྟོགས་ལྡན། «རྣམ་ཐར་ཟུར་འདེབས།» ཤོག ༩༩ “བླ་མ་དེའི་མཚན་བརྗོད་པ་ཙམ་གྱིས་ཐལ་མོ་སྦྱར། སྤྱན་ཆབ་བསིལ། 
ད་ལྟ་ཡང་དུས་མཆོད་མ་ཆག་པར་མཛད་དོ།།” ཞེས་བྱུང་༑



73ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

ཞེས་དང་།

 ཀོ་ཀ་ལི་ཀའི་མགྲིན་པའི་སྤུ་བཞིན་དུ། །ཁོ་ར་ཁོར་ཡུག་ཚོན་གྱིས་བཀྲ་བ་འདིར།།

གོ་ཆ་བགོས་པའི་སྙིང་སྟོབས་ཆེན་པོ་ཡིས།།ངོ་མཚར་ཐུབ་པའི་གསུང་ལ་སྦྱང་ལ་ལེགས།།85

ཞེས་སོ།།

རྗེ་ཙོང་ཁ་པའི་སྐུ་གཟུགས་དང་ཐུགས་གཤིས་ཇི་འདྲ་ཞིག་ཡོད་དམ།

རང་རེའི་སྲོལ་རྒྱུན་གྱི་རྣམ་ཐར་རྣམས་སུ། རང་གི་བརྗོད་བྱར་གྱུར་པའི་སྐྱེས་ཆེན་དེའི་

མཛད་པ་གཙོ་བོར་སྟོན་པ་ལས། དེའི་སྐུ་གཟུགས་ཀྱི་རྣམ་པ་དང་ཐུགས་གཤིས་སོགས་ལ་

དམིགས་བསལ་གསལ་ཁ་འདོན་སྲོལ་མེད་པ་ནི་སྤྱིའི་ཚུལ་དུ་གནས་སྣང་ལ། རྗེ་ཙོང་ཁ་པའི་

རྣམ་ཐར་ལ་ཆ་བཞག་ནའང་། རྗེ་བླ་མ་རང་ཉིད་མཇལ་མྱོང་བའི་དངོས་སློབ་ཀྱིས་བརྩམས་

པའི་རྣམ་ཐར། དཔེར་ན་མཁས་གྲུབ་རྗེའི་«དད་པའི་འཇུག་ངོགས་»དང་། རྟོགས་ལྡན་འཇམ་

དཔལ་རྒྱ་མཚོའི་«རྣམ་ཐར་ཟུར་འདེབས།» ཉེ་གནས་ལེགས་པ་བཟང་པོའ་ི«ངོ་མཚར་རྨད་

འབྱུང་གཏམ་གྱི་དགའ་སྟོན།» གུང་རུ་རྒྱལ་མཚན་བཟང་པོའ་ི«རྟོགས་བརྗོད་འདུན་ལེགས་

མའི་འགྲེལ་པ་»སོགས་སུའང་། བླ་མའི་མཛད་པ་གཙོ་བོར་བསྟན་པ་ལས། སྐུའི་རྣམ་པ་དང་

ཐུགས་གཤིས་སོགས་དེ་ཙམ་གསལ་པོ་མི་འབྱུང་༑ འོན་ཀྱང་རྗེ་ཙོང་ཁ་པའི་དངོས་སློབ་ཕག་

གྲུ་བཀའ་བརྒྱུད་པའི་སློབ་དཔོན་སྤྱན་སྔ་བསོད་ནམས་རྒྱལ་མཚན་གྱི་གསུང་དང་། ཁྱད་པར་དུ་

ཕྱི་ལོའ་ིདུས་རབས་བཅོ་ལྔ་པར་བྱོན་པའི་རྙིང་མའི་སློབ་དཔོན་ཟངས་ཟངས་ནེ་རིང་པ་འཆི་

མེད་རབ་རྒྱས་ཀྱིས་བརྩམས་བྲིས་ཀྱི་ནང་དུ་ཟུར་ཙམ་ཐོན་པ་ལ་བརྟེན་ནས། ང་ཚོས་རྗེ་ཙོང་

ཁ་པའི་སྐུའི་རྣམ་པ་དང་རྒྱུན་གྱི་ཐུགས་གཤིས་ཇི་འདྲ་ཞིག་ཡོད་པར་རགས་ཙམ་བློ་ལ་འཆར་

ནུས༑ དེ་ཡང་ཟངས་ཟངས་ནེ་རིང་པ་ནི་རྗེ་ཙོང་ཁ་པའི་དངོས་སློབ་མིན་མོད། ཁོང་གི་མེས་

པོ་དེ་རྗེ་ཙོང་ཁ་པའི་ཞབས་ལ་གཏུགས་པ་ཞིག་ཡིན་པ་དང་རང་ཉིད་ཀྱང་རྗེ་ཙོང་ཁ་པ་ལ་དད་

མོས་ཆེན་པོ་ཡོད་མཁན་ཞིག་ཡིན༑86 

དེ་ཡང་རྗེ་ཙོང་ཁ་པའི་སྐུ་གཟུགས་ལ་མཚོན་ན། བོད་བྱང་ཤར་མདོ་སྨད་ཁུལ་དུ་འཁྲུངས་

85 རིམ་པ་བཞིན། གསུང་ཐོར་བུ། ཤོག ༢༩༠ དང་། ཤོག ༢༩༡

86 ནེ་རིང་པས། («ནོར་བུའི་བང་མཛོད།» ཤོག ༥༨༠) མེས་པོ་རིན་པོ་ཆེ་བདེ་ལེགས་མགོན་པོ་གྲུབ་ལ་རྗེ་ཙོང་ཁ་པས་ཕྱག་
ཕྲེང་གནང་བ་ནེ་རིང་རང་གི་རྟེན་སྒམ་ཆེན་མོ་ན་བཞུགས་ཚུལ་དང་། («གསེར་གྱི་མཆོད་སྡོང་།» ཤོག ༥༥༢) ཁྱད་པར་དུ་
རང་གི་མེས་པོས་རྗེ་རིན་པོ་ཙོང་ཁ་པ་མཇལ་ཚུལ་སོགས་ནེ་རིང་པ་རང་ཉིད་ཀྱིས་བྲིས་པའི་རིན་པོ་ཆེ་བདེ་ལེགས་མགོན་
པོའ་ིརྣམ་ཐར་ནང་བཀོད་ཡོད་ཚུལ་སོགས་གསུངས་པ་ལས་དཔོག་ནུས༑ ནེ་རིང་པས་་རྗེའི་བུ་སློབ་བྱོན་ཚུལ་ཁ་སྐོང་དང་
བཅས་པ་དང་མཁས་བཙུན་བཟང་གསུམ་དང་འཆད་རྩོད་གསུམ་སོགས་ལས་བརྩམས་པའི་རྣམ་ཐར་གི་ཡིག་ཆ་ཁག་བཞི་
ཡོད་པ་གཤམ་གྱི་དཔྱད་གཞིའི་ཡིག་ཆའི་དཔེ་ཐོ་ནས་མཁྱེན་ངེས༑



74 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པའི་མི་ཞིག་ཡིན་པའི་ཆ་ནས་སྐུ་གཟུགས་རིང་པོ་དང་ཤངས་ཀྱང་ཆེ་ཙམ་ཞིག་ཡོད་སྣང་སྟེ། 

དཔེར་ན་རྗེ་བླ་མ་དགུང་ལོ་གཞོན་པའི་སྐབས་སུ་དབུས་ཁུལ་དུ་ཁོང་ལ་ཨ་མདོ་སྣ་བོ་ཆེ་ཟེར་

བའང་གྲགས༑ ནེ་རིང་པ་ལྟར་ན། རྗེ་ཙོང་ཁ་པ་ནི་མཇལ་དུས་བརྗིད་ཉམས་ཆེ་ཞིང་། ཉེ་འཁོར་

དུ་ཡོད་པ་ཚང་མས་ལམ་སེང་དོ་སྣང་བྱ་དགོས་པ་ཞིག་ཡོད་ལ། དེ་ལྟ་ནའང་རང་ངོས་ནས་

ཐུགས་གཤིས་འཇམ་པ་དང་ཀུན་གྱིས་འགྲོགས་བདེ་བར་བརྟེན། ཉེ་འཁོར་དུ་ཡོད་པ་རྣམས་

ལ་རང་བཞིན་གྱིས་སྤྲོ་བ་སྐྱེ་བའི་ཚོར་སྣང་འོང་བ་དང་། མི་སུ་ཡིན་རུང་མཇལ་མ་ཐག་ཏུ་ཁོང་

གི་ཐུགས་རྒྱུད་བྱམས་བརྩེའི་ཤུགས་ཀྱིས་བརླན་པའི་རང་བཞིན་དེ་བདེ་བླག་ཏུ་ཚོར་ཐུབ་པ་

སོགས་ཡོད༑ ཚུལ་དེ་དག་ལ། ནེ་རིང་པས་འདི་ལྟར།

རིན་པོ་ཆེ་འདི་ཉིད། རྩ་བ་ཁམས་པའི་དགེ་བཤེས་ཡིན་པས་ལྟག་ཚུགས་བཟང་

བའི་སྟེང་དུ། གོང་མ་མཆོད་ཡོན་སོགས་ཀྱི་འདེགས་བཟང་སྙམ་པ་ལ་ཡང་བརྟེན། 

ལན་རེ་ལ་རིན་པོ་ཆེའི་དྲུང་དུ་སླེབས་པ་ལྟ་ཅི་སྨོས། བསྐོར་ལམ་གྱི་ཁོངས་སུ་

སླེབས་པ་ཙམ་དང་། གཟིམ་ཁང་མཐོང་བ་ཙམ་དང་། སྒོ་ནང་དུ་སླེབས་པ་ཙམ་

ལ་འདར་སིལ་སིལ་ཡོང་བ་དང་། འཇིགས་ཞུམ་པ་ཡོང་བ་སོགས། རིན་པོ་ཆེའི་

བྱིན་རླབས་ཀྱི་ཟིལ་ལམ། གཟི་བརྗིད་ཀྱི་ཟིལ་ཤིན་ཏུ་ཆེ་བར་ཡོང་བ་ཡིན་པར་

འདུག་ཀྱང་། རིན་པོ་ཆེ་རང་གི་དྲུང་དུ་སླེབས་ཏེ། བཀའ་ལུང་གནང་བའམ། བརྡ་

སྤྲོད་ལེགས་པོ་མཛད་པའི་རྗེས་སུ། མི་དྲག་ཞན་ཕལ་མོ་ཆེ་དད་པ་རང་དབང་

མེད་པར་སྐྱེ་བ་དང་། བློ་བག་ཕེབས་པ་དང་། ཁྱད་པར་དེ་ཕྱིན་སྐུ་དྲུང་དུ་སྡོད་

སྙིང་འདོད་པ་དང་། གཞན་དུ་འགྲོ་སྙིང་མི་འདོད་པ་སོགས་ཡོང་་་་87 

ཞེས་སོགས་གསུངས༑

གཞན་ཡང་རྗེ་ཙོང་ཁ་པ་ལ་རང་གི་སློབ་མས་གཙོས་པའི་གཞན་གྱིས་བཀའ་འདྲི་ཞུས་

པའི་སྐབས་སུ། གང་དྲིས་པ་དེ་དོགས་གནས་ཤིག་གི་སྐོར་རམ། ལྟ་གྲུབ་དང་འབྲེལ་བའི་དཀའ་

གནད་ཞིག་གམ། བསྟན་བཅོས་ཀྱི་ཚིག་དོན་གོ་བ་ལེན་ཚུལ་དང་འབྲེལ་བ་སོགས་ཅི་འདྲ་ཞིག་

ཡིན་རུང་། དྲི་བ་དེ་ལ་ཐུགས་སྣང་དང་རྩིས་འཇོག་གནང་སྟེ་ངང་རྒྱུད་རིང་པོའ་ིསྟེང་ནས་

གསལ་བཤད་གནང་བ་ལས་འཕྲལ་དུ་འདུམ་བདེ་པོའ་ིཐོག་ནས་ལན་མཛད་པ་སོགས་མི་

87 ནེ་རིང་པ་འཆི་མེད་རབ་རྒྱས། «རྣམ་ཐར་ནོར་བུའི་བང་མཛོད།» ཤོག ༥༧༥ འདིར་“ཁམས་པའི་དགེ་བཤེས་”ཞེས་
གསུངས་པ། ཁམས་ཞེས་པ་མདོ་སྟོད་སྨད་གཉིས་ཀ་ལ་ཁྱབ་པའི་ཚིག་ཅིག་ཡིན་པར་ཤེས་དགོས་ཀྱི། ཁམས་པ་དང་ཨ་མདོ་
གཉིས་སུ་ཕྱེ་བའི་ཁམས་ལ་མི་གོ “གོང་མ་མཆོད་ཡོན་སོགས་ཀྱི་”ཞེས་པ། རྗེ་ཙོང་ཁ་པ་བོད་ཀྱི་རྒྱལ་པོ་ཕག་གྲུ་མི་དབང་
གྲགས་པ་རྒྱལ་མཚན་དང་མཆོད་ཡོན་གྱི་འབྲེལ་བ་ཡོད་པ་ལ་གོ་དགོས༑ 

གནང་༑ དེ་ཡང་ནེ་རིང་པས། 

དྲི་བ་ཆེ་ཆུང་ཅི་ཡིན་ཡང་། ཁྱད་གསོད་སོགས་མི་མཛད་ཅིང་། ཁྱེད་རྣམ་པའི་གོ་

རྟོགས་དེ་ཚོ་དང་། དྲི་བ་དེ་ཚོ་དགའ་ཚད་ཡིན་དགའ་ཚད་ཡིན་ཅེས་པ་དང་། ང་

ལ་བཤད་རྒྱུ་ཡོད་བཤད་རྒྱུ་ཡོད་ཅེས་པ་སོགས་གསུང་ཞིང་། རང་རང་གི་མ་བདེ་

བ་དང་། དོགས་པ་རྣམས་སེལ་ངེས་ཀྱི་ལེགས་བཤད་དང་། བཀའ་ལུང་གནང་བ་

ལ་བརྟེན་ནས། མི་ཐ་མལ་པའམ། བློ་ཆུང་རྣམས་ཀྱང་ཡ་ང་བ་དང་བག་ཚ་སེལ་

ཞིང་། སེམས་སྤྲོ་བར་འགྱུར།88 

ཞེས་བཀོད༑ རྗེ་ཙོང་ཁ་པས་གཞན་དང་བཀའ་མོལ་གནང་བའི་སྐབས་སུའང་། ཐམས་ཅད་

ལ་གུས་བརྩི་དང་། ཆེ་བརྗོད་མཛད་པར་འོས་པ་རྣམས་ལ་ཡང་། བཀའ་བཅུ་པ་དང་བཀའ་

བཞི་པ་ཆེ་གེ་མོ་ཞེས་སོགས་དང་། དེ་བཞིན་དུ་སྤྱན་སྔ་དང་། མཁན་ཆེན། སློབ་དཔོན། དགེ་

བཤེས་ཆེ་གེ་མོ་ཞེས་སོགས་ཀྱི་སྣེ་དྲངས་ཏེ་མཚན་ནས་སྨྲོས་པ་སོགས་གནང་༑ ཁོང་གི་གསུང་

སྐད་ཀྱང་རྩ་བ་མདོ་སྨད་ནས་ཡིན་སྟབས་ཨ་མདོའ་ིསྒྲ་གདངས་ཕྲན་བུ་ཞིག་ཡོད་ནའང་། 

དབུས་གཙང་དུ་གཞུང་ཆེན་མོའ་ིསློབ་གཉེར་མཛད་པ་སོགས་ཀྱིས་རྒྱུན་རིང་བཞུགས་པས། 

ཐམས་ཅད་ཀྱིས་གོ་བར་ནུས་པའི་དབུས་སྐད་ཁམས་གཙང་ཞིག་སྐྱོན་གྱི་ཡོད་སྣང་༑ གཞན་

ཡང་གསུང་གི་གདངས་མཐོ་ཞིང་སང་བས། ཆོས་གསུང་བའི་སྐབས་སུ་ཚོགས་ཀྱི་གྲལ་མཐར་

སྡོད་པ་རྣམས་ཀྱིས་ཀྱང་གསལ་པོར་ཐོས་ཐུབ་པ་དང་། ཨམ་སྐད་ཀྱི་སྒྲ་གདངས་ཀྱིས་རྐྱེན་

པས་གསུང་སྐད་སྙན་འཇེབས་ལྡན་པ་དང་འབོལ་བ་ཞིག་ཡོད་པས། རྗེ་ཙོང་ཁ་པའི་གསུང་ལ་

འདྲིས་པ་རྣམས། “གསུང་ཆོས་གྲོལ་ཕྱིན་ཆད་ལ་ཡང་། དགེ་བཤེས་དད་འདུན་ཅན་རྣམས་

ཀྱི་སྙན་ཡུལ་དུ་ཞག་དུ་མའི་རིང་ལ་ཡང་། རྗེ་རིན་པོ་ཆེའི་གསུང་སྙན་ཞིང་འཇེབས་པ་དེ་ཉིད་

ཀྱི་རྣམ་པ་ལྷང་ལྷང་བ་དང་། ཁྲོལ་ཁྲོལ་བ་དང་། ཡང་རིན་པོ་ཆེའི་གསུང་བཟང་ཞིང་གདངས་

མཐོ་བ་ལ་བརྟེན། བེར་བེར་བའི་རྣམ་པ་ཅན་འཇགས་པ་ཡོད་ཟེར་བ་ཡང་འདུག་”89ཅེས་

གྲགས༑ དེ་ལྟ་བུའི་ཐུགས་རྒྱུད་འཇམ་ཞིང་ཞི་བ་དང་། ཆེ་བསྟོད་སོགས་ལ་ཞེན་པ་མེད་པར་

ཐུགས་སྙོམས་ཆུང་བ་དང་། མཁས་འདོད་གྲགས་འདོད་སོགས་གང་གིས་ཀྱང་མི་གཡེང་བར། 

བསྟན་པ་དང་འགྲོ་བའི་དོན་འབའ་ཞིག་ཐུགས་ལ་བཅངས་པ་སོགས་ནི། རྗེ་ཙོང་ཁ་པ་རང་

ཉིད་ཕྱིས་བོད་དུ་ཀུན་གྱིས་གཙུག་ཏུ་བཀུར་བའི་ཆོས་ལུགས་ཀྱི་མི་སྣ་ཆེས་གལ་ཆེན་ཞིག་ཏུ་

88 «རྣམ་ཐར་ནོར་བུའི་བང་མཛོད།» ཤོག ༥༧༥

89 གོང་མཚུངས། ཤོག ༥༧༦



76 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གྱུར་པའི་རྗེས་སུའང་འགྱུར་བ་མེད་པར་སྐུ་ཚེ་ཧྲིལ་པོར་གནས་ཡོད༑ དེ་ཡང་དང་ཐོག་སློབ་

གཉེར་གནང་བའི་དུས་ནས་བཟུང་སྟེ་སྐབས་ཐམས་ཅད་དུ། རྒྱུན་དུ་ནས་སེམས་ཁེངས་པའི་

གཞན་དབང་དུ་མི་སོང་བར་སྡོམ་པ་དེ་གཙིགས་པོ་ཆེར་གནང་ཡོད་དེ། དཔེར་ན། ས་སྐྱར་

བརྩམས་པའི་«ཡིད་དང་ཀུན་གཞིའི་རྒྱ་ཆེར་འགྲེལ་»གྱི་མཇུག་བྱང་དུ། “ཐུབ་པའི་གསུང་

གི་བདུད་རྩི་འཐུང་བ་དང་། །ཀུན་ལ་བྲན་བཞིན་ཁེངས་དང་བྲལ་གྱུར་ཅིག”90 ཞེས་སྨོན་ལམ་

མཛད་པ་དང་། ཕྱིས་སུ་འོལ་ཁར་སྒྲུབ་པ་ལ་བཞུགས་པའི་སྐབས་སུ་མཛད་པའི་གསུང་ཞིག་

གི་ནང་དུའང་། རང་གི་དགེ་རྩ་རྣམས་བྱང་ཆུབ་སྒྲུབ་པའི་རྐྱེན་དང་མི་མཐུན་པ། ཤེས་ཀྱི་ཁེ་

འདོད་པ་དང་། གྲགས་པ་ཐོབ་པ་དང་། འཁོར་དང་ལོངས་སྤྱོད་དང་རྙེད་པ་དང་བཀུར་སྟི་ཐོབ་

པའི་རྒྱུར་མི་འགྲོ་བར་སྨོན་པ་མཛད་པ་ལྟ་བུའོ།།91

གོང་དུ་སྨྲས་པ་བཞིན་སྤྱན་སྔ་བསོད་ནམས་རྒྱལ་མཚན་(༡༣༨༦–༡༤༣༣)གྱི་གསུང་ལས་

ཀྱང་། རྗེ་ཙོང་ཁ་པའི་ཐུགས་གཤིས་སྐོར་ལ་བཤད་པ་ཐོན༑ ཁོང་ནི་ཕག་གྲུ་སྡེ་སྲིད་མི་དབང་

གྲགས་པ་རྒྱལ་མཚན་གྱི་གཅུང་པོ་དང་། རྗེ་ཙོང་ཁ་པའི་སློབ་མ་གཙོ་བོ་ཞིག་ཡིན་པར་མ་ཟད། 

མཉམ་མེད་བཀའ་བརྒྱུད་པའི་ཁྲོད་དུའང་ཆོས་བརྒྱུད་དེའི་ཆོས་འབྱུང་སྔ་ཤོས་ཤིག་བརྩམས་པ་

དང་། ཕྱག་ཆེན་དང་ནཱ་རོ་ཆོས་དྲུག དེ་བཞིན་དུ་ཕག་གྲུ་བཀའ་བརྒྱུད་ཀྱི་གདམས་པའི་བརྒྱུད་

འཛིན་གྱི་བླ་མ་གལ་ཆེན་ཞིག་ཡིན༑ ཁོང་གིས་རྗེ་ཙོང་ཁ་པའི་སྐོར་ལ་རང་ཉིད་ཀྱིས་གཟིགས་

ཚུལ་འདི་ལྟར་གསུངས་ཡོད༑

བདག་ཉིད་ཆེན་པོ་འདི་ནི། གནས་ལུགས་ཕྱག་རྒྱ་ཆེན་པོ་དང་། བདེ་སྟོང་ཕྱག་

རྒྱ་ཆེན་པོ་གཉིས་ལ་སྒོམ་བྱུང་གི་རྟོགས་པ་མངོན་དུ་གྱུར་པས། གསུང་རབ་ལ་

ནང་བྱན་ཚུད་ཅིང་། ཐུགས་རབ་ནམ་མཁའ་ལ་མདུང་བསྐོར་བ་བཞིན་ཏུ་གྱུར་

ཏེ། གང་ཟག་གཞན་གྱིས་གསུང་རབ་ཀྱི་ཚིག་ཤར་གྱིས་བཏོན་པ་ན། དེའི་དོན་

འདི་འདྲ་བ་གཅིག་ཡིན། ཞེས་རྒྱུ་མཚན་གཏན་ཚིགས་དང་བཅས་ཏེ་གསུང་བ་

ལ་ཐོགས་པ་མི་མངའ་ལ། གསུང་རབ་ལ་བློ་གྲོས་ཡོངས་སུ་བྱང་བའི་དགེ་བའི་

བཤེས་གཉེན་རྣམས་ཀྱང་། བདག་ཅག་རྣམས་ཀྱིས། ལོ་དུ་མར་ཉིན་བསམས་

མཚན་བསམས་བྱས་པ་བས། བདག་ཉིད་ཆེན་པོ་འདིའི་སྐུ་འདུན་དུ། ཇ་སྦྱོར་

ཐེབས་གཅིག་གི་བར་ཙམ་འབེལ་བའི་བཀའ་མཆིད་ཞུ་བ་བློ་སྐྱེད་ཆེ་བ་འདུག་

90 «ཡིད་དང་ཀུན་གཞིའི་རྒྱ་ཆེར་འགྲེལ་བ་ལེགས་པར་བཤད་པའི་རྒྱ་མཚོ།» གསུང་འབུམ། ཚ ཤོག ༤༦༩

91 «རྗེ་རེད་མདའ་བའི་གསུང་ལན།» གསུང་ཐོར་བུ། ཤོག ༡༠༠



77ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

ཅེས་སྨྲ་ཞིང་། སྐུ་མདུན་དུ་ཡོང་བ་ལ་འདི་ལས་ཡོངས་སྤྲོ་བ་དང་གདོད་སྤྲོ་བ་མི་

འདུག་ཅེས་གླེང་ངོ་།  །སྐུ་མདུན་དུ་འབྱོན་པ་རྣམས་ཀྱང་ཞལ་གྱི་དཀྱིལ་འཁོར་

ལ་མིག་མི་འཛུམས་པར་ལྟ་བས་མི་ངོམས་པའི་ཚུལ་གྱིས་རབ་ཏུ་དང་བ་དང་

བཅས་བག་ཕབ་སྟེ་ལྟ་བ་ཤ་ཐག་ཅིང་། སྐུའི་དཀྱིལ་འཁོར་མཐོང་བ་ཙམ་གྱིས་

ཐུགས་དམ་སྔར་མ་སྐྱེས་པ་སྐུ་མདུན་དེ་ཉིད་དུ་སྐྱེས་པ་དང་། གོང་ནས་གོང་དུ་

བོགས་ཐོན་པ་མང་དུ་བྱོན་པ་ནི། ད་ལྟ་ཞལ་སློབ་བཞུགས་པ་རྣམས་ཀྱི་ཐུགས་ལ་

གསལ་ཞིང་ཀྲགས་ཡང་ཆེ་བར་སྣང་ངོ་།།92

ཞེས་སོ།།

ཚལ་གུང་ཐང་དུ་བཀའ་དང་བསྟན་བཅོས་ལ་གཟིགས་རྟོག་ཞིབ་པར་མཛད་པ།

ད་ནི་དཀྱུས་ལ་འཇུག་ན། རྗེ་ཙོང་ཁ་པས་འོན་གྱི་ཀེ་རུ་ལྷ་ཁང་ནས་བྱོན་ཏེ་སྐྱིད་ཤོད་

བརྒྱུད་དེ་ཚལ་གུང་ཐང་དགོན་པར་ཕེབས༑ དགོན་པ་དེ་ནི་སྐྱིད་ཆུའི་སྨད་ཀྱི་ཆར་ཆགས་

ཤིང་། དེ་དུས་ཚལ་གུང་ཐང་དེར་ཚལ་པའི་བཀའ་འགྱུར་དང་བསྟན་འགྱུར་ཆ་ཚང་ཞིག་

བཞུགས་པའི་གྲགས་པ་ཆེ༑ རྗེ་ཙོང་ཁ་པས་ཚལ་གུང་ཐང་དུ་ལྕགས་བྱ་ལོ་ནས་ཤིང་གླང་ལོ་

སྟེ། ཕྱི་ལོ་ ༡༣༨༡ ནས་ ༡༣༨༥ ལོའ་ིབར་ལོ་བཞི་མན་ཙམ་གྱི་རིང་དཔེ་མཚམས་ཀྱི་ཚུལ་དུ་

བཞུགས་པས།93 དགུང་ལོ་ཉེར་ལྔ་ནས་ཉེར་བརྒྱད་བར་དུ་ཚལ་གུང་ཐང་དགོན་དུ་གཏན་

བཞུགས་གནང་སྟེ་བཀའ་དང་བསྟན་བཅོས་གལ་ཆེན་མང་པོ་ཞིག་ལ་ཞིབ་ཏུ་གཟིགས་རྟོགས་

གནང་༑ སྟབས་ལེགས་པ་ཞིག་ལ། བཀའ་འགྱུར་དང་བསྟན་འགྱུར་གཉིས་པོ་དེ། རྗེ་ཙོང་

ཁ་པ་རང་ཉིད་མ་འཁྲུངས་པའི་ལོ་འགའ་ཤས་ཀྱི་སྔོན་སྟེ། ཕྱི་ལོ་ ༡༣༥༡ ཡས་མས་ཤིག་ལ་

མཁས་མཆོག་བུ་སྟོན་རིན་ཆེན་གྲུབ་ཀྱིས་ཞུས་ཆེན་དང་དཀར་ཆག་བསྒྲིགས་པ་སོགས་ཀྱིས་

ཕྱོགས་བསྒྲིགས་ཆ་ཚང་གྲུབ་སྟེ་གཏན་ལ་ཕབ་པར་མཛད་ཡོད༑ ཕྱོགས་སྒྲིག་གི་ལས་གཞི་ཆེན་

92 ཀུན་དགའ་རྒྱལ་མཚན་གྱིས་བརྩམས་པའི་«སྤྱན་སྔ་བསོད་ནམས་རྒྱལ་མཚན་གྱི་རྣམ་ཐར་མཐོང་བ་དོན་ལྡན།» གསུང་
འབུམ་པོད། ཀ ཤོག ༤༠བ ༦

93 མཁས་གྲུབ་རྗེའི་«རྣམ་ཐར་དད་པའི་འཇུག་ངོགས་»དང་། གུང་རུའི་«རྟོགས་བརྗོད་འདུན་ལེགས་མའི་འགྲེལ་པར།» 
སྐྱིད་ཤོད་དུ་ཕེབས་ནས་ཚལ་གུང་ཐང་དུ་བཞུགས་ཏེ་གསུང་རབ་ཀྱི་སྒོ་དུ་མ་ཞིག་ཐུགས་རྒྱུད་ལ་འཁྲུངས་པ་དང་། དེའི་མཇུག་
དེ་མ་ཐག་ཏུ་ཕར་ཕྱིན་གྱི་རྣམ་བཤད་ཆེན་མོ་«ལེགས་བཤད་གསེར་ཕྲེང་»བརྩམས་པ་བྱུང་བ་སོགས་གསུངས་པ་ལས། དུས་
ཇི་ཙམ་བཞུགས་གསལ་ཁ་མི་ཐོན་མོད། ཆ་ཧར་གྱིས་«རྣམ་ཐར་བདེ་ལེགས་ཀུན་འདུས་»སུ། (ཤོག ༨༨) “དགུང་ལོ་ཉེར་
ལྔའི་ལྕགས་བྱ་ནས་ཉེར་བརྒྱད་ཀྱི་ཤིང་གླང་ལོའ་ིབར་ལོ་འགའ་ཚལ་གུང་ཐང་དུ་བཞུགས་ནས་བཀའ་དང་བསྟན་བཅོས་
འགྱུར་རོ་འཚལ་ལ་གཟིགས་རྟོག་ཞིབ་པར་མཛད།” ཅེས་དུས་ངེས་ཅན་ངོས་འཛིན་གནང་བ་འདིས། «དད་པའི་འཇུག་
ངོགས་»སོགས་སུ་རྗེ་བླ་མའི་རྣམ་ཐར་གསུང་བ་ན། དགུང་ལོ་ཉེར་ལྔའི་ལྕགས་བྱ་ནས་ཉེར་བརྒྱད་ཤིང་གླང་གི་བར་གྱི་སྟོང་
ཆ་ལྟ་བུ་ཞིག་ཐོན་པ་དེའི་དོགས་པའང་ལེགས་པར་བསལ་སྣང་༑



78 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པོ་དེའི་མཐུན་རྐྱེན་གྱི་རྒྱུ་སྦྱོརགཙོ་བོ་དེ་ཚལ་པ་ཀུན་དགའ་རྡོ་རྗེས་མཛད་པས་ན། བཀའ་

བསྟན་གཉིས་ཆ་ཚང་བ་ཞིག་ཚལ་གུང་ཐང་དུ་བཞུགས་སུ་གསོལ་བ་རེད༑ དེ་ལྟ་བུའི་སྦྱིན་

བདག་གནང་མཁན་གྱི་ཚལ་པ་ཀུན་དགའ་རྡོ་རྗེ་རང་ཉིད་ཀྱང་«རྒྱལ་རབས་དེབ་ཐེར་དམར་

པོ་»བརྩམས་པ་སོགས་ཀྱིས་མཁས་པ་ཞིག་ཡིན༑ ཚལ་གུང་ཐང་ནི། ཕྱི་ལོ་ ༡༡༨༧ ལོར་ཞང་

གཡུ་བྲག་པ་བརྩོན་འགྲུས་གྲགས་པས་(༡༡༢༣–༩༣)ཕྱག་བཏབ་ཅིང་། ལྷ་ས་ནས་མེ་ལེ་དྲུག་

ཅམ་གྱི་ཤར་ངོས་སུ་ཆགས་ཡོད༑ ཞང་གཡུ་བྲག་པ་ནི་མཉམ་མེད་དྭགས་པོ་ལྷ་རྗེའི་སློབ་མ་

གཙོ་གྲས་ཞིག་ཡིན་པ་དང་། ཚལ་པ་བཀའ་བརྒྱུད་ཀྱི་སྲོལ་གཏོད་པ་པོའང་ཡིན༑ དེང་རབས་

བོད་ཀྱི་ཆོས་དང་ལོ་རྒྱུས་སྨྲ་བའི་ཕྱི་མི་ཞིག་གིས། ཞང་གཡུ་བྲག་པ་ནི་བོད་ཀྱི་ལོ་རྒྱུས་ལ་གལ་

འགངས་ཅན་ཡིན་པའི་རྒྱུ་མཚན་གཅིག་དེ། རྒྱལ་པོས་ཁྲིམས་བཟུང་བའི་ལམ་ལུགས་དང་མི་

འདྲ་བར་དུས་རབས་ཉི་ཤུ་པའི་དཀྱིལ་གྱི་བར་དུ་གནས་པའི་བོད་ཀྱི་ཆོས་བརྒྱུད་ཅིག་གིས་

སྲིད་གཞུང་འཛིན་རྒྱུའི་ལམ་སྲོལ་དེ་ཐོག་མར་འབྱེད་མཁན་ཁོང་ཡིན་པར་བརྗོད་ཆོག་པས་

ཡིན་ཞེས་བཤད་ཡོད༑94 བོད་བརྒྱུད་ནང་བསྟན་གྱི་ལོ་རྒྱུས་ཀྱི་སྟེང་ནས་སྨྲས་ན། ཞང་གཡུ་བྲག་

པས་ཕྱག་ཆེན་གྱི་སྐོར་ལ་དཀར་པོ་ཆིག་ཐུབ་དང་གཅིག་བཅར་བ་སོགས་ཀྱི་བརྡ་ཆད་རྩལ་དུ་

བཏོན་པའི་གསུང་སྲོལ་ཐུན་མོང་མ་ཡིན་པ་ཞིག་སྤེལ་ཞིང་། ཕྱིས་ཁོང་གི་ཕྱག་ཆེན་གྱི་སྐོར་གྱི་

བཞེད་ཚུལ་ཁག་གཅིག་འཇམ་མགོན་ས་པཎ་གྱིས་«སྡོམ་གསུམ་རབ་དབྱེར་»དམིགས་ཀྱིས་

དགག་པ་མཛད་པའི་ཡུལ་དུའང་གྱུར་ཡོད༑

རྗེའི་རྣམ་ཐར་གྱི་ཡིག་ཆ་སྔ་མ་གང་དུའང་ཚལ་གུང་ཐང་དུ་ལོ་བཞི་བཞུགས་པའི་

རིང་། རྒྱུན་གྱི་མཛད་པ་གང་བསྐྱངས་མ་བསྐྱངས་ཐོག་ཞིབ་གནས་མི་ཐོན་ཅིང་། རྣམ་ཐར་

ཁག་གི་གསུང་སྒྲོས་ལ་བརྟགས་ན་དེ་དུས་ཚ་ཁོ་ངག་དབང་གྲགས་པ་རྗེའི་ཉེ་གནས་ཀྱི་ཚུལ་

དུ་ཚལ་གུང་ཐང་དུ་ལྷན་དུ་ཡོད་སྣང་༑ དེར་བཞུགས་པའི་རིང་ལ་རྗེ་ཙོང་ཁ་པ་རང་ངོས་ནས་

དཔེ་མཚམས་སྐབས་བཀའ་བསྟན་གྱི་བརྗོད་བྱ་དང་དཀའ་གནད་ལས་བརྩམས་པའི་བརྗེད་

བྱང་དང་ཟིན་བྲིས་ངེས་པར་བཏབ་ཡོད་ངེས་མོད། ད་བར་མཐོང་ཐོས་སུ་གྱུར་པ་བྱུང་མེད༑ 

རྣམ་ཐར་ཁག་ཅིག་ན་གསལ་བའི་གནས་ཤིག་ནི།  སྐབས་ཤིག་ལ་ཚལ་གུང་ཐང་དུ་དཔེ་ཆ་བློ་

འཛིན་བཟང་བར་གྲགས་པ་གསུམ་དང་རྗེ་ཙོང་ཁ་པ་བཅས། མཚན་གཅིག་དཔེ་ཆ་བློ་འཛིན་

མཉམ་དུ་གནང་བར། ཚལ་གུལ་ཐང་གི་དབུས་གླིང་གི་གཙུག་ལག་ཁང་གི་ཏོག་གི་རྩེ་ལ་ཉི་

མ་ཤར་བའི་ཚེ། རྗེ་ཙོང་ཁ་པས་མདའ་ཚད་ཕྲེང་དགུ་པ་ཞིག་གི་ཤོག་ལྡེབ་བཞི་ཐུགས་འཛིན་

94 བོད་ཀྱི་ལོ་རྒྱུས་ཀྱི་ཡིག་ཆའི་སྐོར་ཉམས་ཞིབ་པ་ཌན་མར་ཊིན་བྱ་བས་གུང་ཐང་དཀར་ཆག་གི་བཤད་པའི་ནང་བཀོད༑



79ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

ཐུབ་ཡོད་ལ། གཞན་གསུམ་ལས་གཅིག་གིས་ཤོག་ལྷེ་ཕྱེད་དང་གསུམ་དང་། གཞན་གཉིས་ཀྱིས་

ཤོག་ལྷེ་རེ་རེ་བཅས་ལས་མ་ཟིན་པར་གྲགས༑95 གང་ལྟར་ཡང་ལོ་བཞིའི་དུས་ཡུན་དེའི་རིང་

རྗེ་ཙོང་ཁ་པས་གཅོ་བོར་ཚལ་གུང་ཐང་རང་དུ་དཔེ་མཚམས་བསྡམས་ཏེ། བཀའ་དང་བསྟན་

བཅོས་ཀྱི་གཞུང་རྣམས་ལ་རྩེ་གཅིག་ཏུ་ཞིབ་མོའ་ིབློས་གཟིགས་རྟོགས་གནང་སྟེ་བཞུགས༑ 

དུས་སྐབས་དེའི་མཇུག་ཙམ་དུ་རྗེ་ཙོང་ཁ་པས་རྩོམ་འབྲིའི་འགོ་བརྩམས་པའི་གཞུང་ཤིན་ཏུ་

རྒྱས་པ་«ལེགས་བཤད་གསེར་ཕྲེང་»མཇལ་ཏེ་བརྟགས་ན། དེར་འཕགས་ཡུལ་གྱི་ཕར་ཕྱིན་

གྱི་གཞུང་ཤིན་ཏུ་མང་དག་གཅིག་ཕན་ཚུན་གུང་བསྒྲིགས་ཏེ་བསྡུར་ཞིབ་ཐོག་ནས་དཔྱད་པ་

ཞིབ་ཏུ་མཛད་པ་མཐོང་བས། དེ་དུས་དཔེ་ཆ་དེ་རྣམས་ཀློག་པའི་སྐབས་སུ་བསྙེལ་ཐོ་མང་པོ་

ཞིག་བཀོད་གནང་ཡོད་པ་གསལ་པོ་རེད༑ གང་ལྟར་ཡང་རྗེ་ཙོང་ཁ་པ་ནི་རྣམ་ཀུན་ནས་ཐུགས་

བཙུན་ཅིང་རྣམ་གཡེང་གྱི་གཞན་དབང་དུ་མི་གཏོང་བ་ཐུགས་བློ་རྩེ་གཅིག་པ་ཞིག་ཏུ་ཡོད་

སྟབས། ཚལ་གུང་ཐང་དུ་བཞུགས་པའི་སྐབས་དེར། ཉིན་ལྟར་དཔེ་ཆ་ལྗགས་ཀློག་གནང་བ་

དང་། གང་བཀླགས་པའི་གཞུང་རྣམས་ཀྱི་དོན་ལ་བསམ་བྱུང་གི་ངེས་ཤེས་དྲོངས་པའི་རིགས་

པས་དཔྱད་པ་མཛད་པ་དང་། དེའི་སྟེང་རྒྱུན་གྱི་སྒོམ་སྒྲུབ་ཀྱི་ཉམས་བཞེས་ཀྱང་རྒྱུན་བསྐྱངས་

ཏེ་བཞུགས་ཡོད་ངེས༑

དེ་ལྟར་ལོ་བཞི་ཙམ་གྱི་རིང་ཚལ་གུང་ཐང་དུ་དཔེ་མཚམས་ཀྱི་ཚུལ་དུ་བཀའ་དང་བསྟན་

བཅོས་ལ་ཞིབ་ཏུ་གཟིགས་རྟོགས་མཛད་པ་དེས་གསུང་རབ་མཐའ་དག་གི་དོན་ལ་རྣམ་པར་

དཔྱོད་པའི་སྒོ་དུ་མ་ཞིག་ཐུགས་ལ་འཁྲུངས་ཤིང་། དེའི་རྐྱེན་གྱིས་སྔོན་གྱི་བོད་ཀྱི་མཁས་པས་

བརྩམས་པའི་འགྲེལ་པ་རྣམས་སུ་རྒྱ་གཞུང་ཆེན་པོ་དག་གི་དགོངས་པ་འགྲེལ་སྟངས་

དང་། དེ་བཞིན་དུ་བཀའ་དང་བསྟན་བཅོས་ལས་བྱུང་བའི་གདམས་ངག་རྣམས་གཞིར་བྱས་

ཏེ་མངོན་རྟོགས་ལམ་གྱི་ཉམས་ལེན་གྱི་རིམ་པ་གཏན་ལ་འབེབས་ཚུལ་སོགས་ལ། དགོངས་པ་

བཞེས་སྟངས་འགྱུར་བ་ཤིན་ཏུ་ཆེན་པོ་ཐེབས་པ་བྱུང་༑ གཞན་ཡང་བསྟན་འགྱུར་དུ་བཞུགས་

པའི་གཞུང་ཆེན་མོ་འགྲེལ་པ་འགྲེལ་བཤད་དང་བཅས་པ་རྣམས་ལ་ཞིབ་མོར་དཔྱད་པ་ལས། 

འཕགས་ཡུལ་གྱི་མཁས་པ་རྣམས་ཀྱི་བཞེད་པ་ཐ་དད་པ་རྣམས་སོ་སོའ་ིགནད་འགགས་ཕིག་

པའི་གོ་བ་རྙེད་པ་དང་། གཞུང་གི་དཀའ་གནད་རྣམས་ལ་རང་སྟོབས་ཀྱིས་དཔྱོད་པ་དང་། 

དེ་བཞིན་དུ་སྔོན་གྱི་བོད་ཀྱི་འགྲེལ་བྱེད་པ་གཞན་གྱི་བཞེད་པ་ལའང་རིགས་པ་ཕྲ་མོའ་ིལམ་

ནས་བརྒལ་བརྟག་བགྱི་བའི་གདེངས་སྤོབས་རྙེད་པ་སོགས། ཕྱོགས་མང་པོ་ཞིག་ནས་བློ་སྐྱེད་

95 «རྣམ་ཐར་དད་པའི་འཇུག་ངོགས།» ཤོག ༡༠༧



80 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཤིན་ཏུ་ཆེན་པོ་ཐོབ་པ་བྱུང་སྣང་། དེ་ལྟ་ན་དཔྱད་པ་ཞིབ་མོའ་ིལམ་ནས་གཞུང་དུ་མ་ཕན་ཚུན་

གུང་བསྒྲིགས་ཏེ་བཀའ་བསྟན་བཅོས་ཀྱི་དགོངས་དོན་ལ། ཆོས་རབ་ཏུ་རྣམ་པར་འབྱེད་པའི་

ཤེས་རབ་ཀྱིས་རང་སྟོབས་ཀྱིས་གོ་བ་གསར་པ་རྙེད་པའི་འགོ་དུས་དེ་ནས་བརྩམས་པར་བྱུང་

བས། ཚལ་གུང་ཐང་དུ་ལོ་བཞིའི་དཔེ་མཚམས་བསྡམས་པ་དེ་རྗེ་ཙོང་ཁ་པ་རང་ཉིད་ལ་གསུང་

རབ་ཀྱི་དོན་རྟོགས་པའི་བློའ་ིམིག་ཤིན་ཏུ་གསལ་བ་གསར་པ་ཞིག་ཐོབ་པ་ལྟ་བུ་བྱུང་ཡོད་པས། 

ཁོང་གི་མཛད་པའི་ནང་ཤིན་ཏུ་གལ་འགངས་ཅན་གྱི་གནས་ཤིག་ཏུ་གྱུར་པ་གདོན་མི་ཟ༑

གང་ལྟར་ཡང་ཚལ་གུང་ཐང་དུ་བཞུགས་པའི་དུས་ཡུན་དེའི་སྨད་ཙམ་དུ། དགུང་ལོ་ཉེར་

དགུ་བཞེས་པའི་ཚེ། རྗེ་ཙོང་ཁ་པས་རང་གི་གཞུང་ཆེན་མོའ་ིབསྟན་བཅོས་ཀྱི་ཐོག་མ་ཕར་ཕྱིན་

གྱི་རྣམ་བཤད་ཆེན་པོ་«ལེགས་བཤད་གསེར་ཕྲེང་»རྩོམ་པའི་དབུ་བཙུགས་གནང་༑ དེ་ནི་རྗེ་

བཙུན་བྱམས་མགོན་གྱི་«མངོན་རྟོགས་རྒྱན་»གྱི་འགྲེལ་པ་པོད་གཉིས་ལོངས་པའི་གཞུང་ཤིན་

ཏུ་རྒྱས་པ་ཞིག་ཏུ་ཡོད༑ དེ་ཡང་རང་ཉིད་ཀྱིས་བསྟན་བཅོས་ཤིན་ཏུ་རྒྱས་པོ་དེ་ཐོག་མར། སྔར་

སྙེ་ཐང་བདེ་བ་ཅན་དུ་ལོ་ངོ་བཅུ་ལྷག་ཙམ་གྱི་གོང་དུ་ཞིབ་ཏུ་གསན་བསམ་གནང་ས་ཕར་ཕྱིན་

«མངོན་རྟོགས་རྒྱན་»གྱི་སྐོར་ལ་གནང་བའི་དགོས་པ་གཅིག་ནི། བསྟན་བཅོས་དེ་ལ་བོད་དུ་

སྔ་ཕྱིའི་མཁས་པ་མང་དག་ཅིག་གིས་འགྲེལ་པ་བརྩམས་ཡོད་ཅིང་། དེ་བཞིན་དུ་དབུས་གཙང་

གི་གདན་ས་རྣམས་སུ་རྒྱུན་དུ་སློབ་གཉེར་རྒྱ་ཆེར་གནང་ཡུལ་ཡིན་པས། རྒྱུས་ཡོད་ཀྱི་གཞུང་

དེ་ལྟ་བུ་ཞིག་གི་ཐོག་རྗེ་ཙོང་ཁ་པ་རང་ཉིད་ཀྱིས་གོ་སྟོབས་གསར་པའི་སྟེང་ནས་འགྲེལ་བརྗོད་

གནང་སྟངས་དཔེ་མཚོན་སྟོན་ཐུབ་པ་དང་། གཉིས་ནས་ད་ལྟ་ཕར་ཕྱིན་གྱི་དཔེ་ཁྲིད་གནང་

བཞིན་པའི་དགེ་རྒན་མཁས་པ་དང་སློབ་གཉེར་བ་རྣམས་ལའང་རྣམ་དཔྱོད་ཀྱི་སྒོ་གསར་པ་

ཞིག་འབྱེད་སྲིད་པ་སོགས་ཀྱིས་ཡིན་སྙམ༑ རྒྱ་གར་གྱི་བསྟན་བཅོས་གལ་ཆེན་འདི་ལ་རྒྱ་བོད་

གཉིས་ཀར་འགྲེལ་པ་མང་དག་ཅིག་བྱུང་ཡོད་ལ། རྗེ་ཙོང་ཁ་པའི་«ལེགས་བཤད་གསེར་ཕྲེང་

»ནི། དུས་ད་ལྟའི་བར་དུ་དགེ་ལྡན་པའི་གདས་ས་ཆེ་ཁག་ཙམ་དུ་མ་ཟད་བོད་ཀྱི་ཆོས་བརྒྱུད་

གཞན་གྱི་བཤད་གྲྭར་ཡང་ཕར་ཕྱིན་གྱི་སློབ་གཉེར་བྱེད་པའི་གཞུང་གལ་ཆེན་ཞིག་ཏུ་གྱུར་ཡོད༑

ཚལ་གུང་ཐང་དུ་ལོ་ངོ་བཞིར་བཞུགས་པའི་རིང་ལ། རྗེ་ཙོང་ཁ་པས་དེའི་ཉེ་འཁོར་གྱི་

གནས་གལ་ཆེན་དག་ལའང་གནས་འཇལ་དུ་ཕེབས་ཡོད་སྣང་༑ དཔེར་ན་སྐབས་གཅིག་ཚ་ཁོ་

ངག་དབང་གྲགས་པ་ཕྱག་ཕྱིར་ཁྲིད་ནས་ལྷ་སར་ཕེབས་ཏེ། ཇོ་ཁང་དུ་བཞུགས་པའི་ཐུགས་རྗེ་

ཆེན་པོ་རང་བྱོན་ལྔ་ལྡན་གྱི་དྲུང་དུ་སྨྱུང་གནས་ཐུན་མང་ཙམ་ཞིག་མཛད༑96 སྐུ་བརྙན་དེ་ནི་

96 རང་བྱོན་ལྔ་ལྡན་ཞེས་པ་ནི། རྒྱལ་པོ་སྲོང་བཙན་སྒམ་པོས་ཙནྡན་སྦྲུལ་གྱི་སྙིང་པོ་གདན་དྲངས་པ་དེ་ལས་རང་བྱུང་དུ་
འཁྲུངས་པའི་སྤྱན་རས་གཟིགས་བཅུ་གཅིག་ཞལ་དང་། དེའི་ཐུགས་ཀར་གཟུངས་སུ་བཞུགས་པའི་སྐུ་གཉིས་ཀྱི་སྟེང་། རྒྱལ་



81ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

བོད་བརྒྱུད་ནང་བསྟན་གྱི་རྟེན་གཙོ་ཆེས་བླ་ན་མེད་པ་ཞིག་ཡིན་ལ། སྐུ་རྩ་ཆེན་དེ་ནི་རང་ཉིད་

ཀྱི་མཚན་ལས་དཔག་ནུས་པ་ལྟར། ལྷ་བཟོ་བས་ཆེད་དུ་མ་བཞེངས་པར་རང་བྱོན་དུ་བྱུང་བ་

ཞིག་ཡིན་པའི་གསུང་སྲོལ་ཡོད༑ ལྷ་སའི་ཇོ་ཁང་དང་དེའི་ནང་གི་རྟེན་གཙོ་ཐུགས་རྗེ་ཆེན་པོ་

རང་བྱོན་ལྔ་ལྡན་དང་ཇོ་བོ་ཤཱཀྱ་མུ་ཎི་བཅས་པ་ནི། རྗེ་ཙོང་ཁ་པས་དམིགས་བསལ་གཙིགས་

པོ་ཆེར་བཟུང་བའི་དད་མཆོད་ཀྱི་ཡུལ་ཡིན་ཅིང་། ཁོང་གིས་སྔ་ཕྱིར་ལན་མང་ཙམ་ཞིག་མཇལ་

བར་བཅར་བ་དང་། ལོ་མང་པོའ་ིརྗེས་སུ་རྗེ་ཙོང་ཁ་པ་རང་ཉིད་ནས་ཐུགས་ཁུར་བཞེས་ཏེ་ལྷ་

སའི་ཇོ་ཁང་ཞིག་གསོ་དང་རྒྱ་སྐྱེད་མཛད་པ་དང་། རྟེན་གཙོ་རྣམས་ལ་གསེར་ཞལ་དང་དངུལ་

གྱི་མཆོད་འབུལ་དང་། ལྷ་སར་ར་ས་འཕྲུལ་སྣང་གི་གཙུག་ལག་ཁང་དུ་ཆོ་འཕྲུལ་སྨོན་ལམ་ཆེན་

མོ་འཚོགས་པའི་སྲོལ་གཏོད་པར་འགྱུར་བ་འོག་ཏུ་བརྗོད་པར་བྱའོ།།97

རྗེ་ཙོང་ཁ་པ་དང་ཚ་ཁོ་ངག་དབང་གྲགས་པ་གཉིས་སྐབས་ཤིག་ཇོ་བོ་རང་བྱོན་ལྔ་ལྡན་གྱི་

དྲུང་དུ་སྨྱུང་གནས་དམ་པོར་མཛད་དེ་གསོལ་བ་དྲག་ཏུ་བཏབ་པའི་རྐྱེན་གྱིས། ནུབ་གཅིག་བླ་

སློབ་གཉིས་ཀ་ལ་རྟགས་མཚན་ཆེ་བའི་རྨི་ལམ་རེ་བྱུང༑ དེ་ཡང་ཚ་ཁོ་བ་ལ་དུང་དཀར་ཆེན་པོ་

གཉིས་ནམ་མཁའ་ལས་བབས་ནས་ཁོང་གི་པང་དུ་ལྷུང་བ་དང་། དེ་མ་ཐག་ཏུ་དུང་གཉིས་པོ་

གཅིག་ཏུ་གྱུར་ཅིང་། དེ་རང་ཉིད་ཀྱིས་ལག་ཏུ་བླངས་ནས་བུད་པས་སྒྲ་ཆེན་པོ་ཞིག་བསྒྲགས་

པ་རྨིས༑ ཕྱིས་སུ་ཁོང་གིས་རྒྱལ་མོ་རོང་སྨད་དུ་སངས་རྒྱས་ཀྱི་བསྟན་པ་དར་ཞིང་རྒྱས་པར་

མཛད་དེ་འཕྲིན་ལས་རྒྱ་ཆེར་བྱུང་ཡོད་པ་དེའི་སྔ་ལྟས་ཡིན་པར་མཁྱེན༑ རྗེ་ཙོང་ཁ་པའི་མནལ་

ལམ་དུ་ནི། བྲག་རི་གཟར་པོ་ཞིག་ལ་འཛེགས་ཏེ་བྱོན་པས། རི་རྩེར་རྡོ་ལེབ་དཀར་པོ་ཤིན་ཏུ་

འཇམ་པ་ཞིག་གི་སྟེང་དུ་མེ་ཏོག་ཨུཏྤལ་སྔོན་པོ་ཆེ་ཞིང་ཁ་དོག་གསལ་ལ། འདབ་མ་ཡངས་པ། 

ཡུ་བ་དང་བཅས་པ་ཞིག་འདུག་པ་དེ་ཕྱག་ཏུ་བླངས༑ མནལ་ལམ་རང་དུ་ཐུགས་ལ་དེ་ནི་སྒྲོལ་

མའི་ཕྱག་མཚན་ཞིག་ཡིན་དགོངས་ཏེ་ལྷ་མོ་དེས་རྗེས་སུ་འཛིན་པའི་ལྟས་ཡིན་སྙམ་པ་བྱུང་

མོད། ད་ལན་མཚོན་དོན་དེ་མིན། ཚེའི་ལྟས་ཡིན་གསུངས་པ་ཞིག་རྨིས༑98 རྒྱལ་དབང་ཆོས་

རྗེའི་«རྣམ་ཐར་ཆེན་མོར་»རྗེ་ཙོང་ཁ་པའི་མནལ་ལམ་འདིའི་ཆ་ཤས་རེ་རེ་ནས་མཚོན་དོན་

ངོས་བཟུང་སྟེ། དཔེར་ན་བྲག་རི་གཟར་པོར་འཛེགས་པ་དེ་རྗེ་ཙོང་ཁ་པ་རང་ཉིད་འཁོར་བའི་

གཡང་ས་ལས་གྲོལ་ཏེ་ཐར་པའི་ལམ་དུ་གཤེགས་པ་དང་། རྡོ་ལེབ་ཤིན་ཏུ་དཀར་བ་དེ་ཐུགས་

པོ་རང་ཉིད་དང། བལ་བཟའ། རྒྱ་བཟའ་གསུམ་གཤེགས་རྗེས་ཇོ་བོའ་ིཐུགས་ཀར་ཐིམ་པར་གྲགས་པ་བསྣན་པ་ལ་ལྔ་ལྡན་
ཞེས་བཤད་སྲོལ་ཡོད༑ «དུང་དཀར་ཚིག་མཛོད་ཆེན་མོ།» ཤོག ༡༨༨༨

97 དེབ་འདིའི་ལེའུ་བཅུ་གཉིས་པར་བརྗོད་པར་འགྱུར།

98 «རྣམ་ཐར་དད་པའི་འཇུག་ངོགས།» ཤོག ༢༥



82 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

རྒྱུད་རང་དོན་ཡིད་བྱེད་སོགས་ཀྱིས་སྐྱོན་གྱིས་མ་གོས་པས་འཇམ་པའི་དབྱངས་ཀྱི་ཐུགས་རྒྱུད་

རང་ཆས་སུ་ཡོད་པ་སོགས་དང་། མཐར་མེ་ཏོག་དེ་ཕྱག་ཏུ་བཞེས་པ་དེས་རང་ཉིད་ཀྱི་ཐུགས་

རྗེ་དང་འཕྲིན་ལས་ཀྱི་ཕྱག་མཚན་དུ་བཞེས་པ་སོགས། མནལ་ལམ་དེ་མ་འོངས་ལུང་བསྟན་ལྟ་

བུར་བཀྲལ་ཡོད༑99

གྲགས་པ་རྒྱལ་མཚན་ཕག་གྲུའི་སྡེ་སྲིད་ལྔ་པར་གྱུར་པ།

གོང་དུ་བརྗོད་ཟིན་པ་ལྟར། ཕག་གྲུའི་སྤྱན་སྔ་གྲགས་པ་བྱང་ཆུབ་ཀྱི་རྗེས་སུ་ཕག་གྲུའི་ཁྲི་

བསོད་ནམས་གྲགས་པས་(༡༣༥༩–༡༤༠༨)བཟུང་ཞིང་། ཁོང་ཕག་གྲུ་ཁྲི་རབས་བཞི་པར་ཐོག་

མར་བཞེངས་པའི་སྐབས་སུ་དགུང་ལོ་བཅུ་གཉིས་ཙམ་ཡིན༑ གང་ལྟར་ཡང་བསོད་ནམས་

གྲགས་པས་ཕག་གྲུའི་ཁྲི་འཛིན་པའི་ལོ་ལྔ་ཙམ་གྱི་དུས་ཡུན་དེ་ནི། རྗེ་ཙོང་ཁ་པ་ཚལ་གུང་ཐང་

དུ་དཔེ་མཚམས་བསྡམས་ཏེ་བཀའ་དང་བསྟན་བཅོས་ལ་གཟིགས་རྟོགས་མཛད་དེ་བཞུགས་

པའི་སྐབས་དང་ཧ་ལམ་དུས་མཉམ་དུ་ཁེལ་ཡོད་ལ། དེ་བཞིན་དུ་ཕྱི་ལོ་ ༡༣༨༣ ལོར། རྗེ་ཙོང་

ཁ་པ་རང་ཉིད་བྱིས་པའི་སྐབས་སུ་བྱིན་གྱིས་བརླབས་ཏེ་དགེ་བསྙེན་གྱི་སྡོམ་པ་སྩོལ་མཁན་

ཀརྨ་པ་རོལ་པའི་རྡོ་རྗེ་སྐུ་གཤེགས་པའི་དུས་ཀྱང་ཚལ་གུང་ཐང་དུ་བཞུགས་པའི་དུས་སྐབས་

དེར་ཁེལ་ཡོད༑ 

ཤིང་གླང་ཕྱི་ལོ་ ༡༣༨༥ ལོར་གྲགས་པ་རྒྱལ་མཚན་ཕག་གྲུའི་ཁྲིར་ཕེབས༑ ཁོང་ནི་དགུང་

ལོ་བཅུ་གཉིས་ཙམ་ལ་ཉེ་བ་ཞིག་ཡིན་པས་ཐོག་མའི་སྐབས་སུ་རྒྱལ་པོའ་ིམིང་འཛིན་པ་ཙམ་

མ་གཏོགས། སྲིད་དབང་ངོ་མ་དེ་རང་གི་ཨ་ཁུ་བློན་ཆེན་རྫོང་སྤྱི་གྲགས་པ་རིན་ཆེན་གྱིས་བཟུང་

བ་ལ། རྫོང་སྤྱི་བས་དབང་ཤས་དང་ཆབ་སྲིད་ཀྱི་ལས་དོན་བྱེད་ཕྱོགས་ཐད་དྲུང་འཁོར་ཁག་

གཅིག་གི་བློ་ལ་མ་བབས་པས་ཕྱིས་སུ་ཁོ་པ་བཀྲོངས་ཤིང་། དེ་འཕྲལ་ཡར་ཀླུང་དཔོན་བཅུ་

སྐོར་ཞིག་ནས་དུས་ཟིང་བསླངས་པ་ལ་“ཡར་ཀླུང་བཅུ་སྐོར་”ཞེས་གྲགས་པ་སོགས་བྱུང་༑100 

དེ་ལྟ་བུའི་འཐབ་རྩོད་དེ་དུས་ཡུན་ལོ་གསུམ་གྱི་རིང་གནས་པ་དང་། དེའི་རིང་ཕག་གྲུའི་མི་

དབང་སྐབས་འགར་མཚན་ལ་ཁྲབ་གྱོན་ཏེ་གཟིམ་དགོས་པའི་གནས་ཚུལ་བྱུང་བ་སོགས་འོ་

བརྒྱལ་ཙམ་བྱུང་སྣང་༑101 གང་ལྟར་ཡང་མཐར་གྲགས་པ་རྒྱལ་མཚན་རང་ངོས་ནས་ཕག་གྲུ་

99 «ཐུབ་བསྟན་མཛེས་པའི་རྒྱན་གཅིག» ཤོག ༡༦༧

100 པཎ་ཆེན་བསོད་ནམས་གྲགས་པ། «རྒྱལ་རབས་འཕྲུལ་གྱི་ལྡེ་མིག» ཤོག ༧༦ རྫོང་སྤྱི་གྲགས་པ་རིན་ཆེན་བཀྲོངས་པ་དེ་ 
༡༣༨༧ ནམ་དེའི་རྗེས་སུ་བྱ་དགོས་ཏེ། རྗེ་ཙོང་ཁ་པའི་རྣམ་ཐར་ཁག་ཏུ། རྫོང་སྤྱི་བས་སྔར་ནས་གདན་དྲངས་པ་ལྟར། ༡༣༨༧ 
ལོར་རྗེ་ཙོང་ཁ་པས་མོན་མཁར་བཀྲ་ཤིས་གདོང་དུ་ཆོས་འབྲེལ་མཛད་པ་འོག་ཏུ་གླེང་བར་འགྱུར་བ་ལས་ཤེས༑ རྫིང་སྤྱི་ལ། 
རྫོང་བྱི་དང་། རྫོང་ཕྱི་ཞེས་བྲིས་སྲོལ་མི་འདྲ་བ་སྣང་། 

101 སྟག་ཚང་ལོ་ཙཱ་བ་ཤེས་རབ་རིན་ཆེན། «བྱང་སེམས་ནམ་མཁའ་འོད་ཟེར་གྱི་རྣམ་ཐར།» ཤོག ༧༢



83ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

རྒྱལ་པོའ་ིདབང་ཆ་ཡོངས་རྫོགས་བཟུང་ཐུབ་པ་བྱུང་སྟེ། མི་དབང་གྲགས་པ་རྒྱལ་མཚན་ཞེས་

སྲིད་དབང་རྒྱུན་རིང་པོ་ཚགས་ཚུད་པོར་བསྐྱངས་ཐུབ་པ་བྱུང་ཡོད༑ མི་དབང་དེའི་སྐོར་ལ་

པཎ་ཆེན་བསོད་ནམས་གྲགས་པའི་«རྒྱལ་རབས་འཕྲུལ་གྱི་ལྡེ་མིག་»ཏུ།

སྤྱིར་ཁྲིམས་གཉིས་ཀྱི་སྒོ་ནས་ཆབ་སྲིད་དེས་པས་བསྐྱངས་ཤིང་། བཀྲ་ཤིས་སྒོ་

མངས་གསུམ་གྱིས་ཐོག་དྲངས་པའི་གསུང་གི་རྟེན་མཐའ་ཡས་པ། གཙུག་གཏོར་

དྲི་མེད་ཀྱི་གཟུངས་གསེར་གྱིས་བཞེངས་པའི་སྙིང་པོ་ཅན་ཚ་ཚ་འབུམ་ཐེར་

གྱིས་ཐོག་དྲངས་པའི་ཐུགས་ཀྱི་རྟེན་བསམ་གྱིས་མི་ཁྱབ་པ་བཞེངས་པ། ཐེལ་

རྩེད་ཐང་གི་བསྒོམ་གྲྭ་དང་བཤད་གྲྭའི་བདག་རྐྱེན་སོགས་ཆོས་སྡེ་རྣམས་སུ་

དགེ་ཚོགས་བསགས་པ་བློས་མི་འཁྱུད། ཁྱད་པར་ཇོ་བསྟན་ཚོགས་པ་སྡེ་བཞི་

དང་དགོས་སུ་ཚོགས་ཆེན་པ་སྟར་ཆགས་སུ་འདེགས་པའི་ཚོགས་སོག རྗེ་བཙུན་

ཙོང་ཁ་པ་ཆེན་པོ་འཁོར་བརྒྱ་ཕྲག་མང་པོ་དང་བཅས་པ་ལ་ཆོས་འཁོར་སྔ་ཕྱིར་

བསྐོར་བའི་ཞབས་ཏོག ལྷ་ས་སྨོན་ལམ་ཆེན་མོ་དང་དགེ་ལྡན་སྒྲུབ་མཆོད་ཀྱི་

འཕྲལ་ཡུན་གྱི་སྦྱིན་བདག་མཐིལ་ལེན་མཛད་པ་་་102

ཞེས་དང་། “དབུས་གཙང་འཇམ་དར་ཡུག་གཅིག་ཏུ་སོང་བས་མངའ་ཐང་ཤིན་ཏུ་མཐོ།”103 

ཞེས་འཁོད་པ་ལྟར་ལགས༑ མདོར་ན་གོང་དུ་རགས་ཙམ་སྨྲས་ཟིན་པ་ལྟར་མི་དབང་གྲགས་པ་

རྒྱལ་མཚན་གྱིས་སྲིད་དབང་ཡུན་རིང་བཟུང་བའི་དུས་སྐབས་དེས། རྗེ་ཙོང་ཁ་པའི་མཛད་པ་

འཕྲིན་ལས་ལ་ཤུགས་རྐྱེན་ཤིན་ཏུ་ཆེན་པོ་ཐེབས་པ་བྱུང་ཡོད༑ 

ཕག་གྲུའི་རྒྱལ་པོ་དེ་དང་ཐོག་ཁྲིར་ཕེབས་སྐབས། རྗེ་ཙོང་ཁ་པ་དང་འདྲ་བར་ཕག་གྲུ་

ཡོངས་ཀྱིས་མཆོག་ཏུ་བཀུར་བའི་སྤྱན་སྔ་གྲགས་པ་བྱང་ཆུབ་ལ་སྙིང་ནས་གུས་ཤིང་དད་པ་

བརྟན་པོ་ཡོད་པ་ཞིག་ཡིན༑ ཕྱི་ལོ་ ༡༣༨༦ ལོར་སྤྱན་སྔ་གྲགས་པ་བྱང་ཆུབ་སྐུ་གཤེགས་ཤིང་། 

སྐབས་དེར་རྗེ་ཙོང་ཁ་པ་ལྷ་སར་ཕེབས་པའི་སྐབས་ཤིག་ཁེལ་བར། ཕག་གྲུའི་དཔོན་གྲས་རིན་

ཆེན་རྒྱལ་པོ་བྱ་བ་ཞིག་གིས་སྐུལ་མ་བྱས་ཏེ། རྗེ་ཙོང་ཁ་པས་སྤྱན་སྔ་གྲགས་པ་བྱང་ཆུབ་ཀྱི་

གསོལ་འདེབས་ཤིག་མཛད༑ གསོལ་འདེབས་དེའི་མཇུག་ཏུ་འདི་ལྟར།

འགྲོ་བའི་སྐྱབས་ཁྱོད་མི་ཕམ་མདུན་སའམ། །མགོན་པོ་འོད་དཔག་མེད་པའི་ཞིང་མཆོག་སོགས།།

102 པཎ་ཆེན་བསོད་ནམས་གྲགས་པ། «རྒྱལ་རབས་དེབ་ཐེར་དམར་པོ།» ཤོག ༧༧ པཎ་ཆེན་གྱི་རྒྱལ་རབས་འདི་ལ་རྒྱལ་
མཆོག་ལྔ་པའི་དེབ་ཐེར་དཔྱིད་ཀྱི་རྒྱལ་མོའ་ིགླུ་དབྱངས་སུ་དགག་པ་ཁག་མང་ཙམ་གནང་འདུག་མོད། ཕག་གྲུ་སྡེ་སྲིད་རིམ་
པའི་དབང་སྒྱུར་གྱི་སྐོར་ལ་པཎ་ཆེན་གྱི་རྒྱལ་རབས་དེ་ཉིད་ཞིབ་ཚགས་ཤོས་སུ་མཐོང་༑

103  པཎ་ཆེན་བསོད་ནམས་གྲགས་པ། རྒྱལ་རབས་དེབ་ཐེར་དམར་པོ། ཤོག ༧༦



84 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དག་པའི་ཞིང་ཁམས་གང་དུ་གཤེགས་པ་དེར། །བདག་ཅག་རྣམས་ཀྱང་འཁོར་དུ་སྐྱེ་བར་ཤོག། །104

ཞེས་སྨོན་འདེབས་མཛད་ཡོད༑ སྔར་ཡང་རྗེ་ཙོང་ཁ་པས་གྲགས་པ་བྱང་ཆུབ་ལ་བསྟོད་པའི་

ཀ་རྩོམ་ཞིག་ཀྱང་བརྩམས་ཡོད་པ་དང་། སྤྱན་སྔ་གཤེགས་པའི་རྗེས་སུ་དེའི་གསོལ་འདེབས་

ཀྱང་མཛད་པ་གཟིགས་པར། ཕག་གྲུའི་ཁྲི་འཛིན་གསར་པ་མི་དབང་གྲགས་པ་རྒྱལ་མཚན་

གྱིས་གཞུང་འབྲེལ་གྱི་ཐོག་ནས་རྗེ་ཙོང་ཁ་པ་ལ་སྤྱན་སྔ་གྲགས་པ་བྱང་ཆུབ་ཀྱི་རྟོགས་བརྗོད་

མཛད་པའི་རེ་སྐུལ་ཞུས་པ་ལྟར། ཁོང་གིས་«གྲགས་པ་བྱང་ཆུབ་དཔལ་བཟང་པོའ་ིརྟོགས་པ་

བརྗོད་པའི་སྙན་དངགས་བྱིན་རླབས་ཀྱི་ལྷུན་པོ་»ཞེས་བྱ་བ་སྙན་ཅིང་འཇེབས་པའི་བསྟན་

བཅོས་དེ་མཛད༑ རྟོགས་བརྗོད་དེ་ནི་བོད་སྐད་དུ་བཞུགས་པའི་སྙན་ངག་གི་བརྩམས་ཆོས་

རླབས་པོ་ཆེ་ཞིག་ཡིན་པའི་ངོས་འཛིན་ཐོབ་ཡོད་ལ། སྙན་ངག་གི་བསྟན་བཅོས་དེ་རྗེ་ཙོང་ཁ་

པ་འབྲི་གུང་མཐིལ་དང་ཉེ་བའི་ཀུན་ཏུ་བཟང་པོའ་ིནགས་ཁྲོད་དུ་བཞུགས་པའི་སྐབས་ཤིག་

སྟེ། ཕྱི་ལོ་ ༡༣༨༦ ལོ་ཡས་མས་ཤིག་ཏུ་བཅད་ལྷུག་སྤེལ་མའི་ཚུལ་དུ་བརྩམས་པ་ཞིག་ཡིན༑ དེ་

ལྟར་རྗེ་ཙོང་ཁ་པས་ཕག་གྲུ་གཞུང་འབྲེལ་གྱི་ཐོག་ནས་སྤྱན་སྔ་གྲགས་པ་བྱང་ཆུབ་ཀྱི་རྟོགས་

བརྗོད་མཛད་པ་དེས། ཁོང་དང་ཕག་གྲུའི་མི་དབང་གྲགས་པ་རྒྱལ་མཚན་དབར་གྱི་འབྲེལ་བ་

དེ་ད་དུང་ཡང་སྲ་བརྟན་དུ་སོང་ཞིང་། རྗེ་ཙོང་ཁ་པ་སྐུ་མ་གཤེགས་པའི་བར་དུ་ཁོང་གཉིས་

ཀྱི་མཆོད་ཡོན་གྱི་འབྲེལ་བ་དེ་ཤིན་ཏུ་བརྟན་པོར་གནས་པ་བྱུང་༑ དེ་བཞིན་དུ་རྗེ་ཙོང་ཁ་པའི་

«སྡེ་བདུན་ལ་འཇུག་པའི་སྒོ་དོན་གཉེར་ཡིད་ཀྱི་མུན་སེལ་»ཞེས་བྱ་བའི་ཚད་མའི་གཞུང་ཉུང་

བསྡུས་དེའི་མཇུག་བྱང་ལ་བརྟགས་ན། གཞུང་དེའང་ཕག་གྲུའི་མི་དབང་གིས་བསྐུལ་བའི་ངོར་

མཛད་སྣང་༑105

གཞན་ཡང་གཤམ་དུ་འཆད་པར་འགྱུར་བ་ལྟར། ཕྱི་ལོ་ ༡༣༩༣ དང་ ༡༣༩༤ ཡས་མས་

ཤིག་ལ། རྗེ་ཙོང་ཁ་པ་འོལ་ཁར་སྒྲུབ་པ་ལ་བཞུགས་པའི་སྐབས་སུ། སྐུ་ན་གཞོན་པའི་ཕག་གྲུ་སྡེ་

སྲིད་ལ་བསླབ་བྱའི་འཕྲིན་ཡིག་རིང་པོ་ཞིག་མཛད་ཅིང་། དེ་ནི་མི་དབང་གྲགས་པ་རྒྱལ་མཚན་

ནས་གནང་བའི་འཕྲིན་ཡིག་སྙན་ངག་གི་ལམ་ནས་དྲངས་པ་ཞིག་ཕྱག་ཏུ་འབྱོར་པའི་ལན་དུ་

སྩལ་སྣང་༑106 བཀའ་ལན་དེའི་ནང་དུ་རྗེ་ཙོང་ཁ་པས། “ལོ་ཁ་ཡར་ལ་གྲོང་དུ་མི་རྒྱུ་བར་རྣལ་

104  གསུང་ཐོར་བུ། ཤོག ༨

105 གསུང་འབུམ། ཚ ཤོག ༥༠༢ 

106 མི་དབང་གི་རྩོམ་དེང་མཇལ་དུ་ཡོད་པ་གཅིག་ནི། «རླངས་ཀྱི་པོ་ཏི་བསེ་རུ་རྒྱས་པའི་»(ཤོག ༡༠༡)ནང་དུ་བཞུགས་
པ་«ལྷ་རིགས་རླངས་ཀྱི་རྣམ་ཐར་ཆིག་བརྒྱུད་»ཅེས་པ་དེ་ཡིན་ལ། དེའི་མཇུག་བྱང་དུ། “ལྷ་ཡི་དབང་པོའ་ིདཔལ་དང་ཚུལ་
མཚུངས་ཤིང་། །ལྷ་མཆོག་རྣམས་ཀྱི་སྲས་ཀྱི་ཐུ་བོ་པ། །ལྷ་ལས་བབས་དང་རིམ་པར་བྱོན་པ་ཡི། །ལྷ་རིགས་རླངས་ཀྱི་གདུང་
རབས་ཞིབ་པར་བསྡུས།།” ཞེས་བྱུང་བ་ལས་ཁོང་རྩོམ་གྱི་ཚད་མཐོན་པོར་ཡོད་པར་དཔོག་ནུས༑



85ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

འབྱོར་ལྷུར་ལེན་ཅིང་བསྡད་པར་བྱའོ་སྙམ་པའི་ཡི་དམ་བརྟན་པོ་ཞིག་ལོ་སྔ་མའི་སྨིན་དྲུག་གི་

ཟླ་བ་ལ་བགྱིས་བདོག་པས། ཉིད་ཀྱི་ཕོ་བྲང་དུ་ད་རེས་ལ་མཇལ་དུ་མཆི་བར་རྔོ་མ་ཐོགས་པ་

ལགས།”107 ཞེས་ལོ་ཤས་རིང་སྒྲུབ་པ་ལ་རྩེ་གཅིག་ཏུ་གཞོལ་རྒྱུའི་དམ་བཅའ་གནང་བས། རེ་

ཞིག་མི་དབང་མཇལ་མི་ཐུབ་པར་གསུངས༑ དེ་དུས་ཕུལ་བའི་«མི་དབང་ཆེན་པོ་གྲགས་པ་

རྒྱལ་མཚན་དཔལ་བཟང་པོ་ཞེས་ཡོངས་སུ་གྲགས་པ་ལ་གཏམ་དུ་བྱ་བའི་འཕྲིན་ཡིག་»ཅེས་

པ། བཅད་ལྷུག་སྤེལ་མའི་གསུང་རྩོམ་འདིའི་ནང་། ཚིགས་བཅད་དུ་འདེབས་པའི་བསླབ་བྱ་ཤོ་

ལོ་ཀ་ཉེར་བཞི་བྱུང་ཞིང་། བརྗོད་བྱ་ནི། རྒྱལ་པོས་ཆོས་མཐུན་གྱི་ལམ་ནས་ཡུལ་སྐྱོང་བ་དང་

འབྲེལ་བའི་ཐབས་ཚུལ་སྤྱི་དང་། ལྷག་པར་དུ་འབངས་རྣམས་བྱམས་པའི་སྒོ་ནས་སྐྱོང་བ་

དང་། ཉེས་པར་སྤྱོད་པ་རྣམས་ལའང་མཛངས་པའི་ཕ་ལྟ་བུས་མི་རིགས་པ་ལས་ལྡོག་པར་བྱ་

འོས་པ་སོགས། ཐབས་མཁས་ཀྱི་རྒྱལ་སྲིད་སྐྱོང་འོས་པའི་ཚུལ་ལས་བརྩམས་པའི་བསླབ་བྱའི་

སྐོར་ཡིན༑ གཞན་ཡང་སྤྲིངས་ཡིག་དེའི་ནང་རྗེ་ཙོང་ཁ་པས་སྲིད་ལུགས་སྐྱོང་ཚུལ་དང་འབྲེལ་

བའི་རྒྱ་གར་གྱི་ལུགས་ཀྱི་བསྟན་བཅོས་སྐོར་གསུངས་ཤིང་། དེ་ལྟ་བུའི་ལུགས་ཀྱི་བསྟན་བཅོས་

རྣམས་ལ་དང་ཐོག་ལམ་སེང་མི་ལྟོས་པར་རྒྱལ་པོ་རང་ཉིད་ཀྱི་བློ་གྲོས་ཀྱི་སྟོབས་ཀྱིས་རང་

སྲིད་སྐྱོང་ན་ལེགས་ཚུལ་དང་། རྗེས་སུ་ལུགས་ཀྱི་བསྟན་བཅོས་རྣམས་ཀྱི་ནང་གསེས་ལེགས་

ཉེས་ཕྱེད་དེ་ཚད་མའམ་དམ་པ་དག་ལ་བསྟེན་དགོས་ཚུལ་སོགས་གསུངས༑ མདོར་ན་ས་སྐྱོང་

མི་དབང་རང་ངོས་ནས་དམ་པའི་ཆོས་གཙུག་ཏུ་བཀུར་ཏེ་ཐབས་དང་ལྡན་པའི་སྒོ་ནས་རྒྱལ་

ཁམས་སྐྱོང་བར་མཛད་ན། འབངས་རྣམས་ཀྱང་ཆོས་ལ་འགོད་ཐུབ་པར་མ་ཟད། མི་དབང་

ཉིད་ལའང་འདི་ཕྱི་གཉིས་ཀའི་ཕན་བདེ་འགྲུབ་པར་འོང་བར་གསུངས༑ 

རིམ་པས་ཕག་གྲུ་སྡེ་སྲིད་ཀྱི་སྤུན་མཆེད་གསུམ་སྟེ། སྤྱན་སྔ་དཔལ་ལྡན་བཟང་པོ་དང་། 

སྤྱན་སྔ་བསོད་ནམས་བཟང་པོ། སྤྱན་སྔ་བསོད་ནམས་རྒྱལ་མཚན་བཅས་ཀྱང་རྗེ་ཙོང་ཁ་པའི་

སློབ་མར་གྱུར་པ་བྱུང་ཞིང་། སྣེའུ་ནམ་མཁའ་བཟང་པོས་ཐེ་བའི་ཕག་གྲུ་སྡེ་སྲིད་ཀྱི་བློན་ཆེན་

ཕལ་ཆེ་བའང་རྗེ་ཙོང་ཁ་པའི་ཞབས་ལ་གཏུགས་པའི་སློབ་མ་དང་སྦྱིན་བདག་ཏུ་གྱུར་པ་དང་། 

གཞན་ཡང་འོག་ཏུ་ཤེས་པར་འགྱུར་བ་ལྟར། རྗེ་ཙོང་ཁ་པ་དང་ཕག་གྲུ་སྡེ་སྲིད་ཀྱི་ཁྱིམ་བརྒྱུད་

དང་བློན་ཆེན་བཅས་ཀྱི་དབར་འབྲེལ་བ་དམ་པོ་ཞིག་བྱུང་བ་དེས། ཁོང་གི་མཛད་པ་འཕྲིན་

ལས་ཀྱི་གནས་མང་པོ་ཞིག་ལ་ཤུགས་རྐྱེན་ཤིན་ཏུ་ཆེ་བའི་ཐུགས་ཕན་གསོས་པ་བྱུང་ཡོད༑ 

107 གསུང་ཐོར་བུ། ཤོག ༢༩༩ ཕག་གྲུའི་ཕོ་བྲང་སྣེ་གདོང་རྩེ་ནི་སྡེ་གདོང་རྫོང་གི་ས་ཁུལ་དུ་ཡར་ཀླུང་གཙང་པོའ་ིའདབས་
ཤིག་ཏུ་ཡོད་ཅིང་། དེ་ནི་ཏའི་སི་ཏུ་བྱང་ཆུབ་རྒྱལ་མཚན་གྱིས་སྣེ་གདོང་རྩེར་ཕོ་བྲང་བརྩིགས་ཞེས་པ་དེ་ཡིན་ངེས༑



86 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

«ལེགས་བཤད་གསེར་ཕྲེང་»གྱི་རྩོམ་པའི་མཇུག་གྲུབ་པར་མཛད་པ།

ཕྱི་ལོ་ ༡༣༨༥ ལོའ་ིདགུན་ཁར་རྗེ་ཙོང་ཁ་པ་ཚལ་གུང་ཐང་ནས་སྙེ་ཐང་བདེ་བ་ཅན་དུ་ཕེབས་

ཤིང་༑ དགུང་ལོ་ཉེར་དགུ་བཞེས་པའི་མེ་སྟག་ཕྱི་ལོ་ ༡༣༨༦ གི་དཔྱིད་ཀར་གཉལ་བྱ་ཡུལ་དུ་

བྱོན༑ བྱ་ཡུལ་གྱི་དགོན་པ་དེ་ནི་བཀའ་གདམས་པའི་དགེ་བཤེས་གྲགས་ཅན་བྱ་ཡུལ་བ་གཞོན་

ནུ་འོད་(༡༠༧༥-༡༡༣༨)དང་འབྲེལ་བ་དམིགས་བསལ་ཡོད་པའི་དགོན་པ་ཞིག་རེད༑ (དེང་ལྷུན་

རྩེ་རྫོངས་ཀྱི་ཁོངས་སུ་གཏོགས༑) དེ་རུ་རྗེ་ཙོང་ཁ་པས་འདུལ་བ་འཛིན་པ་བདུན་ཅུ་ལྷག་ཙམ་

ལ་«མངོན་རྟོགས་རྒྱན་»དང་། «ཚད་མ་རྣམ་འགྲེལ།» «དབུ་མ་ལ་འཇུག་པ།» «མངོན་པ་

ཀུན་བཏུས་»བཅས་ཀྱི་བཤད་ཁྲིད་གནང་ཞིང་། ཆོས་བར་ཞིག་ལ་«སྒྲ་དབྱངས་ལྷ་མོ་དབྱངས་

ཅན་མ་ལ་བསྟོད་པའི་ཚིགས་སུ་བཅད་པ་»ཞེས་པ་སྙན་ངག་གི་ལམ་ལས་དྲངས་པའི་དབྱངས་

ཅན་མའི་བསྟོད་པ་ཕུལ་དུ་བྱུང་བ་དེ་མཛད༑ དེ་རྗེས་སླར་ཡང་«ལེགས་བཤད་གསེར་ཕྲེང་»གིི་

གཞུང་གི་འཕྲོ་རྩོམ་པའི་ཕྱིར་ཚལ་གུང་ཐང་དུ་ཕྱིར་ཕེབས༑

ཚལ་གུང་ཐང་དུ་བཞུགས་པའི་རིང་རྗེ་ཙོང་ཁ་པས་དཔལ་དུས་ཀྱི་འཁོར་ལོ་ལ་ཤིན་ཏུ་

མཁས་པ་རྟོགས་ལྡན་ཡེ་ཤེས་རྒྱལ་མཚན་དང་མཇལ་བས་ཁོང་ལ་དུས་འཁོར་གྱི་ཆོས་སྐོར་

སྩོལ་བའི་བསྐུལ་མ་ཞུས་པ་ཞལ་གྱིས་བཞེས་པ་ལྟར།108 སྐབས་ཤིག་ལ་རྟོགས་ལྡན་པ་ཡེ་ཤེས་

རྒྱལ་མཚན་དང་ལྷན་དུ་སྐྱོར་མོ་ལུང་དགོན་པར་ཕེབས༑ དགོན་པ་དེར་དུས་ཡུན་ཟླ་བ་འགའི་

རིང་ལ་དུས་འཁོར་གྱི་འགྲེལ་པ་གྲགས་ཆེན་«དྲི་མེད་འོད་»ཀྱི་ཁྲིད་ཞིབ་ཅིང་རྒྱས་པ་ཤིག་

གསན་ལ། དུས་འཁོར་འགྲེལ་ཆེན་གསན་པའི་ཆོས་བར་ལ་རྗེ་ཙོང་ཁ་པས་དུས་འཁོར་གྱི་རྒྱུད་

དང་འབྲེལ་བའི་ཆ་ལག་གལ་ཆེ་བ་སྐར་རྩིས་དང་འཇིག་རྟེན་ཆགས་ཚུལ་སོགས་ལའང་ཐུགས་

སྦྱོང་མཛད༑ སྐྱོར་མོ་ལུང་དུ་བཞུགས་རིང་དེར་བཞུགས་པའི་དགེ་འདུན་པ་རྣམས་ལ་རྗེ་ཙོང་

ཁ་པ་ཉིད་ནས་རྒྱ་གཞུང་གཙོ་བོ་ཁག་ཅིག་གི་བཀའ་ཁྲིད་གནང་བ་དང་། ཞར་ལ་གསུང་རྩོམ་

ཡང་རྗེ་བཙུན་བྱམས་པ་མགོན་པོའ་ིབསྟོད་པ་སོགས་ཀྱང་བརྩམས་གནང་༑ སྐབས་འདིའི་ཡས་

མས་ཤིག་ལ། རྗེ་ཙོང་ཁ་པས་ཤོ་ལོ་ཀ་ཉེར་གསུམ་ཅན་གྱི་རྣམ་རྒྱལ་མའི་གསོལ་འདེབས་ཞིག་

ཀྱང་མཛད་ཅིང་། དེའི་ནང་གཤམ་གྱི་ཚིག་ཕྲེང་རྣམས་འཁོད་ཡོད༑

འདི་ན་བྱིས་པ་ཆུང་ངུས་མི་རིགས་པ། །བྱེད་པར་མཐོང་མོད་དེ་ལ་མཛངས་པའི་མ།།

108 བླ་མ་འདི་ལས་རྗེ་ཙོང་ཁ་པས་དུས་འཁོར་གྱི་ཆོས་སྐོར་མང་དག་གཅིག་མ་ཟད་བདེ་མཆོག་དྲིལ་བུ་ལུགས་དང་དེའི་
ལུགས་ཀྱི་རྫོགས་རིམ་དཔྱིག་ཐིག་སོགས་གསན་པ་རྗེ་ཉིད་ཀྱི་གསན་ཡིག་ལས་ཀྱང་གསལ་བར་ཐོན༑ ལས་ཆེན་ཀྱི་«བཀའ་
གདམས་ཆོས་འབྱུང་»ལྟར་ན། (ཤོག ༦༨༢) རྟོགས་ལྡན་པ་ཡེ་ཤེས་རྒྱལ་མཚན་ནི་རྟོགས་ལྡན་སྔོ་ཉལ་མ་ཞེས་གྲགས་པ་ཇོ་
ནང་ཕྱོགས་ལས་རྣམ་རྒྱལ་གྱི་སློབ་མ་ཆེ་གྲས་དུས་འཁོར་གྱི་བརྒྱུད་འཛིན་དེ་ཡིན་པར་གསུངས་ལ། འགོས་ལོའ་ི«དེབ་ཐེར་
སྔོན་པོར་»ཡང་། (སྨད་ཆ། ཤོག ༩༡༣) “ཆོས་རྗེ་ཕྱོགས་པའི་སློབ་མ་རྟོགས་ལྡན་སྔོ་ཉལ་མ་ཡེ་ཤེས་རྒྱལ་མཚན་”ཞེས་བྱུང་༑



87ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

མི་དགའ་མེད་ན་འགྲོ་བ་ཀུན་གྱི་ཡུམ། །ཁྱོད་ལ་མི་དགྱེས་མེད་པ་སྨོས་ཅི་འཚལ།།

ཞེས་དང་།

 བྱིས་པའི་ཉེས་སྤྱོད་དུ་མས་མི་སྐྱོ་བར།།འགྲོ་བ་མ་ལུས་སྒྲོལ་བའི་ཁུར་འཁྱེར་བའི།།

 ཁྱོད་ཀྱི་རླབས་ཆེན་སྤྱོད་ལ་ཡི་རང་ངོ་།།མཐོ་རིས་ཐར་པའི་ལམ་ནི་ལྟ་བའི་མིག། །109

ཞེས་སོ།།

དེའི་ཕྱི་ལོ་མེ་ཡོས་ ༡༣༨༧ ལོར། རྗེ་ཙོང་ཁ་པ་སླར་ཡར་དབྱར་ཆོས་ལ་སྙེ་ཐང་བདེ་བ་

ཅན་དུ་ཕེབས་ཤིང་། དེར་བཞུགས་པའི་སྐབས་རྟོགས་ལྡན་འཇམ་དཔལ་རྒྱ་མཚོ་(༡༣༥༦–༡༤༢༨)

རྗེ་ཙོང་ཁ་པ་དང་ཐོག་མར་མཇལ༑ རྟོགས་ལྡན་པ་དེ་དུས་རྗེ་ཙོང་ཁ་པས་སྙེ་ཐང་བདེ་བ་ཅན་

དུ་རྗེ་བཙུན་བྱམས་པ་མགོན་པོས་མཛད་པ་བདེ་གཤེགས་སྙིང་པོ་རིགས་ཀྱི་བསྟན་བཅོས་རྒྱལ་

པོ་ལྟ་བུ་«ཐེག་པ་ཆེན་པོ་རྒྱུད་བླ་མ་»གསུང་བའི་ཆོས་ཞུར་བཅར་ཏེ་ཕེབས་ཡོད༑110 དུས་

དེ་ནས་རྟོགས་ལྡན་འཇམ་དཔལ་རྒྱ་མཚོ་རྗེ་ཙོང་ཁ་པའི་སློབ་མར་གྱུར་ཅིང་། རྗེས་སོར་ཁོང་

ཉིད་རྗེ་ཙོང་ཁ་པའི་ཐུན་མིན་གྱི་རྣམ་ཐར་གྱི་ཆ་ཤས་ཤིན་ཏུ་གལ་ཆེ་བ་རྗེ་བཙུན་འཇམ་པའི་

དབྱངས་དང་བླ་སློབ་ཀྱི་འབྲེལ་བའི་ཐོག་ལ་གལ་འགངས་ཅན་ཞིག་ཏུ་འགྱུར་བ་འོག་ཏུ་འཆད་

པར་འགྱུར་བ་ལྟར་ལགས༑

གཞན་ཡང་སྐབས་དེར་སྙེ་ཐང་བདེ་བ་ཅན་དུ་བཞུགས་པའི་རིང་དུ་རྗེ་ཙོང་ཁ་པས་

«ལེགས་བཤད་གསེར་ཕྲེང་»གི་རྩོམ་པའི་མཇུག་ཀྱང་གྲུབ་པ་གཞུང་རང་ཉིད་ཀྱི་མཇུག་བྱང་

དུ་གསལ་ལ། པོད་གཉིས་ལོངས་པའི་ཕར་ཕྱིན་གྱི་བསྟན་བཅོས་ཆེན་པོ་དེའི་མཐའ་མའི་རྩོམ་

པ་དེ་བདེ་བ་ཅན་དུ་གནང་བ་དེ། རྗེ་ཙོང་ཁ་པ་རང་ཉིད་ནས་ཆེད་དུ་མཛད་པ་ཡིན་མིན་ཞུ་མི་

སྤོབས་མོད། རྟེན་འབྲེལ་གྱི་ཆ་ནས་བརྟགས་ན། ཕར་ཕྱིན་གྱི་རྣམ་བཤད་ཆེན་པོ་དེ་རྗེ་ཙོང་ཁ་

པ་རང་ཉིད་དབུས་སུ་འབྱོར་རྗེས་ཕར་ཕྱིན་གྱི་སློབ་གཉེར་ཐོག་མར་དབུ་བཙུགས་སའི་དགོན་

པ་དེ་ཉིད་དུ་རྩོམ་པའི་མཇུག་གྲུབ་པ་ངོ་མཚར་གྱི་གནས་སུ་སྣང་༑ རྩོམ་བྲིས་ཀྱི་བྱ་བ་ཆེན་པོ་

དེ་མེ་ཡོས་ ༡༣༨༧ ལོའ་ིདབྱར་ཁ་བོད་ཟླ་ལྔ་པར་ཡོངས་སུ་གྲུབ་ཅིང་། དེ་དུས་རྗེ་ཙོང་ཁ་པ་

དགུང་ལོ་སོ་གཅིག་ཏུ་ཕེབས་ཡོད༑ བསྟན་བཅོས་དེའི་རྩོམ་པའི་བྱ་བ་དབུ་བཙུགས་ནས་ལོ་ངོ་

109 གསུང་ཐོར་བུ། ཤོག ༦༥ འདིའི་ནང་། “མཛེས་ལྡན་པད་མ་དྲི་མེད་རི་བོང་ཅན།།” ཞེས་པའི་ཚིག་བྱུང་བ་དེ་ཁོ་བོས་
སྔར་་རྗེ་བླ་མས་བརྩམས་པའི་སྒྲོལ་མའི་གསོལ་འདེབས་ཤིག་ཡོད་པ་དེ་ནས་ཡིན་པར་ཐོས་པ་དེར་གཞི་བྱས་ཏེ། ཨིན་སྐད་
ཀྱི་རྣམ་ཐར་ནང་ནོར་ཏེ་སྒྲོལ་མའི་གསོལ་འདེབས་སུ་ངོས་བཟུང་ཡོད་མོད། ཞིབ་ཏུ་བརྟགས་སྐབས་གཙུག་གཏོར་རྣམ་རྒྱལ་
མའི་གསོལ་འདེབས་ཤིག་ཏུ་སྣང་༑

110 སྤྱན་སྔ་བློ་གྲོས་རྒྱལ་མཚན། «རྟོགས་ལྡན་འཇམ་དཔལ་རྒྱ་མཚོའི་རྣམ་ཐར་དད་པའི་ཆུ་རྒྱུན།» ཤོག ༢༧ ལས་ཆེན་གྱི་
བཀའ་གདམས་ཆོས་འབྱུང་དུའང་འཁོད༑ ཤོག ༧༡༡



88 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གསུམ་ཙམ་སོང་ཡོད༑ «ལེགས་བཤད་གསེར་ཕྲེང་»བརྩམས་གྲུབ་པའི་དེ་མ་ཐག་ནས། དེས་

ནི་གཞུང་ཆེན་གཞན་ལ་ཁྲིད་པའི་སློབ་དཔོན་དང་སློབ་གཉེར་གནང་བཞིན་པའི་སློབ་མ་མང་

པོ་ཞིག་གི་ཡིད་དབང་ཕྲོགས་པ་བྱུང་སྣང་ལ།111 ཕར་ཕྱིན་གྱི་འགྲེལ་ཆེན་དེས་རིམ་པས་བོད་

ཀྱི་དགོན་སྡེ་རྣམས་སུ་གཞུང་ཆེན་སྤྱི་དང་ཁྱད་པར་དུ་ཕར་ཕྱིན་གྱི་སློབ་གཉེར་ཐོག་ཤུགས་

གནོན་ཆེན་པོ་ཐེབས་པ་བྱུང་བ་དང་། གཞུང་རྩོམ་པའི་རྩལ་གྱི་ཐོག་ཏུའང་གཞུང་ཕན་ཚུན་

གུང་བསྒྲིགས་ཏེ་རང་གི་རྣམ་དཔྱོད་ཕྲ་མོའ་ིལམ་ནས་གཞུང་དོན་གཏན་ལ་འབེབས་སྟངས་

སོགས་ལ་མིག་ལྟོས་གསར་པ་ཞིག་ངོ་སྤྲད་པ་སོགས་བྱུང་སྣང་།

«ལེགས་བཤད་གསེར་ཕྲེང་»ནི་ཕྱོགས་གང་ནས་བལྟས་ཀྱང་ཕུལ་བྱུང་གི་བརྩམས་ཆོས་

ཤིག་ཏུ་གྱུར་ཡོད་ཅིང་། དེང་རབས་ཀྱི་མཁས་པའི་ཉམས་ཞིབ་བྱེད་སྲོལ་གྱི་ངོས་ནས་བརྟགས་

ནའང་ངོ་མཚར་སྐྱེ་འོས་པའི་གཞུང་ཞིག་ཆགས་ཡོད༑ དེ་ཡང་གཞུང་དེ་རྩོམ་པའི་སྐབས་སུ་རྗེ་

ཙོང་ཁ་པས་ཕར་ཕྱིན་གྱི་རྒྱ་འགྲེལ་ཉེར་གཅིག་སྐོར་ཞིག་ཕན་ཚུན་ཞིབ་བསྡུར་གྱིས་། མཐུན་

ཕྱོགས་དང་མི་མཐུན་པའི་གནས་རྣམས་གསལ་པོར་ངོས་བཟུང་བ་མ་ཟད། དགོངས་བཞེད་

མི་འདྲ་བ་སོ་སོའ་ིགནད་རྣམས་གསལ་བཤད་གནང་བ་སོགས་ཀྱིས། དེང་རབས་ཉམས་ཞིབ་

ཀྱི་ཆ་ཤས་གལ་འགངས་ཅན་“སྐབས་བབས་ཀྱི་ཡིག་ཆའི་སྐྱར་ཞིབ་”(literature review)ཞེས་

པ་སྟེ། སྐབས་བབས་ཀྱི་བརྗོད་དོན་དེ་དང་འབྲེལ་བ་ཡོད་པའི་དཔྱད་གཞིའི་ཡིག་ཆ་ལ་གཙོ་

ཕལ་གྱི་རྣམ་དབྱེ་ཕྱེ་སྟེ་དང་ཐོག་སྐྱར་ཞིབ་བགྱི་སྲོལ་ཡོད་པ་དེ་དང་ཆ་མཚུངས་པ་ཞིག་གི་

ལམ་སྲོལ་བཏོད་པར་ངོས་འཛིན་བྱེད་ཆོག «ལེགས་བཤད་གསེར་ཕྲེང་»གི་གཞུང་དེ། དངོས་

ཟིན་ལ་རྗེ་བཙུན་བྱམས་མགོན་གྱི་«མངོན་རྟོགས་རྒྱན་»དང་དེའི་སྟེང་དུས་རབས་བརྒྱད་པར་

སློབ་དཔོན་སེང་གེ་བཟང་པོས་མཛད་པའི་«འགྲེལ་པ་དོན་གསལ་»གཉིས་ཀྱི་རྒྱ་ཆེར་འགྲེལ་

ཏུ་བརྩམས་ཡོད་ཅིང་། བསྟན་བཅོས་དེས་ཕར་ཕྱིན་གྱི་རྩ་བའི་གཞུང་«མངོན་རྟོགས་རྒྱན་»གྱི་

དགོངས་པ་རྣམས་ཞིབ་ཅིང་གསལ་ལ་གོ་བ་ཟབ་མོའ་ིསྟེང་ནས་བསྟན་ཡོད༑ དེ་ཡང་རྗེ་བཙུན་

བྱམས་མགོན་གྱི་«མངོན་རྟོགས་རྒྱན་»ནི། ཡུམ་རྒྱས་འབྲིང་བསྡུས་གསུམ་གྱི་ཕར་ཕྱིན་གྱི་མདོ་

རྣམས་དང་། ལྷག་པར་དུ་ཉི་ཁྲི་སྟེ་«ཤེར་ཕྱིན་སྟོང་ཕྲག་ཉི་ཤུ་ལྔ་པའི་»དོན་རྣམས་བསྡུས་ནས་

ཚིགས་བཅད་དུ་མཛད་པ་ཞིག་ཡིན་ལ། རྒྱ་གཞུང་གལ་ཆེན་དེ་རྔོག་ལོ་ཙཱ་བ་བློ་ལྡན་ཤེས་རབ་

ཀྱིས་དུས་རབས་བཅུ་གཅིག་པའི་ནང་བོད་སྐད་དུ་བསྒྱུར་ཏེ། རང་ཉིད་ཀྱིས་ཀྱང་དེ་ལ་འགྲེལ་

111 «ལེགས་བཤད་གསེར་ཕྲེང་»པོད་གཉིས་པོ་དཔར་ཤིང་ཐོག་མར་ནམ་བཀོད་ཞུ་མི་ནུས་མོད། གཞུང་དེ་ཆེས་སྔ་ཙམ་
ནས་དབུས་ཁུལ་དུ་སློབ་གཉེར་བ་རྣམས་ནས་མཇལ་དུ་ཡོད་སྣང་སྟེ། དཔེར་ན་འཇམ་དབྱངས་ཆོས་རྗེའི་རྣམ་ཐར་དུ། (ཤོག 
༤༧) ཁོང་བསམ་ཡས་སུ་གཞོན་དུས་ཕྱག་དཔེ་གཟིགས་པའི་སྐབས་«ལེགས་བཤད་གསེར་ཕྲེང་»ལ་སློབ་གཉེར་མཛད་ཚུལ་ཐོན༑



89ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

པ་དང་ས་བཅད་ཀྱི་བསྡུས་དོན་བརྩམས་པ་སོགས་ལས། བསྟན་བཅོས་དེ་བོད་བརྒྱུད་ནང་

བསྟན་གྱི་བསླབ་གཞི་ཤིན་ཏུ་གལ་ཆེན་ཞིག་ཏུ་གྱུར་ཡོད༑ རྔོག་ལོའ་ིའགྲེལ་པ་དེ་ནི་«མངོན་

རྟོགས་རྒྱན་»གྱི་བོད་འགྲེལ་དང་པོ་དེ་ཡིན་ཞིང་། ཁོང་གིས་ཕྱི་ལོའ་ིདུས་རབས་བཅུ་གཅིག་

པའི་སྨད་དུ་ཕར་ཕྱིན་གྱི་འགྲེལ་པ་བརྩམས་པ་ནས་བཟུང་སྟེ། རྗེས་སུ་རང་ཉིད་ཀྱི་སློབ་མ་

འབྲེ་ཤེས་རབ་འབར་ལ་སོགས་པ་དང་། གཞན་ཡང་ཕྱིས་ཀྱི་བོད་ཀྱི་མཁས་པ་མང་པོས་ཕར་

ཕྱིན་གྱི་འགྲེལ་པ་བརྩམས་པ་བྱུང་བ་སོགས་ཀྱིས། «མངོན་རྟོགས་རྒྱན་»ནི། བོད་དུ་བསྒྱུར་

བའི་འཕགས་ཡུལ་གྱི་ནང་པའི་བསྟན་བཅོས་ཀྱི་ནང་ནས་འགྲེལ་པ་འགྲེལ་བཤད་སྤྱི་དོན་དང་

མཐའ་དཔྱོད་སོགས་བརྩམས་པ་མང་ཤོས་ཤིག་ཏུ་གྱུར་ཡོད༑

«ལེགས་བཤད་གསེར་ཕྲེང་»དུ་ནི། གཞུང་གི་རྩ་བ་«མངོན་རྟོགས་རྒྱན་»དང་། དེ་

གང་ལ་བརྟེན་པའི་བཤད་བྱ་རྩ་བའི་གཞུང་ཕར་ཕྱིན་གྱི་མདོ་རྣམས་དང་། ད་དུང་«མངོན་

རྟོགས་རྒྱན་»རང་ཉིད་ཀྱི་འགྲེལ་པ་ཆེ་ཁག་བཅས། ནང་ཕན་ཚུན་གྱི་འབྲེལ་བ་སྣེ་མང་རྙོག་

འཛིངས་ཅན་དེ་དག་ལྷུག་པར་བཀྲོལ་ཅིང་། ཁྱད་པར་དུ་ཕར་ཕྱིན་གྱི་འགྲེལ་མཛད་ཆེན་པོ་

འཕགས་པ་རྣམ་གྲོལ་སྡེ་དང་། སློབ་དཔོན་སེང་གེ་བཟང་པོ་གཉིས་པོ་སོ་སོས་མཛད་པའི་

ཕར་ཕྱིན་གྱི་རྒྱ་འགྲེལ་ཆེ་ཁག་རྣམས་བསྡུར་ཞིབ་ཀྱིས་དཔྱད་པའི་སྒོ་ནས་གཞུང་དོན་གཏན་ལ་

འབེབས་སྟངས་ལ་བརྟག་པ་བྱས་ན། ལོ་རྒྱུས་དང་གཞུང་དོན་རྟོགས་པ་སོགས་ལ་དེང་རབས་

ཀྱི་ཉམས་ཞིབ་བགྱི་བའི་ཐབས་ལམ་གྱི་ཆ་ཤས། ནུབ་ཕྱོགས་པ་རྣམས་དེང་རབས་ཀྱི་གསར་

གཏོད་འབའ་ཞིག་ཏུ་སྨྲ་བ་ཁག་ཅིག་«ལེགས་བཤད་གསེར་ཕྲེང་»དུ་གསལ་པོར་མཇལ་དུ་

ཡོད༑ དེ་ཡང་དཔེར་ན་དཔྱད་པའི་ཐབས་ལམ་གྱི་ཁོངས་སུ། མ་ཕྱིའི་གཞུང་རང་ཉིད་ཐོག་མར་

འགྱུར་དང་དཔར་མ་མི་འདྲ་བ་ཕན་ཚུན་བསྡུར་ཞིབ་སོགས་ཀྱི་སྒོ་ནས་སྤུས་དག་པོར་གཏན་

ལ་འབེབས་པ་དང་། གཞུང་གི་ཚིག་དོན་ལ་དམིགས་བསལ་དོ་སྣང་སྤྲད་དེ་བརྟག་པ་བགྱི་བ། 

བཤད་ཐབས་ཡན་ལག་ལྔ་སོགས་ཀྱི་སྒོ་ནས་གཞུང་དོན་འགྲེལ་བའི་ཐབས་ལམ་ངོས་བཟུང་བ། 

སྐབས་ཐོབ་ཀྱི་དོན་བྱེ་བྲག་པ་རྣམས་གཞུང་སྔ་ཕྱིའི་འབྲེལ་དང་སྐབས་དོན་མ་འཆོལ་བར་ངོ་

སྤྲོད་པ། གཞན་ཡང་སྔོན་གྱི་འགྲེལ་པ་མཛད་པ་རྣམས་སོ་སོའ་ིགྲུབ་མཐའི་ལངས་ཕྱོགས་དང་

བཤད་པའི་རྒྱུན་གང་ལ་གཏུགས་མ་གཏུགས་སོགས་ཀྱང་རྩད་གཅོད་པ་སོགས། གཞུང་དོན་ལ་

དཔྱོད་པའི་ཐབས་ལམ་ཕྱོགས་མང་པོ་ཞིག་ནས་འཛོམས་པ་ཞིག་ཡོད་པ་ནི། རྣམ་དཔྱོད་ལྡན་

པ་ཞིག་གིས་«ལེགས་བཤད་གསེར་ཕྲེང་»གི་དཔེ་བློ་གྲོས་ཞིབ་མོས་མཇལ་ན་ཤེས་ངེས༑ དེ་

ཡང་གཞུང་དོན་ལ་དཔྱོད་པའི་སྐབས་ཐམས་ཅད་དུ་གནད་གལ་ཆེ་བ་ཞིག་ནི། གཞུང་གི་ལུས་

ཡོངས་རྫོགས་བློའ་ིནང་དུ་ཉར་ཐུབ་པ་དེ་ཡིན་ཅིང་། ཚུལ་དེ་ནི་རྗེ་ཙོང་ཁ་པས་ཐོག་མར་རང་

ཉིད་ཀྱི་སློབ་དཔོན་རྗེ་བཙུན་རེད་མདའ་བ་ཆེན་པོའ་ིདྲུང་ནས་སྦྱངས་གནང་བའི་རྩལ་ཞིག་ཡིན༑

དེ་ཡང་«ལེགས་བཤད་གསེར་ཕྲེང་»དུ། «མངོན་རྟོགས་རྒྱན་»གྱི་བརྗོད་བྱ་གཙོ་བོ་

རྣམས་གཏན་ལ་འབེབས་པའི་ཚེ། ཆ་ཤས་ཆེ་ཁག་བཞི་དང་ལྡན་པའི་བཤད་པའི་སྒྲོམ་གཞི་

ཚད་མཐོན་པོ་ཞིག་གི་ཐོག་ནས་མཛད་སྣང་ལ། དང་པོ་ནི་མཚམས་སྦྱར་ཞེས་པ་སྟེ། སྐབས་

བབས་ཀྱི་བརྗོད་དོན་དེ་ཉིད་སྔ་བཤད་ཟིན་པའི་བརྗོད་དོན་དང་ཇི་ལྟར་འབྲེལ་བར་སྟོན་པ་

དང་། གཉིས་པ་ནི་སྤྱི་དོན་ཞེས་པ་སྟེ། སྐབས་བབས་ཀྱི་དོན་དེ་སྤྱིའི་སྒོ་ནས་ངོ་སྤྲོད་ཅིང་། དེའི་

ཁུངས་ཤེར་ཕྱིན་གྱི་མདོ་ལ་གཏུགས་དགོས་པ་རྣམས་ལ་ཁུངས་དང་སྦྱར་བ་དང་། དེ་བཞིན་དུ་

བརྗོད་དོན་དེ་དང་འབྲེལ་བའི་དོན་གནས་ཆེ་ཁག་རྣམས་ངོ་སྤྲོད་པ་དང་། གསུམ་པ་ནི་ཚིག་

འགྲེལ་དེ། རྩ་བ་«མངོན་རྟོགས་རྒྱན་»དང་«འགྲེལ་པ་དོན་གསལ་»གྱི་ཚིག་རྣམས། རྩ་བ་དང་

འགྲེལ་པར་བྱས་ཏེ་བཤད་པ་རིམ་པ་གཉིས་ཀྱི་སྟེང་ནས་ལེགས་པར་མཛད་པ་དང་། བཞི་པ་

ནི་མཐའ་དཔྱོད་དེ། སྐབས་བབས་ཀྱི་བརྗོད་བྱའི་གནད་དོན་གཙོ་བོ་དག་ལ་རྒྱ་གར་གྱི་འགྲེལ་

བྱེད་མཁས་པ་གལ་ཆེན་རྣམས་ཀྱི་བཞེད་པ་རྣམས་ཕན་ཚུན་བསྡུར་ཞིབ་དང་འབྲེལ། མཐར་

རྗེ་ཙོང་ཁ་པ་རང་ཉིད་ཀྱི་གོ་རྟོགས་ཀྱིས་གཏན་ལ་ཕབ་པའི་རང་ལུགས་བཀོད་པ་བཅས་ཡིན༑ 

རྒྱུ་མཚན་དེ་དག་ལ་བརྟེན། «ལེགས་བཤད་གསེར་ཕྲེང་»ལ་ལྟ་ཀློག་དང་སློབ་གཉེར་བྱེད་པ་

ནི། དངོས་འབྲེལ་རིགས་ལམ་ཕྲ་ལ་ཟབ་ཅིང་། བཤད་པ་ཁ་གསལ་བ་དང་། གོ་བ་གཏིང་ཟབ་

པ་བཅས་ཀྱིས་ཕྱུག་པའི་རྣམ་དཔྱོད་ཀྱི་དགའ་སྟོན་ཞིག་ལ་རོལ་བ་ལྟ་བུ་ཞིག་འོང་ངོ་།།

གཞན་ཡང་ཕར་ཕྱིན་གྱི་གཞུང་ཆེན་དེ་དགུང་ལོ་གཞོན་པའི་སྐབས་སུ་བརྩམས་པའི་

བསྟན་བཅོས་ཤིག་ཡིན་སྟབས། སྐུ་ན་ཡོངས་སུ་སྨིན་ནས་ཕྱིས་སུ་མཛད་པ་རྣམས་དང་མི་འདྲ་

བར། «ལེགས་བཤད་གསེར་ཕྲེང་»དུ་ནི་གཞོན་པའི་དུས་ཀྱི་ཤན་ཡང་མཇལ་དུ་ཡོད་ཅིང་། 

དེའི་ནང་རྗེ་ཙོང་ཁ་པས་རྩོམ་གྱི་ཚིག་སྦྱོར་དང་སྙན་ངག་གི་རྒྱན་སོགས་ཀྱིས་སྤྲོས་པ་རྣམས་

ལའང་འཛེམས་ཟོན་མ་མཛད་པར་ལྷུག་པོར་བཏོན་ཡོད༑ དཔེར་ན་གཞུང་གི་མཆོད་བརྗོད་

ཀྱི་རྗེས་སུ་རྩོམ་པར་དམ་བཅའ་བ་མཛད་དུས་ཁོང་ནས་ཚིག་ཕྲེང་འདི་རྣམས་བཀོད་ཡོད་དེ།

ངོ་མཚར་ལེགས་བཤད་གསེར་གྱི་ཕྲེང་བ་འདིས།།ཕྲག་དོག་ཚེར་མས་བློ་མིག་དཀྲུགས་པ་ཡི།།

བླུན་པོ་རྣམས་ལ་དགའ་བ་མི་སྐྱེད་མོད།།རྣམ་དཔྱོད་ལུས་མཛེས་བརྩོན་པའི་གོས་ཀྱིས་སྤུད།།

 རྒྱལ་ཡུམ་རྒྱན་གྱིས་མཛེས་པ་སྐྱེད་འདོད་པའི།།བློ་གསལ་གཟུར་གནས་གང་གིས་འདི་མཐོང་ན།།

 དེ་ཡི་མོད་ལ་བཞིན་གྱི་དཀྱིལ་འཁོར་ནི།།འཛུམ་པའི་མདངས་ཀྱིས་ལྷམ་མེར་འགྱུར་བར་ངེས།།112 

ཞེས་སོ།།

གང་ལྟར་ཡང་«ལེགས་བཤད་གསེར་ཕྲེང་»བརྩམས་གྲུབ་པའི་དུས་དེ་ནས་བཟུང་སྟེ། 

རྗེ་ཙོང་ཁ་པའི་བཀའ་རྩོམ་གྱི་ཁྱད་ཆོས་མངོན་གསལ་ཅན་ཞིག་ནི། ཁོང་གི་གཞུང་ཆེན་པོའ་ི

བསྟན་བཅོས་སྤྱི་དང་ཁྱད་པར་དུ་དབུ་མ་དང་། ཚད་མ། ཆོས་མངོན་པ་སོགས་བརྗོད་བྱར་གྱུར་

པ་རྣམས་ཀྱི་ནང་དུ། རྒྱ་གར་མཁས་པའི་གསུང་འབའ་ཞིག་ལས་སྔོན་གྱི་བོད་ཀྱི་མཁས་པའི་

གསུང་རྒྱབ་རྟེན་དུ་དྲངས་པ་ཧ་ལམ་མི་འབྱུང་བ་དེར་མཐོང་༑ དེ་ལྟར་དབུ་ཚད་ཕར་ཕྱིན་དང་

མངོན་པ་སོགས་གཞུང་ཆེན་གྱི་ཐད་ལ་རྒྱ་གར་མཁས་པའི་གཞུང་འབའ་ཞིག་ཁུངས་སུ་མཛད་

པ་ལ་བརྟགས་ན། ཚལ་གུང་ཐང་དུ་བཀའ་དང་བསྟན་བཅོས་ལ་རྟོག་ཞིབ་ཡུན་རིང་མཛད་པ་

དང་། དེའི་མཇུག་ཏུ་«ལེགས་བཤད་གསེར་ཕྲེང་»གི་བསྟན་བཅོས་ཆེན་པོ་བརྩམས་པ་སོགས་

ཀྱིས། བོད་དུ་གཞུང་ཆེན་མོ་དེ་དག་གི་དོན་ལ་རང་སྟོབས་ཀྱིས་དཔྱད་པའི་གོ་བ་གསར་པ་

ཞིག་གཏན་ལ་འབེབས་བཞེད་ཡོད་པའི་སྣང་བ་འཆར༑ དེ་ལྟར་རྗེ་ཙོང་ཁ་པའི་གཞུང་ཆེན་

གྱི་བཀའ་རྩོམ་རྣམས་སུ་རྒྱ་གར་མཁས་པའི་གསུང་འབའ་ཞིག་ལས། བོད་མཁས་པའི་གསུང་

རྒྱབ་རྟེན་དུ་ལུང་མ་དྲངས་པའི་ཚུལ་འདི་ཡང་། འོག་ཏུ་སྨྲ་བར་འགྱུར་བ་ལྟར། འགའ་ཤས་

ཀྱིས་རྗེ་ཙོང་ཁ་པས་སྔོན་གྱི་བོད་ཀྱི་མཁས་པའི་མཛད་རྗེས་ལ་བརྩི་མཐོང་མི་གནང་བ་དང་

ང་རྒྱལ་གྱི་ཁེངས་པ་ཡོད་པའི་རྟགས་སུ་མཐོང་བ་བྱུང་ཡོད༑ རྗེ་ཙོང་ཁ་པ་རང་ངོས་ནས་ནི། 

«ལེགས་བཤད་གསེར་ཕྲེང་»བརྩམས་པ་ནས་བཟུང་སྟེ། རང་གིས་བརྩམས་པའི་གཞུང་ཆེན་

མོའ་ིབསྟན་བཅོས་རྣམས་ཀྱི་མཇུག་བྱང་དུ། “མང་དུ་ཐོས་པ་”ཞེས་པའི་ཚིག་འདི་རང་གི་

མཚན་གྱི་གོང་དུ་འབྲི་བར་མཛད་པ་བྱུང་སྟེ། དཔེར་ན་«ལེགས་བཤད་གསེར་ཕྲེང་»གི་མཇུག་

བྱང་དུ། “ཡུལ་གངས་ཅན་གྱི་མཐར་སྐྱེས་པའི་མང་དུ་ཐོས་པ་ཤར་ཙོང་ཁ་པ་བློ་བཟང་གྲགས་

པའི་དཔལ་གྱིས།” ཞེས་བྱུང་བ་ལྟ་བུའོ། །མཐའ་དོན་«ལེགས་བཤད་གསེར་ཕྲེང་»བརྩམས་

པ་ལས་ནི། རྩོམ་པ་པོ་རྗེ་ཙོང་ཁ་པ་རང་ཉིད་གཞུང་ཆེན་མོ་ལ་ནང་བྱན་ཆུད་པའི་མཁས་པ་

འགྲན་ཟླ་མེད་པ་ཞིག་ཡིན་པའི་མཚན་སྙན་གྱི་རྩ་བ་བརྟན་པོ་ཚུགས་ཡོད་ཅིང་། ཁོང་གིས་

བརྩམས་པའི་གཞུང་དེའང་། གཞུང་གི་བཤད་པའི་བབས་དང་ཁ་གསལ་ལོས། གཞུང་རྒྱས་

112 གསུང་འབུམ། ཙ ཤོག ༢ རྒྱལ་ཡུམ་གསུངས་པ་ཡུམ་ཤེས་རབ་ཀྱི་ཕ་རོལ་དུ་ཕྱིན་པའི་མདོ་ལ་གོ་དགོས་ཤིང་། དབུའི་
མཆོད་བརྗོད་ཀྱི་ཚིགས་བཅད་ནང་། “ཡོངས་འཛིན་རྣམ་བཞི་རྒྱལ་”ཞེས་པ་ནི། བདེ་བ་ཅན་དུ་ཕར་ཕྱིན་གསན་ཡུལ་ཡོན་
ཏན་རྒྱ་མཚོ་དང་། ཨོ་རྒྱན་པ་གཉིས། དེའི་སྟེང་ཉ་དབོན་ཀུན་དགའ་དཔལ་དང་། རྗེ་བཙུན་རེད་མདའ་བ་བཅས་ཡིན་ངེས༑ 
ཡོང་འཛིན་བཞིའི་གོང་དུ། “ཆོས་རྗེའི་ཞབས་ལ་འདུད།” གསུངས་པ་ཕལ་ཆེར་ཆོས་རྗེ་དོན་གྲུབ་རིན་ཆེན་ཡིན་ངེས་ཏེ། 
མཇུག་བྱང་དུ་རྗེ་བཙུན་རེད་མདའ་བའི་གོང་དུ་ཆོས་རྗེའི་མཚན་སྨྲོས་པ་ལས་དཔོག་ནུས་སྙམ༑

ལོས་དང་བརྗོད་བྱའི་དོན་གཏན་ལ་འབེབས་སྟངས་གཏིང་ཟབ་ལོས་སོགས། ཕྱོགས་མང་པོ་

ཞིག་ནས། རྗེ་བཙུན་བྱམས་པ་མགོན་པོའ་ིབསྟན་བཅོས་«མངོན་རྟོགས་རྒྱན་»གྱི་བོད་འགྲེལ་

གྱི་ཁྲོད་ན་འགྲན་ཟླ་མེད་པ་ཞིག་ཏུ་གྱུར་ཡོད༑113

གསང་སྔགས་ཀྱི་ཐོས་པ་མང་དུ་བཙལ་བ།

«ལེགས་བཤད་གསེར་ཕྲེང་»གྲུབ་པའི་རྗེས་ཀྱི་ལོ་ངོ་འགའི་རིང་། རྗེ་ཙོང་ཁ་པས་ཐུགས་རྩེ་

གཏད་ས་གཙོ་བོ་དེ་གསང་སྔགས་རྡོ་རྗེ་ཐེག་པའི་ཆོས་ཀྱི་ཐོས་པ་རྒྱ་ཆེར་འཚོལ་བ་དེར་སྣང་༑ 

སྤྱིར་བཏང་བྱིས་པའི་དུས་ཉིད་ནས་གསང་སྔགས་ཀྱི་ཆོས་སྐོར་མང་པོ་ཞིག་ཆོས་རྗེ་དོན་གྲུབ་

རིན་ཆེན་གྱི་དྲུང་ནས་གསན་མྱོང་ཡོད་དེ། དཔེར་ན་དེ་དུས་ཆོས་རྗེའི་དྲུང་ནས་ཡི་དམ་རྡོ་

རྗེ་འཇིགས་བྱེད་དང་། རྗེ་བཙུན་འཇམ་པའི་དབྱངས། འཕགས་མ་སྒྲོལ་མ། ཕྱག་ན་རྡོ་རྗེ་ལྟ་

བུའི་དབང་དང་རྗེས་གནང་སོགས་མང་པོ་ཞིག་ཞུས་ཡོད་པར་མ་ཟད། བསྙེན་སྒྲུབ་ཀྱང་གནང་

སྟེ་གཟུངས་སྔགས་གྲངས་མེད་པ་ཞིག་བཟླས་ཡོད༑ དབུས་སུ་བྱོན་པའི་རྗེས་དུའང་། རྒྱུན་

གྱི་ཉམས་བཞེས་ཡི་དམ་གྱི་བདག་བསྐྱེད་མ་ཆག་པར་མཛད་པ་དང་། དེའི་སྟེང་རྣལ་འབྱོར་

བླ་མེད་ཀྱི་མ་རྒྱུད་རྩ་བར་བྱས་པའི་བཀའ་བརྒྱུད་ཀྱི་མན་ངག་ནཱ་རོའ་ིཆོས་དྲུག་དང་། ས་སྐྱ་

པའི་ལུགས་ཀྱི་ཡི་དམ་ཀྱཻ་རྡོ་རྗེ། བུ་སྟོན་ཐམས་ཅད་མཁྱེན་པ་ནས་བརྒྱུད་པའི་འཁོར་ལོ་བདེ་

མཆོག་གི་ཆོས་སྐོར་དང་། ཇོ་ནང་ལུགས་ཀྱི་དཔལ་དུས་ཀྱི་འཁོར་ལོའ་ིརྒྱུད་ཀྱི་རྫོགས་རིམ་གྱི་

རྣལ་འབྱོར་དྲུག་གི་ཁྲིད་གསན་པ་སོགས་ཀྱིས། གསང་སྔགས་རྡོ་རྗེ་ཐེག་པའི་དབང་ལུང་མན་

ངག་ཤིན་ཏུ་མང་དག་གཅིག་ཐོབ་ཟིན་ཡོད༑ ད་ནི་གསང་སྔགས་ཀྱི་ཆོས་སྐོར་དང་དེ་དག་ལ་

བརྟེན་པའི་བོད་ཀྱི་བཤད་སྒྲུབ་གཉིས་ཀའི་མན་ངག་རྣམས་དམིགས་ཀྱིས་བཀར་ཏེ་ཆ་ཚང་བ་

ཞིག་ཐོབ་པར་བཞེད་ཅིང་། ཁྱད་པར་དུ་དཔལ་དུས་ཀྱི་འཁོར་ལོའ་ིརྒྱུད་ཀྱི་ཉམས་ལེན་དང་

གོ་རྟོགས་ཟབ་ཏུ་གཏོང་བའི་འདུན་པ་དྲག་པོ་ཞིག་འཁྲུངས༑ དེ་ལྟར་རྗེ་ཙོང་ཁ་པས་མེ་ཡོས་

ལོའ(ི༡༣༨༧-༨༨)དགུན་ཁ་ཧྲིལ་པོར་སྟོད་ལུང་དགོན་པ་དང་། སྟོད་ལུང་གི་སྨད་དུ་ཆགས་པའི་

ངང་དཀར་དགོན་གཉིས་སུ་བཞུགས་ཏེ། དང་ཐོག་དུས་འཁོར་གྱི་རྒྱུད་ལ་ཐུགས་སྦྱོང་མཛད་

113 «ལེགས་བཤད་གསེར་ཕྲེང་»ལ་བརྩི་མཐོང་ཆེན་པོ་བྱེད་པ་དེ་བོད་ཀྱི་ཆོས་བརྒྱུད་མང་པོའ་ིནང་དུ་བྱུང་སྣང་སྟེ། དཔེར་
ན་སྟག་ཚང་ལོ་ཙཱ་བས་རྗེ་ཙོང་ཁ་པའི་དབུ་མའི་ལྟ་བའི་ཆ་ཤས་ཁག་གཅིག་ལ་དགག་པ་བཏང་ཡོད་མོད། «ལེགས་བཤད་
གསེར་ཕྲེང་»མཇལ་ཏེ་དད་པ་ལྷག་པར་འཁྲུངས་པ་ཡོངས་སུ་གྲགས་པ་ལྟར་ལ། དེ་བཞིན་དུ་ཕྱིས་ཀྱི་སྔ་འགྱུར་རྙིང་མའི་སྟོན་
ཆེན་རྫ་དཔལ་སྤྲུལ་རིན་པོ་ཆེས་ཀྱང་རང་ཉིད་ཀྱི་ཕར་ཕྱིན་གྱི་བཤད་པའི་བརྒྱུད་པ་དང་ཁུངས་དེ་«ལེགས་བཤད་གསེར་ཕྲེང་
»ལ་གཏུགས་པ་མ་ཟད། «གསེར་ཕྲེང་»ནང་བྱུང་བའི་རྩ་བའི་ཚིག་འགྲེལ་དང་སྤྱི་དོན་སོགས་རང་ལུགས་སྟོན་པའི་ཆ་ཤས་
ཡོངས་རྫོགས་ལོགས་སུ་བཀོལ་ཏེ་བརྗེད་བྱང་གི་ཚུལ་དུ་བསྒྲིགས་པ་སོགས་གནང་ཡོད༑ ཕྱིས་དཔལ་སྤྲུལ་རིན་པོ་ཆེའི་གསུང་
འབུམ་བསྒྲིགས་པའི་སྐབས་གཞུང་འདི་རྫ་དཔལ་སྤྲུལ་རང་ཉིད་ཀྱི་ཕར་ཕྱིན་གྱི་སྤྱི་དོན་ཡིན་ཤག་བྱས་འདུག་པ་ཅུང་ནོར་ལ། 
གཞུང་རྒྱས་པོ་དེའི་མཇུག་ཏུ་དཔལ་སྤྲུལ་རིན་པོ་ཆེས་མཛད་བྱང་མ་བཀོད་པའི་གནད་དེའང་ངེས་དགོས་སྙམ༑



93ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

ནས་ཉམས་བཞེས་གནང་༑ སྟོད་ལུང་དགོན་པ་ནི་བཀའ་གདམས་པའི་དགེ་བའི་བཤེས་གཉེན་

ཆེན་པོ་སྟོད་ལུང་པ་རིན་ཆེན་སྙིང་པོས(༡༠༣༢–༡༡༡༦)ཕྱག་བཏབ་པ་ཞིག་ཡིན༑ དགོན་གནས་

དེ་གཉིས་སུ་བཞུགས་རིང་རྗེ་ཙོང་ཁ་པའི་ངོས་ནས་ཀྱང་དགོན་པ་སོ་སོའ་ིདགེ་འདུན་པ་རྣམས་

ལ་བཀའ་ཆོས་གནང་བའང་མཛད༑

སྟོད་ལུང་ནས་རིམ་པས་རྗེ་ཙོང་ཁ་པ་ཡར་ཀླུང་ཕྱོགས་སུ་ཆས༑ དེ་ནི་རྫོང་སྤྱི་གྲགས་པ་

རིན་ཆེན་གྱིས་སྔར་ནས་ཡར་ཀླུང་དུ་ཕེབས་པའི་གདན་ཞུའི་སྐུལ་མ་ཡང་ཡང་བྱུང་ཡོད་སྟབས། 

ད་ལན་ཁོང་གི་རེ་སྐུལ་དེ་སྐོང་བའི་ཐུགས་འདུན་བཏང་གནང་༑ དེ་ལྟར་སྟོད་ལུང་ནས་ཐོན་

ཏེ་དགེ་འདུན་པ་སྐོར་ཞིག་དང་ལྷན་དུ་སྔོན་དུ་སྲིན་པོ་རིར་ཕེབས། དེ་ནི་ཡར་ཀླུང་གཙང་པོ་

དང་སྐྱིད་ཆུ་འདྲེས་མཚམས་ཀྱི་རི་རྒྱུད་དེ་ཡིན་ལ། དེ་ནི་ཡར་ལུང་གཙང་པོའ་ིབྱང་ངོས་

དང་། ལྷ་སའི་ལྷོ་ནུབ་ངོས། དཔལ་ཆེན་ཆུ་བོ་རི་དང་ཁ་སྤྲོད་ལྟ་བུ་གནས་ཡོད༑ དེ་དུས་གོང་

དཀར་ན་སྒོམ་པ་ཆོས་རྒྱལ་བཞུགས་ཡོད་པ། ཁོང་ནི་རྗེ་ཙོང་ཁ་པ་ལ་སྙིང་ནས་དད་པ་ཡོད་པ་

ཞིག་ཡིན་པས་གསོལ་བ་ནན་གྱིས་བཏབ་པ་ལས། སོས་དེ་གོང་དཀར་ཁུལ་དུ་ཕྱི་ལོ་ ༡༣༢༥ 

ལོར་ཕྱག་བཏབ་པའི་བཀའ་རྒྱུད་ཀྱི་དགོན་པ་རིགས་ལྔ་ལྷ་ཁང་དུ་བཞུགས༑ དེར་འདུལ་བ་

འཛིན་པ་བདུན་ཅུ་ལྷག་ལ་«མངོན་རྟོགས་རྒྱན་»དང་། «ཚད་མ་རྣམ་འགྲེལ།» མངོན་པ་གོང་

འོག «འདུལ་བ་མདོ་རྩ་བ།»«དབུ་མ་ལ་འཇུག་པ་»སོགས་གསུངས༑ དེའི་རིང་གོང་དཀར་གྱི་

དཔོན་པོས་བཀའ་ཆོས་དེའི་སྦྱིན་བདག་བྱས་ནས་རྗེ་ཙོང་ཁ་པ་དང་དེར་འདུས་པའི་ཆོས་ཞུ་

བའི་དགེ་འདུན་པ་ཚོར་བསྙེན་བཀུར་དང་ཞབས་ཏོག་ཚད་མེད་པ་ཞུས༑114

མོན་མཁར་བཀྲ་ཤིས་གདོང་དུ་ཆོས་ཀྱི་འཁོར་ལོ་རྒྱ་ཆེན་བསྐོར་བ།

གོང་དཀར་ནས་རྗེ་ཙོང་ཁ་པ་དང་སྐུ་འཁོར་རྣམས་ཡར་ཀླུང་སྨོན་མཁར་དུ་བྱོན་ཏེ་བཞུགས་

ལ།115 རྫོང་བྱི་གྲགས་པ་རིན་ཆེན་གྱིས་ཡོ་བྱད་མཁོ་དགུ་ཐམས་ཅད་ཀྱིས་གུས་པས་མཆོད༑ 

དེར་བཞུགས་རིང་གཞུང་ཆེན་གྱི་བཤད་པ་ནར་མར་གསུངས་ཤིང་། རྒྱུད་སྡེ་གོང་འོག་གི་

གསང་སྔགས་ཀྱི་དཀྱིལ་འཁོར་ལ་བརྟེན་ནས་སྐལ་བ་དང་ལྡན་པ་རྣམས་ལ་དབང་དང་རྗེས་

114 ཞིབ་གནས་འདི་རྣམས་«རྣམ་ཐར་དད་པའི་འཇུག་ངོགས།» ཤོག ༡༠༩ བྱུང་བ་ལྟར་བཀོད༑

115 ལས་ཆེན་གྱི་«བཀའ་གདམས་ཆོས་འབྱུང་»དུ་བྱུང་བ་ལྟར་ན། (ཤོག ༦༨༢) ཡར་ཀླུང་དུ་སྔོན་དུ་སྨོན་མཁར་ཏེ་རྫོང་
སྤྱི་བའི་སར་བཞུགས་ཤིང་། དེ་རྗེས་མོན་མཁར་བཀྲ་ཤིས་གདོང་དགོན་པར་ཕེབས་པར་ཐོན་ལ། དག་ཆ་ཡང་སྔ་མ་ལ་སྨོན་
མཁར་ཞེས་དང་། ཕྱི་མ་ལ་མོན་མཁར་བཀྲ་ཤིས་གདོང་ཞེས་མི་འདྲ་བ་བཀོད་པ། «རྣམ་ཐར་དད་པའི་འཇུག་ངོགས་»སུ་བྱུང་
བ་དང་མཐུན༑ «རླངས་ཀྱི་པོ་ཏི་བསེ་རུར་»(ཤོག ༢༡༡)ནི། སྨོན་མཁར་དང་། མོན་མགར་བཀྲ་ཤིས་གདོང་ཞེས་བྱུང་༑ སྨོན་མཁར་
ནི་དེང་སང་སྣེ་གདོང་རྫོང་ཁོངས་དང་། མོན་མཁར་ནི་གྲ་ནང་རྫོང་ཁོངས་རྣམ་སྲས་གླིང་ཞེས་པ་དེ་ཡིན་ཟེར་ཚུལ་ཡོད་པ་
ཆབ་མདོ་བ་བློ་བཟང་ཤེས་རབ་ལས་ཐོས༑



94 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གནང་དང་། གཞན་ཡང་ལུང་དང་མན་ངག་སོགས་སྩལ་ཏེ་གདུལ་བྱ་ཤིན་ཏུ་མང་པོ་མདོ་

སྔགས་གཉིས་ཀའི་ཆོས་ཀྱིས་རྗེས་སུ་བཟུང་བར་མཛད༑ རྗེ་དེ་ཉིད་ཤེས་རབ་དང་སྙན་ངག་

གི་ཡི་དམ་ལྷ་མོ་དབྱངས་ཅན་མའི་ཞལ་གཟིགས་ཀྱིས་རྗེས་སུ་བཟུང་བའི་གྲགས་པ་ཆེ་བར་

བརྟེན། སྐབས་དེར་ལྷག་པར་དུ་ཁོང་གི་དྲུང་དུ་ལྷ་མོ་དབྱངས་ཅན་མའི་རྗེས་གནང་ཞུ་མཁན་

མང་པོ་ཞིག་བྱུང་༑ 

དེ་ནས་མོན་མཁར་བཀྲ་ཤིས་གདོང་དུ་བྱོན༑ དེར་བཞུགས་པའི་དགུན་ཁ་དེའི་མཚན་མོ་

ཞིག་ལ། རྗེ་ཙོང་ཁ་པ་མེ་ཐབ་ཀྱི་མཐའ་རུ་ཉེ་བའི་སློབ་མའི་ཚོགས་དང་ལྷན་དུ་བཞུགས་ཏེ། 

བོད་གངས་ཅན་གྱི་སྔོན་གྱི་མཁས་པ་རྔོག་ལོ་ཙྰ་བ་དང་། ཕྱྭ་བ་ཆོས་ཀྱི་སེང་གེ འཇམ་མགོན་

ས་པཎ། བུ་སྟོན་སོགས་ཀྱི་རྣམ་ཐར་གསུང་བའི་ཞོར་འཕྲོད་དུ། བཀའ་བཞི་པ་ཤེས་རབ་སེང་

གེས་ཆོས་ཐོག་གཅིག་ལ་རྒྱ་གཞུང་པོ་ཏི་བཅུ་གཅིག་ཁྲིད་ཡོད་ཚུལ་དང་། དེ་ནི་དུས་ཕྱིས་བོད་

དུ་པོ་ཏི་དུས་གཅིག་ལ་གསུངས་པ་མང་ཤོས་ཡིན་སྙམ་ཚུལ་གསུངས་པར། དགེ་བཤེས་ཤ་སྟོན་

ལ་སོགས་པ་དེར་དྲུང་དུ་ཡོད་པ་རྣམས་ནས་རྗེ་ཙོང་ཁ་པ་ཉིད་ནས་ཀྱང་དུས་གཅིག་ལ་དེ་ལྟ་

བུར་པོ་ཏི་མང་པོ་གསུང་བར་འཚལ་ཞེས་ཞུས༑ ཁོང་གིས་ལན་དུ། “རྩོལ་བ་བྱས་ན་དེ་ཙམ་

ཞིག་འཆད་ཐུབ་པ་འདྲ།”116 ཞེས་གསུངས༑ བཀའ་ལན་དེ་གནང་འཕྲལ་སྐུ་འཁོར་དུ་ཡོད་པ་

ཚང་མས། “དེ་ལྟ་ན་ཅིས་ཀྱང་གསུང་འཚལ་”ཞེས་གསོལ་བ་བཏབ་པས་ཞལ་བཞེས་གནང་༑ 

དེ་ལྟར་གསོལ་བ་བཏབ་པ་ཞལ་གྱིས་བཞེས་རྗེས། ཟླ་བ་དེའི་ཚེས་བཅུ་ནས་གནམ་གང་

བར་སྐུ་མཚམས་བཅད་ནས་ཕྱག་དཔེ་ལ་གཟིགས་རྟོགས་མཛད་ཅིང་། གནམ་གང་གི་ཉིན་

དེར་ཁོང་གིས་དེའི་ཕྱི་ཉིན་ཏེ་ཟླ་བ་གསར་པའི་ཚེས་གཅིག་ལ་འཆད་རྒྱུའི་དཔེ་ཆ་ཐམས་ཅད་

དཔེ་རས་ཀྱིས་བཏུམས་ཏེ་གྲ་བསྒྲིགས༑ འོན་ཀྱང་རྗེ་ཙོང་ཁ་པས་དུས་ཐོག་གཅིག་ལ་རྒྱ་གཞུང་

མང་པོ་ཞིག་གསུང་རྒྱུ་ཡིན་པའི་གཏམ་དེ་ཕྱོགས་སུ་ཁྱབ་ཡོད་པར་བརྟེན། མོན་མཁར་བཀྲ་

ཤིས་གདོང་དང་ཉེ་བའི་སར་ཆགས་པའི་དགོན་སྡེ་གསང་ཕུ་སོགས་ནས་དོན་གཉེར་ཅན་ཆོས་

ཞུ་བ་མང་དག་གཅིག་ཕེབས་རྒྱུས་ཉིན་ཤས་སྒུག་དགོས་པ་བྱུང་བས་རེ་ཞིག་དུས་འགྱངས་

གནང་༑ དེ་ལྟ་ནའང་སྔ་མའི་དགོངས་འཆར་ལྟར། ཚེས་གཅིག་གི་ཉིན་ཆོས་འབྲེལ་དབུ་

བཙུགས་ཏེ། སྔ་འཕྲོས་བཀའ་བརྒྱུད་ཀྱི་བླ་མ་གོང་མའི་རྣམ་ཐར་དང་། རྗེ་བཙུན་མི་ལ་རས་པ་

དང་མར་པ་སོགས་ཀྱི་གསུང་རྒྱུན་ཐོར་བུ་བ་སོགས་གསུངས༑117

116 «རྣམ་ཐར་དད་པའི་འཇུག་ངོགས།» ཤོག ༡༡༠

117 གོང་མཚུངས། ཤོག ༡༡༠ «རྣམ་ཐར་དད་པའི་འཇུག་ངོགས་»སུ། “མི་ལ་དང་མར་པ་སོགས་ཀྱི་གསུང་རྒྱུན་ཐོར་བུ་བ་
འགའ་གསུངས།” ཞེས་པ་ལས་མི་འབྱུང་མོད། གུང་རུའི་«འདུན་ལེགས་མའི་འགྲེལ་པར།» (ཤོག ༢༢༧) “མར་པ་དང་མི་ལ་



95ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

ཟླ་བ་དེའི་ཚེས་ལྔ་ཉིན་ཆོས་འཆད་དངོས་གཞི་དེ་དབུ་བཙུགས་ཏེ། ཉིན་མ་དང་པོ་དེར་

དུས་གཅིག་ཏུ་རྒྱ་གར་སྐད་དུ་ཞེས། རྒྱ་གཞུང་གི་པོ་ཏི་བཅོ་ལྔའི་མཚན་རེ་རེ་ནས་གཅིག་རྗེས་

གཉིས་མཐུད་དུ་བཀླགས་ཏེ། གཞུང་དེ་དག་གི་བཤད་པ་རྣམས་ཉིན་རེ་བཞིན་ཐོ་རངས་ནས་

སྲོད་ཀྱི་བར་ལ་ཆོས་ཐུན་བཅོ་ལྔ་རེ་མ་ཆག་པར་མཛད༑ གཞུང་དེ་དག་གི་ནང་ནས་པོ་ཏི་ཆུང་

བ་གཉིས་རྫོགས་པར་གསུངས་ཚར་བ་ན། དེ་གཉིས་ཀྱི་དོད་དུ་པོ་ཏི་ཆུང་བ་གཉིས་གསར་དུ་

བསྣན་ནས་སྔར་བཞིན་བཤད་ཁྲིད་གནང་༑ དེ་ལྟར་ཟླ་བ་གསུམ་གྱི་རིང་ལ། རྗེ་ཙོང་ཁ་པས་

རྒྱ་གཞུང་བཅུ་བདུན་གྱི་བཤད་ཁྲིད་མཛད་ཅིང་། «ཚད་མ་རྣམ་འགྲེལ་»ལྟ་བུའི་གཞུང་ཆེ་

ཁག་ལ་དཀའ་གནད་ལས་བརྩམས་པའི་བཤད་པ་དམིགས་ཀྱིས་མཛད་ཅིང་། གཞུང་དེ་དག་

གཙོ་བོར་རྒྱ་འགྲེལ་གྱི་སྟེང་ནས་གསུངས་མོད། བཤད་བྱའི་གཞུང་ཆེ་གྲས་འགའ་ཞིག་བོད་ཀྱི་

མཁས་པའི་ཊཱིཀྐ་ཆེན་མོ་རེ་གཞིར་བཞག་པའི་ཐོག་ཏུ་འགྲེལ་པའི་འཆད་ཚུལ་དུ་མ་དགག་སྒྲུབ་

དང་བཅས་པས་གཏན་ལ་ཕབ་པ་དང་། གཞུང་གཞན་རྣམས་ཕལ་ཆེ་བ་རང་རང་གི་འགྲེལ་

པའི་སྟེང་ནས་གཞུང་ཕྲ་རགས་མ་ལུས་པ་ལ་བཤད་པ་ཞིབ་པར་མཛད༑118 དེ་ལྟར་རྗེ་ཙོང་ཁ་

པས་མོན་མཁར་བཀྲ་ཤིས་གདོང་དུ་དཀྱུས་གཅིག་ཏུ་གསུངས་པའི་རྒྱ་གཞུང་བཅུ་བདུན་ནི། ༡ 

དཔལ་ཆོས་ཀྱི་གྲགས་པའི་«ཚད་མ་རྣམ་འགྲེལ།» ༢ རྗེ་བཙུན་བྱམས་པ་མགོན་པོའ་ི«མངོན་

རྟོགས་རྒྱན།» ༣ འཕགས་པ་ཐོགས་མེད་ཀྱི་«མངོན་པ་ཀུན་བཏུས།» ༤ སློབ་དཔོན་དབྱིག་

གཉེན་གྱི་«ཆོས་མངོན་པ་མཛོད།» ༥ སློབ་དཔོན་ཡོན་ཏན་འོད་ཀྱི་«འདུལ་བ་མདོ་རྩ་བ།»༦ 

རྗེ་བཙུན་བྱམས་པ་མགོན་པོའ་ིབྱམས་ཆོས་ཕྱི་མ་བཞི་སྟེ་«མདོ་སྡེ་རྒྱན།» ༧ དེའི་«དབུས་

མཐའ་རྣམ་འབྱེད།» ༨ དེའི་«ཆོས་དང་ཆོས་ཉིད་རྣམ་འབྱེད།» ༩ དེའི་«ཐེག་པ་ཆེན་པོ་རྒྱུད་

བླ་མ།» ༡༠ མགོན་པོ་ཀླུ་སྒྲུབ་ཀྱི་རིགས་ཚོགས་ལས་«རྩ་བ་ཤེས་རབ།» ༡༡ དེའི་«རིགས་པ་

དྲུག་ཅུ་པ།» ༡༢ དེའི་«སྟོང་ཉིད་བདུན་ཅུ་པ།» ༡༣ དེའི་«རྩོད་པ་བཟློག་པ།» ༡༤ དེའི་«ཞིབ་

མོ་རྣམ་འཐག» ༡༥ དཔལ་ལྡན་ཟླ་བ་གྲགས་པའི་«དབུ་མ་ལ་འཇུག་པ།» ༡༦ འཕགས་པ་ལྷའི་

«དབུ་མ་བཞི་བརྒྱ་པ་»དང་། ༡༧ སློབ་དཔོན་ཞི་བ་ལྷའི་«སྤྱོད་འཇུག་»བཅས་ཡིན༑119

དེ་དུས་རྗེ་ཙོང་ཁ་པའི་གཞུང་ཁྲིད་ཀྱི་བཀའ་ཆོས་སུ་ཕེབས་པའི་འདུལ་བ་འཛིན་པ་ཚང་

མ་ཐུགས་ཤིན་ཏུ་རངས་ཤིང་། དད་པའི་བ་སྤུ་ལངས་པ་སོགས་བྱུང་ལ། ཐམས་ཅད་ཀྱིས། 

“འདི་ནི་ལྷག་པའི་ལྷས་དངོས་སུ་བྱིན་གྱིས་བརླབས་པའམ། གཟུངས་ཐོབ་པའི་བྱང་ཆུབ་

སོགས་དྭགས་པོ་བཀའ་བརྒྱུད་ཀྱི་གསུང་རྒྱུན་དང་རྣམ་ཐར་མང་རབ་ཅིག་གསུངས།” ཞེས་འཁོད༑

118   «རྣམ་ཐར་དད་པའི་འཇུག་ངོགས།» ཤོག ༡༡༠

119  གཞུང་བཅུ་བདུན་པོའ་ིགོ་རིམ་རྣམས་«རྣམ་ཐར་དད་པའི་འཇུག་ངོགས་»སུ་བྱུང་བ་ལྟར་བཀོད༑



96 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

སེམས་དཔའ་ཆེན་པོ་ཡིན་པར་ངེས་ཀྱི། གཞན་ལ་འདི་ལྟ་བུ་འབྱུང་བ་མི་སྲིད་དོ་ཞེས་མཐུན་

པར་གླེང་”120བ་དང་། མང་པོ་ཞིག་གིས་གཤམ་གྱི་ཚིགས་བཅད་ཀྱི་བསྟོད་པ་དེའང་སྐད་ཆེན་

པོས་འདོན་པ་བྱུང་ཡོད་པར་གྲགས༑

གསང་སྔགས་རྒྱུད་སྡེ་འཆད་ན་རྡོ་རྗེ་འཆང་། །མདོ་ཕྱོགས་གསུངས་ན་འདྲེན་མཆོག་ཤཱཀྱའི་རྒྱལ།།

མདོ་སྡེ་ཀུན་མཁྱེན་ཆོས་རྒྱལ་ཙོང་ཁ་པ། །སུས་ཀྱང་བསྒྲུན་དུ་མེད་པ་མཁས་པའི་མཆོག། །121

ཅེས་སོ།།

མོན་མཁར་བཀྲ་ཤིས་གདོང་དུ་བཞུགས་རིང་རྗེ་ཙོང་ཁ་པས་འཇམ་མགོན་ས་པཎ་གྱི་

གསོལ་འདེབས་ཞིག་ཀྱང་བཀའ་རྩོམ་མཛད༑ ཤོ་ལོ་ཀ་བཅུ་གཉིས་ཅན་གྱི་གསོལ་འདེབས་

«རིག་གནས་རྒྱ་མཚོ་མར་»གྲགས་པ་དེའི་ནང་དུ་རྗེ་ཙོང་ཁ་པས་འཇམ་མགོན་ས་པཎ་ནི་བོད་

གངས་ཅན་ལྗོངས་སུ་ཆེད་དུ་བྱོན་པའི་རྗེ་བཙུན་འཇམ་པའི་དབྱངས་ཀྱི་རྣམ་སྤྲུལ་ཡིན་པ་དང་། ཁོང་

གི་ཐུན་མིན་གྱི་མཛད་པ་འཕྲིན་ལས་སོགས་ལ་དམིགས་བཀར་གྱིས་བསྟོད་པ་མཛད་ཅིང་། 

བོད་དུ་ཐུན་མོང་རིག་གནས་མང་པོའ་ིསྲོལ་ཕྱེ་བ་དང་། ཁྱད་པར་དུ་འཇམ་མགོན་ས་པཎ་གྱིས་

བོད་བརྒྱུད་ནང་བསྟན་ལ་དག་ཐེར་མཛད་པ་དེ་གཙོ་འདོན་གནང་བ་ནི་ཕལ་ཆེར་ས་པཎ་གྱིས་

«སྡོམ་གསུམ་རབ་དབྱེ་»མཛད་པ་ལ་དགོངས་སྙམ། གཤམ་གྱི་ཤོ་ལོ་ཀ་གཉིས་ཀྱིས་བསྟོད་པ་

དེའི་མཇུག་རྫོགས་པར་མཛད༑

      ས་སྟེང་འགྲན་ཟླ་བྲལ་བ་ཆོས་ཀྱི་རྗེ།།ཤེས་བྱ་ཀུན་ལ་ཐོགས་མེད་འཇམ་པའི་དབྱངས།།

གནས་ལྔ་མངོན་དུ་གྱུར་པའི་པཎྜི་ཏ། །གངས་ཅན་འགྲོ་བའི་སྐྱབས་གཅིག་ས་སྐྱ་པ།།

ཉིན་མཚན་ཀུན་ཏུ་གུས་པས་གསོལ་བ་འདེབས།།སྐྱེ་ནས་སྐྱེ་བར་མཚན་དཔེའི་གཟི་འབར་བ།།

ཁྱོད་སྐུ་མཐོང་ཞིང་ཐེག་མཆོག་སྒྲོག་པ་ཡི།།ཁྱོད་གསུང་རྒྱུན་ཆད་མེད་པར་ཐོས་པར་ཤོག། །122

ཞེས་སོ། །གསོལ་འདེབས་ཀྱི་བསྟོད་ཚིག་འདིའི་མཇུག་བྱང་དུ་རྗེ་ཙོང་ཁ་པས། “འདི་ནི་རྒྱུད་

སྡེ་འཛིན་པ་ཡར་ཀླུང་པ་སེང་གེ་རྒྱལ་མཚན་པས་བསྐུལ་བའི་དོན་དུ་ཆོས་རྗེ་དེ་ཉིད་ལ་མི་ཕྱེད་

པའི་གུས་པ་དང་ལྡན་པ་ཤར་ཙོང་ཁ་པ་བློ་བཟང་གྲགས་པའི་དཔལ་གྱིས་མོན་མཁར་བཀྲ་ཤིས་

120  གོང་མཚུངས། ཤོག ༡༡༡ 

121 བསྟོད་པ་ཚིགས་བཅད་གཅིག་འདི་ཆ་ཧར་གྱི་«རྣམ་ཐར་བདེ་ལེགས་ཀུན་འབྱུང་།» ཤོག ༩༩ ཐད་བཀོད་མོད། གང་
ལས་དྲངས་ངོས་མ་བཟུང་༑

122 གསུང་ཐོར་བུ། ཤོག ༡༡ ཐོ་ཡོན་ཡེ་ཤེས་དོན་གྲུབ་ཀྱི་«རྣམ་ཐར་དད་པ་རྒྱ་མཚོར་རོལ་པའི་འཇུག་ངོགས་»སུ། (ཤོག 
༨༩) གསུང་འདི་ས་སྐྱའི་བླ་མ་དམ་པའི་གསོལ་འདེབས་སུ་གསུང་བ་ནོར༑ འདི་འཇམ་མགོན་ས་པཎ་གྱི་གསོལ་འདེབས་ཡིན་
པ་ནི་བརྗོད་བྱ་ལ་དཔྱད་པས་གོ་ནུས༑



97ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

གདོང་དུ་སྦྱར་བའོ།།”123 ཞེས་བཀོད་གནང་༑

ཨོ་ཀར་བྲག་ཏུ་སྐུ་མཚམས་དམ་པོ་མཛད་པ།

དགུང་ལོ་སོ་གསུམ་བཞེས་པའི་ཕྱི་ལོ་ ༡༣༨༩ ལོའམ་ས་སྦྲུལ་ལོའ་ིདབྱར་ཁ་དེ་ལ། རྗེ་ཙོང་

ཁ་པས་ཡར་ཀླུང་དུ་ཡོད་པའི་ཨོ་ཀར་བྲག་ཏུ་སྐུ་མཚམས་དམ་པོར་མཛད་དེ་བཞུགས༑ དེའི་

སྐབས་དཔལ་འཁོར་ལོ་བདེ་མཆོག་གི་སྒོམ་བཟླས་དང་ཐུན་བཞིའི་རྣལ་འབྱོར། བདག་འཇུག་

ཤིན་ཏུ་མང་བར་མཛད་ཅིང་། རྒྱ་གར་གྱི་རྣལ་འབྱོར་མ་གྲགས་ཅན་ནི་གུ་མ་ནས་བརྒྱུད་པའི་

ཤངས་པ་བཀའ་བརྒྱུད་ཀྱི་གདམས་པའི་སྙིང་པོ་ནི་གུ་ཆོས་དྲུག་གི་དམིགས་སྐོར་རྣམས་ཐུགས་

ཉམས་སུ་བསྟར་ནས་ལེགས་པར་སྦྱངས་ཏེ། གཏུམ་མོའ་ིརླུང་སྦྱོར་ཡང་ཉིན་རེར་བརྒྱད་བརྒྱ་

རེ་མཛད་པ་སོགས་གནང་༑ སྐབས་དེ་དུས་ཐུགས་རྒྱུད་ལ་འཁྲུངས་པའི་ཉམས་རྟོགས་སྤྱི་དང་

ཁྱད་པར་དུ་གཏུམ་མོའ་ིཉམས་རྟོགས་སོགས་ཀྱིས། རྗེ་ཙོང་ཁ་པ་རང་ཉིད་ལ་འཁོར་ལོ་བདེ་

མཆོག་དང་ཀྱཻ་རྡོ་རྗེ་གཙོ་བོར་གྱུར་པའི་མ་རྒྱུད་ཀྱི་མན་ངག་གི་གནད་སྤྱི་དང་། ཁྱད་པར་དུ་

མ་རྒྱུད་ནས་གསུངས་པའི་བདེ་བ་སྐྱེད་པའི་ཐབས་ཀྱི་ཉམས་ལེན་རྣམས་དང་། དེ་ལྟར་བསྐྱེད་

པའི་བདེ་བ་སྟོང་པ་དང་སྦྱོར་བའི་བདེ་སྟོང་དབྱེར་མེད་ཀྱི་རྣལ་འབྱོར་གྱི་སྐོར་ལ་ཐུན་མིན་གྱི་

གོ་རྟོགས་རྙེད་པ་བྱུང་༑

ལོ་དེའི་སྟོན་ཁར་སྐྱིད་ཤོད་དུ་ཕེབས་ཤིང་། རྗེ་བཙུན་རེད་མདའ་བའང་དེ་དུས་ས་སྐྱའི་

ཆོས་མཚམས་ཁེལ་བས་ཆོས་བར་ལ་དབུས་སུ་ཕེབས་ཡོད་པས། བླ་སློབ་གཉིས་ཀ་ལྷ་སར་ཞལ་

འཛོམས་པ་བྱུང་༑ ཁོང་གཉིས་པོ་ཏཱ་ལར་བཞུགས་ཤིང་ཕན་ཚུན་སོ་སོའ་ིསྒོམ་སྒྲུབ་ཀྱི་ཉམས་

ལེན་དང་གསུང་རབ་ཀྱི་གོ་བ་ལས་བརྩམས་པའི་ཆོས་ཀྱི་གྲོས་མོལ་མང་པོ་གནང་བའི་གོ་

སྐབས་ཐོབ་ཅིང་། བླ་སློབ་གཉིས་ཀས་གདུལ་བྱ་རྣམས་ལའང་བཀའ་ཆོས་གསུངས་པ་སོགས་

གནང་༑ དེ་རྗེས་རྗེ་བཙུན་རེད་མདའ་བ་ས་སྐྱར་ཕྱིར་ཕེབས་ཤིང་། རྗེ་ཙོང་ཁ་པ་ནི་ལོ་དེའི་

ལྷག་མ་སྐྱོར་མོ་ལུང་གི་བྲག་ཕུག་ཏུ་བཞུགས་ནས། དེར་སྒོམ་སྒྲུབ་ཀྱི་ཉམས་ལེན་མུ་མཐུད་

ནས་བསྐྱངས་པའི་ཁར། སློབ་མ་མང་པོ་ལ་དཔལ་དུས་ཀྱི་འཁོར་ལོ་དང་། ཕར་ཕྱིན། ཆོས་

མངོན་པ། ཚད་མ་སོགས་མང་དུ་གསུངས༑ ཕྱི་ལོ་ ༡༣༩༠ སྟེ་ལྕགས་རྟ་ལོའ་ིདཔྱིད་ཀར། རྗེ་

123 ས་པཎ་གྱི་གསོལ་འདེབས་བསྟོད་པ་དེ་རྩོམ་པར་བསྐུལ་བའི་སེང་གེ་རྒྱལ་མཚན་བྱ་བ་དེ་ཕལ་ཆེར་སྟག་ཚང་ལོ་ཙཱ་
བས་གང་གི་རྣམ་ཐར་བརྩམས་པའི་མཁན་ཆེན་སེང་གེ་རྒྱལ་མཚན་ཞེས་པ་དེ་ཡིན་ངེས༑ སྟག་ཚང་བའི་རྣམ་ཐར་དེའི་ནང་། 
(གསུང་འབུམ་པོད། ༢ ཤོག ༡༡༠) ཁོང་ནི་རྗེ་ཙོང་ཁ་པ་དང་འཁྲུངས་ལོ་གཅིག་པའི་སློབ་མ་ཞིག་ཡིན་པ་དང་། དེས་རྗེ་ཙོང་
ཁ་པར་ངོ་ཆེན་བཅོལ་ཏེ་ལོ་ཆེན་སྐྱབས་མཆོག་དཔལ་བཟང་ལ་ཆོས་འཁོར་སྒང་ཕྱགས་འདེབས་པ་དང་དེའི་མཁན་པོ་དང་པོ་
དེའང་གནང་རྒྱུའི་སྐྱབས་འཇུག་ཞུས་པ་སོགས་འཁོད༑



98 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཙོང་ཁ་པས་རྒྱུད་སྡེ་ཆེན་པོ་རྣམས་ཀྱི་བཤད་པ་དང་དབང་ལག་ལེན་མན་ངག་དང་བཅས་པ་

རྩད་གཅོད་པར་མཛད་པར་བཞེད་པ་དང་། བླ་མ་རྗེ་བཙུན་རེད་མདའ་བ་ཆེན་པོ་དང་ལྷན་དུ་

སླར་ཡང་གསུང་གླེང་མཛད་དགོས་སོགས་དགོངས་ཏེ་གཙང་གི་ཕྱོགས་སུ་བྱོན་ཏེ། དང་ཐོག་

རོང་གི་སྣུབས་ཆོས་ལུང་དུ་བཞུགས༑ དེར་དགོན་པའི་མཁན་པོ་རིན་པོ་ཆེ་གྲགས་པ་བཤེས་

གཉེན་གྱི་དྲུང་ནས་གསང་འདུས་རིམ་ལྔ་སོགས་བཀའ་ལུང་མང་དག་ཅིག་གསན༑ 
བླ་མ་དབུ་མ་པ་དང་ཐོག་མར་མཇལ་བ།

རྗེ་ཙོང་ཁ་པ་སྣུབས་ཆོས་ལུང་དུ་བཞུགས་པའི་སྐབས་ཤིག་ལ། ཁོང་གི་ཞབས་འབྲིང་དུ་ཡོད་

པའི་སློབ་མ་བསོད་ནམས་གྲགས་དང་། དགེ་བཤེས་ཤེས་རབ་གྲགས་ཞེས་པ་གཉིས་ཀྱིས། བླ་

མ་དབུ་མ་པ་བརྩོན་འགྲུས་སེང་གེ་དེ་དུས་བདེ་མཆོག་སྟེང་ཞེས་པའི་ཉེ་འགྲམ་གྱི་དབེན་གནས་

ཤིག་ན་བཞུགས་པའི་དྲུང་དུ་མཇལ་བར་ཕྱིན༑ བླ་མ་དབུ་མ་པ་ཁོང་ལ་རྒྱུན་པར་རྗེ་བཙུན་

འཇམ་པའི་དབྱངས་ཀྱི་ཞལ་གཟིགས་ཡོད་པ་ཡོངས་སུ་གྲགས་ཤིང་། རྗེའི་སློབ་མ་གཉིས་ཀྱིས་

བླ་མ་དབུ་མ་པར་མཇལ་ཏེ་ཁོང་ནས་བཀའ་ཆོས་ཞུས༑  དེའི་ཚེ་གསུང་གླེང་ཞིབ་མོར་མཛད་

པས། བླ་མ་དབུ་མ་པས་ངས་ཁྱེད་ཅག་གི་བླ་མའི་དྲུང་ནས་དབྱངས་ཅན་མའི་རྗེས་གནང་ཞིག་

ཞུ་དགོས་པར་གསུངས་པ་ལྟར། སློབ་མ་གཉིས་ནས་གནས་ཚུལ་དེ་རྗེ་ཙོང་ཁ་པར་ཞུས་པ་

ལྟར། རིང་པོ་མ་འགོར་བར་བླ་མ་དབུ་མ་པ་རྗེ་ཙོང་ཁ་པའི་དྲུང་དུ་བཅར་ཏེ་ཁོང་གཉིས་ཞལ་

འཛོམས་བྱུང་བའི་ཐོག རྗེ་ཙོང་ཁ་པས་ཁོང་ལ་དབྱངས་ཅན་མའི་རྗེས་གནང་སྩལ༑

བླ་མ་དབུ་མ་པས། རང་ཉིད་ཆུང་དུས་མདོ་ཁམས་ན་ཕྱུགས་སྐྱོང་བའི་དུས་དེ་ནས་བཟུང་

རྗེ་བཙུན་འཇམ་དབྱངས་ཀྱི་སྐུ་དང་གསུང་གི་སྣང་བ་རྒྱུན་མ་ཆད་པར་བྱུང་བའི་ཚུལ་དང་། དེ་

སྔ་ཕྱིར་བརྟག་པ་བྱས་ཡོད་ཚུལ་སོགས་གསུངས་ཐོག “དེ་ལ་སྔ་ཕྱིར་བརྟག་པ་བྱས་ནའང་། ད་

དུང་ངེད་འདི་ལ་གཏིང་ནས་ངེས་པ་རྙེད་པ་མེད་པས་བརྟག་དཔྱད་ཡང་དག་ཅིག་ཐུགས་ལ་

འདོགས་པར་ཞུ། ད་ལན་ཡང་རྗེ་བཙུན་གྱི་སྐུའི་སྣང་བ་དེའི་གསུང་ནས། རང་རེ་ལ་དབྱངས་

ཅན་མའི་རྗེས་གནང་ཞུ་བ་ལ་རྒྱུག་གསུངས་ནས་འོངས་པ་ཡིན།”124 ཞེས་རྗེ་ཙོང་ཁ་པར་

ཞུས༑ དེ་ནས་བླ་མ་དབུ་མ་པ་ལ་རྗེ་བཙུན་འཇམ་པའི་དབྱངས་ཀྱི་ཞལ་གཟིགས་འོང་བཞིན་

པའི་སྐབས་ཤིག་ཏུ། རྗེ་ཙོང་ཁ་པས་དབུ་མའི་ལྟ་བ་སོགས་ཆོས་ཀྱི་གནད་ཟབ་མོ་འགའ་ཞིག་

ལས་བརྩམས་ཏེ་བཀའ་འདྲི་གནང་བ་སོགས་ཀྱིས་ལེགས་པར་བརྟགས་པས། བརྟག་ཐུབ་པར་

མཁྱེན་ཏེ། བླ་མ་དབུ་མ་པ་ལ། ཡི་དམ་གྱི་ཞལ་གཟིགས་དེ་ལ་ཡིད་རྟོན་རུང་བས། “ཐུགས་ཡིད་

124  «རྣམ་ཐར་དད་པའི་འཇུག་ངོགས་» ཤོག ༡༡༢



99ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

ཟ་དགོས་པར་མི་འདའ། གསོལ་བ་དྲག་ཏུ་ཐོབ་མཛོད། འོན་ཀྱང་རྗེ་བཙུན་གྱི་སྐུ་དང་གསུང་

རང་མཚན་པ་ད་ལྟ་དབང་ཤེས་ལ་སྣང་བ་མིན། ཡི་དམ་གྱི་སྐུ་དངོས་ཀྱིས་གཏད་པའི་རྣམ་

པ་ཡིད་ཤེས་ལ་དངོས་སུ་སྣང་བ་ཞིག་ཡིན།”125 ཅེས་བཀའ་སྩལ༑ ད་དུང་ཡང་། “ངེད་ཀྱང་

འཇམ་པའི་དབྱངས་ཀྱི་སྒྲུབ་སྐོར་མན་ངག་སོགས་འདི་ཕྱོགས་ལ་ཤེས་འདོད་ཆེ་བར་ཡོད་པས་

ཞུ་དགོས་ནའང་། ད་ལན་རྗེ་བཙུན་རེད་མདའ་བའི་དྲུང་ནས་སྟག་ཚང་དུ་འབྱོན་པ་དང་དཔོན་

སློབ་དུས་ངེས་མཛད་པའི་མཇལ་འཕྲད་དགོས་པར་ཡོད་པ་སོགས་ཀྱིས་བྲེལ་ནས་མི་འགྲུབ་

པར་འདུག རྗེས་སུ་རྟེན་འབྲེལ་ཞིག་ཅིས་ཀྱང་སྒྲིག་འཚལ།”126 ཞེས་ཀྱང་གསུངས༑ གང་ལྟར་

ཡང་གཤམ་དུ་ལེའུ་དྲུག་པའི་ནང་དུ་གླེང་བར་འགྱུར་བ་ལྟར། བླ་མ་དབུ་མ་པ་ནི་རྗེ་ཙོང་ཁ་

པའི་ཐུན་མིན་གྱི་རྣམ་ཐར་གྱི་ཆ་ཤས་གཙོ་བོ་རྗེ་བཙུན་འཇམ་པའི་དབྱངས་དགེ་བའི་བཤེས་

གཉེན་དུ་གྱུར་ཏེ་ཡི་དམ་གྱི་དྲུང་ནས་མན་ངག་ཞུ་བ་སོགས་ཀྱི་གནས་དེར་དམིགས་བསལ་གྱི་

འབྲེལ་བ་ཡོད་པའི་བླ་མར་གྱུར་པ་བྱུང་༑

རོང་གི་སྣུབས་ཆོས་ལུང་ནས་ལོ་ཆེན་སྐྱབས་མཆོག་དཔལ་བཟང་གི་གདན་ས་ས་སྐྱའི་

དགོན་པ་སྟག་ཚང་དུ་མ་ཕེབས་གོང་། རྗེ་ཙོང་ཁ་པས་ཕག་གྲུའི་བློན་ཆེན་རིན་སྤུངས་པ་ནམ་

མཁའ་རྒྱལ་མཚན་གྱིས་སྔར་རྗེ་ཙོང་ཁ་པར་གདན་ཞུའི་ཡི་གེ་ཞིག་ཕུལ་ཡོད་པ་དེའི་ལན་དུ་

སྤྲིངས་ཡིག་ཅིག་སྩལ༑ དེའི་ནང་རིན་སྤུངས་ནམ་མཁའ་རྒྱལ་མཚན་ཁོང་གི་གཏོང་ཕོད་ལ་

དགོངས་ཏེ། “གངས་རིའི་ཁྲོད་ཀྱི་མགོན་མེད་ཟས་སྦྱིན་གྱིས།།”127 ཞེས། སྔར་བདག་ཅག་གི་

སྟོན་པ་འཁོར་དགེ་འདུན་དང་བཅས་པ་ལ་རྒྱལ་བུ་རྒྱལ་བྱེད་ཀྱི་ཚལ་བཞུགས་གནས་སུ་འབུལ་

མཁན་ཁྱིམ་བདག་མགོན་མེད་ཟས་སྦྱིན་དང་མཚུངས་པར་བསྟོད་གནང་ལ། འོན་ཀྱང་རེ་ཞིག་

རྗེ་བཙུན་རེད་མདའ་བ་སྐྱིད་གྲོང་ནས་སྟག་ཚང་དུ་ཕེབས་ཚུལ་གྱི་བཀའ་མཆིད་འབྱོར་བར་

བརྟེན། སྟག་ཚང་དུ་བླ་མ་མཇལ་དུ་ཕེབས་འདོད་ཆེ་བས་ད་ལན་རིན་སྤུངས་པའི་གདན་ཞུའི་

ཐུགས་རེ་སྐོང་མི་ཐུབ་ཚུལ་གསུངས༑ སྤྲིངས་ཡིག་དེའི་ཚིག་སྦྱོར་ལ་བརྟགས་ན། དེ་དུས་ནས་

རྗེ་ཙོང་ཁ་པ་དང་ཕག་གྲུའི་གཞུང་ཞབས་གལ་ཆེན་འདི་གཉིས་ཀྱི་དབར་ལ་འབྲེལ་བ་ཉེ་པོ་

ཞིག་ཡོད་པ་གསལ་པོར་རྟོགས་ནུས༑ 

སྟག་ཚང་དགོན་པར་འདུ་འཛོམས་དམིགས་བསལ་ཞིག

ཕྱི་ལོ་ ༡༣༩༠ ལོའ་ིདབྱར་ཁ་དེར་སྟག་ཚང་དགོན་པར་འདུ་འཛོམས་དམིགས་བསལ་ཞིག་

125 གོང་མཚུངས། ཤོག ༡༡༢

126 གོང་མཚུངས། ཤོག ༡༡༢

127 གསུང་ཐོར་བུ། ཤོག ༣༡༥



100 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བྱུང་ཡོད་དེ། གནས་གཅིག་ཏུ་བོད་ཀྱི་མཁས་པའི་དབང་པོ་ལྔ་སྟེ། མཁན་ཆེན་ལོ་ཙཱ་བ་གྲགས་

པ་རྒྱལ་མཚན་(ཕལ་ཆེར་ཕྱོགས་གླང་གི་«རིགས་པ་ལ་འཇུག་པ་»ལེགས་སྦྱར་ནས་བོད་སྐད་དུ་སྒྱུར་མཁན་དེ་

ཡིན་སྙམ།)དང་། སྣར་ཐང་ལོ་ཙཱ་བ་དོན་བཟང་བ། ལོ་ཆེན་སྐྱབས་མཆོག་དཔལ་བཟང་།(༡༤༡༢ 

ལོར་སྐུ་གཤེགས།) རྗེ་བཙུན་རེད་མདའ་བ། རྗེ་ཙོང་ཁ་པ་བཅས་ཞལ་འཛོམས་པ་དེ་ཡིན། ཁོང་

རྣམ་པ་ལྔ་གནས་གཅིག་ཏུ་ཞལ་འཛོམས་པ་དེ་ནི། འདུ་འཛོམས་ཆེན་པོ་ཞིག་གི་ཆ་ཤས་སུ་

བྱ་དགོས་ཏེ། དེ་དུས་སློབ་དཔོན་སོ་སོའ་ིསློབ་མའང་མང་དག་ཅིག་ཆོས་ཀྱི་དགའ་སྟོན་ཆེན་

པོར་ལོངས་སྤྱོད་པའི་ཆེད་དུ་སྟག་ཚང་དུ་འཛོམས་ཡོད༑ སྟག་ཚང་དགོན་པ་ནི་ལོ་ཆེན་སྐྱབས་

མཆོག་དཔལ་བཟང་གི་བཞུགས་གནས་ཡིན་སྟབས། ཁོང་ནས་ཁྱད་དུ་འཕགས་པའི་སྐུ་མགྲོན་

རྣམས་དང་ཁོང་ཚོའི་ཞབས་འབྲིང་དུ་ལྷགས་པའི་དགེ་འདུན་པ་དུ་མ་དང་། གཉུག་མར་གནས་

པའི་དགེ་འདུན་ཀྱི་ཚོགས་དང་བཅས་པ་ཐམས་ཅད་ཀྱི་ཉེ་བར་མཁོ་བའི་ཞལ་ཟས་དང་གནས་

མལ་ལ་སོགས་པའི་སྦྱིན་བདག་མཛད༑ དབྱར་གྱི་ཆོས་ཐོག་དེའི་རིང་ལོ་ཆེན་སྐྱབས་མཆོག་

དཔལ་བཟང་གིས་མཚམས་སྦྱོར་མཛད་དེ། དབུས་གཙང་གི་མཁས་པའི་དབང་པོ་རྣམས་

ཆོས་ཀྱི་འབེལ་གཏམ་ལ་རྩེ་གཅིག་ཏུ་གཞོལ་བར། དེར་འདུས་པའི་དགེ་འདུན་པ་རྣམས་ཆོས་

ཀྱི་དགའ་སྟོན་ལ་ལྷུག་པོར་ལོངས་སྤྱོད་པའི་སྐལ་བཟང་ཐོབ༑ སྐབས་དེ་དུས་ལོ་ཆེན་སྐྱབས་

མཆོག་དཔལ་བཟང་རྗེ་ཙོང་ཁ་པའི་མཁྱེན་རྟོགས་དང་ཐུགས་གཤིས་ལ་ཐུགས་ཀུན་ནས་

ཕྲོགས་པ་བྱུང་ཞིང་། དེ་ནས་རྩིས་པའི་ལོ་ཤས་ཀྱི་རྗེས་སུ་ལོ་ཆེན་གྱིས་རྗེ་ཙོང་ཁ་པར་མདོ་

སྔགས་ཀྱི་སྡོམ་ཆེན་པོ་«བྱང་ཆུབ་ལམ་རིམ་ཆེན་མོ་»དང་«སྔགས་རིམ་ཆེན་མོ་»རྩོམ་པའི་

སྐུལ་མ་གནང་བ་སོགས་གཤམ་དུ་བརྗོད་པར་བྱའོ།།

སྟག་ཚང་དུ་བཞུགས་པའི་རིང་ལ། ཆོས་འབྲེལ་དངོས་གཞིར་སློབ་དཔོན་བགྲེས་པ་གསུམ་

གྱིས་བཀའ་ཆོས་གསུངས་པ་ནི།  ཀུན་མཁྱེན་གྲགས་པ་རྒྱལ་མཚན་གྱིས་བསྟན་བཅོས་«མངོན་

རྟོགས་རྒྱན་»དང་། ལོ་ཆེན་སྐྱབས་མཆོག་དཔལ་བཟང་གིས་ཀྱཻ་རྡོ་རྗེའི་«བརྟག་གཉིས་»ཀྱི་

རྒྱུད་དང་། རྗེ་བཙུན་རེད་མདའ་བས་རང་ཉིད་ཀྱིས་མཛད་པའི་«ཚད་མ་རྣམ་འགྲེལ་རྒྱན་

»གྱི་འགྲེལ་བཤད་ཆེན་མོའ་ིཁྲིད་གནང་༑ དེ་ཡང་རྗེ་བཙུན་རེད་མདའ་བའི་འགྲེལ་བཤད་ཆེན་

མོ་དེ་གང་ལ་འགྲེལ་བརྗོད་གནང་སའི་«ཚད་མ་རྣམ་འགྲེལ་གྱི་རྒྱན་»ཞེས་པ་ནི། ཤེས་རབ་

འབྱུང་གནས་སྦས་པས་(དུས་རབས་བརྒྱད་པ།)མཛད་ཅིང་དཔལ་ཆོས་ཀྱི་གྲགས་པའི་«ཚད་མ་

རྣམ་འགྲེལ་»གྱི་རྒྱ་འགྲེལ་གྲགས་ཆེ་བ་ཞིག་ཡིན༑ རྗེ་ཙོང་ཁ་པས་རྗེ་བཙུན་རེད་མདའ་བས་

གསར་དུ་བརྩམས་པའི་འགྲེལ་པ་གལ་ཆེན་འདིའི་བཤད་ཁྲིད་ཆ་ཚང་བར་གསན་པར་མ་ཟད། 



101ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

ཆོས་ཐུན་གྱི་རིང་དཔོན་སློབ་གཉིས་ཀས་ཚད་མའི་དཀའ་བའི་གནས་གཏན་ལ་འབེབས་པའི་

རིགས་པའི་བརྒལ་བརྟག་ཀྱང་མང་པོ་ཞིག་མཛད་པ་ཆོས་ཞུ་བ་རྣམས་ནས་མཇལ་ཐུབ་པ་བྱུང་༑128

སྟག་ཚང་གི་དབྱར་ཀའི་ཆོས་ཐོག་གྲུབ་རྗེས་ཆོས་བར་ལ་རྗེ་བཙུན་རེད་མདའ་བ་དང་

རྗེ་ཙོང་ཁ་པ་གཉིས་འབའ་འུ་འབའ་གཉེར་དུ་བྱོན༑ དེར་རྗེ་ཙོང་ཁ་པས་བླ་མ་རེད་མདའ་

བའི་དྲུང་ནས་རྒྱུད་ཀྱི་རྒྱལ་པོ་དཔལ་གསང་བ་འདུས་པའི་རྩ་རྒྱུད་ཀྱི་བཤད་པ་ཆ་ཚང་བ་ཚར་

གཅིག་གསན༑ སྐབས་དེར་རྗེ་ཙོང་ཁ་པའི་ཐུགས་ལ་བུ་སྟོན་གྱི་དངོས་སློབ་བླ་མ་ཆོས་ཀྱི་

དཔལ་བའི(༡༣༡༦–༩༧)དྲུང་ནས་དུས་འཁོར་གསན་བཞེད་འཁྲུངས་ཏེ་ཡོད་པའི་མཚན་གཅིག 

མནལ་ལམ་དུ་ཆོས་ཀྱི་དཔལ་བས་བུ་སྟོན་གྱི་དྲུང་ནས་དུས་འཁོར་གྱི་ཆོས་ལན་བཅུ་བདུན་ལ་

ཐོབ་པར་གསུངས་པ་རྨིས༑ ཕྱིས་སུ་བླ་མ་ཆོས་ཀྱི་དཔལ་བ་དངོས་སུ་མཇལ་དུས་བུ་སྟོན་གྱི་

དྲུང་ནས་དུས་འཁོར་གྱི་ཆོས་ལན་ཇི་ཙམ་གསན་པར་བཀའ་འདྲི་ཞུས་པར། ཐེངས་བཅུ་བདུན་

གསན་པར་གསུངས་པ་སྔར་གྱི་མནལ་ལམ་དང་མཐུན་པ་བྱུང་བས་ངོ་མཚར་སྐྱེས༑

བླ་སློབ་གཉིས་འབའ་འུ་འབའ་གཉེར་དུ་ཡོད་པའི་སྐབས་སུ། རྗེ་བཙུན་རེད་མདའ་བས་

སྔར་རྗེ་ཙོང་ཁ་པར་རྗེས་འབྲང་སློབ་མ་རྣམས་ལ་ཅི་ཐུབ་ཀྱིས་གཞུང་ཆེན་མོའ་ིབཤད་པ་

མཛད་པར་བསྐུལ་ནས་ལོ་ངོ་དྲུག་ལྷག་ཙམ་སོང་ཡོད་ལ།129 ད་ལམ་རྗེ་ཙོང་ཁ་པ་ནི་སྔགས་

ཕྱོགས་ཀྱི་ཐོས་པ་འཚོལ་བ་ལ་སྔར་ལས་ཀྱང་འབད་བརྩོན་ཆེན་པོ་གནང་བཞིན་པ་གཟིགས་པ་

དང་། རྗེས་འབྲང་གི་སློབ་མར་ཡང་དབང་བསྐུར་བ་དང་སྔགས་ཀྱི་བཤད་པ་མཛད་པ་སོགས་

གནང་གི་ཡོད་མཁྱེན་པར་བརྟེན། “སྔགས་ཀྱི་རྩད་གཅོད་དེ་ཙམ་མཛད་པ་ལ་ཡུན་རིང་

འགྱང་། ད་ལྟ་སྡེ་སྣོད་ཀྱི་བཤད་པས་ཕན་ཐོགས་རྒྱ་ཆེན་པོ་འོང་གིན་འདུག་པས་རེ་ཞིག་བཤད་

པ་མཛད་པ་མི་འཐད་དམ།” ཞེས་གསུངས་པ་ལ། རྗེ་ཙོང་ཁ་པས། “བདག་སྔགས་ཀྱི་ཕྱོགས་ལ་

འདུན་པ་དྲག་པོ་བདོག་པས་སྔོན་ལ་སྔགས་ཕྱོགས་ཀྱི་རྩད་གཅོད་བགྱིད་པ་ལགས།”130 ཞེས་

ལན་ཕུལ༑ 

དེ་ཡང་རྗེ་བཙུན་རེད་མདའ་བ་རང་ཉིད་སྔགས་ཕྱོགས་ལ་མོས་པ་མེད་པ་མིན་ལ། དེ་

བཞིན་དུ་གསང་སྔགས་ཀྱི་ལམ་དེ་ཐེག་པ་ཆེན་པོའ་ིལམ་གྱི་ཡང་རྩེ་དང་རྣམ་པ་ཐམས་ཅད་

128 «རྣམ་ཐར་དད་པའི་འཇུག་ངོགས།» ཤོག ༡༡༣ ཉེ་དུས་བོད་ནས་རྗེ་བཙུན་རེད་མདའ་བའི་གསུང་གང་རྙེད་པ་རྣམས་
བསྡུས་ཏེ་གསུང་འབུམ་པོད་བཅུ་དེབ་གཟུགས་སུ་དཔར་བཏབ་པའི་ནང་། «ཚད་མ་རྣམ་འགྲེལ་གྱི་རྒྱན་»གྱི་འགྲེལ་བཤད་
ཆེན་མོ་དེ་མ་བཞུགས་པས། དེང་དཔེ་མཇལ་དུ་ཡོད་མི་སྣང་བ་བློ་ཕམ༑

129 རྟོགས་ལྡན་པའི་«རྣམ་ཐར་ཟུར་འདེབས་»སུ། (ཤོག ༡༧) “རེད་མདའ་བས་འཆད་ཉན་ལ་བསྐུལ་ནས། བདེ་བ་ཅན་ལ་
སོགས་པར་ལོ་བདུན་ཙམ་བཤད་ཉན་མཛད།” ཅེས་བྱུང་༑

130 «རྣམ་ཐར་དད་པའི་འཇུག་ངོགས།» ཤོག ༡༡༤



102 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མཁྱེན་པའི་སར་བགྲོད་པའི་མྱུར་ལམ་རྨད་དུ་བྱུང་བ་ཡིན་པ་མི་བཞེད་པ་སོགས་ཀྱིས་མིན༑ 

རྗེ་བཙུན་ཉིད་ནས་ཀྱང་ཕྱིས་རྒྱུད་ཀྱི་རྒྱལ་པོ་དཔལ་གསང་བ་འདུས་པའི་རྒྱུད་ཀྱི་ཊཱིཀྐ་རྒྱས་པ་

ཞིག་བརྩམས་པ་སོགས་གནང་ཡོད༑ རྗེ་བཙུན་རེད་མདའ་བས་རྗེ་ཙོང་ཁ་པར་དེ་དུས་ཐུགས་

ཁྲལ་གྱི་སྟེང་ནས་རེ་ཞིག་སྔགས་ཀྱི་ཐོས་པ་ཤུགས་ཆེར་འཚོལ་བ་དེ་ཕྱིར་འཐེན་བྱེད་ན་ལེགས་

པའི་བཀའ་མོལ་དེ་གནང་བ་ནི། སྐབས་དེ་དུས་བོད་ཀྱི་ཆོས་སྡེ་ཆེན་པོ་རྣམས་སུ་གནས་གང་

ལ་གཙིགས་ཆེན་པོར་མཛད་ས་ནི། རྒྱ་གཞུང་ཆེན་པོ་དག་ལ་མཁས་པར་བྱ་བ་དང་། ལྷག་པར་

དུ་གདན་སའི་བསླབ་གཞིའི་ནང་དུ་བསྡུས་པའི་གཞུང་ཆེན་དག་ལ་ནང་བྱན་ཆུད་པར་བྱེད་པ་

དེ་ཡིན་པར་བརྟེན། རྗེ་བཙུན་རེད་མདའ་བས་རང་གི་ཐུགས་སྲས་ཀྱི་མཚན་སྙན་དང་མཛད་

པ་འཕྲིན་ལས་སོགས་ལ་ཐུགས་ཁུར་ཟབ་མོ་བཞེས་ཏེ་གསུངས་པ་ཞིག་ཡིན་ངེས༑ ལོ་ངོ་མང་

པོའ་ིརྗེས་སུ་རང་གི་རྩ་བའི་བླ་མ་རྗེ་བཙུན་རེད་མདའ་བ་དང་དེ་དུས་བཀའ་མོལ་བྱུང་བ་འདི་

ཐུགས་ལ་དྲན་ཏེ། རང་གི་སློབ་མ་དང་རྣམ་ཐར་རྩོམ་པ་པོ་མཁས་གྲུབ་རྗེ་ལ། འདི་ལྟར། “ང་

ལ་སྔགས་ཀྱི་ཕྱོགས་ལ་གཞན་གྱིས་བསྐུལ་དགོས་པ་མེད། ཆུང་ངུ་ནས་འདི་ལ་ཤེས་འདོད་དྲག་

པོ་ཡོད་ཅིང་། དེ་ཡང་རྒྱུད་སྡེ་མཐའ་དག་ཡོངས་སུ་རྫོགས་པར་བསླབ་དགོས་སྙམ་པ་ཞིག་དང་

པོ་ནས་ཡོད།”131 ཅེས་གསུངས༑

གང་ལྟར་ཡང་། འབའ་འུ་འབའ་གཉེར་དུ་བླ་སློབ་གཉིས་ཀྱི་དབར་གོང་གི་བཀའ་མོལ་

དེ་བྱུང་བའི་སྐབས་དེ་དུས། རྗེ་བཙུན་རེད་མདའ་བ་དང་རྗེ་ཙོང་ཁ་པ་གཉིས་ཀྱི་བླ་སློབ་ཀྱི་

འབྲེལ་བ་ཤིན་ཏུ་དམ་པོ་ཞིག་ཡོད་ལ། རྗེ་ཙོང་ཁ་པའི་ངོས་ནས་ནི་རྗེ་བཙུན་རེད་མདའ་བ་

མདོ་སྔགས་གཉིས་ཀའི་ཐད་ལ་རང་གི་རྩ་བའི་བླ་མ་འགྲན་ཟླ་མེད་པ་དེ་ཡིན་པའི་ངོས་འཛིན་

ཡོད་ཅིང་། རྗེ་བཙུན་རེད་མདའ་བ་ལའང་རྗེ་ཙོང་ཁ་པ་དེ་རང་གི་ཐུགས་སྲས་གཙོ་བོ་དེ་ཡིན་

པའི་དགོངས་པ་ཡོད་པ་གོར་མ་ཆག དཔེར་ན་རྗེ་བཙུན་རེད་མདའ་བའི་རྣམ་ཐར་དུ། ཁོང་

གིས་རང་ཉིད་ཀྱི་ཐུགས་སྲས་རྗེ་ཙོང་ཁ་པའི་ཐུགས་རིག་དང་འབྱམས་ཀླས་པའི་མཁྱེན་རྒྱའི་

སྐོར་ལ་གཟིགས་ཚུལ་ཇི་འདྲ་ཞིག་ཡོད་པ་དང་། མ་འོངས་པར་ཡང་བོད་ཀྱི་མཁས་གྲུབ་ཆེན་

པོ་ཞིག་ཏུ་འགྱུར་བའི་ཡིད་ཆེས་དང་གདེངས་ཇི་ཙམ་ཡོད་པ་ནི། རྗེ་བཙུན་གྱི་རྣམ་ཐར་དུ་འདི་ལྟར།  

ངམ་རིངས་རྩེ་མོར་བློ་བཟང་དཔོན་སློབ་བཅུ་དྲུག་གིས་ཆོས་བར་མཛད་དུས། 

ངམ་རིངས་ཤོད་ན་ཀུན་མཁྱེན་བསྟན་རྒྱལ་བ་དཔོན་སློབ་བདུན་བརྒྱ་ཙམ་འཆད་

ཉན་མཛད་ཀྱིན་འདུག་པས། དྲུང་པའི་ཐུགས་དགོངས་ལ་ཁོང་དཔོན་སློབ་བདུན་

131 གོང་མཚུངས། ཤོག ༡༡༥



103ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

བརྒྱ་དང་ངེད་དཔོན་སློབ་བཅུ་དྲུག་པོ་བསྟན་པ་ལ་སུ་ཕན་ཆེའམ་སྙམ་པ་ཞིག་

བྱུང་། དུས་ཕྱིས་ཁོང་བདུན་བརྒྱ་པས་བློ་བཟང་གྲགས་པ་གཅིག་བུ་ཡང་མི་དོ་

བར་འདུག་གསུང་།132

ཞེས་སོགས་བྱུང་བ་ལས་གསལ་བར་དཔོག་ནུས༑ གཞན་ཡང་རྗེ་བཙུན་རེད་མདའ་བའི་ཐུགས་

སྲས་བདུན་འདྲེན་པ་ན། སྲས་གཞན་དྲུག་པོ་གནས་རེ་རེར་མཆོག་གྱུར་ཡིན་པ་དང་། རྗེ་ཙོང་

ཁ་པ་ནི་གནས་བཞིའི་སྒོ་ནས་མཆོག་ཏུ་གྱུར་པར་བསྔགས་ཏེ། 

སྲས་ཀྱི་མཆོག་གྱུར་བློ་བཟང་གྲགས་པའི་དཔལ། །མང་ཐོས་མཆོག་གྱུར་བློ་བཟང་གྲགས་པའི་དཔལ།།

འདུལ་འཛིན་མཆོག་གྱུར་བློ་བཟང་གྲགས་པའི་དཔལ། །འཕྲིན་ལས་མཆོག་གྱུར་བློ་བཟང་གྲགས་པའི་དཔལ།།133

ཞེས་བྱུང་༑ 

གང་ལྟར་ཡང་། ཕྱི་ལོ་ ༡༣༩༠ ལོའ་ིསྟོན་ཁ་སྟེ། བླ་སློབ་གཉིས་སྟག་ཚང་གི་འདུ་འཛོམས་

ཆེན་པོ་དང་དེའི་མཇུག་ཏུ་འབའ་འུ་འབའ་གཉེར་བཞུགས་པའི་རྗེས། རྗེ་བཙུན་རེད་མདའ་

བ་ས་སྐྱར་ཕྱིར་ཕེབས་ཤིང་། རྗེ་ཙོང་ཁ་པ་རང་ཉིད་རོང་གི་སྣུབས་ཆོས་ལུང་དུ་ཕྱིར་ལོག་ཏེ་

བླ་མ་དབུ་མ་པ་དང་ལྷན་དུ་རེ་ཞིག་དེར་བཞུགས༑ དེར་བཞུགས་རིང་ཁོང་གཉིས་ལྟ་སྒོམ་

ལས་བརྩམས་པའི་ཆོས་ཀྱི་བགྲོ་གླེང་གནད་ཆེ་བ་མང་དག་ཅིག་གནང་ཞིང་། རྗེ་བཙུན་འཇམ་

པའི་དབྱངས་ཀྱི་ཆོས་སྐོར་ཡང་མང་དུ་གསན་ལ། ཁྱད་པར་དུ་བླ་མ་དབུ་མ་པ་བརྒྱུད་ནས་རྗེ་

བཙུན་འཇམ་པའི་དབྱངས་ལ་མདོ་སྔགས་ཀྱི་གནད་ལས་བརྩམས་པའི་ཆོས་ཀྱི་དྲི་བ་མང་དུ་

མཛད་ཐུབ་པ་བྱུང་༑ སྐབས་དེར་བླ་མ་དབུ་མ་པའི་ངོས་ནས་ཀྱང་རྗེ་ཙོང་ཁ་པའི་དྲུང་ནས་

«དབུ་མ་ལ་འཇུག་པའི་»བཀའ་ཁྲིད་ཅིག་གསན༑ དེ་རྗེས་ཉང་སྟོད་དུ་བྱོན་ནས་བླ་མ་ཆོས་ཀྱི་

དཔལ་བའི་དྲུང་ནས་དུས་འཁོར་ལ་ཐུགས་སྦྱོང་མཛད་པའི་དགོངས་བཞེད་ཡོད་མོད། སྐབས་

དེར་ཕག་མོ་གྲུ་པའི་དམག་རྣམས་ལ་སྟོད་དུ་དམག་ཆེན་ལ་ཞུགས་ནས་ཕྱིར་ལོག་ཚུལ་གསན་

པས།134 དམག་མི་རྣམས་ཕྱིར་ལོག་པའི་ལམ་ཉང་སྟོད་ཕྱོགས་སུ་འཁེལ་བས་རེ་ཞིག་སྟོན་ཁ་

དེར་རོང་གི་རིང་ལུང་ཕུག་ཏུ་སྒྲུབ་པ་མཛད་ནས་བཞུགས༑

132 བསོད་ནམས་རྩེ་མོ། «རྗེ་བཙུན་རེད་མདའ་བའི་རྣམ་ཐར།» ཤོག ༨༧ ལུང་དྲངས་པ་འདི་ནང་བྱུང་བ་བཞིན་ངམ་
རིང་ལ། ངམ་རིངས། ཞེས་ས་མཐའ་ཅན་འབྲི་སྲོལ་ཡང་འདུག་མོད། འདིར་ནི་«རྣམ་ཐར་དད་པའི་འཇུག་ངོགས་»བཞིན་
ས་མཐའ་མེད་པར་བྱས་ཡོད༑

133 གོང་མཚུངས། ཤོག ༥༩

134 རྒྱལ་མཆོག་ལྔ་པའི་རྒྱལ་རབས་དེབ་ཐེར་ནང་། (ཤོག ༡༤༦) ཉང་སྟོད་ཤར་ཁ་བ་རྒྱལ་རྩེ་རབ་བརྟན་ཀུན་བཟང་
འཕགས་པས། “ཅུང་ཟད་བྱེད་མ་མཁས་པས་གོང་མའི་ཐུགས་ལ་ཕོག་སྟེ། ཉང་སྟོད་དུ་དཔུང་གི་འཇུག་སྒོ་ལན་གཉིས་ཙམ་
མཛད།” ཅེས་བྱུང་བ་ཕལ་ཆེར་དུས་སྐབས་འདིའི་ཐད་ལ་དགོངས་ངེས༑



104 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བུ་སྟོན་ཐམས་ཅད་མཁྱེན་པ་ནས་བརྒྱུད་པའི་གསང་སྔགས་ཀྱི་གདམས་པ་རྣམས་ཐོབ་པ།

ཕྱི་ལོ་ ༡༣༩༠ ལོའ་ིསྟོན་མཇུག་ཙམ་ལ། རྗེ་ཙོང་ཁ་པ་མཐར་བླ་མ་ཆོས་ཀྱི་དཔལ་བའི་བཞུགས་

གནས་གོང་གསུམ་སྡེ་ཆེན་དུ་ཕེབས་ཐུབ་པ་བྱུང་༑ བླ་མ་འདི་གནས་འདི་དང་དམིགས་བསལ་

འབྲེལ་བ་བྱུང་བའི་དབང་གིས་ཕྱིས་ཁོང་གི་མཚན་ལ་གོང་གསུམ་སྡེ་ཆེན་པ་ཞེས་པའང་

ཐོགས༑ ཁོང་ནི་བུ་སྟོན་རིན་པོ་ཆེའི་སློབ་མ་གཙོ་གྲས་ནང་ནས་དུས་འཁོར་ལ་མཁས་པའི་

མཆོག་ཏུ་གྱུར་པ་དང་། གཞན་ཡང་སྔགས་ཀྱི་གཞུང་དང་ལག་ལེན་མན་ངག་སོགས་མཐའ་

ཡས་པ་ལ་མངའ་འབྱོར་བའི་སློབ་དཔོན་ཞིག་ཡིན༑ རྗེ་ཙོང་ཁ་པས་བླ་མ་ཆོས་ཀྱི་དཔལ་བ་

ཐོག་མར་མཇལ་བའི་དགོང་དྲོ་དེར་ཁོང་ལ་མཇལ་དར་སེར་པོ་ཞིག་ཕུལ་ཞིང་། དེའི་ཕྱི་ཉིན་

སླར་མཇལ་ཏེ་གསོལ་ཇ་ཕུལ་བའི་སྐབས་སུ་གོས་ཆེན་སྔོན་པོ་ཡུག་གཅིག་ཕུལ་ཏེ། དུས་འཁོར་

འགྲེལ་ཆེན་«དྲི་མེད་འོད་»ཆ་ལག་དང་བཅས་པ་གསུང་བའི་སྐྱབས་འཇུག་ཞུས་པར། བླ་

མའི་ཞལ་ནས། “མདང་གི་དར་སེར་པོ་དེ་སའི་ཁམས་སྡུད་རིམ་དང་མཐུན་པས་རྫོགས་རིམ་

ཡོངས་སུ་རྫོགས་པར་འོང་བ་འདུག ད་ནངས་ཀྱི་གོས་ཡུག་འདི་སྔོན་པོ་ནམ་མཁའི་ཁམས་

ཡིན། བསྐྱེད་རིམ་དང་མཐུན་པས་བསྐྱེད་རིམ་ཡོངས་སུ་རྫོགས་པར་འོང་བར་འདུག”135 

ཅེས་གསུངས་ཞིང་། དེ་དུས་བླ་མ་ཆོས་ཀྱི་དཔལ་བ་དུས་འཁོར་འགྲེལ་ཆེན་གསུང་བཞིན་པའི་

སྐབས་སུ་འཁེལ་ཡོད་པར། ཁོང་ནས་འདི་ལྟར། “ཆོས་མཚམས་ལེའུ་གཉིས་པའི་འགོ གང་

ཞིག་ཆེན་པོའ་ིམི་རྣམས་སྨིན་པར་བྱ་བའི་དོན་དུ། ཞེས་པའི་སྐབས་ལ་སླེབས་བྱུང་བས་རྟེན་

འབྲེལ་ཤིན་ཏུ་ལེགས།”136 ཞེས་བཀའ་སྩལ༑ དེ་ལྟར་ཆོས་འབྲེལ་གྱི་རེ་སྐུལ་ཞུས་པ་བླ་མས་

ཞལ་གྱིས་བཞེས་ཤིང་། ལེའུ་གཉིས་པ་གསུང་འཕྲོ་ནས་གསུངས་ཏེ་རྫོགས་པར་གྲུབ་རྗེས། རྗེ་

ཙོང་ཁ་པ་ལ་དཔལ་དུས་ཀྱི་འཁོར་ལོའ་ིའགྲེལ་ཆེན་འདི་ཆ་ཚང་བར་ཐོབ་པའི་ཆེད་དུ་སླར་

ཡང་ལེའུ་དང་པོའ་ིདབུས་ནས་སྐྱར་དུ་གསུངས༑ དུས་འཁོར་འགྲེལ་ཆེན་«དྲི་མེད་འོད་»ཀྱི་

ཁྲིད་དེ་ཕྱི་ལོ་ ༡༣༩༠ ལོའ་ིསྟོན་མཇུག་ནས་ཕྱི་ལོ་ ༡༣༩༡ ལོའ་ིདཔྱིད་མགོ་བར་དུ་གནང་ལ། 

དུས་ཡུན་དེའི་རིང་རྗེ་ཙོང་ཁ་པས་བུ་སྟོན་ནས་བརྒྱུད་པའི་དུས་འཁོར་གྱི་འགྲེལ་ཆེན་གྱི་སྟེང་། 

ཕྱག་ལེན་གྱི་མཛུབ་ཁྲིད་དང་། དུས་འཁོར་སྦྱོར་དྲུག་གི་ཉམས་ཁྲིད་སོགས་ཀྱང་རྫོགས་པར་གསན༑ 

དེ་ནས་བུ་སྟོན་ལུགས་ཀྱི་རྣལ་འབྱོར་རྒྱུད་ཀྱི་བཀའ་ལུང་བཤད་པ་མཐའ་དག་ཀྱང་གསན་

པར་བཞེད་པར་བརྟེན། བུ་སྟོན་རིན་པོ་ཆེའི་མཆོད་གཡོག་གནང་མྱོང་ཞིང་ཡོ་གའི་ལག་ལེན་

ལ་ཤིན་ཏུ་མཁས་པར་གྲགས་པ་ཡོ་ག་བ་ཚེ་དབང་ཞེས་པ་དེའི་སློབ་མ་ཡོ་ག་བ་མགོན་བཟང་

135  «རྣམ་ཐར་དད་པའི་འཇུག་ངོགས།» ཤོག ༣༢

136  གོང་མཚུངས། ཤོག ༣༢



105ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

བྱ་བ་ཞ་ལུར་ཡོད་པ་དེ་གདན་དྲངས་ཏེ། ཡོ་ག་པ་མགོན་བཟང་དང་རྗེ་ཙོང་ཁ་པ་གཉིས་ཉང་

སྟོད་སྨད་གཉིས་ཀྱི་མཚམས་སུ་ཡོད་པའི་འཁྲིས་རྩྭ་ཁང་ཞེས་པར་ལྷན་དུ་བཞུགས༑ རྗེ་ཙོང་ཁ་

པས་ཡོ་ག་བ་དེའི་དྲུང་ནས་རྡོ་རྗེ་དབྱིངས་དང་དཔལ་མཆོག་རྩེ་མོ་ལ་སོགས་པའི་རྣལ་འབྱོར་

རྒྱུད་ཀྱི་དཀྱིལ་འཁོར་མཐའ་དག་གི་བྲི་ཐིག གར་དབྱངས། དཀྱིལ་ཆོག་གི་ཆོག་ཁྲིགས། ཕྱག་

རྒྱ་སོགས་ལ་ཤིན་ཏུ་བྱང་བར་སྦྱངས༑137 

དེའི་ཚེ་ནུབ་གཅིག་རྗེ་ཙོང་ཁ་པའི་མནལ་ལམ་དུ། ཁྲི་ཆེན་པོ་ཞིག་གི་སྟེང་ན་བླ་མ་ཁྱུང་

པོ་ལྷས་པ་ཡིན་ཟེར་བའི་བླ་མ་དགུང་ལོ་བགྲེས་པོ་དབུ་རྒྱན་བཞེས་པ། ཕྱག་ཏུ་རྡོ་རྗེ་དྲིལ་བུ་

ཡོད་པ་ཞིག་བཞུགས་ཤིང་། དེའི་དྲུང་རྗེ་ཙོང་ཁ་པ་རང་ཉིད་བཞུགས་ཏེ་ཡོད་པར། སྐབས་ཤིག་

ལ། བླ་མ་དེ་ཁྲི་ནས་བཞེངས་ནས་རྡོ་རྗེའི་འགྲོས་ཀྱིས་དྲིལ་སྟབས་དང་བཅས་རྗེ་ཙོང་ཁ་པ་ལ་

གཡས་སུ་བསྐོར་བ་ལན་གསུམ་མཛད་རྗེས། རྗེ་ཙོང་ཁ་པའི་དབུའི་སྟེང་དུ་རྡོ་རྗེ་དང་དྲིལ་བུ་

བཟུང་སྟེ། ཀརྨཱ་བཛྲ། ཞེས་བྱའོ། །ཞེས་གསུངས་ཏེ་སླར་ཁྲིར་བཞུགས་པ་རྨིས༑ མནལ་ལམ་

སད་དེ་བརྟགས་པ་ན། སྔར་རང་ལ་བཏགས་པའི་གསང་མཚན་དོན་ཡོད་རྡོ་རྗེ་ཞེས་པ་དེ་དང་

འབྲེལ་བ་ཡོད་པ་དང་། ཀརྨ་བཛྲ་ཞེས་པའང་རྒྱལ་བ་རིགས་ལྔའི་ནང་ནས་དོན་གྲུབ་ཀྱི་རིགས་

ཀྱི་མིང་དུ་འདུག་པས་འདྲ་བ་འདུག་ཐུགས་ལ་དགོངས༑ ཕྱིས་སུའང་རྗེ་ཙོང་ཁ་པའི་མནལ་

ལམ་ཞིག་ཏུ་བླ་མ་ཁྱུང་པོ་བྱོན་ཅིང་། བླ་མའི་སྙིང་ཁར་སྔགས་ཀྱི་ཕྲེང་བ་རིང་པོ་ཞིག་ཡོད་པའི་

ཡིག་འབྲུ་རྣམས་ཕྲ་ལྷམ་མེར་གཟིགས་ཏེ་སྔགས་ཕྲེང་གི་ཡིག་འབྲུ་རྣམས་ཕལ་ཆེ་བ་བཀླགས་

པ་རྨིས༑ རྗེས་སུ་བླ་མ་ཁྱུང་པོ་ལྷས་པ་དང་དངོས་སུ་མཇལ་བའི་སྐབས་སུ། ཁོང་གི་སྐུ་གཟུགས་

ཀྱི་རྣམ་པ་དེ་མནལ་ལམ་དུ་གཟིགས་པ་དེ་ཉིད་རང་ལྟ་བུར་ཡོད་པར་གཟིགས་པས་ངོ་མཚར་

སྐྱེས༑138 གང་ལྟར་ཡང་རེ་ཞིག་སླར་ཡང་བླ་མ་ཆོས་ཀྱི་དཔལ་བའི་དྲུང་དུ་ཕེབས་ཏེ། རྡོ་རྗེ་

ཕྲེང་བའི་དབང་ལུང་མཛུབ་ཁྲིད། བཤད་པ། གར་ཐིག་དབྱངས་གསུམ་གྱི་ཕྱག་ལེན་ཁྲིད་དང་

བཅས་པར་ཐུགས་སྦྱོང་མཛད་ནས། ཕྲེང་བ་སྐོར་གསུམ་སྟེ་སློབ་དཔོན་ཨབྷྱ་ཀ་རས་བསྒྲིགས་

པའི་«དཀྱིལ་ཆོག་རྡོ་རྗེའི་ཕྲེང་བ་»དང་། «སྒྲུབ་ཐབས་རྣལ་འབྱོར་རྫོགས་ཕྲེང་»དང་། «སྦྱིན་

བསྲེག་འོད་ཀྱི་སྙེ་མ་»བཅས་ལ་མཁས་པར་སྦྱང་༑ གཞན་ཡང་སྐབས་དེར་ཆོས་ཀྱི་དཔལ་བའི་

དྲུང་ནས་ཕྱག་ན་རྡོ་རྗེ་འཁོར་ལོ་ཆེན་པོ་ལ་སོགས་པའི་དབང་ལུང་མན་ངག་དང་བཅས་པ་ལ་

སོགས་པ་ཟབ་ཅིང་རྒྱ་ཆེ་བའི་ཆོས་མང་དུ་གསན༑139

137  གོང་མཚུངས། ཤོག ༣༢

138 བླ་མ་ཁྱུང་པོ་ལྷས་པ་དང་མཇལ་བའི་ཞིབ་གནས་རྣམས་«རྣམ་ཐར་དད་པའི་འཇུག་ངོགས་»སུ་བྱུང་བ་ཇི་བཞིན་བཀོད༑

139 «རྣམ་ཐར་དད་པའི་འཇུག་ངོགས།» ཤོག ༣༣



106 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཕྱི་ལོ་ ༡༣༩༡ ལོའ་ིསྟོན་མཇུག་དེར་རྗེ་ཙོང་ཁ་པ་ཞ་ལུར་ཕེབས་ཏེ་བླ་མ་ཁྱུང་པོ་ལྷས་པ་

གཞོན་ནུ་བསོད་ནམས་དང་ཐོག་མར་མཇལ༑ ཁོང་ནི་བུ་སྟོན་རིན་པོ་ཆེའི་ཐུགས་སྲས་གཙོ་

བོ་ཞིག་ཡིན་པར་མ་ཟད། མཁས་མཆོག་བུ་སྟོན་གྱི་རྣམ་ཐར་རྩོམ་མཁན་ཞིག་ཀྱང་ཡིན༑ སྟོན་

མཇུག་དེ་ནས་དགུན་ཁ་དང་ཕྱི་ལོའ་ིདཔྱིད་ཀ་དང་དབྱར་ཁ་བཅས་ཀྱི་རིང་ཞ་ལུར་བཞུགས་

ཏེ་བླ་མ་ཁྱུང་པོ་ལྷས་པའི་དྲུང་ནས། བུ་སྟོན་ཐམས་ཅད་མཁྱེན་པ་ནས་གསན་པའི་རྣལ་འབྱོར་

རྒྱུད་ཀྱི་དཀྱིལ་འཁོར་ཆེན་པོ་རྣམས་ཀྱིས་ཐོག་དྲངས་རྒྱུད་སྡེ་འོག་མ་རྣམས་ཀྱི་དབང་གི་ཆུ་བོ་

རྒྱུན་མ་ཆད་པར་ཡོད་པ་ཕལ་ཆེ་བ་ཡོངས་སུ་རྫོགས་པར་གསན་ཅིང་། འཁོར་ལོ་བདེ་མཆོག་

ལཱུ་ཨི་པ་དང་ནག་པོ་པའི་ལུགས་ལ་སོགས་པས་ཐོག་དྲངས་པའི་རྣལ་འབྱོར་བླ་མེད་ཀྱི་དབང་

དང་མན་ངག་དཔག་ཏུ་མེད་པ་གསན་ཏེ། ཁོང་ལ་གང་མངའ་བའི་བཀའ་ལུང་ཕལ་ཆེ་བ་བུམ་

པ་གང་བྱོའ་ིཚུལ་དུ་ལེགས་པར་སྩལ་བ་ཐོབ༑ བླ་མ་ཁྱུང་པོ་ལྷས་པས་དབང་རེ་རེ་གནང་བའི་

མཇུག་ཏུ། “ད་ནི་ཆོས་བདག་པོ་ལ་འཕྲོད་པས་འགྱོད་པ་མེད་དོ།།”140 ཞེས་དགྱེས་པའི་གསུང་

བྱོན༑ སྐབས་དེའི་ཡས་མས་ཞིག་ཏུ་བུ་སྟོན་ཐམས་ཅད་མཁྱེན་པའི་སློབ་མ་བླ་མ་དར་ཡུལ་བ་

ལས་རྗེ་ཙོང་ཁ་པས་སྒྲ་མི་སྙན་གྱི་ཚེ་སྒྲུབ་དང་། སྔ་འགྱུར་རྙིང་མའི་ཆོས་སྐོར་གྲས་སློབ་དཔོན་

པདྨའི་ཚེ་སྒྲུབ་སྙིང་གཏམ་ཤོག་དྲིལ་མ་ཞུས༑141 

དེ་ལྟར་བླ་མ་ཁྱུང་པོ་ལྷས་པའི་དྲུང་ནས་ཟླ་བ་མང་པོའ་ིརིང་གསང་སྔགས་ཀྱི་ཆོས་སྐོར་

བུམ་པ་གང་བྱོའ་ིཚུལ་དུ་ཞུས་ཟིན་ནས། སླར་ཡང་བུ་སྟོན་རིན་པོ་ཆེའི་སློབ་མ་ཆོས་ཀྱི་དཔལ་

བའི་གམ་དུ་བཅར༑ དེ་དུས་ཁོང་པ་ནམ་གྱི་ཕག་པ་རི་ལ་བཞུགས་ཡོད༑ སྐབས་དེར་དེའི་དྲུང་

ནས། “རྡོ་རྗེ་སྙིང་འགྲེལ་དང་། ཕྱག་རྡོར་བསྟོད་འགྲེལ་དང་། ནཱ་རོའ་ིའགྲེལ་ཆེན་སོགས་དུས་

འཁོར་གྱི་ཆ་ལག་མང་པོ་ཞིག་གསན། གསང་བ་འདུས་པ་བུ་སྟོན་རིན་པོ་ཆེས་མཛད་པའི་ཡིག་

ཆ་གང་ཡོད་ཀྱི་ལུང་ཡང་གསན༑ དེ་ནས་ཞ་ལུ་བའི་ལུགས་ཀྱི་ཡོ་ག་ལ་མཁས་པ་བླ་མ་རྒྱལ་

མཚན་གྲགས་པའི་དྲུང་དུ་ཡོ་གའི་གར་དབྱངས་ལ་སོགས་བསྐྱར་ནས་ཞུས། བུ་སྟོན་རིན་པོ་

ཆེས་མཛད་པའི་རྡོ་རྗེ་འབྱུང་བའི་རྣམ་བཤད་ཆེན་མོ་གསན་ཅིང་། གཞན་ཡང་དེ་ཉིད་བསྡུས་

པ་དང་། རྡེ་རྗེ་རྩེ་མོ་དང་། དཔལ་མཆོག་དང་ཀོ་ས་ལའི་རྒྱན་དང་། དཔལ་མཆོག་གི་འགྲེལ་

ཆེན་ལ་སོགས་པ། རྒྱུད་དང་འགྲེལ་པ་དཔག་ཏུ་མེད་པ་གསན་ནོ།།”142 དེ་ལྟར་ཕྱི་ལོ་ ༡༣༩༢ 

140 གོང་མཚུངས། ཤོག ༣༤ 

141 «གསན་ཡིག» ཤོག ༡༨༤ སྡེ་སྲིད་ཀྱི་«དགའ་ལྡན་ཆོས་འབྱུང་»དུ། (ཤོག ༦༢) རྗེ་ཙོང་ཁ་པར་བཀའ་དྲིན་ཆེ་བའི་བླ་
མ་བཅུ་བཞི་བརྩིས་པའི་སྐབས་སུ། “སྔགས་རྙིང་མའི་སྐོར་དར་ཡུལ་བ།” ཞེས་བྱུང་བ་བུ་སྟོན་གྱི་སློབ་མ་འདི་ལ་གོ་དགོས༑

142 གུང་རུ་རྒྱལ་མཚན་བཟང་པོ། «རྟོགས་བརྗོད་འདུན་ལེགས་མའི་འགྲེལ་པ།» ཤོག ༢༣༡ རྗེ་ཙོང་ཁ་པས་གསང་སྔགས་



107ལེའུ་བཞི་པ། མཁས་པའི་ལང་ཚོ་རྒྱས་པ་དང་གསང་སྔགས་ཀྱི་ཐོས་པ་ལྷག་པར་བཙལ་བའི་སྐབས།

ལོའ་ིམཇུག་བསྒྲིལ་བའི་སྐབས་སུ་རྗེ་ཙོང་ཁ་པས་བུ་སྟོན་ཐམས་ཅད་མཁྱེན་པར་མངའ་བའི་

གསང་སྔགས་ཀྱི་དབང་ལུང་མན་ངག་ཐམས་ཅད་ཆ་ཚང་བར་ཐོབ་སྟེ། བུ་སྟོན་རིན་པོ་ཆེའི་

གསང་སྔགས་ཀྱི་བསྟན་པའི་བརྒྱུད་འཛིན་ཆེན་པོར་གྱུར་པ་བྱུང་༑ 

དེའི་ཚེ་ན། རྗེ་ཙོང་ཁ་པར་འཕགས་ཡུལ་ནས་བོད་དུ་ལོ་ཆེན་རིན་ཆེན་བཟང་པོ་ནས་

དབུ་བརྩམས་ཏེ་མཆེད་པའི་བསྟན་པ་ཕྱི་དར་གྱི་སྐབས་སུ་བོད་དུ་ཁྱབ་པའི་རྒྱུད་སྡེ་ཆེན་པོ་

མཐའ་དག་གི་དབང་དང་ཁྲིད། དེ་དག་གི་ཆ་ལག་ཏུ་གྱུར་པའི་གདམས་པ་དང་ཕྱག་ལེན་

སོགས་ཐམས་ཅད་ཐོབ་ཟིན་ཅིང་། ཁྱད་པར་དུ་གསང་འདུས་མར་ལུགས། འགོས་ལུགས། ཇོ་

བོ་ལུགས་སོགས་འཕགས་ལུགས་དང་། ཡེ་ཤེས་ཞབས་ལུགས། ཀུན་སྙིང་གི་ལུགས་ལ་སོགས་

པ་རྒྱ་བོད་ཀྱི་བཤད་སྲོལ་དང་བཅས་པ་རྣམས་ཐུགས་སུ་ཆུད་ལ།143 དེ་བཞིན་དུ་མར་པ་ལོ་

ཙཱ་བ་དང་བོད་ཀྱི་ལོ་པཎ་གཞན་གྱིས་ཀྱང་བོད་དུ་སྤེལ་བའི་འཁོར་ལོ་སྡོམ་པ་བདེ་མཆོག་དང་

རྡོ་རྗེ་རྣལ་འབྱོར་མ་སོགས་མ་རྒྱུད་ཀྱི་དབང་ལུང་མན་ངག་མཐའ་དག ས་སྐྱའི་ཆོས་བརྒྱུད་

དུ་གཙིགས་སུ་འཛིན་པའི་ཀྱཻ་རྡོ་རྗེའི་རྒྱུད་ཀྱི་དབང་ལུང་མན་ངག གཞན་ཡང་ཇོ་ནང་དང་

བུ་སྟོན་རིན་པོ་ཆེ་གཉིས་ཀ་ནས་བརྒྱུད་པའི་དཔལ་དུས་ཀྱི་འཁོར་ལོའ་ིདབང་ལུང་མན་ངག་

མཐའ་དག་རྗེ་ཙོང་ཁ་པ་ལ་མངའ་བ་བྱུང་༑ གཤིན་རྗེ་གཤེད་ཀྱི་རྒྱུད་ལ་མཚོན་ན། དཔལ་རྡོ་

རྗེ་འཇིགས་བྱེད་ནི། རྗེ་ཙོང་ཁ་པས་སྐུ་གཞོན་ནུའི་དུས་ནས་བླ་མ་ཆོས་རྗེ་དོན་གྲུབ་རིན་ཆེན་

གྱི་བཀའ་དྲིན་ལས་རྒྱུན་གྱི་ཉམས་ལེན་གཙོ་བོ་ཞིག་ཡིན་ལ། དབུས་སུ་ཕེབས་རྗེས་ཀྱང་གཤེད་

དམར་དང་དགྲ་ནག་སོགས་གཤིན་རྗེ་གཤེད་ཀྱི་ཆོས་སྐོར་གཞན་རྣམས་ཀྱི་དབང་ལུང་མན་

ངག་ཀྱང་ཆ་ཚང་བར་ནོས་པར་བརྟེན། དགུང་ལོ་སོ་ལྔ་བཞེས་པའི་སྐབས་སུ་རྗེ་ཙོང་ཁ་པ་ནི། 

བོད་དུ་བསྟན་པ་ཕྱི་དར་གྱི་དུས་སུ་བྱུང་བའི་གསང་སྔགས་གསར་མའི་བསྟན་པའི་བདག་པོ་

གྱུར་ཏོ། །སྨྲས་པ།

  དེ་ནས་བུ་རམ་ཤིང་པའི་ཞབས་སེན་གྱི། །ཉི་འོད་རྩེ་དགའ་ལྷུར་ལེན་སྐྱིད་ཤོད་ཀྱི།།

 ས་ཡི་ཐིག་ལེ་ཚལ་གྱི་དབུས་གླིང་དུ། །བཀའ་དང་བསྟན་བཅོས་བོད་དུ་འགྱུར་འཚལ་གཟིགས།།

 དེས་ནི་ཐུབ་པའི་གསུང་རབ་མ་ལུས་པའི། །དོན་ལ་རྣམ་པར་དཔྱོད་པའི་རྣམ་གྲངས་སྒོ།།

 མང་ཞིག་ཉིད་ཀྱི་ཐུགས་ལ་འཁྲུངས་པ་ནི། །ཁ་བའི་དུམ་གྲུག་མཁའ་ལ་འཁྲིགས་པ་བཞིན།།

ཀྱི་དབང་ལུང་ཁྲིད་མན་ངག་དང་བཅས་པ་ཞིབ་ཏུ་གསན་པའི་ཐོ་མང་དག་གཅིག་རྗེ་བླ་མ་ཉིད་ཀྱི་གསན་ཡིག་ལས་ཐོན་ལ། 
དེ་བཞིན་དུ་རྣམ་ཐར་གྱི་ཡིག་ཆ་སྤྱི་དང་ཁྱད་པར་དུ་རྣམ་ཐར་རྒྱས་པ་ཆ་ཧར་གྱི་དེ་དང་། ཐོ་ཡོན་ཡེ་ཤེས་དོན་གྲུབ་གྱི་དེ་
དང་། རྒྱལ་དབང་ཆོས་རྗེའི་རྣམ་ཐར་ཆེན་མོ། དེའི་སྟེང་གུང་རུ་རྒྱལ་མཚན་བཟང་པོའ་ིའདུན་ལེགས་མའི་འགྲེལ་པ་རྣམས་
སུ་གསལ་བས། འདིར་རེ་རེ་ནས་དགོད་པའི་ངལ་བ་མི་བྱ༑

143   རྟོགས་ལྡན། «རྣམ་ཐར་ཟུར་འདེབས།» ཤོག ༡༠༢



108 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཞེས་དང་།

 མདོ་སྡེའི་ཆུ་ཡིས་བཀང་བའི་ཁྱོད་ཐུགས་མཚོ། །རྒྱུད་སྡེའི་རིན་ཆེན་འཛིན་པས་ལྷག་པར་མཛེས།།

 ཀཻ་ལ་ཤ་ནི་རང་བཞིན་དཀར་བ་ལ། །སྟོན་ཟླའི་འོད་ཀྱིས་ཆེས་ཆེར་མཛེས་པ་བཞིན།།

ཞེས་དང་།

 མང་དུ་གསན་པའི་མཐུ་སྟོབས་ཡོངས་རྫོགས་པ།།མདོ་རྒྱུད་གསལ་བའི་འདྲེན་བྱེད་སྟོང་དང་ལྡན།།

 ཐུབ་བསྟན་མཐོ་རིས་གྲོང་ལ་དབང་བསྒྱུར་བ། །བློ་གསལ་འཆི་མེད་གཙོ་བོར་རྒྱལ་གྱུར་ཅིག། །

ཅེས་སོགས་«རྣམ་ཐར་རྟོགས་བརྗོད་མེ་ཏོག་ཆུན་པོར་»བྱུང་བ་བར་སྐབས་ཀྱི་ཚིགས་བཅད་

དུ་བཀོད་པའོ།།    །།



ལེའུ་ལྔ་པ།
«དྲི་བ་ལྷག་བསམ་རབ་དཀར་»ལས་བརྩམས་པའི་སྐོར།

༈ གོང་དུ། ལེའུ་བཞི་པའི་ནང་། ལྕགས་རྟ་ཕྱི་ལོ་ ༡༣༩༠ པའི་དཔྱིད་ཀར་རྗེ་ཙོང་ཁ་པ་དང་བླ་

མ་དབུ་མ་པ་གཉིས་ཐོག་མར་མཇལ་བ་བརྗོད་ཟིན་པ་ལྟར་ལ།  བླ་མ་དབུ་མ་པ་བརྩོན་འགྲུས་

སེང་གེའམ་མཚན་གཞན་དཔའ་བོ་རྡོ་རྗེ་ཞེས་པ་ནི། རྗེ་བཙུན་འཇམ་པའི་དབྱངས་ཀྱི་ཞལ་

གཟིགས་རྒྱུན་མར་ཡོད་པའི་གང་ཟག་ཁྱད་པར་ཅན་ཡིན་ཅིང་།144 ཁོང་ལ་ཞལ་གཟིགས་ཡོད་

པའི་ཡི་དམ་དེ་ཡང་། ནམ་ཞིག་རྗེ་ཙོང་ཁ་པ་རང་ཉིད་ཀྱི་དགེ་བའི་བཤེས་གཉེན་ཐུན་མོང་མ་

ཡིན་པ་ཞིག་ཏུ་གྱུར་པ་འོང་བ་སོགས་ནི་འོག་ཏུ་འཆད་པར་བྱ༑ གང་ལྟར་ཡང་དེ་ལྟ་བུ། ཐ་མལ་

པའི་བསམ་བརྗོད་ཀྱི་རྭ་བ་ལས་འདས་པའི་གནས། དང་ཐོག་བླ་མ་དབུ་མ་པས་ལོ་ཙཱ་མཛད་

པའི་བརྒྱུད་ནས་དང་། ཕྱིས་རྗེ་ཙོང་ཁ་པ་རང་ཉིད་ལ་དངོས་སུ་ཡི་དམ་འཇམ་པའི་དབྱངས་

ཞལ་གཟིགས་པའི་ཐོག་སློབ་མར་རྗེས་སུ་བཟུང་བ་སོགས་ཀྱི་གནད་དེས། རྗེ་ཙོང་ཁ་པའི་སྐུ་

ཚེ་དང་མཛད་པ་འཕྲིན་ལས་ལ་ངང་བརྒྱུད་རིང་བའི་ཤུགས་རྐྱེན་ཆེན་པོ་ཐེབས་པར་འོང་བ་ནི་

འོག་ཏུ་བརྗོད་པར་འགྱུར་བ་ལྟར་ལགས༑ དེ་ལྟར་རྗེ་བཙུན་འཇམ་དབྱངས་ཀྱིས་དངོས་སུ་རྗེས་

སུ་བཟུང་བའི་ངོ་མཚར་ཅན་གྱི་གནས་འདི་ནི། རྗེ་ཙོང་ཁ་པ་རང་ཉིད་ཀྱི་དངོས་སློབ་རྣམས་

དང་ཕྱིས་ཀྱི་རྗེས་འབྲང་དགེ་ལྡན་པ་རྣམས་ལ་ནི། རང་གི་ཐུན་མིན་གྱི་བླ་མ་དེ་སྟོན་ཆེན་ཁྱད་

དུ་འཕགས་པ་ཞིག་ཡིན་པ་དང་། ཁོང་གིས་བཏོད་པའི་ལམ་སྲོལ་དེ་ཡང་། བོད་གངས་ཅན་གྱི་

ལྗོངས་སུ་རྗེ་བཙུན་འཇམ་པའི་དབྱངས་རང་ཉིད་ཀྱིས་ཐུགས་མཁྱེན་པའི་ཡེ་ཤེས་ཀྱིས་གསལ་

བར་མཛད་པ་ཞིག་ཡིན་པའི་དན་རྟགས་སྙོན་མེད་ཞིག་ཏུ་གྱུར་ཡོད༑145 དེ་ལྟ་ནའང་གནས་

དེ་ཉིད། ཕྱིས་རྗེ་ཙོང་ཁ་པའི་བཞེད་པའི་ཆ་ཤས་ཁག་གཅིག་ལ་རྒོལ་བར་མཛད་མཁན་འགའ་

ཞིག་ལ་ནི། ཐུགས་ཤིན་ཏུ་རྣོ་ཞིང་བོད་བརྒྱུད་ནང་བསྟན་གྱི་ནང་དུ་གྲུབ་མཐའ་གསར་པ་ཞིག་

གི་སྲོལ་གཏོད་པའི་རྗེ་ཙོང་ཁ་པ་ལ་དོགས་ཟོན་བྱ་དགོས་པའི་རྒྱུ་མཚན་འདྲེན་རྒྱུ་ཞིག་ཏུའང་

གྱུར་ཡོད༑146

144 བླ་མ་དབུ་མ་པའི་རྣམ་ཐར་མདོར་བསྡུས་ཤིག མཁས་གྲུབ་རྗེའི་«རྣམ་ཐར་དད་པའི་འཇུག་ངོགས།» ཤོག ༣༥-༣༧ བར་བྱུང་༑

145 དཔེར་ན་རྟོགས་ལྡན་འཇམ་དཔལ་རྒྱ་མཚོའི་རྗེ་ཙོང་ཁ་པའི་རྣམ་ཐར་ཟུར་འདེབས་སུ། (ཤོག ༡༩) “སྔགས་མཚན་
ཉིད་དང་ཉམས་ལེན་གྱི་གནད་བསམ་གྱིས་མི་ཁྱབ་པའི་ཐེ་ཚོམ་བཅད་དེ་ངེས་ཤེས་ཁྱད་པར་ཅན་འཁྲུངས་སོ། །དེས་ན་རྗེ་
རིན་པོ་ཆེ་འདིའི་གྲུབ་མཐའ་རྣམས་འཇམ་དབྱངས་ཀྱི་ཡིན་གསུང་ངོ་།།” ཞེས་བྱུང་བ་ལྟ་བུའོ།།

146 དཔེར་ན་གོ་རམས་པའི་«ལྟ་བའི་ཤན་འབྱེད་»དུ། (ཤོག ༥༠༠) “འོན་ཀྱང་ཡི་དམ་གྱིས་བསྟན་པའི་གྲུབ་མཐའ་དེ་མདོ་
རྒྱུད་ཀྱི་གནད་དང་མི་མཐུན་ན་ཐབས་ལ་བསླུ་བའི་བདུད་ཡི་དམ་གྱི་གཟུགས་སུ་བརྫུས་ནས་ཆོས་ལོག་སྟོན་པར་གསུངས་ཏེ།” 



110 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དེ་ལྟ་ནའང་རྗེ་ཙོང་ཁ་པ་དང་བླ་མ་དབུ་མ་པའི་འབྲེལ་བ་དང་། བླ་མ་དབུ་མ་པར་ལོ་ཙཱ་

བཅོལ་ཏེ་རྗེ་བཙུན་འཇམ་དབྱངས་དང་ཐུན་མིན་བླ་སློབ་ཀྱི་འབྲེལ་བ་བྱུང་བའི་གནད་དེ་ཞིབ་

ཏུ་མ་གླེང་གོང་། དུས་རབས་བཅུ་བཞི་པའི་མཇུག་ཏུ་རྗེ་ཙོང་ཁ་པ་ཆེན་པོ། བོད་བརྒྱུད་ནང་

བསྟན་གྱི་འཇིག་རྟེན་ནང་དུ། འགུལ་བསྐྱོད་ཆེན་པོ་གཏོང་བའི་གསུང་ངག་མཐོན་པོ་གཅིག་ཏུ་

འགྱུར་བ་དང་འབྲེལ་བའི་གནས་ཚུལ་དམིགས་བསལ་ཞིག་ཡོད་པ་དེ་བརྗོད་པར་འདོད་ལ། དེ་

ནི་རྗེ་ཙོང་ཁ་པས་བོད་ཀྱི་སྒོམ་ཆེན་པ་རྣམས་དང་མཁས་པ་སྡེ་སྣོད་འཛིན་པ་རྣམས་ལ་སྤྲིངས་

ཡིག་གི་ཚུལ་དུ། ནང་པའི་ལྟ་སྒོམ་སྤྱོད་གསུམ་གྱི་གནད་ལས་བརྩམས་ཏེ་དོགས་སློང་གི་དྲི་བ་

མང་པོ་ཞིག «དགེ་སྦྱོར་གྱི་གནད་ཀྱི་དྲི་བ་སྙན་བསྐུལ་བ་ལྷག་བསམ་རབ་དཀར་»ཞེས་ཡིག་

ཐོག་ཏུ་ཕབ་སྟེ་སྤེལ་བའི་སྐོར་དེ་ཡིན་པས། རེ་ཞིག་གནས་དེ་བརྗོད་པར་བྱའོ།།147

ཐོག་མར་སྙན་བསྐུལ་བའི་ཚུལ།

རྗེ་ཙོང་ཁ་པས་«དྲི་བ་ལྷག་བསམ་རབ་དཀར་»ཞེས་པ་དེ་དུས་ནམ་མཛད་ཏག་ཏག་ཅིག་ཞུ་

དཀའ་ཡང་། བླ་མ་དབུ་མ་པ་དང་མཇལ་ཏེ་ཁོང་གིས་ལོ་ཙཱ་མཛད་པ་བརྒྱུད་ནས་རྗེ་བཙུན་

འཇམ་པའི་དབྱངས་ཀྱིས་རྗེས་སུ་བཟུང་བའི་རྗེས་སུ་སྟེ། ཕྱི་ལོ་ ༡༣༩༠-༡༣༩༡ ཡས་མས་ཤིག་

ཡིན་པར་གོར་མ་ཆག་སྙམ༑ དེ་ཡང་«དྲི་བ་ལྷག་བསམ་རབ་དཀར་»དེ་ནི། གཞུང་རང་ཉིད་ཀྱི་དབུར། 

རྒྱལ་བས་གསུངས་པའི་གདམས་ངག་བདུད་རྩིའི་བཅུད། །སྙིང་པོའ་ིརོ་ལ་རང་ཉིད་རྩེ་གཅིག་ཏུ།།

གནས་ཤིང་གཞན་ཡང་དེ་ལ་འགོད་འདོད་པའི། །སྒོམ་ཆེན་རྣམས་ལ་དྲི་བ་འདི་འབུལ་གྱི།།148

ཞེས་བྱུང་བ་ལྟར། བོད་ཀྱི་སྒོམ་ཆེན་པ་རང་ངོས་ནས་སངས་རྒྱས་ཀྱི་བསྟན་པའི་ཉམས་ལེན་ལ་

ཞེས་སོགས་བྱུང་བ་ལྟར་རོ།།

147 «ཐུའུ་བཀན་གྲུབ་མཐར།» ཤོག ༡༡༢ «དྲི་བ་ལྷག་བསམ་དཀར་»རྗེ་ཙོང་ཁ་པ་ཆེན་པོས་མཛད་མིན་སྐོར་ལ་བྱམས་
གླིང་པཎ་ཆེན་བསོད་ནམས་རྣམ་རྒྱལ་གྱིས་དོགས་པ་བླངས་ཡོད་ཚུལ་བཀོད་མོད། མཁས་གྲུབ་རྗེའི་«ལམ་ངན་མུན་སེལ་
སྒྲོན་མེར་»གཞུང་གི་མཚན་དངོས་སུ་མ་བཏོན་ནའང་«དྲི་བ་ལྷག་བསམ་རབ་དཀར་»གྱི་ཚིག་ཇི་མ་ཇི་བཞིན་བཀོད་པ་ཐོན་
ལ། ལྷག་པར་དུ་རྗེ་བླ་མའི་དངོས་སློབ་སྤྱན་སྔ་བློ་གྲོས་རྒྱལ་མཚན་གྱིས་ནི། («དབུ་མའི་ལྟ་ཁྲིད།» ཤོག ༡༨༣ དང་ ༡༩༣)  
«དྲི་བ་ལྷག་བསམ་རབ་དཀར་»ནས་ལུང་འདྲེན་དངོས་སུ་མཛད་ཡོད་པས། གཞུང་འདི་རྗེ་བླ་མའི་ཡིན་མིན་ལ་དོགས་པ་མི་
དགོས་སྙམ༑ ཕྱིས་ཀྱི་མཁས་པའི་དབང་དུ་བཏང་ནའང་། གསེར་མདོག་པཎ་ཆེན་ཤཱཀྱ་མཆོག་ལྡན་གྱིས་«དྲི་བ་ལྷག་བསམ་
རབ་དཀར་གྱི་དྲིས་ལན་མན་ངག་གི་དགོངས་རྒྱན་»ཞེས་པ་བརྩམས་ཤིང་། དཔའ་བོ་གཙུག་ལག་ཕྲེང་བས་ཀྱང་རྗེ་བླ་མའི་
ཡིན་ཤག་མཛད་པ་དང་། དགེ་ལྡན་པའི་ཕྱོགས་ནས་ཀྱང་དྭགས་པོ་སྒོམ་ཆེན་ངག་དབང་གྲགས་པས་ལྷག་བསམ་རབ་དཀར་
གྱི་སྤྱོད་པའི་སྐོར་ལས་བརྩམས་པ་དང་ལྟ་སྒོམ་གྱི་སྐོར་ལས་བརྩམས་པ་བཅས་སྟོད་སྨད་གཉིས་སུ་ཕྱེ་སྟེ་འགྲེལ་བ་«ལྷག་བསམ་
རབ་ཏུ་དཀར་བའི་རྣམ་བཤད་དྲིས་ལན་དངོས་གྲུབ་ཀྱི་ཕྲེང་བ་མཁས་པའི་རྒྱན་»བྱ་བ་མཛད་ཡོད་ལ། པཎ་ཆེན་བློ་བཟང་ཆོས་
རྒྱན་གྱིས་ཀྱང་«དྲིས་ལན་བློ་བཟང་བཞད་པའི་སྒྲ་དབྱངས་»ཞེས་ཚིགས་བཅད་ཀྱི་སྟེང་ནས་ལན་གྱི་གཞུང་ཤིན་ཏུ་ལེགས་པ་
ཞིག་མཛད་པ་བཅས་བྱུང་ཡོད༑ གཞན་ཡང་འབྲུག་པ་ཀུན་མཁྱེན་པདྨ་དཀར་པོས་ཀྱང་«ཕྱག་ཆེན་རྒྱལ་བའི་གན་མཛོད་»ཀྱི་
མཇུག་ཏུ་«དྲི་བ་ལྷག་བསམ་རབ་དཀར་»དུ་བྱུང་བའི་དྲི་བ་ཁག་གཅིག་ལ་བརྒལ་བརྟག་གི་ལན་མཛད་ཡོད་པ་བཅས་སོ།། 

148 གསུང་ཐོར་བུ། ཤོག ༡༠༨



111ལེའུ་ལྔ་པ། དྲི་བ་ལྷག་བསམ་རབ་དཀར་ལས་བརྩམས་པའི་སྐོར།

རྩེ་གཅིག་ཏུ་གཞོལ་བར་མ་ཟད། གཞན་ཡང་རྒྱལ་བས་གསུངས་པའི་ལམ་ལ་འགོད་པར་འདོད་

པ་རྣམས་ལ། སྤྱི་ཐོག་ནས་སྤྲིངས་པའི་འཕྲིན་ཡིག་ཅིག་གི་ཚུལ་དུ་བརྩམས་ཡོད༑ དྲི་བ་སྙན་

བསྐུལ་བའི་ཡི་གེ་དེ་ནི། བོད་བརྒྱུད་ནང་བསྟན་པ་རྣམས་ལ་ཡོངས་སུ་གྲགས་པའི་ལྟ་སྒོམ་སྤྱོད་

གསུམ་གྱི་སྒྲོམ་གཞི་དེ་རྩ་བར་བཞག་ཅིང་། སྐབས་སམ་སྡེ་ཚན་གསུམ་དུ་ཕྱེ་སྟེ། སྡེ་ཚན་དང་

པོར་བཤད་པའི་སྔོན་འགྲོ་དང་། གཉིས་པར་ལྟ་སྒོམ་སྤྱོད་གསུམ་ལས་ཐོག་མར་སྤྱོད་ཕྱོགས་

ལས་བརྩམས་པའི་དྲི་བ་དང་། སྡེ་ཚན་གསུམ་པར་ལྟ་སྒོམ་གཉིས་ལས་བརྩམས་པའི་དོགས་

སློང་གི་དྲི་བ་རྣམས་བཀོད་ཡོད༑ 

སྤྱིར་ན་«དྲི་བ་ལྷག་བསམ་རབ་དཀར་»དེ། དགུང་ལོ་གཞོན་པའི་སྐབས་ཀྱི་འདུན་པའི་

ཤུགས་དང་ལྡན་པར་མ་ཟད། རྩོམ་གྱི་གཤིས་ཀྱང་། «ལེགས་བཤད་གསེར་ཕྲེང་»ལྟ་བུ་མིན་

པར། རྒྱུན་སྤྱོད་ཀྱི་ཕལ་སྐད་ཀྱང་ཡོད་པའི་ཚིག་སྦྱོར་དང་ཐ་སྙད་ལྷུག་པོར་འཁོད་པའི་ཟིན་

བྲིས་ཀྱི་ཚུལ་ལྟ་བུར་བརྩམས་ཡོད་མོད། རྩོམ་ཡིག་དེའི་ནང་དུ་རྗེ་ཙོང་ཁ་པས། སྐབས་དེར་

རང་ཉིད་ནས་ནང་པའི་ལྟ་གྲུབ་དང་ཉམས་ལེན་གྱི་གནད་རྣམས་ལ། ཚང་ལ་མ་ནོར་བའི་གོ་

རྟོགས་ཤིག་ཇི་ལྟར་འཚོལ་བཞིན་པའི་གནས་དེ་གསལ་པོར་བསྟན་ཡོད༑ དེའི་ཕྱིར་དྲི་བའི་

སྤྲིངས་ཡིག་དེའི་ནང་། གཞིའི་གནས་ལུགས་རྟོགས་པའི་ལྟ་བ་དང་། དེ་ཉམས་ལེན་དུ་ཁྱེར་

བའི་སྒོམ་སྒྲུབ། དེ་ལྟ་བུའི་ལྟ་སྒོམ་དང་མཐུན་པའི་སྤྱོད་པ་དང་། དེ་བཞིན་དུ་ཐོས་པ་དང་། 

བསམ་པ་དང་། སྒོམ་པ་གསུམ་ཡ་མ་བྲལ་བའི་སྟེང་ནས་བྱང་ཆུབ་ཏུ་བགྲོད་པའི་ལམ་ལ་འཇུག་

པ་གལ་ཆེ་ཚུལ་བཅས་ཞིབ་ཏུ་བསྟན་ཡོད༑ དེ་ཡང་འོག་ནས་ཤེས་པར་འགྱུར་བ་ལྟར། སྐབས་

དེར་«དྲི་བ་ལྷག་བསམ་རབ་དཀར་»དུ་དྲི་བ་བཀོད་པ་རྣམས་ཀྱིས། རྗེས་སུ་རང་ཉིད་ཀྱིས་

ནང་པའི་ལྟ་སྒོམ་སྤྱོད་གསུམ་གྱི་སྐོར་ལ་གོ་རྟོགས་སྤེལ་བ་དང་། སྒོམ་སྒྲུབ་ཀྱི་ཉམས་ལེན་ལ་

འཇུག་པ། དེ་བཞིན་དུ། “གང་ཞིག་གཟིགས་ཤིང་གསུང་བ་ཡི།།”149 ཞེས་པ་དང་མཐུན་པར། 

རང་ཉིད་ཀྱིས་གང་མཁྱེན་པ་དང་ཉམས་རྟོགས་འཁྲུངས་པའི་གནས་རྣམས་གཞན་ལ་གསལ་

བར་སྟོན་པའི་མདོ་སྔགས་ཀྱི་བསྟན་བཅོས་རྩོམ་པ་སོགས་ལ་ཤུགས་རྐྱེན་ཆེན་པོ་ཐེབས་ཡོད༑

«དྲི་བ་ལྷག་བསམ་རབ་དཀར་»མཛད་པའི་འཕྲལ་གྱི་རྐྱེན་ནི། བོད་ཀྱི་ལོ་རྒྱུས་སྨྲ་བ་

དཔའ་བོ་གཙུག་ལག་ཕྲེང་བས་གསུངས་པ་ལྟར་ན། སྐབས་ཤིག་རྗེ་ཙོང་ཁ་པས་རི་ཁྲོད་གཅིག་

ལ་སྒོམ་སྒྲུབ་ལ་རྩེ་གཅིག་ཏུ་གཞོལ་བའི་སྒོམ་ཆེན་པ་མི་ཉུང་བ་ཞིག་མཇལ་བར། སྒོམ་ཆེན་པ་

ཚོས་ཉམས་ལེན་ལ་རྩེ་གཅིག་ཏུ་གཞོལ་བ་གཟིགས་ནས་ཐུགས་ཡི་རངས་པ་བྱུང་མོད།  ཁོང་རྣམ་

149   «རྟེན་འབྲེལ་བསྟོད་པ།» ཤླཽཀ ༡ གསུང་ཐོར་བུ། ཤོག ༡༨



112 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པ་ཚོའི་ཆོས་ཀྱི་གོ་རྟོགས་ལེགས་པོ་མེད་པར་མ་ཟད། མཐའ་ན་སོ་སོས་གང་ལ་རྩེ་གཅིག་ཏུ་སྒོམ་

སྒྲུབ་གནང་བཞིན་པའི་གདམས་ངག་བྱེ་བྲག་པ་དེའི་གོ་རྟོགས་ཀྱང་ཆུང་བར་གཟིགས་པས་ཐུགས་

སྐྱོ་བ་དེས་བསྐུལ་མ་ཐེབས་པར་གསུངས༑ དེ་ཡང་«ཆོས་འབྱུང་མཁས་པའི་དགའ་སྟོན་»ལས། 

རི་ཁྲོད་ཤིན་ཏུ་དབེན་པ་ཞིག་ན་བཀའ་བརྒྱུད་ཀྱི་སྒྲུབ་པ་པོ་ལྔ་བཅུར་ཉེ་བ་

མཚམས་འབའ་ཞིག་ལ་གནས་པ་ཡོད་པར་གསན་ནས་མཇལ་དུ་བྱོན། དྲི་བ་

མཛད་པས་ཆོས་ཀྱི་གོ་བ་ཅུང་ཟད་ཀྱང་མེད་པའི་ལུག་རྫི་རི་ལ་བསྡད་པ་ལྟ་བུ་

ཞིག་འདུག་པས་ཐུགས་བྱུང་སྟེ། ད་ནི་འདི་རིགས་ཐམས་ཅད་འདི་འདྲ་བ་ཞིག་

ཡིན་ཡོད་པར་འདུག་དགོངས་པར་ཡང་ཤར། བསྟན་པ་ལ་མ་བཟོད་པའི་ཐུགས་

ཀྱང་ཤར་བས་དྲི་བ་ལྷག་བསམ་རབ་དཀར་ལ་སོགས་པ་ཡང་མཛད།150 

ཞེས་བྱུང་༑ 

རྗེ་ཙོང་ཁ་པ་ཉིད་ཀྱི་ངོས་ནས་བྱས་ན། བརྟག་ཐུབ་པའི་ནང་སེམས་ཀྱི་འགྱུར་བ་སྟེ་ཆོས་

སྐད་ནང་རྟོགས་པ་སྐྱེ་རྟོགས་པ་སྐྱེ་ཞེས་ཟེར་བ་དེ་ནི། ལྟ་སྒོམ་ཟུང་དུ་སྦྲེལ་ཞིང་དེའི་ཤུགས་

དང་རྣམ་འགྱུར་ཉིན་རེའི་སྤྱོད་པའི་སྟེང་དུ་མངོན་དུ་གྱུར་པ་འོང་བ་ཞིག་ལ་བྱ་དགོས་ལ། དེ་

ལྟ་བུའི་རྟོགས་པ་ཡང་། སྟོན་པ་བཅོམ་ལྡན་འདས་ཀྱིས་གཏན་ལ་ཕབ་པའི་གཞི་དངོས་

པོའ་ིགནས་ལུགས་དང་འབྲེལ་བའི་བདེན་པའི་གནས། འདུས་བྱས་ཐམས་ཅད་མི་རྟག་པ་

དང་། ཟག་བཅས་ཐམས་ཅད་སྡུག་བསྔལ་བ་དང་། ཆོས་ཐམས་ཅད་སྟོང་ཞིང་བདག་མེད་

པ་དང་། སྟོང་པ་ཉིད་དུ་གསུངས་པ་ལྟ་བུ་རྣམས། ཇི་ལྟ་བ་བཞིན་ཁོང་དུ་ཆུད་ཅིང་ངེས་པའི་

དོན་རྣམས་སྒོམ་སྒྲུབ་ཀྱི་ལམ་ནས་རང་གི་གཤིས་རྒྱུད་དང་འདྲེས་ངེས་སུ་གྱུར་པ་བྱུང་བ་ལ་

བརྟེན་ནས། ཉིན་རེའི་སྤྱོད་ལམ་དུའང་དེའི་རྣམ་འགྱུར་རང་བཞིན་གྱིས་ཐོན་པ་སོགས་ཀྱི་

སྟེང་ནས་རྒྱུན་བརྟན་པའི་འགྱུར་བ་བྱུང་བ་ཞིག་ལ་གོ་དགོས༑ དེང་རབས་ཀྱི་བཤད་སྟངས་ཀྱི་

ཐོག་ནས་བརྗོད་ན། རྗེ་ཙོང་ཁ་པས་གང་གསུང་གི་ཡོད་ཅེ་ན། རྒྱུན་བརྟན་པའི་ནང་སེམས་ཀྱི་

འགྱུར་བ་ཞེས་པ་ནི། དང་ཐོག་རང་ཉིད་ཀྱིས་ཐེ་བའི་ཕྱི་ནང་གི་སྣོད་བཅུད་ཀྱི་འཇིག་རྟེན་

ལ་ལྟ་ཚུལ་གཙོ་བོར་གྱུར་པའི་ནང་གི་བསམ་བློ་གཏོང་ཕྱོགས་ནས་འགོ་ཚུགས་དགོས་པ་

དང་། དེའི་བརྒྱུད་ནས་རིམ་པས་ཉེན་རེ་ཉིན་རེའི་མྱོང་ཚོར་དང་སྤྱོད་ལམ་ལ་འགྱུར་བ་

150  དཔའ་བོ་གཙུག་ལག་ཕྲེང་བ། «ཆོས་འབྱུང་མཁས་པའི་དགའ་སྟོན།» སྨད། ཤོག ༡༡༥༥ གཞན་ཡང་ཁོང་གིས། (ཤོག 
༡༡༥༦) “རྗེ་ས་པཎ་གྱི་དྲུང་གི་རི་པ་དེ་དང་རྗེ་ཙོང་ཁ་པས་གཟིགས་པའི་སྒོམ་ཆེན་དེ་ནི་ངེས་པར་བསྟན་པ་ལ་སེལ་འདི་ལྟ་བུ་
སྐྱེད་པ་ལས་ན་བདུད་སྡིག་ཅན་དངོས་སོ་ཞེས་ཁོ་བོ་འབའ་ཞིག་སེམས་ལ། སྤྱིར་མཁས་པ་རྣམས་ཀྱིས་ཀྱང་མི་གཅིག་བླུན་པོར་མཐོང་
བའི་རྟགས་ཀྱིས་མི་ཐམས་ཅད་བླུན་པོར་སྒྲུབ་པ་འདི་ལྟ་བུ་ནི་ཅིས་ཀྱང་མི་མཛད་པར་ཞུ་སྟེ།” ཞེས་ཞུ་སྐུལ་ཡང་མཛད་གནང་༑



113ལེའུ་ལྔ་པ། དྲི་བ་ལྷག་བསམ་རབ་དཀར་ལས་བརྩམས་པའི་སྐོར།

ཐེབས་ཅིང་།  ཤེས་རབ་དང་སྙིང་རྗེ་ཟུང་དུ་འཇུག་པའི་ཤུགས་ཀྱིས་རྩ་བའི་མིའི་གཤིས་ཀ་དེ་

ལ་འགྱུར་བ་ཐོན་ཏེ། རང་བཞིན་ལྷོད་པ་དང་། འཛིན་པའམ་ཞེན་པ་ཆུང་བ། རང་བཞིན་གྱིས་

སྙིང་རྗེ་ཆེ་བ་དང་། སེམས་བཟང་བ་སོགས་འོང་རྒྱུ་རེད་ཅེས་གསུང་གི་ཡོད་རེད༑ ཚུལ་འདི་

ནི། བོད་བརྒྱུད་ནང་བསྟན་ནང་ལྟ་སྒོམ་སྤྱོད་གསུམ་གྱི་སྒྲོམ་དེ་ལ་དམིགས་བསལ་རྩལ་འདོན་

གནང་བའི་གནད་འགགས་ལྟེ་བ་དེ་ཆགས་ཀྱི་ཡོད་ཅིང་། བོད་བརྒྱུད་ནང་བསྟན་གྱི་ལྟ་ཕྱོགས་

འདི་ལྟར་ན། ཐོས་བསམ་སྒོམ་གསུམ་གྱི་དབར་ལ་ཕན་ཚུན་འབྲེལ་བ་དམ་ཟབ་ཅིག་ཡོད་པ་

ཤེས་དགོས་པ་གནད་ཆེ༑ དེར་བརྟེན་ཆོས་ཀྱི་གོ་བ་ཅུང་ཟད་ཅིག་ལས་མེད་པའི་སྒོམ་ཆེན་པ་

རྣམས་མཇལ་དུས་རྗེ་ཙོང་ཁ་པའི་ཐུགས་ལ་མ་བཟོད་པའི་སྐྱོ་སྣང་ཆེན་པོ་འཁྲུངས་ཡོད༑ སྔོན་

དུའང་རང་ཉིད་ཀྱི་དུས་སྐབས་ལ་ལྟོས་ཏེ་ལོ་བརྒྱ་ལྷག་ཙམ་བརྒལ་བའི་གོང་དུ་འཇམ་མགོན་

ས་པཎ་གྱིས། “ཐོས་པ་མེད་པའི་བསྒོམ་པ་དེ། །རེ་ཞིག་གྲུབ་ཀྱང་མྱུར་དུ་འཇིག”151 ཅེས་

གསུངས་པ་ཐུགས་ལ་ཤར་ཡོད་ངེས༑

དོགས་སློང་གི་དྲི་བ་བཀོད་པ་འདི་ལྟ་བུ་རེ་གཉིས་ལ་ཕོག་ཐུག་གི་རྒྱུར་འགྲོ་སྲིད་པའང་

མཁྱེན་ཏེ། སྔོན་དུའང་འཇམ་མགོན་ས་པཎ་གྱིས་«སྡོམ་གསུམ་རབ་དབྱེ་»སོགས་སུ་འདི་དང་

ཚུལ་མཚུངས་པའི་དོགས་སློང་མཛད་ཡོད་པར་གསུངས་ཐོག རང་ཉིད་ནས་ཀྱང་དྲི་བ་དེ་

རིགས་དགོད་པའི་རྒྱུ་མཚན་འདི་ལྟར་གསུངས་ཡོད༑

བདག་གི་དྲི་བ་ཞུ་བ་འདི་རྣམས་ནི། རང་མཁས་འདོད་དང༌། གཞན་དམའ་

དབབ་འདོད་དང༌། རྙེད་བཀུར་དང་གྲགས་འདོད་ཀྱི་ཀུན་ནས་བསླང་བ་མ་ཡིན་

གྱི། ཅི་སྟེ་ན་འཇམ་དབྱངས་ཀྱི་སྤྲུལ་པ་ས་པཎ་གྱིས་རིག་གཏེར་དུ་གསུངས་པ། 

རྟག་ཏུ་བརྩོན་པས་ཏིང་འཛིན་བསྒྲུབས་ཀྱང་སངས་རྒྱས་དགྱེས་པའི་ལམ་ལས་

གོལ། །སྙིགས་དུས་སྐྱེ་བོ་ཆོག་ཤེས་ཅན་རྣམས་ལེགས་པར་སོམས་ལ་མཁས་པ་

བསྟེན།152།ཞེས་དང༌། སྡོམ་གསུམ་རབ་དབྱེ་སོགས་སུ་ཡང་མང་དག་གསུངས་

འདུག་པ་དང༌། གཞན་ཡང་རྒྱ་བོད་གཉིས་ཅར་དུ་ལྟ་སྒོམ་སྤྱོད་གསུམ་ལ་ནོར་

བ་མཐའ་ཡས་ཤིག་འདུག་ཅིང༌། དེའི་ནང་ནས་ཀྱང་སྟོང་ཉིད་ཀྱི་ལྟ་སྒོམ་ནོར་

ན་ཕུང་འགྲོ་བར་ཀླུ་སྒྲུབ་ཀྱིས་གསུངས་ཏེ། དབུ་མ་རྩ་བར། སྟོང་པ་ཉིད་ལ་བལྟ་

ཉེས་ན། །ཤེས་རབ་ཆུང་རྣམས་ཕུང་བར་འགྱུར། །དཔེར་ན་སྦྲུལ་ལ་གཟུང་ཉེས་

151 «ལེགས་པར་བཤད་པ་རིན་པོ་ཆེའི་གཏེར།» ཤླཽཀ ༤༤༣

152 «ཚད་མ་རིགས་པའི་གཏེར།» མཇུག་རྩོམ། ཤོག ༣༦ དང་། གསུང་འབུམ། ད། དེབ། ༡༡ ཤོག ༣༩



114 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ན། །རིག་སྔགས་ཉེས་པར་བསྒྲུབས་པ་བཞིན།153།ཞེས་དང༌། གཞན་ཡང་རྒྱ་བོད་

ཀྱི་མཁས་པ་དུ་མའི་གསུང་ལས། དང་པོར་སྒོམ་རྒྱུ་རང་མ་ནོར་བ་རྙེད་པ་ཤིན་ཏུ་

དཀའ། ཞེས་སོགས་མཐའ་ཡས་ཤིག་མཐོང་ཞིང༌། དེ་ལྟ་ན་ཚེ་སྟོང་ཟད་ལ་འགྲོ་

བའི་སྒོམ་ལ་རང་ཡང་སྙིང་རུས་སྐྱེད། གཞན་ཡང་འགོད་པ་རྣམས་ལ་ཁོ་བོས་

བརྩེ་བས་ཀུན་ནས་བསླངས་ཏེ་སྙན་བསྐུལ་དུ་ཞུ་བའི་དྲི་བ་ནི་འདི་ལྟར་རོ།།154

ཞེས་སོ།།

«དྲི་བ་ལྷག་བསམ་རབ་དཀར་»དུ་བཀོད་པའི་དྲི་བ་མང་པོ་ཞིག་ནི། རྗེས་སུ་“ལམ་

གྱི་གཙོ་བོ་རྣམ་གསུམ་”ཞེས་བསྙད་པར་འགྱུར་བའི་གནས། ངེས་འབྱུང་དང་། བྱང་ཆུབ་ཀྱི་

སེམས་དང་། ཡང་དག་པའི་ལྟ་བ་སྟེ་སྟོང་ཉིད་ཀྱི་ལྟ་བའི་སྐོར་ལས་བརྩམས་ཏེ་ཡིན་པ་མ་

ཟད། དེ་རྣམས་སྒོམ་སྒྲུབ་ཉམས་ལེན་གྱི་སྟེང་ནས་རིམ་གྱིས་རྒྱུད་ལ་སྐྱེད་ཚུལ་སོགས་དང་ཡང་

འབྲེལ་བ་གཙོ་བོར་སྣང་༑ དེ་ཡང་«དྲི་བ་ལྷག་བསམ་རབ་དཀར་»དུ་ལྟ་སྒོམ་སྤྱོད་གསུམ་ཀ་

ལས་བརྩམས་ཏེ་དྲི་བ་བཀོད་ཡོད་མོད། འདིར་ནི་ལྟ་སྒོམ་གཉིས་ཏེ། གཙོ་བོར་གཞིའི་གནས་

ལུགས་ཟབ་མོ་སྟོང་ཉིད་ཀྱི་ལྟ་བ་དང་། ལྟ་བ་དེ་ཇི་ལྟར་སྒོམ་པའི་ཚུལ་ལས་བརྩམས་ཏེ་བཀོད་

པའི་དོགས་དྲི་རྣམས་གཙོ་བོར་གླེང་རྒྱུ་ཡིན༑ དེའི་རྒྱུ་མཚན་ནི། སྟོང་ཉིད་ཀྱི་ལྟ་བ་དང་སྟོང་

ཉིད་སྒོམ་པའི་ཚུལ་གཉིས་ལས་བརྩམས་ཏེ་དྲི་བ་མཛད་པ་རྣམས་ཀྱིས། བོད་བརྒྱུད་ནང་

བསྟན་ཁྲོད་སྐབས་དེར་ལྟ་སྒོམ་གཉིས་ཀྱི་སྐོར་ལ་དགོངས་པ་བཞེས་སྟངས་ཐོག་གནད་ལ་ཕིག་

པའི་དོགས་དྲི་མང་པོ་སླངས་ཡོད་པའི་དབང་གིས་ཡིན༑

སྒོམ་དང་དེའི་དམིགས་པའི་སྐོར་ལས་བརྩམས་ཏེ་དྲིས་པ།

དེ་ཡང་«དྲི་བ་ལྷག་བསམ་རབ་དཀར་»དུ་སྒོམ་གྱི་སྐོར་ལ་དོགས་སློང་མང་པོ་མཛད་པའི་དྲི་

153 «རྩ་བ་ཤེས་རབ།» ༢༤/༡༡

154 «དྲི་བ་ལྷག་བསམ་རབ་དཀར།» གསུང་ཐོར་བུ། ཤོག ༡༠༨ ལྷག་བསམ་རབ་དཀར་རང་དུ་ས་བཅད་མི་འབྱུང་མོད། 
དྭགས་པོ་སྒོམ་ཆེན་གྱིས། བཤད་པའི་སྔོན་འགྲོ་དང་། བཤད་པ་དངོས་ལ་འཇུག་པ། མཐར་ཕྱིན་པའི་བྱ་བ་ཞེས་རྩ་བའི་ས་
བཅད་གསུམ་དུ་ཕྱེ་སྟེ། དངོས་གཞི་ལ། སྤྱོད་ཕྱོགས་ཀྱི་དྲིས་ལན། ལྟ་སྒོམ་གྱི་དྲིས་ལན་དང་། གདམས་ངག་ཟབ་མོ་ལ་ལྷད་
བསལ་བ། ཞེས་ནང་གསེས་ས་བཅད་གསུམ་དང་། སྤྱོད་ཕྱོགས་ཀྱི་དྲིས་ལན་ལ་གཞུང་སྟོད་ཆའི་ནང་དང་། ས་བཅད་ཕྱི་མ་
གཉིས་ཀྱི་སྐོར་དེ་གཞུང་སྨད་ཆའི་ནང་དུ་བསྡུས༑ ལྟ་སྒོམ་གྱི་སྐོར་གྱི་དྲིས་ལན་དེའང་། ལྟ་སྒོམ་སྤྱི་ལ་དོགས་པ་དཔྱད་པ་དང་། ལྟ་བའི་
འཆར་ཚུལ་མང་པོ་ལ་དོགས་པ་དཔྱད་པ་དང་། ལྟ་བ་འཚོལ་བའི་གནད་བསྟན་པ་ཞེས། རྩ་བའི་ས་བཅད་གསུམ་དུ་བསྡུས་
ཏེ་གཞུང་གི་སྒྲོམ་བཀོད་པ་ཕན་ཆེ༑ ཤཱ་ཀྱ་མཆོག་ལྡན་གྱིས་ནི་གཞུང་ཡོངས་རྫོགས་ས་བཅད་ཆེན་པོའམ་ལེའུ་བདུན་དུ་ཕྱེ་སྟེ། 
༡ སྔོན་འགྲོའ་ིབཤད་པ་ལས་བརྩམས་ཏེ་དྲིས་པའི་ལན་དང་། ༢ སྐྱབས་འགྲོ་ལས་བརྩམས་ཏེ་དྲིས་པའི་ལན། ༣ སྒོམ་ཆེན་
པ་རྣམས་ལ་སྤྱོད་པ་ལས་བརྩམས་ཏེ་དྲིས་པའི་ལན། ༤ ཞི་ལྷག་གཉིས་ཀྱི་ཁྱད་པར་ལས་བརྩམས་པ། ༥ ལྟ་སྒོམ་གྱི་དངོས་
གཞི་ལས་བརྩམས་ཏེ་དྲིས་པའི་ལན། ༦ སྒོམ་ཆེན་པ་ལ་སྙད་པའི་ཚུལ་གྱིས་སྡེ་སྣོད་འཛིན་པ་ལ་དྲིས་པའི་ལན་དང་། ༧ མདོར་བསྡུས་པའི་
ལེའུ་ཞེས་སོ་སོར་བྱས་དེ་དཔྱད་པ་བྱུང་བའང་། «དྲི་བ་ལྷག་བསམ་རབ་དཀར་»གྱི་གཞུང་གི་སྒྲོམ་ལེགས་པོར་ཁོང་དུ་ཆུད་པར་སྨན་སྙམ༑



115ལེའུ་ལྔ་པ། དྲི་བ་ལྷག་བསམ་རབ་དཀར་ལས་བརྩམས་པའི་སྐོར།

བ་དང་ཤོས་ཤིག་ནི། ནང་པའི་གསུང་རབ་ནང་སྒོམ་གྱི་ཉམས་ལེན་ཐོག་ཤིན་ཏུ་གལ་ཆེ་བར་

བརྩི་བའི་སེམས་བྱུང་གཉིས་ཏེ། དྲན་པ་དང་ཤེས་བཞིན་གཉིས་ཀྱི་ངོ་བོ་དང་། འདི་གཉིས་ཀྱི་

འགལ་རྐྱེན་གཙོ་བོ་བྱིང་བ་དང་རྒོད་པའི་ངོ་བོ་དང་། དེ་རྣམས་སྐྱེ་ཚུལ་བཅས་ཀྱི་སྐོར་དེ་ཡིན༑ 

དེ་ལ་འདི་ལྟར། 

ཡང་དྲན་པ་དང་ཤེས་བཞིན་གལ་ཆེ་ཟེར་བ་ཞིག སྒོམ་ཆེན་པ་ཀུན་གྱི་ཞལ་ནས་

རླུང་བཞིན་དུ་འོང་གིན་འདུག་པ། དེ་གཉིས་སོ་སོར་ངོས་འཛིན་བཅར་བ་རེ་ཇི་

ལྟར་ཡོད་དྲིའོ། །མ་ཡེངས་ཙམ་འདི་ག་དྲན་པ་ཡིན། ཡེངས་མ་ཡེངས་བྱ་ར་བྱེད་

པ་དེ་ཤེས་བཞིན་ཡིན་ཟེར་ན། ཡེངས་མ་ཡེངས་ཀྱི་དོན་དེ་གང་ཡིན། དམིགས་པ་

འདི་འདྲ་གཅིག་ལས་ཡེངས་པ་དང་མ་ཡེངས་པ་ཞེས་འཇོག་གམ། དམིགས་པ་ལ་

མི་རྩི་བར་ཡིད་འདི་མ་འཕྲོས་ཙམ་བྱེད་པ་ལ་དྲན་པ་དང་། འཕྲོས་མ་འཕྲོས་བྱ་

ར་བྱེད་པ་ལ་ཤེས་བཞིན་ཡིན་ཞེས་འཇོག་པ་ཡིན།155

ཞེས་བྱུང་༑

ཡང་སྒོམ་གྱི་ཉམས་ལེན་དང་འབྲེལ་བའི་དྲི་བ་གནད་ཆེ་བ་གཞན་ཞིག་ནི། ཕྱག་རྒྱ་ཆེན་

པོའ་ིབརྡ་ཆད་ནང་ཁྱབ་ཆེ་བའི་གནས་བདེ་གསལ་མི་རྟོག་པའི་སྐོར་ལས་བརྩམས་པ་དེ་ཡིན་

ཅིང་། བོད་དུ་མང་པོ་ཞིག་གིས་བདེ་གསལ་མི་རྟོག་པ་སྒོམ་གྱི་ཡང་རྩེར་སྨྲ་བ་ལ། རེ་ཞིག་

བདེ་བའི་སྐོར་དེ་བཞག་ནས། སྒོམ་གྱི་ཁྱད་ཆོས་སུ་སྨྲ་བའི་གསལ་བ་ཞེས་པ་དང་མི་རྟོག་པ་

ཞེས་པའི་དོན་ལ་དོགས་སློང་གི་དྲི་བ་མཛད་ཡོད༑ འདིར་ཡང་གོང་དུ་དྲན་ཤེས་གཉིས་ཀྱི་ཐད་

དུ་དྲིས་པ་ལྟར། གསལ་བ་དང་མི་རྟོག་པ་སྒོམ་གྱི་བློའ་ིཁྱད་པར་དུ་སྨྲ་བ་ན། སྒོམ་གྱི་བློ་དེའི་

དམིགས་རྟེན་དང་འབྲེལ་ནས་བརྗོད་དམ། དམིགས་རྟེན་ལ་མི་ལྟོས་པར་བློ་རང་ཉིད་ཀྱི་ཡུལ་

ཅན་གྱི་ཁྱད་པར་འབའ་ཞིག་གི་སྟེང་ནས་འཇོག དེ་ཡང་དཔེར་ན་གསལ་བ་ཞེས་པ་སྒོམ་གྱི་

དམིགས་རྟེན་གསལ་བ་ལ་ཟེར་རམ། དམིགས་རྟེན་ལ་མི་རྩི་བར་སེམས་འདི་གསལ་ལེ་ཧྲིག་

གེ་བའི་དྭངས་ཆ་ཅན་དེ་གས་ཆོག་པ་ཡིན་ཞེས་དྲིས་གནང་༑ དེ་བཞིན་དུ་མི་རྟོག་པའི་དོན་

ཡང་། སེམས་དམིགས་རྟེན་གཅིག་ལ་གཏད་ནས་དེ་ལས་གཞན་གང་ལ་ཡང་མི་རྟོག་པ་ཞིག་ལ་

ཟེར་རམ། དམིགས་རྟེན་ལ་མི་རྩི་བར་སེམས་རང་ཉིད་གང་ལ་ཡང་མི་རྟོག་པའམ་མི་འཕྲོ་བར་

155 «དྲི་བ་ལྷག་བསམ་རབ་དཀར།» ཤོག ༡༡༥ དྲི་བ་འདི་རྣམས་ཀྱི་སྐོར་དང་ལན་ལ། དྭགས་པོ་སྒོམ་ཆེན། ཤོག ༡༥༨-༡༦༠ 
བར་དང་། ཤཱཀྱ་མཆོག་ལྡན། ཤོག ༢༤༨-༢༥༠ དང་། པཎ་ཆེན། ཤོག ༣༣༦ “དྲན་ཤེས་སོ་སོའ་ིངོས་འཛིན་ཡང་།།” ཞེས་པ་
ནས། “སྔར་དང་ཁྱད་པར་མེད་སྙམ་སེམས།།” ཞེས་པའི་བར་ལ་གཟིགས༑



116 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གནས་པ་ཙམ་གྱིས་འཇོག་ཅེས་དོགས་དྲི་གནང་༑156 ཅི་སྟེ་གསལ་བ་དང་མི་རྟོག་པ་བསྒོམ་

བྱའི་དམིགས་རྟེན་དང་འབྲེལ་བའི་སྟེང་ནས་འཇོག་ན། དེ་ལྟ་ན་ཞི་གནས་ལ་བརྟེན་པའི་སྟོང་

ཉིད་ལ་དམིགས་པའི་ལྷག་མཐོང་ལྟ་བུའང་། དམིགས་བཅས་སྒོམ་པར་སོང་གི་དམིགས་མེད་

སྒོམ་པར་མ་ཡིན་ནོ་ཞེས་ཟེར་ན། དེ་ལ་ལན་ཇི་ལྟར་འདེབས་ཞེས་དོགས་འདྲི་མཛད༑

ཁ་ཅིག་དེ་ལྟ་བུའི་སྒོམ་དེ་དམིགས་བཅས་ཀྱི་སྒོམ་དུ་ཐལ་བར་འགྱུར་བས་འཇིགས་ཏེ། 

དྲན་པ་དང་ཤེས་བཞིན། གསལ་བ་དང་མི་རྟོག་པ་སོགས་ཐམས་ཅད། དམིགས་རྟེན་ལ་མི་རྩི་

བར་ཡུལ་ཅན་འབའ་ཞིག་གི་ངོས་ནས་བཞག་སྟེ། “སེམས་འདི་ག་གང་ལ་ཡང་མི་གཡེངས་

པར་འཇུག་པ་མ་ཡེངས། མ་འཕྲོས་མི་རྟོག་པར་ཙེན་ནེ་གནས་ཤིང་། དེའི་ངང་ནས་སེམས་འདི་

ག་ཧྲིག་གེ་བའི་དྭངས་ཆ་ཅན་དེ་ལ་ཡུན་རིང་ཙམ་སྡོད་ཐུབ་པའི་ཚེ་ན། དེ་ལ་དྲན་ཤེས་བཞིན་

དང་བདེ་གསལ་མི་རྟོག་པ་ལྔ་ཆར་ཚང་ཞིང་། ཞི་ལྷག་ཟུང་འབྲེལ་ཡང་འདི་ཉིད་ཡིན། མདོར་

ན་ངེས་དོན་སྒོམ་པ། སྟོང་པ་ཉིད་སྒོམ་པ་ཕྱག་རྒྱ་ཆེན་པོ་དངོས་གཞི་ཡིན། སྦྱོར་བ་ཡན་ལག་

དྲུག་གི་དང་པོ་སོ་སོར་སྡུད་པ་རྣམས་འདི་ཉིད་ཡིན་སྙམ་པ་ཡང་འདུག་སྟེ།”157 ཞེས་སྐྱོན་

སྤོང་གི་ལན་འདེབས་པའི་འདོད་པ་བསུས་ཤིང་། དེ་ལྟར་ལན་འདེབས་པ་རྣམས་ལ། 

དེ་རྣམས་ཐམས་ཅད་ཨེ་ཡིན་པ་འདུག་ནི་མདོ་རྒྱུད་དགོངས་འགྲེལ་རྣམས་ལས་

ཤེས་དགོས་ལ། རྒྱལ་བའི་གདམས་ངག་རྣམས་ཀྱི་དགོངས་འགྲེལ་ཡང་རྒྱ་གར་དུ་

ཤིང་རྟའི་སྲོལ་འབྱེད་ཆེན་པོ་གཉིས་སུ་གྲགས་ཏེ། ཀླུ་སྒྲུབ་ཡབ་སྲས་ཀྱི་བརྒྱུད་པ་

ཚན་གཅིག་དང་། ཐོགས་མེད་སྐུ་མཆེད་ཀྱི་བརྒྱུད་པ་ཚན་གཅིག་སྟེ་འདི་གཉིས་

སུ་ངེས་ཤིང་། དེ་གཉིས་ཀྱིས་གསུངས་པའི་དྲན་ཤེས་བཞིན་དང་། གསལ་ལ་མི་

རྟོག་པ་རྣམས་དང་ཁྱོད་ཀྱི་དེ་མི་འགྲིགས་པ་འདུག ཁྱད་པར་དུ་མཁས་པ་ཆེནཔོ་

ཀ་མ་ལ་ཤཱི་ལས་སྒོམ་རིམ་རྣམ་པ་གསུམ་གསུངས་པ་ཡོད་པས། དེ་རྣམས་ལེགས་

པར་གཟིགས་དང་དེ་ཧ་ཤང་དང་རྩོད་གཞི་ཅན་དུ་གསུངས་ཡོད་པས་ན། མཁས་

པ་དེ་རྣམས་ནོར་རོ་ཞེས་ཁས་ལེན་ཨེ་ནུས།158 

ཞེས། གོང་དུ་བཀོད་པའི་ལན་དེ་སྤྱིར་ཀླུ་སྒྲུབ་ཡབ་སྲས་དང་ཐོགས་མེད་སྐུ་མཆེད་སོགས་

156 «དྲི་བ་ལྷག་བསམ་རབ་དཀར།» ཤོག ༡༡༥ 

157 གོང་མཚུངས། ཤོག ༡༡༦

158 «དྲི་བ་ལྷག་བསམ་རབ་དཀར།» ཤོག ༡༡༦ གོང་དུ་མཆན་ཨང་གྲངས་ ༡༣ ནས་འདི་བར་དུ་བཀོད་དོགས་འདྲིའི་སྐོར་
ལན་དང་བཅས་པ་ལ། དྭགས་པོ་སྒོམ་ཆེན། ཤོག ༡༦༠-༡༦༦ བར་དང་། ཤཱཀྱ་མཆོག་ལྡན། ཤོག ༢༥༠-༢༥༤ དང་། པཎ་ཆེན། ཤོག 
༣༣༦-༣༣༨ “བདེ་གསལ་མི་རྟོག་ཅེས་གྲགས་ཀྱང་།།” ཞེས་པ་ནས། “དམ་ཆོས་སྤོང་བའི་རྣམ་ཐར་ལགས།།” ཞེས་པའི་བར་གཟིགས༑ 

ལས་བརྒྱུད་པའི་གསུང་རབ་དུ་བྱུང་བ་དང་མི་འདྲ་བ་ཙམ་དུ་མ་ཚད། ཀ་མ་ལ་ཤཱི་ལས་«སྒོམ་

རིམ་»སྟོད་སྨད་བར་གསུམ་མཛད་པ་ལེགས་པར་མཇལ་ཐུབ་ན། དེ་དག་ཏུ་རྒྱ་ནག་ཧ་ཤང་

འགོག་པའི་སྐབས་སུ་ཅི་ཡང་ཡིད་ལ་མི་བྱེད་པ་རྩོད་གཞི་ཅན་དུ་གསལ་བར་གསུངས་ཡོད་

ཚུལ་སོགས་ཀྱིས་དོགས་སློང་མཛད༑ རྣམ་པ་གཅིག་ཏུ་ན། རྗེ་ཙོང་ཁ་པས། སྒོམ་གྱི་བློའ་ིཁྱད་

ཆོས་དྲན་པ་དང་ཤེས་བཞིན་དང་གསལ་བ་དང་མི་རྟོག་པ་སོགས། སྒོམ་གྱི་དམིགས་རྟེན་དང་

གཏན་ནས་འབྲེལ་བ་མེད་པར་བློ་རང་ཉིད་ཅི་ཡང་ཡིད་ལ་མི་བྱེད་པ་འབའ་ཞིག་གི་སྟེང་ནས་

འཇོག་པ་ནི། སྔར་སློབ་དཔོན་ཀ་མ་ལ་ཤཱི་ལས་ལེགས་པར་བཀག་ཟིན་པའི་རྒྱ་ནག་ཧ་ཤང་གི་

ལྟ་བ་དེའི་ལངས་ཕྱོགས་དང་ཚུལ་མཚུངས་པར་འགྱུར་བའི་ཉེན་ཁ་ཡོད་ཅེས་གསུང་གི་ཡོད༑

སྒོམ་ལ་འཇོག་སྒོམ་གྱིས་ཁྱབ་མ་ཁྱབ་ལས་བརྩམས་ཏེ་དྲིས་པ།

དེ་རྗེས་དོགས་འདྲི་མཛད་པའི་གནས་ཆེ་བ་གཞན་ཞིག་ནི། སྒོམ་ལ་འཇོག་སྒོམ་གྱིས་ཁྱབ་བམ། 

ཡང་ན་སྔོན་གྱི་འཕགས་ཡུལ་གྱི་མཁས་པ་རྣམས་གསུངས་པ་བཞིན། སྒོམ་ལ་འཇོག་སྒོམ་དང་

དཔྱད་སྒོམ་སྟེ་རིགས་གཉིས་ཡོད་པར་ངོས་འཛིན་བྱེད་དགོས་མིན་གྱི་སྐོར་དེ་ཡིན༑ ཅི་སྟེ་

སྒོམ་ལ་དཔྱད་སྒོམ་གྱི་རིགས་གཅིག་འདོད་ཚེ། “བློ་འཕྲོ་བ་སྒོམ་གྱི་གེགས་ཡིན་པས་འཕྲོར་

མི་བཏུབ་ཟེར་བའི་རྒྱུ་མཚན་གང་ཡིན།”159 ཞེས་དྲིས་གནང་༑ གཞན་ཡང་ཅི་སྟེ་སེམས་

ཡུལ་ལ་འཕྲོ་བའམ་འཇུག་པ་སྒོམ་གྱི་གེགས་ཡིན་ན། འཕགས་པ་ཐོགས་མེད་ཀྱིས་«མངོན་

པ་ཀུན་བཏུས་»སུ་ཐོས་བསམ་ལ་མ་བརྟེན་པར་སྒོམ་པ་ཡང་དག་མི་ཡོང་བར་གསུངས་པའི་

དགོངས་དོན་ཇི་ལྟར་འགྲེལ༑ ཡང་འགའ་ཤས་ཀྱིས་སེམས་ཡུལ་ལ་འཕྲོ་བ་གེགས་ཡིན་ཟེར་བ་

དེ། “མཐར་ཐུག་ངེས་དོན་སྒོམ་པའི་དུས་ཡིན་གྱི་རྣམ་པ་ཀུན་དུ་མ་ཡིན་ནོ་སྙམ་ན། འོ་ན་ངེས་

དོན་སྒོམ་པའི་ཚེ་སོ་སོར་རྟོགས་པའི་ཤེས་རབ་ཀྱིས་དཔྱད་དགོས་སམ་མི་དགོས། དགོས་ན་

ནི་འཕྲོ་བ་སྒོམ་གྱི་གེགས་ཡིན་ཟེར་བ་འགལ་ལ། མི་དགོས་ན་ནི་དེ་འདྲའི་ངེས་དོན་དེ་ཀླུ་སྒྲུབ་

ལུགས་ཀྱི་ལྷག་མཐོང་དང་འགལ་བས་ན་དེ་མཐར་ཐུག་གི་སྒོམ་ཡིན་པ་དོར་ཅིག”160 ཅེས་

བརྟག་པ་མཛད༑ 

དཔྱད་སྒོམ་གལ་པོ་ཆེར་མི་བརྩི་བར་དེ་སྒོམ་གྱི་སྐྱོན་དུ་ལྟ་བའི་ཚུལ་དེ་ལ། རྗེ་ཙོང་ཁ་པ་

ཙམ་དུ་མ་ཟད། རྗེ་ཙོང་ཁ་པའི་བླ་མ་རྗེ་བཙུན་རེད་མདའ་བའང་ཐུགས་འཚབ་ཆེན་པོ་ཞིག་

159 «དྲི་བ་ལྷག་བསམ་རབ་དཀར།» ཤོག ༡༡༧ སྒོམ་ལ་འཇོག་སྒོམ་གྱིས་ཁྱབ་མིན་སྐོར་འཕྲོས་དང་བཅས་པ་དང་དེ་རྣམས་
ཀྱི་ལན་ལ། དྭགས་པོ་སྒོམ་ཆེན། ཤོག ༡༦༦-༡༧༡ བར་དང་། ཤཱཀྱ་མཆོག་ལྡན། ཤོག ༢༥༥-༢༥༩ དང་། པཎ་ཆེན། ཤོག ༣༣༧-
༣༣༨ “འགའ་ཞིག་ངེས་དོན་སྒོམ་པའི་ཚེ།།།” ཞེས་པ་ནས། “བརྩེ་བའི་ཟོལ་གྱིས་དྲིས་པ་ཡིན།།” ཞེས་པའི་བར་ལ་གཟིགས༑

160   «དྲི་བ་ལྷག་བསམ་རབ་དཀར།» ཤོག ༡༡༧

ཡོད་སྣང་སྟེ། ཁོང་གི་ཞལ་ནས། 

དིང་སང་གི་ཕྱག་ཆེན་པར་བསྒོམ་པ་ཕལ་མོ་ཆེ་རྣམས་ནི། ལྷག་པར་ཚུལ་ཁྲིམས་

ཀྱི་བསླབ་པ་ལ་གཅེས་སྤྲས་སུ་མཛད་པའི་དམ་པ་རྣམས་ཀྱི་ལུགས་ཉན་ཐོས་ཀྱི་

ལུགས་ཡིན་ཞེས་ཁྱད་དུ་བསད་ནས། འཁོར་འདས་ཀྱི་ཆོས་ཐམས་ཅད་སྟོང་ཞིང་

བདག་མེད་པ་ཡིན་ཞེས་ཚིག་ཏུ་སྨྲ་ཡང་། དོན་ལ་བདག་དང་བདག་གིར་འཛིན་

པའི་གཉེན་པོར་ཅུང་ཟད་ཀྱང་མི་འགྲོ་བ་འདི་དག་ནི། ཆད་པར་ལྟ་བ་ཡིན་ཏེ། 

ལྟ་བས་སྤྱོད་པ་ཁྱད་མེད་དུ་བསད་ནས། བག་མེད་པའི་སྤྱོད་པ་ལ་ལྷུར་ལེན་པ་

ལས་ཆད་པར་ལྟ་བ་གཞན་མེད། འདི་དག་ནི་སོ་སོར་རྟོག་པའི་ཤེས་རབ་ཀྱིས་

དཔྱད་ནས་གནས་ལུགས་ཀྱི་དོན་བསྒོམ་པ་རྟོག་སྒོམ་སྐྱོན་ཅན་དུ་བྱེད་ཅིང་། 

ཡིད་ལ་བྱེད་པ་ཐམས་ཅད་བཀག་སྟེ། མི་རྟོག་པ་ཐོམ་པོ་སྒོམ་པ་ལ་སྐྱོན་མེད་ཀྱི་

སྒོམ་དུ་བྱེད་པར་གནང་སྟེ། ལུགས་འདི་ནི་བསྟན་པ་ལས་ཕྱི་རོལ་དུ་གྱུར་པ་ཏིང་

འཛིན་རྒྱལ་པོ་ལས་གསུངས་ཏེ།���� 

ཞེས་བཀོད་རྗེས་མདོ་དེའི་ཚིག 

འཇིག་རྟེན་པ་དག་ཏིང་འཛིན་སྒོམ་བྱེད་ཀྱང་། །དེས་ནི་བདག་ཏུ་འཛིན་པ་བཞིག་མི་ནུས།།

དེས་ནི་ཉོན་མོངས་ཆེས་ཆེར་རབ་ཏུ་འཁྲུགས། །ལྷག་སྤྱོད་ཀྱིས་ནི་ཏིང་འཛིན་འདིར་སྒོམ་བཞིན།།

གལ་ཏེ་ཆོས་ལ་བདག་མེད་སོ་སོར་རྟོགས། །སོ་སོར་དེ་བརྟག་སྒོམ་པར་བྱེད་པ་ནི།།

དེ་ནི་མྱ་ངན་དེ་ཐོབ་འབྲས་བུ་རྒྱུ། །རྒྱུ་གཞན་གང་ཡིན་དེས་ནི་ཞི་མི་འགྱུར།།162

ཞེས་པ་དྲངས་ཏེ། སོ་སོར་རྟོག་པའི་ཤེས་རབ་མེད་པར་བསམ་གཏན་གྱི་སྒོམ་འབའ་ཞིག་གིས་

བདག་འཛིན་སྤོང་མི་ནུས་པས། དཔྱད་སྒོམ་མེད་པར་འཇོག་སྒོམ་འབའ་ཞིག་གིས་གྲོལ་བ་

འཐོབ་མི་ནུས་ཚུལ་གསུངས༑ མདོར་བསྡུས་ན། “གང་དག་དྲན་པ་དང་ཡིད་བྱེད་བཀག་ནས། 

མུན་པ་ལ་མིག་གཅེར་ལྟས་བྱས་ཏེ་ཧད་སྒོམ་བྱེད་པ་དང་། མཚན་མ་ཅི་ཡང་མི་བྱེད་པར། 

རྣམ་རྟོག་ཐོལ་སྐྱེས་རྦད་ཆོད་བྱེད་པ་ནི། རྒྱ་ནག་ཧ་ཤང་གི་རིང་ལུགས་མ་ནོར་བ་འཛིན་པ་

ཡིན།”163 ཞེས་གསུངས་ཡོད༑

ཕྱིས་སུའང་རྗེ་བཙུན་རེད་མདའ་བ་ཆེན་པོས་རྗེ་ཙོང་ཁ་པར་འཕྲིན་ཡིག་རིང་པོ་ཞིག་

གནང་བའི་ནང་དུའང་། “དེང་སང་གི་མན་ངག་པ་རྣམས་ལ་ལྷག་མཐོང་སྒོམ་ཚུལ་གྱི་མན་

161 «རྗེ་བཙུན་རེད་མདའ་བ་ཆེན་པོའ་ིརྣམ་ཐར།» ཤོག ༥༦

162 བཀའ་འགྱུར། མདོ་སྡེ། ད ཏིང་ངེ་འཛིན་རྒྱལ་པོའ་ིམདོ། ལེའུ། ༩ ཤོག ༢༧ ན༧

163 «རྗེ་བཙུན་རེད་མདའ་བ་ཆེན་པོའ་ིརྣམ་ཐར།» ཤོག ༥༧



119ལེའུ་ལྔ་པ། དྲི་བ་ལྷག་བསམ་རབ་དཀར་ལས་བརྩམས་པའི་སྐོར།

ངག་གཏན་མི་སྣང་། དེའི་སྟོབས་ཀྱིས་རྣམ་རྟོག་བཀག་པའི་ཞི་གནས་ཙམ་དང་། དེ་ལས་སྐྱེས་

པའི་ཉམས་བན་བུན་ཙམ་ལ་ཆེ་ཆེར་བྱེད་པར་སྣང་སྟེ།”164 ཞེས་དང་།  གཞན་ཡང་། “གནས་

ལུགས་ལ་དཔྱོད་པའི་ཤེས་རབ་མེད་པར་མི་རྟོག་པ་ཙམ་གྱིས་གྲོལ་ན། མུ་སྟེགས་པ་རྣམས་ཅིའི་

ཕྱིར་མི་གྲོལ། ཧ་ཤང་ཡང་ཅིའི་ཕྱིར་འཁྲུལ།”165 ཞེས་ཀྱང་གསུངས་པ་སོགས་ལས་དཔོག་ནུས༑

སླར་ཡང་«དྲི་བ་ལྷག་བསམ་རབ་དཀར་»གྱི་གཞུང་གི་དཀྱུས་ལ་འཇུག་ན། སྒོམ་གྱི་

རིགས་གཉིས་པ་འཇོག་སྒོམ་གྱི་སྐོར་ལས་བརྩམས་ཏེ། འདི་ལྟར། 

ཡང་འཇོག་སྒོམ་བྱེད་དུས་སེམས་འདི་དམིགས་པ་གཅིག་ལ་བཏགས་ནས་འཇོག་

གམ་མི་འཇོག །མི་འཇོག་ན་འདི་ལ་འདི་འཇོག་མེད་པའི་འཇོག་སྒོམ་དེ་ཇི་འདྲ་

ཅིག་འོང་བ་ཡིན། འོན་ཏེ་དམིགས་པ་འདི་ལ་འཇོག་མི་དགོས་ཀྱི། སེམས་ཁོ་རང་

གང་དུ་ཡང་འཕྲོར་མི་འཇུག་པར་ཙེན་ནེ་འཇོག་པས་ན་འཇོག་སྒོམ་ཟེར་བ་ཡིན་

སྙམ་ན་ནི། དམིགས་པ་གང་ཡང་སེམས་ངོ་ན་འཁྱེར་རྒྱུ་མེད་པའི་སེམས་ཧད་དེ་

བ་དེ་འདྲ་འཇོག་སྒོམ་ཡང་དག་ཏུ་གང་ནས་བཤད།166

ཅེས་དོགས་འདྲི་མཛད༑ ཅི་སྟེ་དེ་ནི་སྙན་རྒྱུད་ཀྱི་གདམས་པ་ཞིག་ཡིན་པས། མདོ་སྔགས་ཀྱི་

གཞུང་ལ་ཁུངས་གཏུགས་མི་དགོས་ཤིང་། འཇོག་སྒོམ་བྱེད་པ་ལ་ཐོས་པ་ཅི་ཡང་མི་དགོས་ལ། 

འཇོག་སྒོམ་གྱི་ཉམས་ལེན་དེ་གཅིག་པུས་མཐར་ཐུག་འགྲུབ་བོ་སྙམ་ན་ནི། “གང་ཡང་ཡིད་ལ་

མ་བྱས་པར་ཧད་དེ་བསྡད་པ་རང་གིས་དུས་གསུམ་ཅིག་ཅར་དུ་མཁྱེན་པའི་ཀུན་མཁྱེན་ཐོབ་

འོང་ན་ལེགས་ཀྱི། ཁོ་བོས་ནི་དེ་ལྟའི་སྒོམ་དེ་ཧྭ་ཤང་གི་སྒོམ་ལུགས་ལས་ཁྱད་པར་གཏན་ནས་

མ་ཕྱེད་དོ།།”167 ཞེས་གསུངས་ཏེ་བརྟག་པ་མཛད༑

ཅི་སྟེ་རང་ཉིད་ཀྱི་འཇོག་སྒོམ་དེ་ཧྭ་ཤང་གི་སྒོམ་དང་མི་འདྲ་བའི་རྒྱུ་མཚན་དུ། ངེད་ཅག་

ནི་ཧ་ཤང་དང་མི་འདྲ་བར་སྦྱིན་སོགས་ཀྱི་དགེ་བའི་སྤྱོད་པ་རྣམས་དོར་བྱར་མི་འདོད་ཅེས་

སྨྲས་ནའང་། ལྟ་སྒོམ་ལ་ཁྱད་པ་མི་འདུག་ཅེས་པའི་ལན་དུ་སྤྱོད་པ་ལ་ཁྱད་པར་ཡོད་དོ་ཞེས་པར་

འགྱུར་བས། དེ་ལྟ་བུའི་ལན་སྐབས་སུ་མ་བབས་པའི་ཚུལ་གསུངས༑ ཡང་འགའ་ཤས་ཀྱིས་ངེད་

ཀྱི་དེ་ཅི་ཡང་ཡིད་ལ་མི་བྱེད་པ་མ་ཡིན་གྱི། ཕྱག་རྒྱ་ཆེན་པོ་ཡིད་ལ་བྱེད་པས་སྐྱོན་མེད་དོ་སྙམ་ན། 

ཁྱེད་ཅག་གི་འདོད་པའི་ལྟ་བ་ཕྱག་རྒྱ་ཆེན་པོ་དེ་འཕགས་པ་ཀླུ་སྒྲུབ་ཀྱིས་བསྟན་པའི་ལྟ་སྒོམ་དང་

164  «ཆོས་རྗེ་བློ་བཟང་གྲགས་པར་སྤྲིངས་པ་དབེན་པར་དགའ་བའི་གཏམ་དང་བཅས་པ།» གསུང་འབུམ་པོད། ༣ ཤོག ༨༤

165 གོང་མཚུངས། ཤོག ༨༤

166 «དྲི་བ་ལྷག་བསམ་རབ་དཀར།» ཤོག ༡༡༧

167 གོང་མཚུངས། ཤོག ༡༡༧



120 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མཐུན་པར་འདུག་གམ་མི་འདུག་བརྟག་དགོས་པར་གལ་ཆེ་བར་གསུངས་ཏེ་དོགས་སློང་མཛད༑

སྟོང་ཉིད་ཀྱི་ལྟ་བའི་སྐོར་ལས་བརྩམས་ཏེ་དྲིས་པ།

དེ་ལྟར་སྒོམ་པའི་སྐོར་ལ་དོགས་འདྲི་མཛད་རྗེས། སྟོང་ཉིད་ཀྱི་ལྟ་བའི་སྐོར་ལས་བརྩམས་ཏེ་

དྲི་བ་བཀོད་ཅིང་། དང་ཐོག་མགོན་པོ་ཀླུ་སྒྲུབ་ཀྱིས་གཏན་ལ་ཕབ་པའི་ཟབ་མོ་སྟོང་པ་ཉིད་ཀྱི་

ལྟ་བ་དེ། ཡོད་པ་དང་མེད་པ་ལ་སོགས་པའི་མཐའ་ཐམས་ཅད་དང་བྲལ་བར་གསུངས་པའི་

མཐའ་བྲལ་གྱི་དོན་དེའི་གོ་བའི་ཐོག་ནས་འགོ་བརྩམས་ཏེ་གནང་༑ དེ་ཡང་ཡོད་པ་དང་། མེད་

པ་དང་། ཡོད་མེད་གཉིས་ཀ་དང་། གཉིས་ཀ་མ་ཡིན་པའི་མཐའ་དང་བྲལ་ཞེས་པའི་ལྟ་ལུགས་

དེ། ལྟ་བ་ཡིན་ཞེས་སྨྲས་ཀྱང་གང་ལའང་མ་ལྟོས་པར་སོང་འདུག་པ་དེ་མ་དགོངས་སམ་བརྟག་

དགོས་ལ། ཅི་སྟེ་དེ་ལྟར་སོང་འདུག་ན་དེ་ལྟ་བུའི་ལྟ་བ་དེ་སྔར་སྨྲས་ཟིན་པའི་རྒྱ་ནག་ཧྭ་ཤིང་

གི་ལྟ་བ་ཡིད་ལ་ཅི་ཡང་མི་བྱེད་པ་དེར་ད་དུང་སོང་མ་སོང་བརྟག་དགོས་ཞེས་དོགས་སློང་

མཛད༑168 གཞན་ཡང་། “སྟོང་ཉིད་སྒོམ་པ་བླ་ན་མེད། ཅེས་གསུངས་པའི་སྒོམ་རྒྱུའི་སྟོང་ཉིད་

དེ་གང་ཡིན།” ཞེས་བཀའ་འདྲི་མཛད་ཅིང་། འདིར་ཡང་སྒོམ་རྒྱུའི་སྟོང་ཉིད་དེ། “གང་དུ་ཡང་

མི་དམིགས་པ་དེ་ག་ཡིན་ནོ་སྙམ་ན། འོ་ན་གང་དུའང་མི་དམིགས་པའི་དོན་གང་ཡིན། གང་

ལ་ཡང་རྣམ་རྟོག་མི་འཇུག་པ་དེ་ཡིན་སྙམ་ན། འོ་ན་འཁོར་གསུམ་མི་དམིགས་པའི་སྦྱིན་པ་

གཏོང་ན་ཇི་ལྟར་བྱེད།” ཅེས་སོགས་ཀྱིས། རང་གིས་གོ་བའི་སྟོང་ཉིད་དེ་གང་དུའང་བཟུང་དུ་

མེད་ཅིང་གང་དུའང་བརྗོད་དུ་མེད་པའི་བདེན་པར་གྲུབ་པའི་ཆོས་ཤིག་ཏུ་སོང་མ་སོང་བརྟག་

དགོས་པར་གསུངས༑169

དེ་རྗེས། ཟབ་མོ་སྟོང་པ་ཉིད་ཀྱི་ལྟ་བ་གཏན་ལ་འབེབས་པའི་སྐབས་སུ་ཆོས་ཐམས་ཅད་

བདེན་པར་མེད་གསུངས་པ་དེའི་དོན་ཅི་ཡིན་ཞེས་དང་། བདེན་པར་མི་འཛིན་པའི་དོན་དེ་

གང་ལ་བྱེད་ཅེས་བཀའ་འདྲི་གནང་སྟེ། འདི་ལྟར། བདེན་པར་མི་འཛིན་པའི་དོན་དེ་སྔར་

བཤད་པའི་རྣམ་རྟོག་བཀག་པ་དེ་ག་ལ་ཟེར་རམ། བདེན་པར་མེད་སྙམ་པའི་མུ་རྡུགས་དེ་ལ་

བྱེད།170 ཅེས་དོགས་འདྲི་མཛད༑ དེ་ལྟ་བུའི་ཚུལ་གྱིས། ཕྱིས་རང་ཉིད་ཀྱི་དབུ་མའི་གཞུང་ཆེན་

རྣམས་སུ་སྟོང་ཉིད་ཀྱི་ལྟ་བ་གཏན་ལ་འབེབས་པའི་ཆ་རྐྱེན་དུ་ཐོག་མར་དགག་བྱ་ངོས་འཛིན་

168 «དྲི་བ་ལྷག་བསམ་རབ་དཀར།» ཤོག ༡༡༨ སྟོང་ཉིད་ཀྱི་ལྟ་བའི་སྐོར་ལས་བརྩམས་པའི་དྲི་བ་དང་ལན་ཀྱི་སྐོར་ལ། 
དྭགས་པོ་སྒོམ་ཆེན། ཤོག ༡༧༤-༡༨༢ བར་དང་། ཤཱཀྱ་མཆོག་ལྡན། ཤོག ༢༥༩-༢༦༦ བར་དང་། པཎ་ཆེན། ཤོག ༣༣༨ “གང་
ཟག་རང་ཉིད་བདེན་གྲུབ་ཏུ།།” ཞེས་པ་ནས། “བདེན་མེད་གང་དུའང་འཛིན་མ་ལགས།།” ཞེས་པའི་བར་ལ་གཟིགས༑

169   «དྲི་བ་ལྷག་བསམ་རབ་དཀར།» ཤོག ༡༡༩

170   གོང་མཚུངས། ཤོག ༡༡༩



121ལེའུ་ལྔ་པ། དྲི་བ་ལྷག་བསམ་རབ་དཀར་ལས་བརྩམས་པའི་སྐོར།

ཤིན་ཏུ་གལ་ཆེ་བར་གསུང་བར་འགྱུར་བའི་སྔ་ལྟས་ལྟ་བུར། ཅི་སྟེ་གང་ཟག་ལྟ་བུ་བདེན་པར་

གྲུབ་ན། དེ་ལྟ་བུའི་བརྟག་པ་མཐའ་བཟུང་གི་བདེན་གྲུབ་དེ་ཅི་འདྲ་བ་ཞིག་འོང་རྒྱུ་ཡིན་ཞེས་

དོགས་སློང་མཛད་ཅིང་། དེ་ཡང་དཔེར་ན་རི་བོང་གི་མགོ་ལ་རྭ་མི་སྲིད་མོད། བརྒྱ་ལ་གལ་ཏེ་

སྲིད་ན་ཆགས་ལུགས་འདི་ཙམ་ཞིག་འོང་རྒྱུ་ཡིན་སྙམ་པ་བློ་ལ་འཆར་དགོས་པ་བཞིན་དུ། གང་

ཟག་ལྟ་བུ་བདེན་པར་གྲུབ་ན་འདི་ལྟ་བུ་ཞིག་འོང་རྒྱུ་ཡིན་སྙམ་པར་དགོས་ཚུལ་གསུངས༑171 

དེ་བཞིན་དུ་ཆོས་རྣམས་བདེན་པར་མི་འཛིན་པ་དང་བདེན་མེད་དུ་འཛིན་པ་གཉིས་ཀྱི་ཁྱད་

པར་ཡང་ངེས་པར་དུ་འབྱེད་དགོས་པ་གནད་གྱི་དོན་པོ་ཆེ་ཡིན་པར་གསུངས་ཡོད༑ 

སེམས་ངོ་སྤྲོད་པའི་སྒོམ་ལས་བརྩམས་ཏེ་དྲིས་པ།

དེ་ལྟར་བསྒོམ་བྱའི་སྟོང་པ་ཉིད་ཀྱི་སྐོར་ལས་བརྩམས་ཏེ་དྲིས་པའི་རྗེས་སུ། སེམས་ཀྱི་ངོ་

བོ་ངོ་སྤྲོད་པའི་གདམས་ངག་ཁག་གཅིག་ལས་བརྩམས་ཏེ། འདི་ལྟར། “སེམས་འདི་ཁ་དོག་

དང་དབྱིབས་གང་དུ་གྲུབ་འདུག་ལེགས་པར་བལྟས་པའི་ཚེ། དེ་གཉིས་གང་དུའང་མ་གྲུབ་

པར་མཐོང་བ་དེ་ག་སེམས་མཐོང་བ་ཡིན་སྙམ་པ་འདུག་སྟེ།”172 ཞེས་སེམས་དེ་ཁ་དོག་དང་

དབྱིབས་སུ་མ་གྲུབ་པར་མཐོང་བ་དེའི་ངོ་བོ་མཐོང་བར་འདོད་པ་ལ་དོགས་སློང་མཛད་ཅིང་། 

དེའི་མཇུག་ཏུ་སེམས་ངོ་སྤྲོད་པའི་གདམས་པ་བྱེ་བྲག་པ་ཞིག་ལ་དོགས་དཔྱོད་དམིགས་བསལ་

བཀོད་པ་ནི། འདི་ལྟར།

ཡང་འགའ་ཞིག་འདི་སྙམ་དུ་སེམས་པ་ཡང་འདུག་སྟེ། ད་ལྟའི་སེམས་སྐད་ཅིག་

མ་འདི་གའི་ངོ་ལ་ཅེར་བལྟ་བའི་དྲན་འཛིན་ཐོངས་ན། དེ་གའི་མོད་སྐད་ཅིག་

མ་གཉིས་པ་དེ་ལ་སེམས་སྟོང་པར་རྟོགས་འོང་བས་ན། རྣམ་པར་རྟོག་པ་གང་

འདྲ་ཞིག་ཤར་ཡང་། གང་ཤར་གྱི་སྐད་ཅིག་མ་དེ་གའི་ངོ་ལ་ཅེར་ལྟ་བའི་དྲན་པ་

འདི་དང་མ་བྲལ་བ་གལ་ཆེ་སྟེ། དེ་ལྟའི་དྲན་འཛིན་གྱིས་སྐྱོང་ཐུབ་ན། ཅི་ཐུབ་

པའི་བར་ལ་རྣམ་རྟོག་གང་སྐྱེས་ཐམས་ཅད་ཆུ་བུར་བཞིན་དུ་གང་ཤར་རང་དག་

ཏུ་འགྲོ་བ་རྟོགས་འོང་བས་ན། མདོར་ན་སྐད་ཅིག་མ་དང་པོ་ལ་རྣམ་པར་རྟོག་

པ་ཡིན་ཀྱང་དེ་འདྲའི་དྲན་པས་བསྐྱངས་པའི་ཚེ། སྔ་མའི་རྣམ་རྟོག་དེ་སྐད་ཅིག་

གཉིས་པ་ལ་ཆོས་སྐུར་འཆར་བ་ཡིན་པས་ན། རྣམ་པར་རྟོག་པ་བཟང་ངན་ཅི་

171  གོང་མཚུངས། ཤོག ༡༡༩

172 «དྲི་བ་ལྷག་བསམ་རབ་དཀར།» ཤོག ༡༢༠ སེམས་ངོ་སྤྲོད་པའི་གདམས་པའི་སྐོར་གྱི་དྲི་བ་འཕྲོས་དང་བཅས་པ་ལ། 
དྭགས་པོ་སྒོམ་ཆེན། ཤོག ༡༨༦-༡༩༥ བར་དང་། ཤཱཀྱ་མཆོག་ལྡན། ཤོག ༢༦༦-༢༦༨ བར་དང་། པཎ་ཆེན། ཤོག ༣༣༨ “སེམས་
ནི་ཁ་དོག་དབྱིབས་སོགས་སུ།།” ཞེས་པ་ནས། “སྐུ་གཉིས་མངོན་དུ་འགྱུར་བར་མཛོད།།” ཅེས་པའི་བར་ལ་གཟིགས༑



122 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

འདྲ་ཞིག་སྐྱེས་ཀྱང་མི་དགག ཆོས་སྐུ་དང་ཡེ་ཤེས་ཟུར་ནས་མི་འཚོལ་གྱི་རྣམ་

རྟོག་གང་སྐྱེས་ཡེ་ཤེས་སུ་གཏོང་བའམ་གང་ཤར་ཆོས་སྐུའི་ཞལ་ལྟ་བ་འདི། 

མཉམ་རྗེས། འཆི་ཁར་བར་དོ་སོགས་རྐྱེན་ཆེ་ཆུང་ཐམས་ཅད་དུ་འཁྱེར་བ་ཡིན། 

འདི་ལས་ཟབ་པ་མེད། སྣོད་བཅུད་ཐམས་ཅད་ཆོས་སྐུ་ལས་མ་འདས། རྣམ་རྟོག་

ཆོས་སྐུར་རོ་སྙོམས་པས་ན་རོ་སྙོམས་ཡིན་ཟེར་བ་འདུག་པ་ལ།173

ཞེས། སྔོན་གྱི་སེམས་ངོ་སྤྲོད་པའི་གདམས་པ་རྩལ་དུ་འདོན་པ་ཁག་གཅིག་གིས་གསུང་ཚུལ། 

ད་ལྟའི་སེམས་སྐད་ཅིག་མ་འདི་ཀའི་ངོ་ལ་ཅེར་རེ་བལྟས་པའི་མོད་ལ་དེའི་སྐད་ཅིག་མ་གཉིས་

པ་དེ་ལ་སེམས་སྟོང་པར་རྟོགས་འོང་བས། རྣམ་རྟོག་བཟང་ངན་ཅི་ཤར་ཡང་མི་འགོག་པར་དེ་

གའི་ངོ་ལ་ཅེར་རེ་ལྟ་བ་གནད་ཆེ་ཞིང་། འདི་ལྟ་བུའི་དྲན་ཤེས་ཀྱི་རྒྱུན་བསྐྱངས་དུས་རྣམ་རྟོག་

གང་སྐྱེས་རང་དག་ཏུ་འགྲོ་བ་འོང་བ་དང་། དེ་ལྟ་བུ་ནི་རྣམ་རྟོག་ཆོས་སྐུར་ཤར་བའམ་ཡེ་ཤེས་

སུ་ཤར་བར་བཞེད་ཅིང་། དེ་ལྟ་བུའི་ཉམས་ལེན་དེ་ནི་རྣམ་རྟོག་ཆོས་སྐུར་རོ་སྙོམས་པས་འདི་

ལས་ཟབ་པ་ཉམས་ལེན་མེད་ཅིང་། སྐྱེ་འཆི་བར་དོའ་ིགནས་སྐབས་ཐམས་ཅད་དུ་ཉམས་ལེན་

དེ་ཉིད་ལ་རྩལ་དུ་འདོན་དགོས་པར་གསུང་བའི་བཞེད་པ་དེ་སྔོན་ལ་གསལ་བར་བཀོད༑ 

དེའི་རྗེས་གསུང་ཚུལ་འདི་ལ། འདི་ལྟར། “སེམས་ཀྱི་ངོ་ལ་ལྟ་ཚུལ་དེ་ཀླུ་སྒྲུབ་ཀྱི་མན་

ངག་སངས་རྒྱས་ནས་དམྱལ་བའི་བར་གྱི་ཕྱི་ནང་གང་ཤར་ཡང་དེ་ཀའི་ངོ་ལ་སོ་སོར་རྟོག་པའི་

ཤེས་རབ་ཀྱིས་དཔྱད་ནས་ལྟ་ཚུལ་ཅིག་ཡོད་པ་དེ་ཡིན་ནམ། དེ་འདྲ་མི་བྱེད་པར་སྤོམ་འཇོག་

ཏུ་ལྟ་བ་དེ་ཡིན།” ཞེས་དྲིས་ཤིང་། “དང་པོ་དེ་ཡིན་ན་སོ་སོར་རྟོག་པའི་ཤེས་རབ་ཀྱིས་དཔྱོད་

ལུགས་ཇི་འདྲ་ཞིག་ཡོད།” ཞེས་དང་། ཅི་སྟེ་ཕྱོགས་གཉིས་པ་ཡིན་ན། “དེ་འདྲའི་ལྟ་ཚུལ་གྱིས་

ཆོས་སྐུ་ལྟ་ཞོག ཐ་ན་སྟོང་ཉིད་ཀྱང་རྟོགས་པ་ཡང་ཤེས་བྱ་ལ་མི་སྲིད་དོ།།” ཞེས་བརྒལ་བརྟག་

མཛད༑ དེ་བཞིན་དུ་སྐད་ཅིག་དང་པོ་ལ་རྣམ་རྟོག་ཐོལ་གྱིས་སྐྱེས་ནས་སྐད་ཅིག་གཉིས་པའི་ཚེ་

ཞི་བའམ་ཡལ་བར་འགྱུར་བ་དེ་ནི་མི་རྟག་པར་ལྟ་བའི་ཚུལ་ཡིན་གྱི། སྟོང་པ་ཉིད་ཀྱི་ལྟ་ཚུལ་དུ་

ཅི་ལྟར་འགྱུར་ཞེས་དང་། གཞན་ཡང་མདོ་རྒྱུད་དགོངས་འགྲེལ་དང་བཅས་པ་རྣམས་ནས་སྟོང་

པ་ཉིད་དང་ཆོས་སྐུ་ལ་ཁྱད་པར་ཤིན་ཏུ་ཆེ་བར་གསུངས་པས། སྟོང་པ་དང་ཆོས་སྐུ་གཅིག་པར་

སྨྲ་བའི་བརྡ་ཆད་དེ་ཁུངས་གང་ལ་གཏུགས་ཞེས་དོགས་སློང་མཛད་ཡོད།174

སེམས་ངོ་སྤྲོད་པའི་གདམས་པ་ལས་བརྩམས་ཏེ་བཀོད་པའི་ཐ་མའི་དོགས་འདྲི་ནི། 

173  «དྲི་བ་ལྷག་བསམ་རབ་དཀར།» གསུང་ཐོར་བུ། ཤོག ༡༢༠

174  གོང་མཚུངས། ཤོག ༡༢༢



123ལེའུ་ལྔ་པ། དྲི་བ་ལྷག་བསམ་རབ་དཀར་ལས་བརྩམས་པའི་སྐོར།

གདམས་པ་དེའི་སྟེང་ནས་སེམས་ཀྱི་ངོ་བོ་ལ་ལྟ་བའི་ཚུལ་དེ། སྤྱིར་སེམས་ཙམ་དུ་མ་ཟད་ཆོས་

རྣམས་ཀྱི་རང་བཞིན་ལ་དཔྱོད་པའི་སྐབས་སུ། དོན་དམ་དང་ཀུན་རྫོབ་ཀྱི་ལྟ་ཚུལ་གཉིས་ཡོད་

པའི་ནང་ནས། ཀུན་རྫོབ་ཀྱི་ལྟ་ཚུལ་དེ་ལས་མ་འདས་པས་ན། “ལྟ་ཚུལ་དེས་ཆོས་སྐུ་ལྟ་ཞོག་

སྟོང་པ་ཉིད་རྟོགས་པ་མི་སྲིད་དོ་ཞེས་སྨྲ་ན་ལན་ཅི་འདའ།”175 ཞེས་དོགས་སློང་མཛད༑ སྡོམ་

བརྒྱབ་ཏེ་བརྗོད་ན། “མདོར་ན་ཀླུ་སྒྲུབ་ལུགས་ཀྱི་ལྟ་ཚུལ་དང་འགལ་བའི་ལྟ་བ་ནི་ཅི་འདྲ་ཞིག་

ཡིན་ཞེས་བརྒྱ་ཕྲག་སྨྲས་སུ་ཟིན་ཡང་ལྟ་བ་ནོར་ཞེས་སྨྲ་ན་ཅི་ཟེར།”176 ཞེས་དྲི་བའི་ཟོལ་

གྱིས་བརྒལ་བརྟག་མཛད་ཡོད༑

དེ་ལྟར་གོང་དུ་དོགས་སློང་མཛད་པ་དེ་རྣམས་ཀྱིས། རྗེ་ཙོང་ཁ་པས་རང་ངོས་ནས་སྤྱིར་

སེམས་ངོ་སྤྲོད་པའི་གདམས་པ་དེ་དག་ཚད་ལྡན་ཡིན་པར་འགོག་པ་མིན་ཅིང་།177 དོགས་

སློང་གི་དྲི་བ་དེ་དག་བཀོད་པའི་གནད་དངོས་ནི། དེ་ལྟ་བུའི་སེམས་ངོ་སྤྲོད་པའི་གདམས་པ་ལ་

བརྟེན་ནས། སེམས་དམིགས་པ་གང་ལ་ཡང་མི་རྟོག་པར་ཙེ་ནེ་གནས་པ་དེ་འཕགས་པ་ཀླུ་སྒྲུབ་

ཀྱིས་གཏན་ལ་ཕབ་པའི་སེམས་ཀྱི་དོན་དམ་པའི་གནས་ལུགས་ཟབ་མོ་སྟོང་པ་ཉིད་དེ་སྒོམ་

སྟོབས་ཀྱིས་ཉམས་སུ་མྱོང་བ་ཞིག་ཏུ་འཇོག་མི་ཐུབ་ཅེས་གསུང་གི་ཡོད༑

ལྟ་བའི་ལངས་ཕྱོགས་སྣ་ཚོགས་ལས་བརྩམས་ཏེ་དྲིས་པ།

«དྲི་བ་ལྷག་བསམ་རབ་དཀར་»དུ། གོང་དུ་སྨྲས་པའི་ལྟ་སྒོམ་གཉིས་ཀྱི་གནད་ལས་བརྩམས་

པའི་དྲི་བ་བཀོད་པའི་མཇུག་ཏུ། “མདོར་ན་སྔར་ཞུས་པ་འདི་རྣམས་ཀྱི་མཚམས་ན་ལྟ་བའི་

གནད་དམ་པ་འདུག་པས་རགས་རིམ་བསྡུས་ནས་ཞུས་པ་ཡིན་མོད། སྤྱིར་ནི་ལྟ་བའི་འཆར་

ཚུལ་མཐའ་ཡས་པ་འདི་ལྟར་སྣང་སྟེ།”178 ཞེས་ལྟ་བའི་འཆར་ཚུལ་བཅུ་གཉིས་ཤིག་ངོས་

འཛིན་མཛད་ཅིང་། དེ་དག་ཀྱང་བརྟག་ན་ནང་ཕན་ཚུན་མི་མཐུན་པ་མ་ཚད་འགལ་བ་ལྟག་

175  གོང་མཚུངས། ཤོག ༡༢༢

176 གོང་མཚུངས། ཤོག ༡༢༢

177 པཎ་ཆེན་བློ་བཟང་ཆོས་རྒྱན་གྱིས། («དྲིས་ལན་བློ་བཟང་བཞད་པའི་སྒྲ་དབྱངས།» ཤོག ༣༣༩) “འོན་ཀྱང་དེ་ལྟར་སྒོམ་པ་
དེ། །སེམས་གནས་སྒྲུབ་པའི་ཐབས་སུ་དགེ།” ཞེས་སེམས་ངོ་སྤྲོད་པའི་གདམས་པ་རྣམས་སེམས་ཀྱི་གནས་པ་སྒྲུབ་པའི་ཐབས་
དམ་པར་གསུངས་པ་ལྟར་རྗེ་ཙོང་ཁ་པའང་བཞེད༑ ཕྱག་ཆེན་གྱི་གདམས་ངག་གི་མེས་པོ་རྗེ་སྒམ་པོ་པས་ཀྱང་། (གནས་པ་དང་
རྟོགས་པ་ལས་བརྩམས་ཏེ་གདམས་པ། གསུང་འབུམ་པོད། ༣ ཤོག ༣༠༤) “གནས་པ་དང་རྟོགས་པ་གཉིས་ལས། གནས་པ་གཙོ་
ཆེར་མི་བྱ། རྟོགས་པ་གཙོ་ཆེར་བྱ་སྟེ། གནས་པ་ནི་བརྒྱལ་བ་དང་། ར་རོ་བ་དང་། གཉིད་མཐུག་པོ་ལ་ཡང་འོང་སྟེ། རྟོགས་པ་
མིན་པའི་ཕྱིར་རོ།།” ཞེས་དང་། སྣང་བ་སེམས་དང་། སེམས་གསལ་བ་རིག་པ་དང་། རིག་པ་དེ་རང་བཞིན་གྱིས་གྲུབ་པ་སྟོང་པ་
རྟོགས་དགོས་པ་དང་། དེ་ཡང་རྟོགས་པའི་ཕྱིར་སྒོམ་པ་དང་། རྟོགས་ནས་སྒོམ་དགོས་པར་གསལ་བར་གསུངས༑

178 «དྲི་བ་ལྷག་བསམ་རབ་དཀར།» ཤོག ༡༢༢ ལྟ་བའི་འཆར་ཚུལ་སྣ་ཚོགས་པའི་ཐད་ཀྱི་སྐོར་ལ། དྭགས་པོ་སྒོམ་ཆེན། 
ཤོག ༡༩༦-༢༠༢ བར་དང་། ཤཱཀྱ་མཆོག་ལྡན། ཤོག ༢༦༨-༢༧༡ བར་ལ་གཟིགས༑ འདིའི་ཐད་དུ་པཎ་ཆེན་བློ་བཟང་ཆོས་རྒྱན་
གྱིས་བཤད་པ་མཛད་མེད༑



124 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

སྤྲོད་ལྟ་བུར་སོང་བའི་དྲུག་ཚན་གཉིས་སུ་བསྡུས་ཏེ་བཀོད་ཡོད་པ་ནི། འདི་ལྟ་སྟེ།

སྤྱིར་ནི་ལྟ་བའི་འཆར་ཚུལ་མཐའ་ཡས་པ་འདི་ལྟར་སྣང་སྟེ། (༡) འགའ་ཞིག་

ནི་རྟོག་པ་ཡིན་ཕྱིན་ཆད་བཟང་ངན་གང་འདུག་དགག་རྒྱུ་ཡིན་ཟེར་བའི་ཚན་པ་

གཅིག་དང༌། (༢) ཡང་འགའ་ཞིག་རྟོག་པ་བཟང་ངན་ཐམས་ཅད་དགག་རྒྱུ་མ་

ཡིན་རྟོག་པ་ཅི་ཙམ་རྒྱས་པ་ཙམ་གྱིས་ཉམས་རྟོག་རྒྱས་པ་ཡིན། དཔེར་ན་བུད་

ཤིང་ཇི་ཙམ་མང་གིན་མེ་ལྕེ་རྒྱས་འོང་བ་ཡིན་ཟེར་བའི་ཚན་པ་གཅིག་སྟེ་དེ་

གཉིས་འགལ་བ་ལྟག་སྤྲོད་དོ།།179

    (༣) ཡང་འགའ་ཞིག་རྣམ་རྟོག་མ་རིག་ཆེན་པོ་སྟེ། ཞེས་གསུངས་པས་རྣམ་

རྟོག་ནི་མ་རིག་པ་ཡིན་ཟེར་བའི་ཚན་པ་གཅིག་དང༌། (༤) ཡང་འགའ་ཞིག་རྣམ་

རྟོག་ཆོས་སྐུ་ཡིན་ཟེར་བའི་ཚན་པ་གཅིག་སྟེ་དེ་གཉིས་ཀྱང་ལྟག་སྤྲོད་དོ།།

   (༥) ཡང་འགའ་ཞིག་ཡིད་འདི་མ་འཕྲོས་པར་ཙེན་ནེ་གནས་པའི་ཚེ་སངས་

རྒྱས་སམ་མྱང་འདས་ཡིན། ཅུང་ཞིག་འཕྲོས་པའི་ཚེ་སེམས་ཅན་ནམ་འཁོར་བ་

ཡིན་ཟེར་བའི་ཚན་གཅིག་དང༌།180 (༦) ཡང་འགའ་ཞིག་རྣམ་རྟོག་འཕྲོས་པའི་

ཚེ་བརྒྱུད་པ་ཇི་ཙམ་འཕྲོས་ཀྱང་དེ་རྣམས་ཀྱི་ངོ་ལ་ཅེར་ཅེར་བལྟས་པས་ཆོས་

སྐུར་ལམ་ལམ་འཆར་ཟེར་བའི་ཚན་གཅིག་སྟེ་དེ་གཉིས་ཀྱང་འགལ་བའོ།།

   (༧) ཡང་འགའ་ཞིག་མུན་ཁང་དང༌། ལུས་གནད་དང༌། རྣམ་རྟོག་བཀག་པ་

ཙམ་ལས་བྱུང་བའི་མཐོང་སྣང་བན་བུན་དེ་ཆོས་སྐུ་ཡིན། རྣམ་ཀུན་མཆོག་ལྡན་

གྱི་སྟོང་པ་ཡིན་པས་ན་སོ་སོ་སྐྱེ་བོས་ཀྱང་ཆོས་སྐུ་མངོན་སུམ་དུ་མཐོང་བར་ངོ་

སྤྲོད་པའི་ཚན་པ་གཅིག་དང༌། (༨) ཡང་འགའ་ཞིག་དེ་ལྟ་བུ་དེ་ཆོས་སྐུ་ཡོངས་སུ་

རྫོགས་པ་མཐོང་བ་མིན་གྱི། ཆོས་སྐུའི་སྣ་རྩེ་འམ། ཡན་ལག་གམ་ཆ་ཤས་མཐོང་

བ་ཡིན་ཟེར་བའི་ཚན་གཅིག།

   (༩) ཡང་འགའ་ཞིག་དེ་ལྟ་བུ་ཆོས་སྐུ་ཡོངས་རྫོགས་དང་ཆ་ཤས་གང་ཡང་

མཐོང་བ་མིན་གྱི་སྟོང་པ་ཙམ་མཐོང་བ་ཡིན། སྟོང་པ་ལ་ཡང་རང་སྟོང་དང་

179 གཞུང་རང་དུ་ལྟ་བའི་འཆར་ཚུལ་མི་འདྲ་བ་རྣམས་ལ་གྲངས་འདྲེན་མ་མཛད་ལ། དེ་བཞིན་དུ་ཕྱིས་ཀྱི་མཁས་པའི་
ལན་གྱི་གཞུང་དུའང་མི་ཐོན་མོད། འདིར་དཔེ་ཀློག་པ་པོས་ངོས་འཛིན་སླ་བའི་ཆེད་དུ་ལྟ་བའི་འཆར་ཚུལ་རྣམས་ལ་རེ་རེ་
ནས་ཨང་གྲངས་བཏབ་ཡོད༑ དྭགས་པོ་སྒོམ་ཆེན་གྱིས། (ཤོག ༡༩༦) ལྟ་བའི་འཆར་ཚུལ་དང་པོ་རྒྱའི་ཧ་ཤང་གི་ལུགས་དང་། 
གཉིས་པ་ཞི་བྱེད་རྗེས་འབྲང་འགའ་ཞིག་གི་ཡིན་པར་ངོས་བཟུང་༑

180 དྭགས་པོ་སྒོམ་ཆེན་གྱིས། (ཤོག ༡༩༨) ལྟ་བའི་འཆར་ཚུལ་ལྔ་པ་འདི་ལ། “བཀའ་བརྒྱུད་པའི་རྗེས་འབྲང་ཁ་ཅིག” ཅེས་ངོས་བཟུང་༑



125ལེའུ་ལྔ་པ། དྲི་བ་ལྷག་བསམ་རབ་དཀར་ལས་བརྩམས་པའི་སྐོར།

གཞན་སྟོང་གཉིས་ཡོད་པའི་ནང་ནས་ཟླ་གྲགས་དང་སེང་བཟང་འདོད་པའི་རང་

སྟོང་ངན་པ་དེ་མིན་གྱི། དབུ་མ་པ་ཆེན་པོ་ཐོགས་མེད་འདོད་པའི་གཞན་སྟོང་དེ་

ཡིན་ཞེས་པའི་ཚན་གཅིག་དང༌།181 (༡༠) ཡང་གཞན་རྣམས་སྔ་མ་བཞིན་ལ། 

མཐོང་སྣང་དེ་རང་སྟོང་ཡིན་ཞེས་པའི་ཚན་པ་གཅིག་སྟེ་དེ་གཉིས་ཀྱང་འགལ་ལོ།།

    (༡༡) ཡང་འགའ་ཞིག་སྟོང་པ་དངོས་མིན་གྱི་སྟོང་པའི་གཟུགས་སམ་མདངས་

ཡིན། ཆོས་སྐུ་མ་ཡིན་གྱི་ཆོས་སྐུའི་རྟགས་ཡིན། དཔེར་ན་མེ་འོང་བའི་རྟགས་ལ་

དུ་བ་མཐོང་བ་བཞིན་ནོ་ཟེར་བའི་ཚན་པ་གཅིག་དང༌། (༡༢) ཡང་འགའ་ཞིག་

ཕྱག་རྒྱ་ཆེན་པོའ་ིལྟ་བ་དངོས་གཞི་དེ་དང་སྦྱོར་བ་ཡན་ལག་དྲུག་གི་སོར་སྡུད་

གཉིས་གནད་གཅིག་རང་སྟོང་ཡིན། དེའི་སྟེང་དུ་སྦྱོར་དྲུག་གི་བསམ་གཏན་གྱི་ལྟ་

བ་གཞན་སྟོང་གི་ལྟ་བ་འཕར་རྒྱུ་ཡོད། དེས་ན་ཕྱག་ཆེན་ལས་སྦྱོར་དྲུག་ལྟ་བ་མཐོ་

ཟེར་བ་སོགས་མཐའ་ཡས་པ་ཅིག་སྣང་།182

དེ་ལྟར་གོང་དུ་ངོས་བཟུང་བའི་ལྟ་བའི་འཆར་ཚུལ་སྣ་ཚོགས་པ་རྣམས་དྲངས་པའི་མཇུག་ཏུ། 

སོར་སྡུད་ཀྱི་ལྷག་མ་བསམ་གཏན་སོགས་དུས་འཁོར་གྱི་སྦྱོར་བ་ཡན་ལག་གཞན་རྣམས་ཀྱི་

སྐབས་དང༌། དེ་བཞིན་དུ་ནཱ་རོ་ཆོས་དྲུག ནི་གུ་ཆོས་དྲུག ཁྱད་པར་དུ་གཏུམ་མོའ་ིསྒོམ་ཚུལ་

སོགས་ལའང་འདོད་ཚུལ་མི་གཅིག་པ་མང་པོ་ཞིག་ཡོད་ཚུལ་དང་། དེ་ལྟ་ནའང་དེ་རྣམས་

གསང་སྔགས་ཀྱི་ཐུན་མོང་མ་ཡིན་པའི་ཐབས་ལམ་དང་འབྲེལ་བར་བརྟེན། རེ་ཞིག་ཡི་གེར་མི་

དགོད་ཅེས་གསུངས༑ གང་ལྟར་ཡང་«དྲི་བ་ལྷག་བསམ་རབ་དཀར་»དུ་གོང་དུ་དྲངས་པའི་ལྟ་

བའི་འཆར་ཚུལ་དང་། དེ་བཞིན་དུ་གསང་སྔགས་མཐོན་པོའ་ིཉམས་ལེན་ལས་བརྩམས་པའི་

བཞེད་པ་མི་འདྲ་བ་རྣམས་ལ། དོགས་འདྲི་གནང་བ་ཙམ་ལས། རེ་རེ་ནས་འགོག་པའི་བརྒལ་

བརྟག་མཛད་མེད་མོད། སྤྱི་ཐོག་ནས་འདོད་ཚུལ་དེ་དག་འཛིན་པ་པོ་རྣམས་ནས་སོ་སོའ་ིལྟ་

བ་དང་ཉམས་ལེན་རྣམས་མདོ་རྒྱུད་དགོངས་འགྲེལ་དང་བཅས་པར་མཐུན་མིན་དཔྱད་དགོས་

པ་གལ་ཆེ་བ་དང་། ཁྱད་པར་དུ་ཟབ་མོ་སྟོང་པ་ཉིད་ཀྱི་ལྟ་བའི་ཐད་ལ་ནི། འཕགས་པ་ཀླུ་སྒྲུབ་

ཡབ་སྲས་ཀྱི་གཞུང་ཚད་ཐུབ་ཅན་དག་ལ་གཏུགས་ན་ལེགས་ཉེས་དམིགས་ཕྱེད་པ་འོང་ངོ་ཞེས་

འདོམས་པར་མཛད་དེ་དོགས་འདྲི་དངོས་གཞིའི་མཇུག་སྡུད༑183

181 སློབ་དཔོན་ཟླ་བ་གྲགས་པ་དང་སློབ་དཔོན་སེང་གེ་བཟང་པོས་འདོད་པའི་སྟོང་ཉིད་རང་སྟོང་དང་། ཐོགས་མེད་སྐུ་
མཆེད་ཀྱི་དེ་གཞན་སྟོང་དབུ་མ་ཆེན་པོར་སྨྲ་བ་ནི། ཀུན་མཁྱེན་དོལ་བུ་བ་སོགས་ཇོ་ནང་པ་རྣམས་ཀྱིས་བཞེད་པ་ཡོངས་སུ་གྲགས༑ 

182  «དྲི་བ་ལྷག་བསམ་རབ་དཀར།» གསུང་ཐོར་བུ། ཤོག ༡༢༢

183 གོང་མཚུངས། ཤོག ༡༢༤



126 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མཇུག་བསྡུའི་གཏམ།

«དྲི་བ་ལྷག་བསམ་རབ་དཀར་»གྱི་མཇུག་ཏུ། སྤྱིར་གདམས་ངག་ཟབ་མོ་དག་ལ་ལྷད་

ཞུགས་པའི་རྒྱུ་རྐྱེན་གཙོ་བོ་གཉིས་ངོས་བཟུང་སྟེ། དེ་ནི་ཉམས་ལེན་ལ་རྩེ་གཅིག་ཏུ་གཞོལ་བར་

བརྩོན་པ་ཁག་ཅིག་གིས་ཐོས་བསམ་ལ་གེགས་སུ་འཛིན་པ་དང་། ཡང་ཐོས་བསམ་བྱེད་འདོད་

མཁན་ལ་ལ་ཡང་ཐོག་མ་ནས་རང་རྒྱུད་ལ་སྒོམ་དོན་འཚོལ་བའི་རྩིས་མི་བྱེད་པར། གཞན་

དམའ་འབེབས་འདོད་པ་དང་། རང་མཁས་འདོད་ཀྱི་སྙན་གྲགས་སྐམ་པོ་སྒྲུབ་པའི་བསམ་

པས་ཁ་ཕྱིར་ལྟས་སུ་ཤོར་ནས་ནང་དུ་མ་བསྒོམས་པ་བཅས་གཉིས་པོ་དེར་ངོས་བཟུང་༑ དེ་

ལྟར་མཐའ་གཉིས་པོ་དེ་ལས་བྲལ་དགོས་པ་དེ་ནི། རྒྱལ་བའི་བསྟན་པ་ལ་ཞུགས་ཏེ་ཉམས་སུ་

ལེན་པའི་ཚེ་ཐོས་བསམ་སྒོམ་གསུམ་ཡ་མ་བྲལ་བར་དགོས་པར་ནན་གྱིས་གསུངས་པའི་རྒྱུ་

མཚན་གཙོ་བོ་དེ་ཡིན་པར་གསུངས། དེ་ཡང་«དྲི་བ་ལྷག་བསམ་རབ་དཀར་»དུ་ལྟ་སྒོམ་སྤྱོད་

གསུམ་གྱི་གནད་ལས་བརྩམས་ཏེ་དྲི་བ་བཀོད་པ་ལ་རེ་གཉིས་ཀྱིས་རྗེ་ཙོང་ཁ་པ་རང་ཉིད་ལ་

སྐྱོན་བརྗོད་བྱེད་པ་འོང་སྲིད་མོད། འགའ་ཤས་ཀྱི་ཐུགས་ལ་ཕོག་པའི་ཉེས་པ་དེ་ལ་ལྟོས་ཏེ་དྲི་

བ་དེ་རྣམས་ཀྱིས་མང་པོ་ཞིག་ལ་ཆོས་ཀྱི་བློ་སྒོ་འབྱེད་པར་སྨན་སྲིད་པའི་དགེ་ཕན་དེ་ཆེ་བར་

གཟིགས་པར་གསུངས༑184 དེ་ལྟ་བས་ན་རྗེ་ཙོང་ཁ་པ་རང་ཉིད་ནས་ཀྱང་«དྲི་བ་ལྷག་བསམ་

རབ་དཀར་»བརྩམས་པ་ལ་དགོས་པའི་གཙོ་བོ་གསུམ་ཡོད་པར་གསུངས་ཏེ། (༡) འདིས་ཐོས་

བསམ་སྒོམ་གསུམ་ཅར་མཐར་ཕྱིན་པའི་ཆོས་ཀྱི་སྤྱན་ལྡན་རྣམས་ཀྱིས་གཟིགས་ན་ཐུགས་

དགྱེས་པའི་མཆོད་པ་ཆེན་པོར་འགྱུར་བ་དང་། (༢) ཡང་འདིར་བཀོད་པའི་དྲི་བ་རྣམས་ལ་

སྔར་ཐུགས་རྟོག་མ་ཞུགས་པ་རྣམས་ཀྱང་བློ་སྒོ་ཕྱེ་སྟེ་གང་དྲིས་པའི་དོན་རྣམས་ལ་རྟོག་པ་

འཇུག་པར་འགྱུར་བ་དང་། (༣) དེ་བཞིན་དུ་སྒོམ་པ་ལ་འཇུག་པའི་ལས་དང་པོ་པ་རྣམས་ཐམ་

ཐོམ་གྱིས་མི་འཇུག་པར་ལེགས་པར་བརྟགས་ཏེ་ཡོངས་འཛིན་མཁས་པ་བསྟེན་པ་སོགས་ཀྱིས་

རང་ངོས་ནས་ཆོས་ཀྱི་ཉམས་ལེན་ལ་ཤེས་བཞིན་ཏུ་འཇུག་པ་འོང་བ་བཅས་སོ། །«དྲི་བ་ལྷག་

བསམ་རབ་དཀར་»གྱི་མཇུག་བྱང་དུ་རྗེ་ཙོང་ཁ་པས། འདི་ལྟར།

རྟག་ཆད་མཐར་ལྟའི་མུན་པ་མ་བསལ་ན། །གནས་ལུགས་འོད་གསལ་རྟ་བདུན་མི་མཐོང་བས།།

ཐོས་བསམ་སྒོམ་པ་གསུམ་ལ་འདྲིས་པ་ཡི། །ཡིད་བཞིན་ནོར་འདྲའི་བཤེས་གཉེན་མི་འཚོལ་བར།།

འབྲས་བུ་མཐོ་ན་འདུ་ཤེས་མེད་པའི་ལྷ། །དམའ་ན་དུད་འགྲོའ་ིརྒྱུ་ལ་ཉིན་མཚན་དུ།།

འབད་པའི་སྒོམ་ཆེན་རྣམས་ལ་མ་བཟོད་ནས། །ཟུར་ཙམ་ཞུས་མོད་ནོངས་ན་བཟོད་པར་མཛོད།།

184 གོང་མཚུངས། ཤོག ༡༢༥



127ལེའུ་ལྔ་པ། དྲི་བ་ལྷག་བསམ་རབ་དཀར་ལས་བརྩམས་པའི་སྐོར།

བདག་གིས་ལྷག་བསམ་དཀར་བས་ཀུན་བསླངས་ཏེ། །ལྟ་སྒོམ་སྤྱོད་པའི་དྲི་བ་ཞུས་པ་ཡི།།

དགེ་འདིས་སྒྲུབ་པ་བསམ་གཏན་འཁོར་ལོ་ཡི། །བསྟན་པ་རྒྱལ་བ་ཉིད་ཀྱིས་དགོངས་པའི་དོན།།

ལོག་པར་རྟོག་པའི་ལྟ་ངན་རང་བཟོ་ཡི། །དྲི་མ་མཐའ་དག་བཀྲུས་ཏེ་རྒྱལ་བ་ཡིས།།

ཇི་ལྟར་དགོངས་པའི་ལྟ་སྒོམ་སྤྱོད་པ་ལ། །བདག་གིས་དེང་ནས་ཐམས་ཅད་འགོད་པར་ཤོག། །

ཅེས་པ་འདི་ནི་མདོ་རྒྱུད་མང་དུ་ཐོས་ཏེ། དེ་དོན་སྒྲུབ་པ་ལ་རྩེ་གཅིག་ཏུ་གཞོལ་

བའི་བསམ་གཏན་པ། འཇམ་དབྱངས་བླ་མས་རྗེས་བཟུང་ཞེས་བགྱི་བས། དབེན་

པའི་སྒྲུབ་གནས་ཁྱད་པར་ཅན་གྱི་རི་སུལ་ནས་ཞུས་པ་འདི་ཙམ་གྱིས་ཀྱང་བསྟན་

པ་ལ་ཕན་པ་རྒྱ་ཆེན་འབྱུང་བར་གྱུར་ཅིག185

ཞེས་གསུངས་ཡོད་པ་བཅས་སོ། །སྨྲས་པ།

གང་གི་མཁྱེན་རབ་ནམ་མཁའ་ཡངས་པ་ལ། །རབ་དཀར་ལྷག་བསམ་ཆུ་འཛིན་འཁྲིགས་པ་ལས།།

དོན་ཟབ་དྲི་བའི་དབྱར་རྔ་ཆེར་བསྒྲགས་པས། །བསམ་གཏན་པ་རྣམས་ཞི་བའི་མནལ་ལས་བསྐུལ།།

ཆོས་ཀྱི་འཇུག་སྒོ་སྐྱབས་སུ་འགྲོ་བ་དང་། །སྒོམ་གྱི་འཇུག་སྒོ་ཀུན་སློང་བཅོས་པ་ནས།།

ལྟ་སྒོམ་སྤྱོད་པའི་གནད་ལས་བརྩམས་པ་ཡི། །གདམས་ཟབ་དྲི་བའི་ཚུལ་དུ་སྤེལ་འདི་མཚར།།

ཐོས་པའི་དོན་ལ་བསམ་པས་དཔྱོད་པ་དང་། །བསམ་པས་ངེས་པའི་དོན་ལ་སྒོམ་པ་སྟེ།།

ཐོས་བསམ་སྒོམ་གསུམ་དོན་གཅིག་ལ་ཞུགས་ཏེ། །དཀྱུ་ས་ཉིད་ལ་རྒྱུག་ས་བྱེད་པར་གདམས།།

ཐོས་པ་མེད་པའི་ཙོམ་འཇོག་སྒོམ་པ་དང་། །སྒོམ་པ་མེད་པའི་ཕྱིར་ལྟའི་ཐོས་པ་སྟེ།།

མཐའ་གཉིས་སྤངས་པའི་དཔྱད་འཇོག་སྒོམ་གྱིས་ནི། །ཟབ་མོའ་ིདོན་མཐོང་ཡེ་ཤེས་འཆར་ཞེས་གདམས།།

ཞི་ལྷག་ཟུང་འབྲེལ་བདེ་གསལ་མི་རྟོག་དང་། །སེམས་ངོ་སྤྲོད་པའི་བོད་ཀྱི་མན་ངག་དང་།།

སྟོང་དང་ཆོས་སྐུའི་བརྡ་ཆད་ལ་སོགས་དང་། །ལྟ་བའི་འཆར་ཚུལ་སོགས་ལས་དྲིས་ཏེ་གདམས།།

ཡང་དག་ལམ་བཟང་སྟོན་པའི་གཟི་བྱིན་གྱིས། །ལམ་རྨོངས་མུན་པའི་གོ་སྐབས་འཕྲོག་བྱེད་པ།།

ཉམས་ལེན་གནད་ལ་འདྲི་བའི་ཐབས་མཁས་ཕུལ། །ཨེ་མ་སྤྲིངས་ཡིག་ལྷག་བསམ་རབ་དཀར་མཚར།།186

ཞེས་བྱ་བ་བར་སྐབས་ཀྱི་ཚིགས་སུ་བཅད་པའོ།།     །།

185 གོང་མཚུངས། ཤོག ༡༢༦ “དབེན་པའི་གནས་ཁྱད་པར་ཅན་གྱི་རི་སུལ་”ཞེས་པ། དྭགས་པོ་སྒོམ་ཆེན་གྱིས་འོད་དཀར་
བྲག་ཅེས་པ་དེ་ཡིན་ནམ་བརྟག་གསུངས༑ ཅི་སྟེ་འདི་བདེན་ན་དེ་ནི་འོད་དཀར་རམ་ཨོ་དཀར་བྲག་ཅེས་པ་ཡར་ཀླུང་དུ་ཡོད་
པ་དེར་གོ་དགོས་ལ། དེར་རྗེ་ཙོང་ཁ་པས་ས་སྦྲུལ་ཕྱི་ལོའ་ི ༡༣༨༩ དབྱར་ཁར་སྐུ་མཚམས་དམ་པོ་བཞུགས་ཡོད་པ་གོང་དུ་ 
ཤོག ཐད་དུ་བྱུང་བ་ལྟར་ལགས༑

186 ཤླཽཀ་ཐ་མ་འདི་དྭགས་པོ་སྒོམ་ཆེན་གྱི་ལྷག་བསམ་རབ་དཀར་གྱི་རྣམ་བཤད་ཀྱི་དབུའི་རྩོམ་པ་དམ་བཅའི་ཚིགས་རྐང་
བཞི་པ་ཅུང་བཅོས་ཏེ་བཀོད༑



ལེའུ་དྲུག་པ།
རྗེ་བཙུན་འཇམ་པའི་དབྱངས་ཀྱིས་རྩ་བའི་བླ་མའི་ཚུལ་དུ་རྗེས་སུ་

བཟུང་བའི་སྐོར།

༈ རྗེ་ཙོང་ཁ་པའི་རྣམ་ཐར་གྱི་ཆ་ཤས་གལ་ཆེ་ལ་གྲགས་ཤིན་ཏུ་ཆེ་བ་ཞིག་ནི། རྗེ་བཙུན་འཇམ་

པའི་དབྱངས་ཀྱིས་རྩ་བའི་བླ་མའི་ཚུལ་དུ་རྗེས་སུ་བཟུང་སྟེ་མདོ་སྔགས་ཀྱི་ཟབ་གནད་མང་

པོའ་ིཐོག་མན་ངག་རྒྱུན་མར་སྩོལ་བར་བྱུང་བ་དེ་ཡིན༑ ཚུལ་འདི་ནི་རྗེ་ཙོང་ཁ་པའི་རྣམ་ཐར་

གྱི་ཡིག་ཆ་ཁག་གི་ནང་དུ་ཞིབ་མོར་ཐོན་པ་ཙམ་དུ་མ་ཚད། རང་ཉིད་ཀྱིས་བརྩམས་པའི་གཞུང་

ཁག་ཅིག་གི་ནང་དུའང་། དཔེར་ན། གོང་དུ་བཀོད་པ་ལྟར་«དྲི་བ་ལྷག་བསམ་རབ་དཀར་

»གྱི་མཇུག་བྱང་དུ། “འཇམ་དབྱངས་བླ་མས་རྗེས་བཟུང་ཞེས་བགྱི་བས།།” ཞེས་བྱུང་

བ་དང་། «དྲང་ངེས་ལེགས་བཤད་སྙིང་པོར།»“འཇམ་དབྱངས་བླ་མའི་དྲིན་གྱིས་ལེགས་

མཐོང་ནས། །ཤིན་ཏུ་བརྩེ་བའི་བསམ་པས་བདག་གི་བཤད།།” ཅེས་དང་། «གསང་བ་འདུས་

པའི་སྒྲུབ་ཐབས་རྣལ་འབྱོར་དག་རིམ་»གྱི་དབུར། “རྒྱས་མཛད་འཇམ་དབྱངས་བླ་མ་དེ་ལ་

འདུད།།” ཅེས་དང་། དེ་བཞིན་དུ་«རྫོགས་རིམ་ལྔ་གསལ་སྒྲོན་»གྱི་དབུར། “ཇི་བཞིན་གསལ་

མཛད་འཇམ་དབྱངས་བླ་མ་ཡི། །ཞབས་ཀྱི་པད་མོར་རྟག་ཏུ་གུས་ཕྱག་འཚལ།།” ཞེས་སོགས་

ཀྱིས། རྗེ་བཙུན་འཇམ་པའི་དབྱངས་ལ་དངོས་སུ་བླ་མར་འབོད་གནང་གི་ཡོད་པ་དང་། གཞན་

ཡང་ཕྱིས་བླ་མ་དབུ་མ་པ་མདོ་ཁམས་སུ་ལོག་རྗེས་སུ་གནང་བའི་ཕྱག་བྲིས་ཤིག་ཏུའང་། སྔར་

དབུ་མ་པའི་ལོ་ཙཱ་བྱས་ཏེ་ཡི་དམ་ལས་གདམས་ངག་ཞུས་པ་རྣམས་ཤིན་ཏུ་སྨན་པར་བྱུང་

ཚུལ་དང་། རང་གི་སློབ་མ་རྟོགས་ལྡན་འཇམ་དཔལ་རྒྱ་མཚོ་ལའང་ཡི་དམ་གྱི་ཞལ་གཟིགས་

འོང་གི་ཡོད་པའི་ཚུལ་རྣམས་གསུངས་ཡོད༑187 གཞན་ཡང་འོག་ཏུ་བརྗོད་པར་འགྱུར་བ་

བཞིན། རྗེ་ཙོང་ཁ་པའི་གསུང་འབུམ་ནང་རྗེ་བཙུན་འཇམ་པའི་དབྱངས་ཀྱིས་མན་ངག་ཡི་

གེར་བཀོད་དེ་རྗེ་བཙུན་རེད་མདའ་བ་ལ་ཤོག་དྲིལ་གྱི་ཚུལ་དུ་ཕུལ་བའི་དཔེའང་བཞུགས་པ་

སོགས་ཀྱིས།188 རྗེ་བཙུན་འཇམ་པའི་དབྱངས་ཀྱིས་དངོས་སུ་དགེ་བའི་བཤེས་གཉེན་གྱི་ཚུལ་

དུ་རྗེས་སུ་བཟུང་བའི་གནས་དེ། རྗེ་ཙོང་ཁ་པ་རང་ཉིད་ནས་ཀྱང་ཞལ་གྱིས་བཞེས་ཀྱི་ཡོད་པ་

ཤིན་ཏུ་གསལ༑ ངོ་མཚར་ཅན་གྱི་གནས་འདི་རྗེ་ཙོང་ཁ་པའི་སྐུ་དུས་སུ་དབུས་གཙང་ཁུལ་དུ་

187 «བླ་མ་དབུ་མ་པ་ལ་མདོ་ཁམས་སུ་ཕུལ་བ།» གསུང་ཐོར་བུ། ཤོག ༡༠༣

188 དེབ་འདིའི་ཤོག ༡༥༡ ཐད་ལ་གཟིགས༑



129ལེའུ་དྲུག་པ། རྗེ་བཙུན་འཇམ་པའི་དབྱངས་ཀྱིས་རྩ་བའི་བླ་མའི་ཚུལ་དུ་རྗེས་སུ་བཟུང་བའི་སྐོར།

ཁྱབ་ཆེར་གྲགས་ཡོད་པའང་སྣང་སྟེ། དཔེར་ན། རྗེ་བཙུན་རེད་མདའ་བ་ཆེན་པོའ་ིརྣམ་ཐར་

དུ། འདི་ལྟར། “དེ་དུས་དབུས་པའི་དགེ་བཤེས་ཀུན་ན་རེ། བློ་བཟང་བ་འཇམ་དབྱངས་ཀྱི་

ཞལ་གཟིགས། གར་གཤེགས་སུ་དཔེ་ཆ་མཛོ་རྒྱབ་བཅུ་བཞི་བཀལ་ནས་ཉིན་མཚན་མེད་པར་

གཟིགས་པའི་གྲུབ་མཐའ་སྐྱོར་བཟང་པོ།”189 ཞེས་བྱུང་བ་སོགས་ལས་དཔོག་ནུས༑ 

འོ་ན་དེ་ལྟར་རྗེ་ཙོང་ཁ་པའི་རྩ་བའི་བླ་མ་གནང་མཁན་གྱི་རྗེ་བཙུན་འཇམ་པའི་དབྱངས་

དེའི་ངོ་བོ་གང་ཡིན༑ དེ་ལྷའི་རྣམ་ཅན་ཞིག་གམ། དེ་འཕྲལ་འཕྲལ་དུ་མིག་གིས་མཇལ་དུ་ཡོད་

པའི་སྤྲུལ་པ་ལྟ་བུ་ཞིག་ཡིན་ནམ། ཉམས་སྣང་ལ་ཤར་བའི་ཡིད་ཀྱི་དག་སྣང་ལྟ་བུ་ཞིག་སྟེ་གང་

ཡིན་ཞེ་ན། འདིར་སྔོན་ལ་རྒྱབ་ལྗོངས་ཀྱི་གསལ་བཤད་ཅིག་ཞུས་ན་ཕན་ངེས་སྙམ༑ དེ་ཡང་

གོང་དུ་སྔོན་འགྲོ་སྤྱི་བཤད་ཀྱི་ལེའུ་ནང་དུ་སྨྲས་ཟིན་པ་བཞིན། བོད་བརྒྱུད་ནང་བསྟན་འདི་

ཐེག་པ་ཆེ་ཆུང་སྔགས་དང་བཅས་པ་ཆ་ཚང་བའི་སངས་རྒྱས་ཀྱི་བསྟན་པ་ཞིག་ཡིན་པས། རང་

ཅག་རྣམས་གསོལ་བ་འདེབས་སའི་ཡུལ་རྗེ་བཙུན་འཇམ་པའི་དབྱངས་ལྟ་བུ་དང་། དེ་བཞིན་

དུ་འཕགས་པ་སྤྱན་རས་གཟིགས། རྗེ་བཙུན་སྒྲོལ་མ་སོགས་ལ། མདོ་སྔགས་ཀྱི་སྐབས་སོ་སོའ་ི

དབང་དུ་བྱས་ནས་ལྟ་སྟངས་མི་འདྲ་བ་ཡོད་པར་ཤེས་དགོས་པ་གནད་ཆེ༑ དེ་ཡང་ཐེག་པ་ཐུན་

མོང་བ་སྟེ། ཕར་ཕྱིན་ཐེག་པ་མདོ་ལུགས་ཀྱི་དབང་དུ་བྱས་ནས་བཤད་ན། རྗེ་བཙུན་འཇམ་

པའི་དབྱངས་ནི། ཉེ་བའི་སྲས་ཆེན་བརྒྱད་ཅེས།190 སྟོན་པ་བཅོམ་ལྡན་འདས་ཀྱི་སློབ་མའི་

གྲས་ལྷའི་རྣམ་ཅན་གྱི་རྒྱལ་སྲས་བྱང་ཆུབ་སེམས་དཔའ་ཞིག་ལ་ངོས་འཛིན་དགོས་ཏེ། དཔེར་

ན་ཐེག་ཆེན་གྱི་མདོ་«འཕགས་པ་དྲི་མ་མེད་པར་གྲགས་པས་བསྟན་པའི་»ནང་དུ། རྗེ་བཙུན་

འཇམ་པའི་དབྱངས་ཀྱིས་དྲི་མེད་གྲགས་པ་སོགས་བཅོམ་ལྡན་འདས་ཀྱི་འཁོར་དུ་ཡོད་པའི་

བྱང་ཆུབ་སེམས་དཔའ་མང་པོ་ཞིག་ལ་གཉིས་མེད་ཀྱི་དོན་ལས་བརྩམས་ཏེ་དྲི་བ་མཛད་པར་

གསུངས་པ་ལྟ་བུ་དང་། དེ་བཞིན་དུ་དཔལ་ལྡན་ཟླ་བ་གྲགས་པས་བསྟན་བཅོས་«དབུ་མ་ལ་

འཇུག་པའི་»མཆོད་བརྗོད་དུ། སངས་རྒྱས་བྱང་ཆུབ་སེམས་དཔའ་ལས་འཁྲུངས་ཚུལ་གསུངས་

པའི་སྐབས་སུ། སྔོན་རྗེ་བཙུན་འཇམ་པའི་དབྱངས་ཀྱིས་བདག་ཅག་གི་སྟོན་པའི་ཡོངས་འཛིན་

མཛད་པའི་སྐོར་གསུངས་པ་ལྟ་བུ་ཡོད༑191 མདོར་ན་མདོ་ཕྱོགས་ཀྱི་དབང་དུ་བྱས་ན། བྱམས་

པ་དང་འཇམ་དབྱངས་སོགས་ནི་ས་མཐོན་པོར་སོན་པའི་རྒྱལ་སྲས་བྱང་ཆུབ་སེམས་དཔར་

189 «རྗེ་བཙུན་རེད་མདའ་བའི་རྣམ་ཐར།» ཤོག ༥༥

190 ཉེ་བའི་སྲས་ཆེན་བརྒྱད་ནི། རྗེ་བཙུན་འཇམ་པའི་དབྱངས། སྤྱན་རས་གཟིགས། ཕྱག་ན་རྡོ་རྗེ། བྱམས་པ་མགོན་པོ། ཀུན་
ཏུ་བཟང་པོ། སྒྲིབ་པ་རྣམ་སེལ། ནམ་མཁའི་སྙིང་པོ་དང་། སའི་སྙིང་པོ་བཅས་ཡིན༑

191 «དབུ་མ་འཇུག་པའི་རང་འགྲེལ།» བསྟན་འགྱུར། དབུ་མ། འ དེབ། ༦༠ ཤོག ༦༠༣



130 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ངོས་འཛིན་དགོས༑ དེ་ལྟ་ནའང་། གསང་སྔགས་རྡོ་རྗེ་ཐེག་པའི་སྐབས་སུ་ནི། རྗེ་བཙུན་འཇམ་

པའི་དབྱངས་དང་། བྱམས་པ། སྤྱན་རས་གཟིགས། རྗེ་བཙུན་སྒྲོལ་མ་ལ་སོགས་པ་རྣམས་

མངོན་པར་རྫོགས་པར་སངས་རྒྱས་པའི་ཡི་དམ་དུ་བྱ་དགོས༑ དེ་ཡང་ཞིབ་ཏུ་བརྟགས་ན་

གསང་སྔགས་ཀྱི་དབང་དུ་བྱས་དུས། རྗེ་བཙུན་འཇམ་པའི་དབྱངས་ལྟ་བུ་ནི། གང་ཟག་བྱེ་བྲག་

པ་ཞིག་ལ་མི་བཟུང་བར། སངས་རྒྱས་ཐམས་ཅད་ཀྱི་ཤེས་རབ་བམ་ཐུགས་མཁྱེན་པའི་ངོ་བོ་

གཅིག་ཏུ་འདུས་ཏེ་ལྷའི་རྣམ་པར་ཤར་བ་ཞིག་ཡིན་པས། དེའི་ཕྱིར་འཇམ་དབྱངས་ཀྱི་མཚན་

གྱི་རྣམ་གྲངས་ལ། “མཁྱེན་པའི་གཏེར་”ཞེས་བྱུང་བའང་གནད་ཆེ༑ དེ་དང་ཚུལ་མཚུངས་པར་

སྤྱན་རས་གཟིགས་ལ་“ཐུགས་རྗེའི་གཏེར་”ཞེས། སངས་རྒྱས་ཐམས་ཅད་ཀྱི་བརྩེ་བ་ཐུགས་

རྗེ་ཆེན་པོ་གཅིག་ཏུ་འདུས་ཏེ་ཡི་དམ་ལྷའི་རྣམ་པར་ཤར་བ་དང་། རྗེ་བཙུན་སྒྲོལ་མའང་སངས་

རྒྱས་ཐམས་ཅད་ཀྱི་འཕྲིན་ལས་ཀྱི་རང་གཟུགས་ལྷ་མོའ་ིརྣམ་པར་ཤར་བ་སོགས་ངེས་དགོས༑ 

དེ་ལྟ་ན་འདིར་ང་ཚོས་རྗེ་བཙུན་འཇམ་པའི་དབྱངས་ཀྱིས་རྗེ་ཙོང་ཁ་པ་དགེ་བའི་བཤེས་གཉེན་

གྱི་ཚུལ་དུ་རྗེས་སུ་བཟུང་བར་སྨྲ་བའི་སྐབས་སུ། གསང་སྔགས་ཀྱི་ལངས་ཕྱོགས་དེའི་སྟེང་ནས་

བྱས་ཏེ། ཡི་དམ་གཅིག་ལ་ངོས་འཛིན་དགོས༑

དེ་ཡང་བོད་བརྒྱུད་ནང་བསྟན་གྱི་ལོ་རྒྱུས་ནང་དུ། རྗེ་ཙོང་ཁ་པ་ཙམ་མིན་པར་སྔོན་གྱི་

སྐྱེས་ཆེན་དམ་པ་གཞན་ལའང་ཡི་དམ་གྱི་ལྷའི་ཞལ་གཟིགས་ཐོག་དངོས་སུ་རྗེས་སུ་བཟུང་བའི་

རྣམ་ཐར་ཡོད་པ་ཞུས་མ་དགོས་ལ། དེ་བཞིན་དུ་འཕགས་ཡུལ་དུ་ཆ་བཞག་ནའང་། དཔལ་ན་

ལནྡྲར་སློབ་དཔོན་ཟླ་བ་གྲགས་པ་དང་སློབ་དཔོན་ཙནྡྲ་གོ་མིན་གཉིས་བགྲོ་སླེང་མཛད་པའི་

དུས་སུ། ཕྱི་མ་ལ་འཕགས་པ་སྤྱན་རས་གཟིགས་ཞལ་གཟིགས་ཏེ་གསུང་གི་གནང་བ་སྩོལ་གྱི་

ཡོད་པ་སོགས་ཡོངས་སུ་གྲགས༑192 དེ་ལྟ་བུའི་ཞལ་གཟིགས་རྒྱུ་བ་དེ་སྐྱེས་བུ་དམ་པ་སོ་སོའ་ི

མིག་ཤེས་ལ་སྣང་བའི་རྣམ་པ་ཞིག་ཡིན་ནམ། འོན་ཏེ་ཡིད་ཤེས་ལ་ཤར་བའི་དག་སྣང་གི་ཉམས་

ཀྱི་སྣང་བ་ཞིག་ཡིན༑ དེ་བཞིན་དུ་གང་གི་ཞལ་གཟིགས་ཤིང་གསུང་གི་སྣང་བ་ཐོས་པའི་ཡི་

དམ་དེ་ཞལ་གཟིགས་ཐོབ་མཁན་གྱི་གང་ཟག་རང་རྒྱུད་ཀྱིས་བསྡུས་པ་ཞིག་ཡིན་ནམ། འོན་ཏེ་

ཡི་དམ་གྱི་ལྷ་རང་མཚན་པ་ཞིག་དངོས་སུ་མདུན་དུ་བྱོན་པ་ཡིན་སོགས་ཀྱི་དྲི་བ་རྣམས་ནི། རེ་

ཞིག་དེ་ལྟ་བུའི་ཞལ་གཟིགས་ཐོབ་མྱོང་མཁན་རྣལ་འབྱོར་པ་རྟོགས་ལྡན་གཅིག་གི་མ་གཏོགས་

རང་ཅག་ལྟ་བུས་བརྗོད་ག་ལ་ནུས༑ ང་ཚོར་སྐབས་སུ་བབས་པའི་གནས་ནི། རྗེ་ཙོང་ཁ་པའི་

རྣམ་ཐར་གྱི་ཆ་ཤས་ལ་རྗེ་བཙུན་འཇམ་དབྱངས་ཀྱིས་དངོས་སུ་དགེ་བའི་བཤེས་གཉེན་གྱི་ཚུལ་

192 ལོ་རྒྱུས་འདི་ཇོ་ནང་ཏཱ་ར་ན་ཐའི་«རྒྱ་གར་ཆོས་འབྱུང་»དུ་ཞིབ་པར་འཁོད། ཤོག ༡༩༠

གྱིས་རྗེས་སུ་བཟུང་བ་ཡོངས་གྲགས་ཡིན་པའི་ཚུལ་དེ་ཡིན༑

དེ་ལ་སྤྱིར་བཏང་བྱས་ན་ཡི་དམ་ཞལ་གཟིགས་ཀྱི་རིགས་རྣམས། བླ་མའི་རྣམ་ཐར་ལ། 

ཐུན་མོང་བ་དང་གསང་བའི་རྣམ་ཐར་གཉིས་སུ་ཕྱེ་བའི་ཕྱི་མའི་ཁོངས་སུ་གཏོགས་པའི་སྲོལ་

ཡོད་མོད། རྗེ་ཙོང་ཁ་པ་ལ་ཐོག་མར་ཡི་དམ་འཇམ་པའི་དབྱངས་བླ་མ་དབུ་མ་པས་ལོ་ཙཱ་

མཛད་པའི་བརྒྱུད་ནས་དང་། ཕྱིས་རང་ཉིད་ལ་ཞལ་གཟིགས་ཐོབ་པའི་སྟེང་ནས་གདམས་ངག་

དངོས་སུ་གསན་པ་བྱུང་ཡོད་པ་སོགས་ནི། གོང་དུ་ཞུས་པ་ལྟར་ཤིན་ཏུ་གྲགས་ཆེ་བར་བརྟེན། 

རང་གི་ཡི་དམ་བླ་མར་གྱུར་པའི་ཐུན་མིན་གྱི་བླ་སློབ་ཀྱི་གནས་ཚུལ་འདི། མཁས་གྲུབ་རྗེས་

རྗེ་ཙོང་ཁ་པའི་རྣམས་ཐར་བརྩམས་སྐབས། རྣམ་ཐར་ཐུན་མོང་བ་«དད་པའི་འཇུག་ངོགས་

»སུའང་གསལ་བར་བཀོད་གནང་ཡོད༑ མདོར་བསྡུས་ན། རྗེ་ཙོང་ཁ་པ་རང་ཉིད་ཀྱི་གསུང་

ལས་དངོས་དུ་ཐོན་པ་ཙམ་དུ་མ་ཚད། རང་ཉིད་ཀྱི་བླ་མ་རྗེ་བཙུན་རེད་མདའ་བ་དང་། བླ་མ་

དབུ་མ་པ། སློབ་མ་རྟོགས་ལྡན་འཇམ་དཔལ་རྒྱ་མཚོ་སོགས། དེའི་དུས་ཀྱི་བླ་སློབ་མང་པོ་ཞིག་

གིས་རྗེ་ཙོང་ཁ་པ་ལ་ཡི་དམ་འཇམ་པའི་དབྱངས་དང་བླ་སློབ་ཀྱི་འབྲེལ་པ་ཐུན་མིན་ཞིག་ཡོད་

པར་ཡིད་ཆེས་བརྟན་པོ་མཛད་ཀྱི་ཡོད་པའི་དན་རྟགས་གསལ་པོ་ཡོད༑

བླ་མ་དབུ་མ་པའི་རྣམ་ཐར།

གོང་དུ་ལེའུ་དང་པོར་བརྗོད་ཟིན་པ་ལྟར། རྗེ་ཙོང་ཁ་པར་ཆུང་བྱིས་པའི་དུས་སུ་ཆོས་རྗེ་དོན་

གྲུབ་རིན་ཆེན་གྱིས་རྗེ་བཙུན་འཇམ་པའི་དབྱངས་ཡི་དམ་གྱི་ལྷ་གཙོ་བོར་བསྟེན་ཏུ་བཅུག་

ཅིང་། བྱ་ཁྱུང་དགོན་པར་བཞུགས་དུས་སྒྲུབ་ཁང་སྤྱིལ་བུ་ཞིག་གི་ནང་དུ་འཇམ་པའི་དབྱངས་

ཀྱི་གཟུང་སྔགས་ཨོཾ་ཨ་ར་པ་ཙ་ན་དྷཱི῝ཡང་དུང་ཕྱུར་ལོངས་པ་བཟླས་ཡོད་པ་དང་། དབུས་

གཙང་དུའང་གདན་ས་གཅིག་ནས་གཅིག་ལ་ཕེབས་ཏེ་སློབ་གཉེར་མཛད་པའི་སྐབས་སུའང། 

རྗེ་བཙུན་འཇམ་པའི་དབྱངས་ལ་གསོལ་འདེབས་ཀྱི་སྟེང་ཡི་དམ་གྱི་གཟུངས་སྔགས་ཉིན་རེ་

བཞིན་བཟླ་བ་བཅས་ཀྱི་ཉམས་ལེན་ལྷོད་པ་མེད་པར་མཛད་ཡོད༑ གང་ལྟར་ཡང་དགུང་ལོ་སོ་

གསུམ་བཞེས་པ་ལྕགས་སྤྲེལ་ཕྱི་ལོ་ ༡༣༩༠ ལོའ་ིདཔྱིད་ཀར། རང་ཉིད་དང་རྗེ་བཙུན་འཇམ་

པའི་དབྱངས་དབར་གྱི་འབྲེལ་བའི་ཐོག་སྐྱེད་ཐོན་པའི་འགྱུར་བ་ཆེན་པོ་ཞིག་ཕྲད་ཡོད༑ དེ་

ནི་གོང་དུ་ལེའུ་བཞི་པར་སྨྲས་པ་བཞིན། ལོ་དེའི་དཔྱིད་ཀར་རྗེ་ཙོང་ཁ་པས་རྗེ་བཙུན་འཇམ་

པའི་དབྱངས་ཞལ་གཟིགས་རྒྱུན་ལྡན་དུ་ཡོད་པའི་བླ་མ་དབུ་མ་པ་དང་མཇལ་བ་དེ་རེད༑ དེ་

དུས་ཐོག་མར་ཕན་ཚུན་མཇལ་བ་ནས་བཟུང་སྟེ། ལོ་གཉིས་ཙམ་གྱི་རིང་། ཁོང་རྣམ་པ་གཉིས་

ཡང་ཡང་ལྷན་འཛོམས་གནང་ཡོད་ལ། དེ་དག་གི་སྐབས་སུ་དབུ་མ་པས་ལོ་ཙཱ་མཛད་དེ་ཡི་དམ་

འཇམ་པའི་དབྱངས་ལ་བཀའ་འདྲི་མང་པོ་ཞིག་ཞུ་རྒྱུ་བྱུང་བ་མ་ཟད། རྗེ་ཙོང་ཁ་པ་དང་བླ་

མ་དབུ་མ་པ་གཉིས་པོའང་ཕན་ཚུན་གཅིག་གི་དྲུང་ནས་གཅིག་གིས་བཀའ་ཆོས་ཞུ་རེས་ཀྱང་

མཛད་པ་སོགས་གནང་ཡོད༑ 

བླ་མ་དབུ་མ་པ་ཞེས་པའི་གྲུབ་དབང་ཁྱད་པར་དུ་འཕགས་པ་འདི་སུ་ཡིན་ནམ་ཞེ་ན།193 

ཁོང་གི་མཚན་དངོས་ལ་བརྩོན་འགྲུས་སེང་གེ་ཞུ་ཡི་ཡོད་ལ་ཕྱིས་སུ་གྲུབ་དབང་གི་མཚན་

དཔའ་བོ་རྡོ་རྗེ་ཞེས་ཀྱང་ཞུ་ལ།  ཟབ་མོ་སྟོང་པ་ཉིད་ཀྱི་ལྟ་བ་ལ་ཤིན་ཏུ་མོས་པས་ཁོང་ལ་དབུ་

མ་པ་ཞེས་འབོད༑ འཁྲུངས་ཡུལ་བོད་ཤར་ཕྱོགས་མདོ་ཁམས་ནས་ཡིན་ཅིང་། བྱིས་པའི་དུས་

ནས་ཀྱང་འཇམ་པའི་དབྱངས་ཀྱི་གཟུངས་སྔགས་ཨ་ར་པ་ཙ་ནའི་སྒྲ་ཐོས་པའི་སྐབས་སུ་ལུས་

ཀྱི་བ་སྤུ་ལྡང་བ་སོགས་རྟགས་མཚན་མི་འདྲ་བ་འོང་གི་ཡོད༑ ཁོང་གཞོན་དུས་མདོ་ཁམས་སུ་

ཕྱུགས་རྫི་གནང་བའི་སྐབས། ཉིན་ཞིག་ཨ་ར་པ་ཙ་ནའི་སྒྲ་དྲག་པོ་འབྲུག་སྒྲ་འདྲ་བ་ཞིག་བྱུང་

བས་བརྒྱལ་བར་གྱུར་ཅིང་། དེ་ནས་དྲན་པ་སོས་ཏེ་ལངས་པའི་ཚེ་རང་གི་མདུན་དུ་འཇམ་པའི་

དབྱངས་སྐུ་མདོག་ནག་པོ་ཞིག་དངོས་སུ་གཟིགས་པ་ལྟ་བུའི་ཉམས་ཤར༑ ཕྱིས་སུ་འཇམ་པའི་

དབྱངས་ཀྱི་རྗེས་གནང་ཞུས་ཏེ་བསྙེན་སྒྲུབ་མཛད་པ་ལས་ཡི་དམ་གྱི་ཞལ་གཟིགས་དང་གསུང་

གི་སྣང་བ་ཇེ་མང་དུ་གྱུར་པ་བྱུང་མོད། རེ་ཞིག་ཞལ་གཟིགས་དང་གསུང་གི་སྣང་བ་དེ་དག་

ལ་ཐུགས་ངེས་དེ་ཙམ་མ་མཛད༑ དེ་ནས་དབུས་སུ་སློབ་གཉེར་ལ་བྱོན་ཏེ་གསང་ཕུར་ཕེབས༑ 

དེར་རྗེ་བཙུན་བྱམས་མགོན་གྱིས་མཛད་པའི་«མངོན་རྟོགས་རྒྱན་»རྩ་བར་བྱས་པའི་ཕར་

ཕྱིན་ལ་ཐུགས་སྦྱོང་གནང་ཞིང་། སྐབས་ཤིག་ཕར་ཕྱིན་གྱི་གྲྭ་བསྐོར་ཞིག་མཛད་པར་དགོངས་

མོད། ཡི་དམ་འཇམ་པའི་དབྱངས་ཀྱིས་ཁོང་ལ་སློབ་གཉེར་གྱི་རྒྱུན་བཞག་ནས་རང་ལ་ཡོ་བྱད་

ཅི་ཡོད་ཐམས་ཅད་དགེ་འདུན་གྱི་ཚོགས་ལ་འབུལ་དུ་བཅུག་པར་མ་ཟད། “ད་བྱ་བྲལ་གྱིས་

ལ་ཕྱོགས་མེད་སྐོར།” ཞེས་སྒྲུབ་པ་ལ་རྩེ་གཅིག་ཏུ་གཞོལ་བར་གདམས༑ དེ་ལྟར་ཡི་དམ་གྱིས་

གདམས་པ་བཞིན་བྱ་བྲལ་མཛད་ནས་ཀོང་པོའ་ིཕྱོགས་སུ་བྱོན༑ དེར་ཀརྨ་ཀམ་ཚང་གི་ལུགས་

ཀྱི་ཕྱག་རྒྱ་ཆེན་པོ་ལ་སོགས་པ་ཞུས་ནས་ཐུགས་དམ་མཛད་པས། སྔར་བས་ཀྱང་ཡི་དམ་གྱི་

སྐུ་དང་གསུང་གི་སྣང་བ་གསལ་ཞིང་བརྟན་པར་བྱུང་༑ སླར་ཡང་དབུས་སུ་བྱོན་ནས་བསམ་

ཡས་སུ་རྟོགས་ལྡན་མཚོ་དཀར་བའི་དྲུང་ནས་དུས་འཁོར་གྱི་སྦྱོར་དྲུག་གསན་ཅིང་། དཔལ་རི་

བའི་བླ་མ་གཞོན་རྒྱལ་བ་བྱ་བ་དང་མཇལ་ཏེ་ཁོང་གིས་ས་སྐྱའི་ལམ་འབྲས་ནས་བཤད་པའི་

མན་ངག་དབང་བཞིའི་བརྡ་རྣམས་དབུ་མ་པ་ལ་བསྟན་པས། དབུ་མ་པས་བརྡ་ལན་འཇལ་

193 འདིར་བཀོད་པའི་བླ་མ་དབུ་མ་པའི་རྣམ་ཐར་མདོར་བསྡུས་དེ། མཁས་གྲུབ་རྗེའི་«རྣམ་ཐར་དད་པའི་འཇུག་ངོགས་
»དང་«གསང་རྣམ་རིན་པོ་ཆེའི་སྙེ་མར་»བྱུང་བ་ལ་གཞི་བཅོལ༑



133ལེའུ་དྲུག་པ། རྗེ་བཙུན་འཇམ་པའི་དབྱངས་ཀྱིས་རྩ་བའི་བླ་མའི་ཚུལ་དུ་རྗེས་སུ་བཟུང་བའི་སྐོར།

ཚུལ་རྣམས་ཞུས་པར། ཁོང་གིས་ཡི་དམ་གྱི་སྣང་བ་འདི་རྣམ་དག་ཅིག་ཡིན་པར་འདུག་ཅེས་

གསུངས༑ ཉམས་མྱོང་འདིས་བླ་མ་དབུ་མ་པར་རང་ཉིད་ལ་བྱུང་དང་འབྱུང་བཞིན་པའི་ཡི་དམ་

གྱི་སྐུ་དང་གསུང་གི་སྣང་བ་རྣམས་ཡང་དག་པ་ཡིན་སྲིད་སྙམ་པ་བྱུང་ཡོད༑

དེ་ནས་གཙང་ལ་བྱོན་ཏེ་བཀའ་བརྒྱུད་ཀྱི་བླ་མ་གྲགས་ཅན་འབའ་ར་བ་རྒྱལ་མཚན་དཔལ་

བཟང་(༡༣༡༠–༩༡)དང་མཇལ་ཞིང་།194 ཁོང་གི་དྲུང་ནས་ཕྱག་རྒྱ་ཆེན་པོ་སོགས་ཞུས༑ འབའ་

ར་བ་ཆེན་པོ་འཁོར་བ་ལ་སྐྱོ་ཤས་ཆེ་བ་ཞིག་ཡིན་པས་བླ་མ་དབུ་མ་པར་ཡང་སེམས་འགུལ་

ཆེན་པོ་ཐེབས་ནས་ངེས་འབྱུང་ཀྱི་སྐྱོ་ཤས་དྲག་པོ་སྐྱེས་པ་བྱུང་༑ དེ་རྗེས་ཡི་དམ་གྱིས་བསྐུལ་མ་

མཛད་པ་བཞིན་ས་སྐྱར་ཕེབས་ཤིང་། དེ་རུ་རྗེ་བཙུན་རེད་མདའ་བའི་དྲུང་ནས་དབུ་མའི་ལྟ་

གྲུབ་དང་འདུལ་བས་གཙོས་པའི་ཆོས་མང་ཙམ་ཞིག་ཞུས༑  སླར་ཡང་ཡི་དམ་གྱིས་བསྐུལ་བ་

བཞིན། གོང་དུ་སྨྲས་པ་ལྟར་རོང་ཆོས་ལུང་དུ་རྗེ་ཙོང་ཁ་པ་མཇལ་ཏེ། སྐབས་དེར་རྗེ་ཙོང་ཁ་

པའི་དྲུང་ནས་དབྱངས་ཅན་མའི་རྗེས་གནང་ཞུས་པར་མ་ཟད། དཔལ་ལྡན་ཟླ་བ་གྲགས་པས་

མཛད་པའི་«དབུ་མ་ལ་འཇུག་པའི་རང་འགྲེལ་»ཡང་ཚར་གཅིག་གསན༑ དགོངས་པ་མྱ་ངན་

ལས་འདས་རྗེས་སྐུ་གདུང་ཞུགས་འབུལ་སྐབས་སུ། མེ་ལྕེ་དང་དུ་བ་རྣམས་ལ་རལ་གྲི་དང་མེ་

ཏོག་ཨུཏྤལ་ལྟ་བུའི་ལྷའི་ཕྱག་མཚན་གྱི་རི་མོའ་ིགཟུགས་བྱུང་སྟེ་ནམ་མཁར་ཡལ་བ་སོགས། 

དེར་ཚོགས་པ་ཀུན་གྱི་མཐུན་སྣང་དུ་གྲུབ་པ་བྱུང་བ་དང་། ཞུགས་འབུལ་གྱི་སྤུར་ཐལ་ནང་དུ་

རིང་བསྲེལ་དང་འཕེལ་གདུང་འཁྲུངས་ཤིང་། རིང་བསྲེལ་འགའ་ཤས་ལ་འཁོར་ལོ་རྩིབ་དྲུག་

པའི་གཟུགས་ཤིན་ཏུ་ལེགས་པ་ངོ་མཚར་བའི་རྣམ་པ་ཅན་ཡང་བྱུང་བ་སོགས་གྲགས་སོ།།

བླ་མ་དབུ་མ་པ་ཡི་དམ་གྱི་སྐུ་དང་གསུང་གི་སྣང་བ་བྱུང་བའི་ལོ་ཙཱར་གྱུར་པ།

ད་ནི་རྣམ་ཐར་གྱི་དཀྱུས་ལ་འཇུག་ན། རྗེ་ཙོང་ཁ་པ་དང་བླ་མ་དབུ་མ་པ་གཉིས་མཇལ་ཐེངས་

གཉིས་པའི་ཆེད་དུ་འདུ་འཛོམས་གནང་བའི་སྐབས་སུ། གཉིས་ཀའི་ཕྱོགས་ནས་རྒྱུན་རིང་ཙམ་

ཞིག་མཉམ་བཞུགས་གནང་རྒྱུའི་འཆར་གཞི་མཛད་ཡོད་ལ། ཞལ་འཛོམས་འདི་ནི་རྗེ་ཙོང་

ཁ་པའི་དགུང་ལོ་སོ་བཞིར་བཞེས་པ་མེ་སྤྲེལ་ཕྱི་ལོ་ ༡༣༩༢ ནང་དུ་ཁེལ་ཡོད༑ དེ་དུས་འདུ་

འཛོམས་གནང་ས་དེ་ནི་དགའ་བ་གདོང་གི་དགོན་པ་ཡིན་ལ། དགོན་པ་དེ་ནི་བཀའ་གདམས་

པའི་བཤེས་གཉེན་ཞིག་པོ་ཤེས་རབ་ཀྱིས་ཕྱི་ལོའ་ིདུས་རབས་བཅུ་གཅིག་པའི་ནང་ཕྱག་བཏབ་

ཅིང་ལྷ་ས་དང་ཉེ་བའི་ས་ཁུལ་སྟོད་ལུང་ཁུལ་དུ་ཆགས་པ་ཞིག་ཡིན༑ དགའ་གདོང་དུ་བྱོན་

པའི་རྗེས་སུ་དང་ཐོག་ཁོང་རྣམ་པ་གཉིས་ལྷ་སའི་གཙུག་ལག་ཁང་དུ་ཇོ་བོ་རིན་པོ་ཆེར་མཆོད་

194 ནེ་རིང་པས། «དད་ལྡན་དགའ་བྱེད་དུ།» (ཤོག ༥༩༢) རྗེ་ཙོང་ཁ་པ་ཡང་འབའ་ར་བ་མཇལ་ཏེ་ཁོང་གི་དྲུང་ནས་ཆོས་གསན་པ་དང་། འབའ་
ར་བའང་ཐུགས་ཡིད་འཕྲོག་སྟེ་མགུར་ཞིག་མཛད་ཚུལ་གསུངསམོད། རྣམ་ཐར་གྱི་ཡིག་ཆ་གཞན་གང་དུའང་མི་ཐོན་པས་དཔྱད་གཞིར་མཐོང་༑



134 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མཇལ་དང་ཐུགས་སྨོན་གནང་བར་ཕེབས་ཤིང་། དེ་ནས་རྣམ་པ་གཉིས་ཀ་དགའ་གདོང་དུ་སྐུ་

མཚམས་དམ་པོར་བཅད་ནས་བཞུགས༑ ཐུན་དངོས་གཞི་ནི་བླ་མ་རྣམ་གཉིས་མཚམས་ཁང་

སོ་སོ་བར་མཛད་མོད། ཞོགས་པའི་གསོལ་ཇ་དང་ཉིན་དགུང་གི་གསོལ་ཚིགས་ལྷན་དུ་གནང་

ལ། ཕྱི་ད﻿ྲོའ་ིཟས་ནི་བླ་མ་གཉིས་ཀ་འདུལ་བའི་བཅས་ཁྲིམས་དམ་པས་དུས་རྒྱུན་དུ་ནས་མི་

མཛད༑ ཉིན་གུང་གསོལ་ཚིགས་དང་གསོལ་ཇའི་བར་སེང་སྐབས་ལྷན་འཛོམས་གནང་བའི་

དུས་དེ་རྣམས་ནི་སྐབས་དེར་ཤིན་ཏུ་གལ་པོ་ཆེར་གྱུར་སྟེ། སྐབས་དེ་རྣམས་སུ་བླ་མ་རྣམ་པ་

གཉིས་ཕན་ཚུན་ཆོས་ཀྱི་གནས་དོན་མང་པོར་གྲོས་མོལ་ལྷུག་པོར་གནང་རྒྱུ་བྱུང་བ་མ་ཟད། 

སྐབས་འགར་བླ་མ་དབུ་མ་པ་ལ་ཡི་དམ་གྱི་སྐུ་དང་གསུང་གི་སྣང་བ་ཐོལ་ཐོལ་གྱིས་བྱུང་སྟེ། 

བླ་མ་དབུ་མ་པས་ལོ་ཙཱ་མཛད་པའི་བརྒྱུད་ནས་རྗེ་ཙོང་ཁ་པས་ཡི་དམ་འཇམ་པའི་དབྱངས་ལ་

མདོ་སྔགས་གཉིས་ཀའི་གནད་ལས་བརྩམས་ཏེ་དོགས་འདྲི་མང་པོ་ཞུ་ཐུབ་པའང་བྱུང་ཡོད༑ 

འདི་ནི་རྗེ་ཙོང་ཁ་པའི་ངོས་ནས་སྨྲས་ན། ཡུན་རིང་པོ་ཞིག་ནས་ཐུགས་ལ་བཅངས་པའི་ཕུགས་

ཀྱི་འདུན་པ་གལ་ཆེན་ཞིག་མངོན་དུ་གྱུར་པ་ལྟ་བུར་གྱུར་ཡོད་དེ། རང་ཉིད་ནས་དུས་ཡུན་རིང་

པོར་ཐུགས་འདུན་རྩེ་གཅིག་པའི་སྟེང་ནས་རྩད་ཞིབ་ལ་བརྩོན་བཞིན་པའི་མདོ་སྔགས་གཉིས་

ཀའི་དཀའ་བའི་གནད་ལས་བརྩམས་པའི་དྲི་བ་མང་པོ་ཞིག་ཡོད་པ་རྣམས་ལ་མཐར་ཡི་དམ་

ལས་གསལ་བཤད་དངོས་སུ་ཐོས་པའི་གོ་སྐབས་ཐོབ་ཡོད༑

གོང་དུ་བརྗོད་ཟིན་པ་ལྟར། རྗེ་ཙོང་ཁ་པས་མདོ་སྔགས་གཉིས་ཀར་ཐོས་པ་རྒྱ་ཆེར་བཙལ་

ཡོད་ཅིང་། རྗེ་བཙུན་རེད་མདའ་བ་ཆེན་པོ་དང་ཕྲད་པའི་དབང་གིས་དགེ་བའི་བཤེས་གཉེན་

ཡང་བསམ་གྱིས་མི་ཁྱབ་པ་ཞིག་དང་མཇལ་ཡོད༑ དེའི་སྟེང་དུ་རང་ངོས་ནས་ཀྱང་ཇི་ལྟར་ཐོས་

བསམ་གྱིས་གཏན་ལ་ཕབ་པའི་དོན་རྣམས་སྐུ་མཚམས་དམ་པོར་བཅས་ཏེ་སྒོམ་སྒྲུབ་ཀྱི་ཉམས་

ལེན་ཡང་མི་དམན་པ་ཞིག་མཛད་ཡོད༑ དེ་ལྟ་ནའང་། རྗེ་ཙོང་ཁ་པའི་ཐུགས་ལ་མདོ་སྔགས་ཀྱི་

དཀའ་བའི་གནད་མང་པོ་ཞིག་ལ་ད་དུང་ཡང་དོགས་པ་མ་ཆོད་པ་ཡོད་པ་དང་། ཁྱད་པར་དུ་

བརྗོད་བྱ་གནས་ཆེ་བ་གཉིས་ཏེ། གཅིག་ནི་འཕགས་པ་ཀླུ་སྒྲུབ་ཀྱིས་གཏན་ལ་ཕབ་པའི་ཟབ་

མོ་སྟོང་པ་ཉིད་ཀྱི་ལྟ་བ་དང་། རང་བཞིན་གྱིས་གྲུབ་པ་ཐ་སྙད་ཙམ་དུ་མི་བཞེད་པའི་གནད་

ཀྱིས་གཞི་ལམ་འབྲས་གསུམ་ཀའི་སྟེང་རྣམ་གཞག་འཇོག་ཚུལ་གི་ཐོག་ལ་ད་དུང་སྒྲོ་འདོགས་

ཆོད་པའི་ངེས་ཤེས་ཤིག་འཚོལ་བཞིན་པ་དེ་ཡིན་ལ། གཉིས་པ་ནི་དཔལ་གསང་བ་འདུས་པའི་

རྫོགས་རིམ་རིམ་པ་ལྔ་དང་། ཁྱད་པར་དུ་རྟོགས་དཀའ་ལ་རྟོགས་ན་ཤིན་ཏུ་དོན་ཆེ་བའི་གནས་

སྒྱུ་ལུས་ཀྱི་ངོ་བོ་དང་དེའི་ཉམས་ལེན་གྱི་སྐོར་དེ་ཡིན༑ དེ་ཡང་དབུ་མའི་ལྟ་བ་དང་རྫོགས་རིམ་



135ལེའུ་དྲུག་པ། རྗེ་བཙུན་འཇམ་པའི་དབྱངས་ཀྱིས་རྩ་བའི་བླ་མའི་ཚུལ་དུ་རྗེས་སུ་བཟུང་བའི་སྐོར།

མཐོན་པོའ་ིགནད་རྣམས་ཀྱི་གོ་རྟོགས་དེ་དག་ཚིག་ཙམ་དུ་མ་སོང་བར། རྒྱུད་ཐོག་ཏུ་འཁེལ་

བའི་ཉམས་ལེན་གྱིས་དྲངས་པའི་ཉམས་རྟོགས་ཀྱི་སྟེང་དུ་སོན་ཐུབ་པའི་ཐུགས་འདུན་ཆེན་པོ་

ཞིག་ཡོད༑ དེ་ལྟ་བུའི་ཐུགས་འདུན་དེ་འགྲུབ་པའི་དོན་དུ། བླ་མ་དགེ་བའི་བཤེས་གཉེན་ཚད་

ལྡན་ཞིག་གང་དུ་ཡོད་རུང་། མཐའ་ན་དེའི་དོན་དུ་རྒྱ་གར་དང་བལ་ཡུལ་སོགས་སུ་བསྐྱོད་

དགོས་ནའང་བྱོན་སྙམ་པའི་ཐུགས་ཐག་ཆོད་པ་ཞིག་ཡོད༑

དེ་ནས་རྩིས་པའི་ལོ་མང་པོའ་ིརྗེས་སུ་རྗེ་ཙོང་ཁ་པས་རང་ཉིད་ཀྱི་རྣམ་ཐར་རྩོམ་པར་

འགྱུར་བའི་སློབ་མ་མཁས་གྲུབ་རྗེ་ལ། འདི་ལྟར།

ད་ལྟ་བོད་ན་ཤེས་རབ་གོ་བ་བཟང་བའི་མཐར་ཐུག་ཏུ་བརྩི་བ་འདི་ཚོ་ལྟར། 

གསུང་རབ་དགོངས་འགྲེལ་དང་བཅས་པའི་བསྟན་བཅོས་ཕལ་ཆེར་ལ། བལྟས་

པ་ཙམ་ནས་འདིའི་དོན་འདིར་འདུག་སྙམ་པ་འབད་མེད་དུ་ལམ་ལམ་འཆར་བ། 

དེ་གཞན་ལ་བསྟན་ན་གོ་བ་ཆེན་པོ་བློ་ཡུལ་དུ་བདེ་སང་སང་བ་འཆར་ཐུབ་པ་

ཞིག་ང་ལ་སྔ་མོ་ནས་ཡོད་དེ། དེ་འདྲ་ལ་ཡིད་བརྟན་བཅང་མི་རུང༌། རིགས་པ་ཕྲ་

མོས་ལེགས་པར་དཔྱད་པ་ན། དང་པོར་ཡིན་ཡིན་འདྲ་བའི་གོ་བ་རྙེད་པ་རྣམས་

ཀྱང་ཕལ་ཆེར་ཞིག་འགྲོ་བ་ཀ་མང༌། དེས་ན་རིགས་པ་རྣམ་པར་དག་པ་ཕྲ་མོ་

ཞིག་གིས་ལེགས་པར་དཔྱད་པའི་དཔྱད་པ་མ་རྫོགས་བར་དུ་དོན་དེར་ཁ་ཚོན་

བཅད་ཀྱང་ཤབ་ཤོག་ཏུ་འགྲོ་བ་ཡིན།195 

ཞེས་གསུངས་ཡོད། ཕྱིས་སུ་རྗེའི་དངོས་སློབ་འགོས་གཞོན་ནུ་དཔལ་གྱིས་ཀྱང་། “ཐོས་པ་ཙམ་

ལ་མི་འཇོག་པར་རང་གི་ཤེས་རབ་ཀྱིས་གསུང་རབ་ལ་ལེགས་པར་དཔྱོད་པ་དང་། འཕྲལ་གྱི་

མཛད་པའི་ཚུལ་རྣམས་རྗེ་འདི་ཁོ་ན་ལ་ཐུགས་དད་པ་ཡིན།”196 ཞེས་གསུངས་ཡོད་པ་སོགས་

ལས། རྗེ་ཙོང་ཁ་པ་ནི་རང་ཉིད་ཙམ་དུ་མ་ཟད། རང་གི་སློབ་མ་རྣམས་ལའང་རྒྱལ་བའི་གསུང་

རབ་ཀྱི་དོན་ལ་འཇུག་པ་ན། བྲེལ་འཚུབ་ཀྱིས་གཞུང་དོན་ཐོག་གོ་བའི་ཐག་ཆོད་མི་སྔ་བར་

རང་གི་རྣམ་དཔྱོད་ཞིབ་མོའ་ིབློ་ཡིས་དཔྱད་པ་ཕྲ་ལ་གཏིང་ཟབ་པ་ཡུན་རིང་བྱས་ཏེ་ཕྱོགས་

སྡོམ་རྒྱག་དགོས་པ་ནན་ཏན་ཏུ་མཛད་ཀྱི་ཡོད་པར་དཔོག་ནུས༑

གང་ལྟར་ཡང་སྐབས་དེར་དགའ་བ་གདོང་དུ་བཞུགས་དུས། རྗེ་ཙོང་ཁ་པ་རང་ངོས་ནས་

195 «རྣམ་ཐར་དད་པའི་འཇུག་ངོགས།» ཤོག ༣༩ ལུང་དྲངས་པ་འདིའི་ནང་། འགྲོ་བ་ཀ་མང་། ཞེས་ཡོད་སར་ཞོལ་དཔར་
ནང་། འགྲོ་བ་ཀ་མེད། ཅེས་བྱུང་༑

196 ཞྭ་དམར་ཆོས་གྲགས་ཡེ་ཤེས། འགོས་ལོ་ཙཱ་བ་གཞོན་ནུ་དཔལ་གྱི་རྣམ་ཐར་«ཡོན་ཏན་རིན་པོ་ཆེའི་མཆོག་ཏུ་རྒྱས་པའི་
ལྗོན་པ།» ཤོག ༤༧༣



136 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཀྱང་ཤིན་ཏུ་སྐལ་བ་བཟང་བའི་གོ་སྐབས་དེ་བཟུང་སྟེ། རྗེ་བཙུན་འཇམ་པའི་དབྱངས་ལ། 

འཕགས་པ་ཀླུ་སྒྲུབ་ཡབ་སྲས་ཀྱི་དགོངས་པ་མཐར་ཐུག་པའི་སྟོང་ཉིད་ཀྱི་ལྟ་བའི་སྐོར་དང་། 

མདོ་སྔགས་གཉིས་ཀྱི་ཁྱད་པར། སྔགས་བླ་མེད་ཀྱི་ལམ་གྱི་གནད་ཆེ་ཤོས་རྣམས་དང་། རྫོགས་

རིམ་གྱི་རིམ་པ་ལྔའི་གོ་རིམ་དང་གྲངས་ངེས་སོགས། མདོ་སྔགས་ཀྱི་གནད་མང་དག་ཅིག་ལས་

བརྩམས་ཏེ་བཀའ་འདྲི་ཞིག་ཞུས་ཤིང་། “སྐབས་འགར་དོགས་པ་ཆོད་པའི་ཆེད་དུ་བརྒལ་ཞིང་

བརྟག་པའི་སྒོ་ནས་འདྲི་བ་ལ་སོགས་པ་འབའ་ཞིག་གཙོ་བོར་མཛད༑”197 སྐབས་དེ་དུས་རྗེ་

ཙོང་ཁ་པ་ཉིད་ཀྱི་ཐུགས་ཡུལ་ལ་ཡོད་པའི་ལྟ་བ་དེ་ནི། བོད་དུ་མཁས་པ་གཞན་མང་པོ་ཞིག་

གི་བཞེད་པ་དང་མཐུན་ཅིང་ཕྱིས་འགའ་ཤས་ཀྱིས་དེ་ལ“ཞང་ཐང་སག་པའི་ལྟ་བ་”ཞེས་ཀྱང་

བསྙད་པ་དེར་སྣང་ལ། དེ་ནི་«རྣམ་ཐར་དད་པའི་འཇུག་ངོགས་»སུ། “དེའི་ཚེ་རྗེ་འདིའི་ཐུགས་

ཡུལ་ན་ཡང་ཁས་ལེན་ཅིའང་མེད་ཅིང་གང་ཡང་རང་ལུགས་ལ་བཞག་ས་མེད་པར་གཞན་ངོ་

འབའ་ཞིག་ལ་སྐྱེལ་བའི་དབུ་མའི་ལྟ་བ་དེ་ཅུང་ཐུགས་ལ་བདེ་བར་ཡོད།”198 ཅེས་བྱུང་བ་

བཞིན། དཔེར་ན་བདེན་གྲུབ་འགོག་པ་དང་བདེན་མེད་སྒྲུབ་པ་སོགས་ཀྱང་གཞན་ངོ་འབའ་

ཞིག་ལ་ལྟོས་ནས་འཇོག་པ་དང་། མཐར་ཐུག་གི་བདེན་པའི་གནས་ལུགས་ནི་ཡོད་མེད་དང་

ཡིན་མིན་སོགས་གང་དུའང་བརྗོད་དུ་མེད་པ་འབའ་ཞིག་ཏུ་སྨྲ་བའི་ལྟ་ཕྱོགས་ཤིག་ཏུ་ཡོད༑ 

རྗེ་ཙོང་ཁ་པས་རྗེ་བཙུན་འཇམ་དབྱངས་ལ་དེ་ལྟ་བུའི་རང་ཉིད་ཀྱི་དབུ་མའི་ལྟ་བའི་གོ་བ་དེ། 

དབུ་མ་ཐལ་འགྱུར་བ་དང་རང་རྒྱུད་པ་གང་གི་ལྟ་བ་ཡིན་ཞུས་པས། “གང་གིའང་མིན།” ཞེས་

གསུངས་ཤིང་། ཁྱད་པར་དུ་དོན་དམ་བདེན་པ་དང་ཀུན་རྫོབ་བདེན་པ་སྟེ་བདེན་པ་གཉིས་

ཀྱི་ངོ་བོ་ངོས་བཟུང་བ་གལ་ཆེ་བར་དམིགས་ཏེ། རྗེ་བཙུན་འཇམ་པའི་དབྱངས་ཀྱིས། “སྣང་

ཕྱོགས་དང་སྟོང་ཕྱོགས་ལ་ཉེ་རིང་གཏན་ནས་བྱེད་མི་ཉན། ཁྱད་པར་སྣང་བ་ལ་གཙིགས་སུ་

བྱེད་དགོས།”199 ཞེས་འདོམས་པར་མཛད༑

དེ་རྗེས་ཡི་དམ་གྱིས་རྗེ་ཙོང་ཁ་པ་ལ་རིམ་པ་བཞིན། དབུ་མ་ཐལ་རང་གཉིས་ཀྱི་ལྟ་

བའི་ཁྱད་པར་དང་། ལྷན་སྐྱེས་དང་ཀུན་བརྟགས་ཀྱི་བདག་འཛིན་གཉིས་ཀྱིས་ཇི་ལྟར་བཟུང་

བའི་བདག་དང་། སྟོང་ཉིད་གཏན་ལ་འབེབས་པའི་སྐབས་ཀྱི་རྟགས་ཀྱི་དགག་བྱའི་ཚད་ཕྲ་

རགས། སྟོང་ཉིད་ཀྱི་ལྟ་བ་རྟོགས་པའི་ཚད། “ཐལ་འགྱུར་བའི་ལྟ་བ་འདིའི་ལུགས་ཀྱི་ཀུན་

197 «རྣམ་ཐར་དད་པའི་འཇུག་ངོགས།» ཤོག ༤༠

198 «རྣམ་ཐར་དད་པའི་འཇུག་ངོགས།» ཤོག ༤༠

199 མཁས་གྲུབ་རྗེ། གསང་བའི་རྣམ་ཐར་རིན་པོ་ཆེའི་སྙེ་མ། ཤོག ༡༡༥ ལེགས་པ་བཟང་པོ། ཀུན་གྱིས་ཐུན་མོང་དུ་མ་གྱུར་པའི་
གསང་བའི་རྣམ་ཐར། ཤོག ༥༡༧



137ལེའུ་དྲུག་པ། རྗེ་བཙུན་འཇམ་པའི་དབྱངས་ཀྱིས་རྩ་བའི་བླ་མའི་ཚུལ་དུ་རྗེས་སུ་བཟུང་བའི་སྐོར།

རྫོབ་ཀྱི་རྣམ་པར་འཇོག་པའི་ཚུལ་ལ་སོགས་པ་རྣམས་ཀྱི་དཔྱད་པ་ཞིབ་ཏུ་མཛད་པའི་ས་བོན་

ཤིན་ཏུ་འགྲིལ་བ་རེ་དང་། སྔགས་མཚན་ཉིད་ལམ་ཐུན་མོང་དང་ཐུན་མོང་མ་ཡིན་པའི་ཁྱད་

པར་གསང་བ་འདུས་པའི་རིམ་པ་ལྔའི་ངོ་བོ་དང་། གོ་རིམ་གྲངས་ངེས་ལ་སོགས་པ་རྣམས་

ཀྱི་གནད་ཐུན་མོང་མིན་པ་ཤིན་ཏུ་འགྲིལ་བ་རེ་གསུངས༑”200 དེ་ལྟར་ཡི་དམ་འཇམ་པའི་

དབྱངས་ཀྱིས་ཟབ་མོའ་ིགདམས་པ་དེ་རྣམས་སྩལ་བཞིན་པའི་སྐབས་ཤིག་ལ། རྗེ་ཙོང་ཁ་པས། 

“མི་གོ་བ་འདུག་ལགས།” ཞེས་ཞུས་པས། ཡི་དམ་གྱིས་ལན་དུ།  

འདི་རྣམས་མ་བརྗེད་པར་གྱིས་ལ་ཟིན་བྲིས་སུ་གྱིས། བླ་མ་དང་ཡི་དམ་ཐ་མི་

དད་དུ་བྱས་པ་ལ་གསོལ་བ་འདེབས་ཤིང་བསྙེན་སྒྲུབ་བྱེད་པ་དང་། བསགས་

སྦྱང་གཉིས་ལ་ལེགས་པར་འབད་པ་དང་། གཞུང་ལུགས་ཀྱི་དོན་རིག་པས་རྣམ་

པར་དཔྱོད་ཅིང་ཞིབ་ཏུ་སེམས་པ་རྣམས་སུམ་སྒྲིལ་དུ་ཉམས་སུ་ལོང་ལ། ཚིམ་

མ་སླ་བར་རྒྱུན་བསྲིངས་ལ་ལེགས་པར་དཔྱོད་ཅིག་དང་། སྐབས་སུ་བབས་པ་ན། 

ངས་ད་ལྟ་ས་བོན་བཏབ་པ་འདི་རྣམས་ཀྱིས་ཀྱང་རྐྱེན་བྱས་ནས་ལེགས་པར་གོ་

བ་ཞིག་མྱུར་དུ་འོང་བར་འདུག། 201

ཅེས་གསུངས༑ 

ཡང་ཡི་དམ་ལ། འཕགས་པ་ཀླུ་སྒྲུབ་ཡབ་སྲས་ཀྱི་ལུགས་ཀྱི་དབུ་མ་དང་རྒྱུད་རྒྱལ་གསང་

བ་འདུས་པའི་ཚུལ་ལ་ད་དུང་གོ་རྟོགས་དང་ཉམས་མྱོང་ཆེར་སྤེལ་འདོད་པས། རྩད་གཅོད་པའི་

བླ་མ་བོད་ནང་སུ་དྲག་ཅེས་ཞུས་པར། རྗེ་བཙུན་འཇམ་པའི་དབྱངས་ཀྱིས། 

རེད་མདའ་བ་ལས་དྲག་པ་ཞིག་མེད། འོན་ཀྱང་། ཁྱོད་ལ་མཐའ་མ་ལུས་པ་ཆོད་

པའི་གོ་བ་རྫོགས་པར་བསྐྱེད་མི་ཐུབ། དབུ་མ་པ་ལ་ལོ་ཙཱ་བྱས་ནས་ངས་ཁྱོད་

ལ་བཤད་ན་དེ་དག་དྲག་པ་འོང་ནའང་། ཁོང་ཡང་མྱུར་དུ་མདོ་ཁམས་ལ་འགྲོ་

དགོས་པར་སྣང་། དེས་ན་ད་ལྟ་ནས་བཤད་པ་མ་བྱེད་པར་བྱ་བྲལ་གྱིས་ལ་དབེན་

པ་བསྟེན། གོང་དུ་བཤད་པ་ལྟར་སུམ་སྒྲིལ་དུ་ཉམས་སུ་ལེན་པ་དང་། དམིགས་

རྣམ་སྐྱོང་བ་སོགས་ལ་ལེགས་པར་འབོད་དང་། རིང་པོ་མི་ཐོགས་པར་དེ་རྣམས་

ཀྱི་དོན་རྙེད་པར་འགྱུར་རོ།།202

ཞེས་གསུངས།

200 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༡༥ ཀུན་གྱིས་ཐུན་མོང་དུ་མ་གྱུར་པའི་གསང་བའི་རྣམ་ཐར། ཤོག ༥༡༧

201 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༡༥ ཀུན་གྱིས་ཐུན་མོང་དུ་མ་གྱུར་པའི་གསང་བའི་རྣམ་ཐར། ཤོག ༥༡༨

202 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༡༦ ཀུན་གྱིས་ཐུན་མོང་དུ་མ་གྱུར་པའི་གསང་བའི་རྣམ་ཐར། ཤོག ༥༡༨



138 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཡང་རྗེ་ཙོང་ཁ་པས། འཕགས་ཡུལ་གྱི་མཁས་པའི་གསུང་དུའང་འགའ་ཞིག་མཐའ་གཅིག་

ཏུ་འཁྲུལ་མེད་ཡིན་ཤག་བྱ་མི་རུང་བར་གཟིགས་པའི་ཚུལ་དང་། རང་ཉིད་དཔལ་ལྡན་ཟླ་བ་

གྲགས་པའི་སྲོལ་ཡིད་ལ་བབས་པའི་སྐོར་ཞུས་ཏེ། “འོ་ན་འཕགས་པ་ཀླུ་སྒྲུབ་ཀྱི་དགོངས་

པ་འགྲེལ་བ་ལ་སློབ་དཔོན་ཟླ་བ་གྲགས་པ་འཁྲུལ་མེད་རང་འབའ་ཞིག་ཏུ་བཟུང་བས་ཨེ་

ཆོག” ཅེས་ཞུས་པར། ཡི་དམ་གྱིས་འཇམ་པའི་དབྱངས་ཀྱིས། དཔལ་ལྡན་ཟླ་བ་གྲགས་པ་ནི་

“འཕགས་པ་ཀླུ་སྒྲུབ་ཀྱི་ལུགས། བསྟན་པའི་སྙིང་པོ་གསལ་བར་བྱ་བའི་སླད་དུ་བསམ་བཞིན་

དུ་སྐྱེ་བ་བཟུང་བ་ཡིན་པས། འདི་འཕགས་པ་ཀླུ་སྒྲུབ་ཀྱི་དགོངས་པ་འགྲེལ་པ་ལ་སྔགས་མཚན་

ཉིད་གང་གི་སྐབས་སུའང་འཁྲུལ་བ་ཕྲ་མོ་ཙམ་ཡང་མེད་པས། འདི་ལ་རྣམ་པ་ཐམས་ཅད་དུ་

ཡིད་ཆེས་ཀྱི་གནས་འབའ་ཞིག་ཏུ་ངེས་པར་བཟུང་དགོས་པ་ཡིན་ནོ།།”203 ཞེས་བཀའ་སྩལ༑

དེ་དུས་རྗེ་ཙོང་ཁ་པ་རང་ངོས་ནས་ཀྱང་གནས་སྐབས་ཤིག རང་ཉིད་ཀྱི་བླ་མ་རྗེ་བཙུན་

རེད་མདའ་བས་བཀས་བསྐུལ་བ་བཞིན་འཆད་ཉན་རྒྱུན་བསྲིངས་ཏེ་གནང་བཞེད་ཡོད་ཅིང་། 

བླ་མ་དབུ་མ་པའི་ཐུགས་བཞེད་ཀྱང་དེ་དང་མཐུན་པ་ཡོད་པར་བརྟེན། དབུ་མ་པས་ཡི་དམ་ལ། 

“སྐུའི་ན་ཚོད་ཤིན་ཏུ་གཞོན་ཞིང་། མཁྱེན་རབ་དག་ཕན་ཐོགས་ཤིན་ཏུ་ཆེ་བ་འདི་འདྲ་བ་ལ། ད་

དུང་བཤད་ཉན་ངོས་མཛད་ན་བསྟན་པ་ལ་ཕན་ཐོགས་ཤིན་ཏུ་ཆེ་ཞིང་། འཆད་ཉན་འཕེལ་པོ་

འདི་འདྲ་བའི་འཕྲོ་ལ་བྱ་བྲལ་ལ་བྱོན་ན། ངེད་ལའང་སྐྱེ་བོ་རྣམས་ཀྱིས་ཁ་ཟེར་དུ་འོང་བས་ན། 

རེ་ཞིག་འཆད་ཉན་མཛད་པས་ཆོག་པ་ཞིག་འཚལ།”204 ཞེས་ཞུས་པར། ཡི་དམ་གྱི་ཞལ་ནས། 

“བསྟན་པ་དང་སེམས་ཅན་ལ་གང་ཕན་ཁྱོད་ཀྱིས་མི་ཤེས། ཁ་ཟེར་བ་ལ་བཟོད་པ་སྒོམས། 

དབེན་པ་བསྟེན་ནས་ཐུགས་དམ་མ་བྱས་ན་སྐུ་ཚེ་རིང་པོ་མི་འོང་། ཕན་ཐོགས་ཀྱང་ལྟར་སྣང་

ཞིག་ལས་མི་འོང་བས་བྱ་བྲལ་ལ་ཕྱིན་པ་འཐད།” ཅེས་བཀའ་སྩལ༑ དེ་ལྟར་རྗེ་བཙུན་འཇམ་

པའི་དབྱངས་ཀྱིས་བཀའ་ནན་པོ་སྩལ་བ་དེ་ཐུགས་ལ་བཅངས་ཏེ། དེ་ག་རང་ལ་རྗེ་ཙོང་ཁ་པས་

བྱ་བྲལ་དུ་བྱོན་ནས་དབེན་པ་བསྟེན་པའི་ཐུགས་ཐག་བཅད་གནང་༑

གཞན་ཡང་སྐབས་དེར་དགའ་བ་གདོང་དུ་ཡོད་དུས། བླ་མ་དབུ་མ་པས་ཡི་དམ་ལ་རྗེ་ཙོང་

ཁ་པའི་སྐུ་སྐྱེ་སྔ་ཕྱིའི་སྐོར་ལ་ཞུས་པར། སྔོན་བདག་ཅག་གི་སྟོན་པའི་དུས་སུ་བྲམ་ཟེའི་ཁྱེའུ་

ཞིག་ཏུ་འཁྲུངས་ཏེ་སྟོན་པ་ལ་དངུལ་དཀར་གྱི་ཕྲེང་བ་ཕུལ་ཏེ་བྱང་ཆུབ་མཆོག་ཏུ་ཐུགས་བསྐྱེད་

ཅིང་སྨོན་ལམ་བཏབ་པས། ཟབ་མོ་སྟོང་པ་ཉིད་ཀྱི་ལྟ་བ་ཕྱིན་ཅི་མ་ལོག་པ་རྟོགས་པའི་ས་བོན་

203 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༡༦ ཀུན་གྱིས་ཐུན་མོང་དུ་མ་གྱུར་པའི་གསང་བའི་རྣམ་ཐར། ཤོག ༥༡༨

204 བླ་མ་དབུ་མ་པའི་ཞུ་བ་དང་ཡི་དམ་གྱི་ལན་གཉིས། «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༡༧ «ཀུན་གྱིས་
ཐུན་མོང་དུ་མ་གྱུར་པའི་གསང་བའི་རྣམ་ཐར།» ཤོག ༥༢༠ བཅས་ཀྱི་ཐད་བྱུང་། 



139ལེའུ་དྲུག་པ། རྗེ་བཙུན་འཇམ་པའི་དབྱངས་ཀྱིས་རྩ་བའི་བླ་མའི་ཚུལ་དུ་རྗེས་སུ་བཟུང་བའི་སྐོར།

བཞག་པའི་ཚུལ་དང་།205 ཕྱི་མར་ཡང་དགའ་ལྡན་དུ་རྗེ་བཙུན་བྱམས་པའི་དྲུང་དུ་བྱང་ཆུབ་

སེམས་དཔའ་འཇམ་དཔལ་སྙིང་པོར་འགྱུར་བར་ལུང་བསྟན་པ་སོགས་གཤམ་དུ་གླེང་བར་

འགྱུར་བ་ལྟར་ལགས༑ 

དེ་དུས་དགའ་གདོང་དུ་སྐུ་མཚམས་ལ་བཞུགས་པའི་སྐབས་སུ། རྗེ་ཙོང་ཁ་པས་ཐོག་མར་

བླ་མ་དབུ་མ་པ་བརྒྱུད་རྗེ་བཙུན་འཇམ་པའི་དབྱངས་ཀྱིས་གནང་བའི་ཞི་གནས་ཀྱི་གདམས་པ་

གསན་པ་དེ་སྒོམ་པར་མཛད་ཀྱིན་ཡོད་ལ། ཉིན་གཅིག་ད་ནི་ཡི་དམ་འཇམ་པའི་དབྱངས་ཉིད་

ལ་རྩེ་གཅིག་ཏུ་གསོལ་བ་བཏབ་ཅིང་བསྙེན་སྒྲུབ་བྱས་ན་དགོས་དོན་ཆེ་བར་དགོངས་པས། བླ་

མ་དབུ་མ་པ་ལའང་དེ་ལྟར་ཞུས་པས། ལན་དུ་དེ་ལྟར་མཛད་ན་ལེགས་ཞེས་གསུངས༑ 

དེ་ལྟར། ཉིན་མཚན་དུ་བླ་མ་དང་ཡི་དམ་ཐ་མི་དད་དུ་བྱས་པ་ལ་གསོལ་བ་བཏབ་ཅིང་

བསྙེན་སྒྲུབ་མཛད་པས། ཞག་མང་པོ་མ་སོང་བ་ལ་ཉིན་གཅིག དཀྱིལ་འཁོར་གྱི་ལྟེ་བའི་རྒྱ་ཁྱོན་

འཚམ་པ་ཞིག ཁ་དོག་རྒྱ་མཐིང་བཟང་པོས་ལེགས་པར་བྱུགས་པ་འདྲ་བ་ལ། ཤིན་ཏུ་དྭངས་པ། 

ལྟ་བས་ཆོག་མི་ཤེས་པ་ཞིག་གི་དབྱིབས་ཤིན་ཏུ་ཟླུམ་པོར་འདུག་པའི་མཐའ་ཐམས་ཅད་འོད་

ཟེར་ཁ་དོག་སྣ་ལྔ་པ་འཇའ་ཚོན་ལྟ་བུའི་དྲ་བས་འཁྲིགས་པའི་དབུས་ཀྱི་ལྟེ་བ་སྔོན་པོ་དེའི་རྒྱ་

ཁྱོན་དང་འཚམས་པར་རྡོ་རྗེ་དཀྱིལ་ཀྲུང་གིས་བཞུགས་པའི་འཇམ་པའི་དབྱངས་ཨ་ར་པ་ཙ་ན་

གུར་གུམ་མདོག་ཅན། བལྟ་བས་ཆོག་མི་ཤེས་པ་ཞིག་གི་སྐུའི་སྣང་བ་གཟིགས།206 ཚུལ་འདི་

བླ་མ་དབུ་མ་པ་ལ་ཞུས་པས། དབུ་མ་པས། “ཁྱེད་རང་ལའང་སྐུའི་སྣང་བ་ཡོད་པ་འདྲ།” ཞེས་

གསུངས༑ རྗེ་བཙུན་འཇམ་པའི་དབྱངས་ཞལ་གཟིགས་ཐོག་མ་འདི། ཕྱིས་དངོས་སློབ་འཇམ་

དབྱངས་ཆོས་རྗེས། རྗེ་ཙོང་ཁ་པ་ཆེན་པོའ་ིགསང་བའི་རྣམ་ཐར་ཚིགས་བཅད་མར། 

 ཨིནྡྲ་ནཱི་ལའི་མདོག་ལྟར་རབ་སྔོ་ཞིང་། །རབ་མཛེས་འོད་ཟེར་ལྔ་ཡི་དྲ་བ་ཅན།།

ཤིན་ཏུ་ཟླུམ་པའི་དབུས་སུ་འཇམ་པའི་དབྱངས། །མངོན་སུམ་གཟིགས་པ་རྗེ་བཙུན་ཆོས་ཀྱི་རྗེ།།

དཔལ་ལྡན་བླ་མའི་ཞབས་ལ་གསོལ་བ་འདེབས།།207

ཞེས་བཀོད་དེ་ཀུན་གྱི་ངག་ཏུ་སོན་པར་མཛད་པ་བྱུང་༑

205 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༡༧ «ཀུན་གྱིས་ཐུན་མོང་དུ་མ་གྱུར་པའི་གསང་བའི་རྣམ་ཐར།» ཤོག 
༥༡༩ རྟོགས་ལྡན་པའི་ཟུར་འདེབས་སུ། (ཤོག ༢༠) “ཁྱད་པར་དུ་སྔགས་མཚན་ཉིད་གཉིས་ཀའི་སྒོ་ནས་བསྟན་པ་ལ་བྱ་བ་
གྱིས། དབང་བཀའི་རིགས་མ་བྱེད། གཞན་དུ་ཚེ་ཐུང་བར་འགྱུར་ཞིང་། དངོས་གྲུབ་ལས་རིང་བར་འགྱུར་བ་དང་། བསྟན་པ་
ལ་ཕན་ཐོགས་ཀྱང་ཆུང་དུ་འགྲོ་གསུངས་པས། ཞལ་བཞུགས་དུས་སུ་རྗེས་གནང་རེ་ཙམ་མ་གཏོགས། དབང་བསྐུར་གཏན་མི་
མཛད་པའི་རྒྱུ་མཚན་ཡང་དེ་ཡིན་གསུང་།” ཞེས་བྱུང་༑

206 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༡༨ «ཀུན་གྱིས་ཐུན་མོང་དུ་མ་གྱུར་པའི་གསང་བའི་རྣམ་ཐར།» ཤོག ༥༢༠

207 «གསང་བའི་རྣམ་ཐར་གསོལ་འདེབས།» རྗེ་ཙོང་ཁ་པ་ཆེན་པོའ་ིགསུང་འབུམ། ཀ ཤོག ༡༣༧



140 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གཞན་ཡང་དགའ་གདོང་དུ་བཞུགས་པའི་རིང་། རྗེ་ཙོང་ཁ་པས་བླ་མ་དབུ་མ་པས་ལོ་ཙཱ་

མཛད་པའི་བརྒྱུད་ནས་འཇམ་པའི་དབྱངས་ལས། ཕྱིས་སུ་“འཇམ་དབྱངས་ཆོས་སྐོར་”ཞེས་

གྲགས་པའི་ཁོངས་སུ་གཏོགས་པའི་གདམས་ངག་གལ་འགངས་ཅན་མང་ཙམ་ཞིག་གསན་

ཞིང་། ཆོས་ཐུན་འགའ་ཤས་ལ་མ་འོངས་པར་འཇམ་དབྱངས་ཀྱི་ཞལ་གཟིགས་འབྱུང་བར་

འགྱུར་བའི་སློབ་མ་རྟོགས་ལྡན་འཇམ་དཔལ་རྒྱ་མཚོའང་ཡོད་སྣང་༑208 རྣམ་ཐར་གྱི་ཡི་གེ་

ཁག་གཅིག་དུ་བྱུང་བ་ལྟར་ན། བླ་མ་དབུ་མ་པས་རྗེ་ཙོང་ཁ་པ་ལ། འཇམ་པའི་དབྱངས་ཀྱི་

ཆོས་སྐོར་ཐོག་མར་འཇམ་དཔལ་རྒྱ་མཚོ་ལ་གནང་སྟེ་སྒོམ་ཏུ་ཆུག་ཅེས་གསུངས་ཡོད་ཚུལ་

ཡང་གྲགས༑209 གཞན་ཡང་སྐབས་དེར་དགའ་གདོང་དུ་བཞུགས་རིང་རྗེ་ཙོང་ཁ་པས་གྲགས་

པ་དབང་ཕྱུག་བྱ་བས་བསྐུལ་བའི་ངོར་འཇམ་པའི་དབྱངས་ལ་བསྟོད་པ། 

རྒྱལ་བ་ཀུན་གྱི་མཁྱེན་པའི་གཏེར། །མཚམས་སྤྲིན་གཞོན་ནུའི་མདངས་འཛིན་པ།།

འཇམ་པའི་དབྱངས་ཞེས་གྲགས་དེ་ཡི། །ཞབས་ལ་གུས་པས་ཕྱག་འཚལ་ལོ།།210

ཞེས་པ་ལས་བརྩམས་པ་ཞིག་ཀྱང་མཛད༑ 

རྗེ་བཙུན་འཇམ་དབྱངས་ཀྱིས་སྩལ་བའི་ལྟ་ཁྲིད།

བླ་མ་དབུ་མ་པ་དང་རྗེ་ཙོང་ཁ་པ་གཉིས་ཀྱི་ཞལ་འཛོམས་ཐོག་ནས་བྱུང་བའི་ཕྱག་རྗེས་གལ་

ཆེན་ད་ལྟའང་མཇལ་དུ་ཡོད་པ་ཞིག་ནི། དབུ་མ་པ་བརྒྱུད་ནས་རྗེ་བཙུན་འཇམ་པའི་དབྱངས་

ཀྱིས་གསུངས་པའི་མན་ངག་ཐུན་མོང་མ་ཡིན་པ་ལྟ་ཁྲིད་མདོར་བསྡུས་ཤིག་བཞུགས་པ་དེ་ཡིན༑ 

དེ་ནི་རྗེ་ཙོང་ཁ་པའི་གསུང་འབུམ་དུ་བཞུགས་པ་«སྲིད་ཞི་མཉམ་ཉིད་ཀྱི་ལྟ་ཁྲིད་»ཅེས་ཡོངས་

སུ་གྲགས་པ་དེ་ཡིན་ལ། གཞུང་དེ་ཆ་ཚང་བ་འདིར་དགོད་ན། འདི་ལྟར།

རྟེན་འབྲེལ་སྣ་ཚོགས་ལ་བརྟེན་ནས། །གནས་ལུགས་ཇི་བཞིན་སྟོན་བྱ་སྟེ།།

སྐྱབས་སོང་ཚོགས་བསགས་སྒྲིབ་པ་སྦྱངས། །རྟེན་འབྲེལ་ལུགས་འབྱུང་ལུགས་ལྡོག་སྒོམ།།

སྐུ་གསུང་ཐུགས་ཀྱི་རང་བཞིན་དང་། །ཟབ་མོ་གདམས་པ་དག་གིས་ནི།།

208 «གསང་བའི་རྣམ་ཐར་རིན་པོ་ཆེའི་སྙེ་མ་»དང་། ལེགས་པ་བཟང་པོས་བསྒྲིགས་པའི་གསང་རྣམ་གཉིས་སུ་སྐབས་དེར་
གནང་བའི་གདམས་ངག་དང་རྗེས་གནང་གཙོ་གྲས་རྣམས་མཚན་འདོན་མཛད་ལ། ཐོ་ཡོན་ཡེ་ཤེས་དོན་གྲུབ་ཀྱི་རྗེ་ཙོང་ཁ་པ་
ཆེན་པོའ་ིརྣམ་ཐར་«དད་པ་རྒྱ་མཚོར་རོལ་པའི་འཇུག་ངོགས།» ཤོག ༡༠༧ ཐད་དུ། འཇམ་དབྱངས་ཆོས་སྐོར་དུ་བཞུགས་
པའི་ཆོས་ཚན་ཡོངས་རྫོགས་ཀྱི་མཚན་ཐོ་བྱུང་༑ དེ་དུས་དགའ་བ་གདོང་དུ་ཡི་དམ་གྱིས་རྗེས་གནང་དང་མན་ངག་ཁག་ཅིག་
གནང་སར་རྟོགས་ལྡན་འཇམ་དཔལ་རྒྱ་མཚོ་བཞུགས་ཡོད་པ་ནི། སྤྱན་སྔ་བློ་གྲོས་རྒྱལ་མཚན་གྱིས་མཛད་པའི་རྟོགས་ལྡན་གྱི་
རྣམ་ཐར་(ཤོག ༢༩)དུ་གསལ༑

209 ཆ་ཧར། «རྣམ་ཐར་བདེ་ལེགས་ཀུན་གྱི་འབྱུང་གནས།» ཤོག ༡༣༢

210 གསུང་ཐོར་བུ། ཤོག ༤༧



141ལེའུ་དྲུག་པ། རྗེ་བཙུན་འཇམ་པའི་དབྱངས་ཀྱིས་རྩ་བའི་བླ་མའི་ཚུལ་དུ་རྗེས་སུ་བཟུང་བའི་སྐོར།

སྐལ་ལྡན་བྱང་ཆུབ་སྒྲུབ་པ་པོས། །ཏིང་ངེ་འཛིན་ལ་མཉམ་པར་བཞག།

ལུས་ངག་ཡིད་གསུམ་ཕུང་པོའ་ིཚོགས། །གང་ཡང་བདག་ཏུ་མ་གྲུབ་ལ།།

དེ་ལས་གཞན་དུ་བདག་མེད་པས། །བདག་མེད་དོན་འདི་ཤེས་པར་བྱ།།

ཕུང་པོ་ཁམས་དང་སྐྱེ་མཆེད་དང་།  །འབྱུང་བ་འབྱུང་འགྱུར་དགེ་མི་དགེ།

སྣང་སྟོང་འཁོར་འདས་ཆོས་རྣམས་ཀུན། །རྟེན་འབྲེལ་གང་ཡང་རང་བཞིན་མེད།།

སྐྱེ་འགག་གནས་པ་དང་བྲལ་ཞིང་། །ཡོད་མེད་ཡིན་མིན་བརྗོད་ལས་འདས།།

སྤྲོས་བྲལ་དབྱེར་མེད་ཟབ་ཞི་འདི། །གང་གིས་ཤེས་པས་མྱ་ངན་འདའ།།211

ཞེས་སོ། །རྗེ་ཙོང་ཁ་པས་ལྟ་ཁྲིད་ཀྱི་མན་ངག་འདི་ཡི་གེར་བཏབ་གནང་བར་མ་ཟད། འདིའི་

འགྲེལ་པ་མདོར་བསྡུས་ཤིག་ཀྱང་ཚིག་ལྷུག་ཏུ་མཛད་ཡོད༑ འགྲེལ་པ་དེར་མན་ངག་ཤླཽཀ་ལྔའི་

ཚིགས་རྐང་ཉི་ཤུ་པོ་རྣམས་རྩ་བའི་ས་བཅད་གསུམ་དུ་བསྡུས་ཏེ། ཚིག་རྐང་དང་པོ་ནས་གསུམ་

པའི་བར་དུ་སྔོན་འགྲོའ་ིཉམས་ལེན་དང་། བཞི་པ་ནས་བཅོ་བརྒྱད་བར་དུ་ཁྲིད་ཀྱི་དངོས་གཞི་

དང་། ཚིག་རྐང་བཅུ་དགུ་དང་ཉི་ཤུ་ནི་མཇུག་བསྡུའི་གཞུང་དུ་མཛད༑ ཁྲིད་ཀྱི་དངོས་གཞི་

ལའང་། དངོས་གཞི་ཙམ་པོ་པ་དང་། ཁྱད་པར་ཅན་གཉིས་སུ་བྱས་ཏེ།  ཚིགས་རྐང་བཞི་པར། 

འཁོར་བ་ལས་ངེས་པར་འབྱུང་བར་བྱ་བའི་ཕྱིར་དུ་རྟེན་འབྲེལ་ཡན་ལག་བཅུ་གཉིས་ལུགས་

འབྱུང་དང་ལུགས་ལྡོག་ཏུ་སྒོམ་པའི་དངོས་གཞི་ཙམ་པོ་བའི་ཉམས་ལེན་དང་། དངོས་གཞི་

ཁྱད་པར་ཅན་ལ། རྐང་པ་ལྔ་པ་ནས་བརྒྱད་པའི་བར་གྱིས་ཞི་གནས་དང་། རྐང་པ་དགུ་པ་ནས་

བཅོ་བརྒྱད་བར་གྱིས་ལྷག་མཐོང་སྒོམ་པའི་མན་ངག་སྟེ། དངོས་གཞི་ཁྱད་པར་ཅན་གཉིས་

སྟོན་པར་གསུངས༑ མན་ངག་འདིར་ཞི་གནས་ནི་གསང་སྔགས་ལུགས་ཀྱི་ཡི་དམ་ལྷའི་སྐུ་གསུང་

ཐུགས་ཀྱི་རང་བཞིན་དམིགས་པར་བཟུང་སྟེ་སྒོམ་པའི་ལུགས་ཡིན་ཅིང་། འདིའི་ཐད་དུ་རྗེ་

ཙོང་ཁ་པས།

བསྒོམ་ལུགས་ཀྱང་ཧ་ཅང་ཡང་ལུས་སེམས་བཅུར་དྲགས་ན་སྙིང་རླུང་ལ་སོགས་

པའི་གེགས་བྱུང་ཞིང་། སེམས་གནས་དུ་མི་འདོད་པས། ལུས་ཀྱི་གནད་ལ་མ་

ཕྱུགས་ཙམ་བྱས་ལ་གློད་ལ་བཞག སེམས་ཀྱི་དམིགས་རྟེན་ལ་བརྟེན་ནས། རྟོག་

པའི་འཕྲོ་འདུ་གང་བྱུང་གི་འཕྲོ་རྦད་དེ་བཅད་ནས། གློད་ངེས་པའི་ངང་ནས་རྟོག་

མེད་ཀྱི་ངང་ལ་སྐད་ཅིག་ཙམ་ཡང་གཡོ་བ་མེད་པར་མ་ཡེངས་པར་མཉམ་པར་

211 «སྲིད་ཞི་མཉམ་ཉིད་ཀྱི་ལྟ་ཁྲིད།» གསུང་འབུམ་པོད། བ ཤོག ༥༠༣



142 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གཞག་གོ།212

ཞེས་གདམས༑ གདམས་ངག་གི་དངོས་གཞི་ཁྱད་པར་ཅན་གྱི་གཉིས་པ་ལྷག་མཐོང་ལ་ནི། 

ཚིགས་རྐང་དགུ་པ་ནས་བཅུ་གསུམ་བར་གྱིས་གང་ཟག་གི་བདག་མེད་བསྒོམ་ཚུལ་དང་། 

ཚིགས་རྐང་བཅུ་བཞི་ནས་བཅོ་བརྒྱད་བར་གྱིས་ཆོས་ཀྱི་བདག་མེད་བསྒོམ་པའི་མན་ངག་སྟོན་

པར་བཀྲལ༑ མཇུག་ཏུ་ཚིག་རྐང་གཉིས་ཀྱིས། སྟོང་ཉིད་རྟོགས་པའི་གང་ཟག་གིས་ཞི་བ་མྱང་

འདས་འཐོབ་པར་གསུངས་ནས་ཁྲིད་ཀྱི་མན་ངག་མཇུག་བསྡུས་པར་གསུངས་སོ།།213

བླ་མ་དབུ་མ་པ་དང་མཐའ་མའི་མཇལ་འཕྲད།

བླ་མ་དབུ་མ་པ་མདོ་ཁམས་སུ་ཕྱིར་ཕ་ཡུལ་དུ་ལོག་པའི་ཐུགས་ཐག་བཅད་ཡོད་པར་བརྟེན། 

ཕྱི་ལོ་ ༡༣༩༢ ལོའ་ིསྟོན་ཁར་རྗེ་ཙོང་ཁ་པས་བླ་མ་དབུ་མ་པའི་སྐྱེལ་མ་མཛད་པར་ལྷ་ས་བར་

ལྷན་ཏུ་ཕེབས་ཏེ་དེར་རྣམ་པ་གཉིས་ལྷན་འཛོམས་གནང་༑ རྣམ་པ་གཉིས་ཀའི་ངོས་ནས་རེ་

ཞིག་སླར་ཡང་ཕན་ཚུན་ཞལ་འཛོམས་འོང་རྒྱུ་དཀའ་བར་མཁྱེན་ཏེ། སྐབས་དེར་ལྷ་སར་ཡོད་

དུས་རྗེ་བཙུན་འཇམ་པའི་དབྱངས་ལ་ལྷན་དུ་གསོལ་བ་བཏབ་ཅིང་། ཉམས་ལེན་གྱི་གནད་

བསྡུས་པའི་གདམས་ངག་ཅིག་ཞུ་རྒྱུར་ཐུགས་མཐུན་བྱུང་༑ དེ་ལྟར་ནམ་ཟླ་བཟང་བའི་ཉིན་

ཞིག་ལ། ཁོང་གཉིས་ལྷ་ས་ཇོ་ཁང་གི་ཐོག་ཏུ་ཕེབས་ཏེ་ལྷོ་ཕྱོགས་ཀྱི་གསེར་ཕུབས་ཀྱི་བྱ་འདབ་

འོག་ཏུ་མཆོད་པ་བཤམས། རྗེ་བཙུན་འཇམ་པའི་དབྱངས་ལ་གསོལ་བ་དྲག་ཏུ་བཏབ་པས། རྗེ་

བཙུན་གྱིས་ཀྱང་བླ་མ་དབུ་མ་པས་ལོ་ཙཱ་བརྒྱུད་ཉམས་ལེན་གྱི་གནད་བསྡུས་པའི་གདམས་པ་

ཚིགས་སུ་བཅད་པ་འགའ་ཞིག་གསུངས་པ་རྗེ་ཙོང་ཁ་པས་དེ་ཀ་རང་དུ་ཟིན་བྲིས་སུ་བཏབ༑214 

རྗེ་ཙོང་ཁ་པའི་ངོས་ནས་ཀྱང་། བླ་མ་དབུ་མ་པ་ལ་དཔལ་གསང་བ་འདུས་པའི་དབང་བཞི་

རྫོགས་པར་བསྐུར་ཞིང་།215 གསུང་ཆོས་རྣམས་གྲུབ་རྗེས་རྗེ་ཙོང་ཁ་པས་བླ་མ་དབུ་མ་པ་ཕ་

212 གོང་མཚུངས། ཤོག ༥༡༡

213 སྤྱན་སྔ་བློ་གྲོས་རྒྱལ་མཚན་གྱིས་ཀྱང་ལྟ་ཁྲིད་འདིའི་འགྲེལ་པ། «སྲིད་ཞི་མཉམ་ཉིད་ཀྱི་ལྟ་ཁྲིད་སྙན་བརྒྱུད་རྗེ་བཙུན་
འཇམ་པའི་དབྱངས་ཀྱིས་བླ་མ་དབུ་མ་པ་དང་རྗེ་རིན་པོ་ཆེ་གཉིས་ལ་གནང་བ་»ཞེས་པ་ཞིག་བརྩམས་ཤིང་། དེར་རྗེ་ཙོང་ཁ་
པས་བཀོད་པའི་ས་བཅད་གཞིར་བཞག་མཛད་ཡོད༑

214 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༡༩ «ཀུན་གྱིས་ཐུན་མོང་དུ་མ་གྱུར་པའི་གསང་བའི་རྣམ་ཐར།» 
ཤོག ༥༢༢ ཀུན་མཁྱེན་འཇམ་དབྱངས་བཞད་པའི་འཇིགས་བྱེད་ཆོས་འབྱུང་དུ། སྐབས་དེར་འཇམ་པའི་དབྱངས་ཀྱི་མན་
ངག་མདོར་བསྡུས་རྗེ་ཙོང་ཁ་པས་ཡི་གེར་བཏབ་པ་དེ། གསུང་ཐོར་བུའི་ནང་བྱུང་བའི་ཚིགས་རྐང་བཅོ་བརྒྱད་ཅན། “གང་
ལ་གནས་པ་མེད་པར་ནི། །སེམས་ཉིད་ནམ་མཁའ་ལྟ་བུར་བསྒོམ།།” ཞེས་སོགས་དེ་ཡིན་པར་གསུངས་ལ། རྗེ་བླ་མ་ཉིད་ཀྱི་
གསུང་འབུམ་དུ་བཞུགས་པའི་གསུང་ཐོར་བུར་ནི་གདམས་ངག་དེ་རྒྱ་སོག་ཕུར་གསུངས་པ་ལྟ་བུར་མཛད༑ གདམས་པ་འདིའི་
སྐོར་གཤམ་དུ། ཤོག ༡༥༧ ཐད་ལའང་གཟིགས༑

215 རྗེ་བླ་མས་དབུ་མ་པ་ལ་གསང་འདུས་ཀྱི་དབང་བསྐུར་བའི་ཚུལ་དེ་«རྣམ་ཐར་དད་པའི་འཇུག་ངོགས།» ཤོག ༡༢༦ ཐད་བྱུང་༑

ཡུལ་དུ་བྱོན་པའི་ཕེབས་སྐྱེལ་ཞུས༑ དེ་ལྟར་བླ་མ་དབུ་མ་པ་ཕ་ཡུལ་ཕྱོགས་སུ་ཕེབས་པའི་ལམ་

ཐག་རིང་པོ་དེར་ཞུགས་པ་དང་། རྗེ་ཙོང་ཁ་པ་རང་ཉིད་སྐྱོར་མོ་ལུང་དགོན་པར་བྱོན༑ དགོན་

པ་དེར་རེ་ཞིག་བཞུགས་ཏེ་སྟོན་མཇུག་དེར་འདུལ་བ་འཛིན་པ་རྣམས་ལ་ཆོས་མང་དུ་གསུངས༑

བླ་མ་དབུ་མ་པ་ཕ་ཡུལ་དུ་ལོག་རྗེས་ཕྱིས་རྗེ་ཙོང་ཁ་པ་དང་སླར་ལྷན་འཛོམས་མ་བྱུང་

མོད། ཡུན་རིང་ཕན་ཚུན་འཕྲིན་ཡིག་གནང་རེས་མཛད་ཡོད་པ་སོགས་ཀྱིས་འབྲེལ་བ་དམ་

ཟབ་མུ་མཐུད་ནས་གནས་ཡོད་པ་སོགས་ནི་འོག་ཏུའང་གླེང་བར་འགྱུར༑ རྗེ་ཙོང་ཁ་པའི་ངོས་

ནས་ཀྱང་། རང་ཉིད་ཡི་དམ་འཇམ་པའི་དབྱངས་ཀྱིས་དགེ་བའི་བཤེས་གཉེན་གྱི་ཚུལ་དུ་རྗེས་

སུ་བཟུང་བའི་ཐད་ལ། བླ་མ་དབུ་མ་པས་བཀའ་དྲིན་འགྲན་དུ་མེད་པར་བསྐྱངས་ཡོད་པ་དེ་

རྟག་ཏུ་ཐུགས་ལ་བཅངས་ཤིང་། བླ་མ་དེ་ཉམས་ལེན་བྱིན་རླབས་བརྒྱུད་པའི་ཉེ་བརྒྱུད་ཀྱི་རྩ་

བའི་བླ་མར་བཟུང་སྟེ། 

རླབས་ཆེན་སྨོན་ལམ་རིང་ནས་བཏབ་པའི་མཐུས། །རྗེ་བཙུན་འཇམ་དབྱངས་ཉིད་ཀྱིས་མངོན་སུམ་དུ།།

ཐེ་ཚོམ་དྲ་བ་མཐའ་དག་བསལ་གྱུར་པ། །དཔའ་བོ་རྡོ་རྗེའི་ཞབས་ལ་གསོལ་བ་འདེབས།།216

ཞེས་རྒྱུན་དུ་གསོལ་འདེབས་ཀྱང་མཛད་གནང་གི་ཡོད་པར་བརྟེན། ཕྱིས་རྗེ་བླ་མའི་སྙན་བརྒྱུད་

ཀྱི་གདམས་པའི་བརྒྱུད་པ་འདྲེན་པ་ན། རྗེ་བཙུན་འཇམ་པའི་དབྱངས། དབུ་མ་པ་དཔའ་བོ་རྡོ་

རྗེ། རྗེ་ཙོང་ཁ་པ། ཞེས་སོགས་མཛད་པའི་སྲོལ་ཡང་དར༑ དེ་ལྟར་བླ་མ་དབུ་མ་པ་བརྒྱུད་ནས་

རྗེ་བཙུན་འཇམ་པའི་དབྱངས་ལས་མན་ངག་ཟབ་མོ་མང་པོ་ཞིག་ཐོབ་པ་དང་། རང་ངོས་ནས་

ཀྱང་ཡི་དམ་གྱི་ཞལ་གཟིགས་པ་སོགས་ཐུན་མིན་གྱི་ཉམས་མྱོང་ངོ་མཚར་ཅན་རྣམས་བྱུང་

བར། ཡི་དམ་འཇམ་པའི་དབྱངས་ལ་གཟིགས་ཚུལ་དང་ཐུགས་ཤིན་ཏུ་ཉེ་པོ་ཡོད་པའི་ཚུལ་

རྣམས། དུས་སྐབས་འདིའི་ཡས་མས་སུ་བརྩམས་པའི་རྗེ་ཙོང་ཁ་པའི་གསུང་ལས་ཀྱང་དཔོག་

ནུས་ཏེ། དཔེར་ན་རྗེ་བཙུན་འཇམ་པའི་དབྱངས་ཀྱི་བཀའ་བཞིན་འོལ་ཁར་སྒྲུབ་པར་རྩེ་གཅིག་

ཏུ་གཞོལ་བའི་མཇུག་ཙམ་དུ་རྗེ་བཙུན་འཇམ་པའི་དབྱངས་ཀྱི་བསྟོད་པ་«བསྟོད་སྤྲིན་རྒྱ་མཚོ་

»ཞེས་པ་ཞིག་མཛད་པ་དེའི་ནང་དུ། 

མ་ལུས་ཞིང་དུ་འབད་པས་བཙལ་ན་ཡང་། །ཁྱོད་ལས་གཞན་པའི་སྐྱབས་བཟང་མ་མཆིས་པས།།

བདག་ཡིད་ཁྱོད་ཀྱི་རྗེས་སུ་ཕྱོགས་པ་ནི། །ཉི་མས་གདུངས་པའི་གླང་ཆེན་པད་མཚོར་བཞིན།།

དེ་ཕྱིར་ཁྱོད་ཀྱི་ཡོན་ཏན་བརྗོད་ལ་བདག །ཡིད་ལ་རེ་བ་སྐོང་བར་བྱེད་པ་ཡི།།

216 «བྱིན་རླབས་ཉེ་བརྒྱུད་ཀྱི་བླ་མ་རྣམས་ལ་གསོལ་བ་འདེབས་པ།» གསུང་ཐོར་བུ། ཤོག ༤ འདི་ལ་«མཁྱེན་སྲིད་མར་»ཡང་གྲགས༑

གཏོང་བས་མཛེས་པའི་སྦྱིན་བདག་མཐོང་བ་ན། །འབྱོར་བས་དམན་པའི་སློང་མོ་བ་བཞིན་གྱུར།།217

ཞེས་བཀོད་གནང་བ་སོགས་སོ། །སྨྲས་པ།

ཨེ་མའོ་ཐུབ་བསྟན་མ་ལུས་སྙིང་པོ་ཡི། །རྒྱལ་མཚན་འོག་མིན་བར་དུ་རྩེ་མཐོ་བ།།

འཛིན་པའི་ཐབས་རྨད་ང་བདག་ཁོ་ན་ལ། །ཡོད་ཅེས་མཚན་དཔེའི་རི་མོ་བསྟན་ནམ་སྙམ།།

ནམ་འདོད་གསོལ་བ་བཏབ་ན་སྣང་བ་དེ། །མིག་གི་བདུད་རྩིར་འབྱུང་བ་དེ་ཉིད་ནས།།

ནམ་ཡང་རྒྱུན་ཆད་མ་མྱོང་ཉིད་ཀྱིས་གསུངས། །སྐལ་ལྡན་ཤིང་རྟའི་རྒྱུན་ནི་མི་ཆད་བཞིན།།

རང་བཞིན་ཉིད་ཀྱིས་ཁྱོད་བློ་འཇམ་པའི་དབྱངས། །ལགས་ན་གང་དེར་ངོ་མཚར་ཅི་ཞིག་ཆེ།།

རལ་གྲི་འཛིན་དང་ཁྱོད་བློ་བདག་ཉིད་ཆེ། །འཇམ་དབྱངས་ཞེས་བྱ་གང་ཡིན་ཁྱོགས་ལ་འཕྱང་།།

ཞེས་«རྣམ་ཐར་རྟོགས་བརྗོད་མེ་ཏོག་གི་ཆུན་པོར་»བྱུང་བ་བར་སྐབས་ཀྱི་ཚིགས་བཅད་དུ་

བཀོད་པའོ།།    །།
---------

217  གསུང་ཐོར་བུ། ཤོག ༤༠



ལེའུ་བདུན་པ།
འོལ་ཁ་ཁུལ་དུ་བྱ་བྲལ་མཛད་དེ་སྒྲུབ་པ་ལ་གཞོལ་བའི་སྐབས།

༈ དེ་ཡང་སྔ་ལོག་དེ་མ་ཐག་གི་ལེའུར་བརྗོད་པ་བཞིན། ཡི་དམ་འཇམ་པའི་དབྱངས་ཀྱིས་

རྗེ་ཙོང་ཁ་པ་ལ་རེ་ཞིག་བྱ་བཏང་གྱིས་ལ་དབེན་པ་བསྟེན་ཅིག་ཅེས་གདམས་པར་མཛད་པ་

ལྟར། འཇམ་པའི་དབྱངས་ཀྱི་བཀའ་དེ་ཐུགས་ལ་ཝ་ལེར་བཅངས་ཏེ་དབེན་པ་བསྟེན་པའི་

ཐུགས་ཐག་བཅད་ཏེ། དགུང་ལོ་སོ་ལྔ་བཞེས་པའི་ཆུ་སྤྲེལ་ཏེ་ཕྱི་ལོ་ ༡༣༩༢ ཀྱི་དགུན་གྱི་འགོ་

བོད་ཟླ་བཅུ་པའི་ནང་། སྐུ་འཁོར་བརྒྱད་དང་ལྷན་དུ་སྐྱོར་མོ་ལུང་ནས་བྱ་བྲལ་ལ་ཕེབས་ཐོན་

མཛད༑ རྗེ་བླ་མ་འོལ་ཁ་ཁུལ་དུ་དབེན་པ་ལ་ཕེབས་པའི་སྐབས་ཀྱི་སློབ་མ་བརྒྱད་ནི།218 བྱ་

བྲལ་གྱི་ཆེད་དུ་དམིགས་བསལ་འདེམས་སྒྲུག་མཛད་པ་ཤ་སྟག་ཡིན་ལ། དེའི་ཁོངས་སུ་དབུས་

ནས་ཡིན་པ་བླ་མ་འཇམ་དཀར་བ་དཔལ་ལྡན་བཟང་པོ་དང་། གནས་བརྟན་བཟང་སྐྱོང་བ། 

གནས་བརྟན་རིན་ཆེན་རྒྱལ་མཚན། གནས་བརྟན་བྱང་སེང་བ་བཅས་དང་། ཨ་མདོ་ནས་ཡིན་

པ་རྟོགས་ལྡན་འཇམ་དཔལ་རྒྱ་མཚོ་དང་། དགེ་བཤེས་ཤེས་རབ་གྲགས། དགེ་བཤེས་འཇམ་

དཔལ་བཀྲ་ཤིས། དགེ་བཤེས་དཔལ་སྐྱོང་བ་བཅས་ཡིན་ལ། སྐུ་འཁོར་དེ་རྣམས་རེ་རེ་ནས་

བླ་མ་དབུ་མ་པས་ལོ་ཙཱ་བརྒྱུད་ཡི་དམ་འཇམ་པའི་དབྱངས་ཀྱིས་མཚན་འདོན་གནང་སྟེ་ཕྱག་

ཕྱིར་ཁྲིད་དགོས་པར་བཀའ་གནང་བ་འབའ་ཞིག་ཡིན༑ ཕྱིས་སུ་རྣམ་ཐར་གྱི་ཡིག་ཆའི་ནང་རྗེ་

ཙོང་ཁ་པའི་བུ་སློབ་གྱི་གྲངས་འདྲེན་གནང་བའི་སྐབས་སུ་ཁོང་རྣམས་ལ། འཁོར་དག་པ་རྣམ་

བརྒྱད་ཅེས་བསྙད་པའི་སྲོལ་ཆགས༑

དེ་ལྟར་རྗེ་ཙོང་ཁ་པས་འཁོར་དག་པ་རྣམ་བརྒྱད་དང་ལྷན་དུ་ཡར་ཀླུང་གཙང་པོའ་ིབྱང་

ངོས་སུ་ཆགས་ཡོད་པའི་ཡིད་དུ་འོང་བའི་འོལ་ཁ་ཁུལ་དུ་ཆས༑ ཁོང་རྣམས་སྐྱོར་མོ་ལུང་ནས་

ཡར་ཀླུང་གཙང་པོའ་ིའགྲམ་གྱི་བརྒྱུད་དེ་ཐོག་མར་ཞབས་ཐང་དུ་ཕེབས་ཤིང་། དེ་ནས་གཞུང་

ཆུ་ལ་ཀོ་གྲུར་ཞུགས་ཏེ་དྭགས་པོའ་ིཕྱོགས་སུ་ཕེབས་ཤིང་། མཁར་སྟག་ལ་དང་ཐག་མི་རིང་

བའི་ས་ཞིག་ཏུ་ཀོ་གྲུ་ལས་བབས་ནས་འོལ་ཁའི་བར་ཞབས་ཐང་ལ་ཆས༑219 གཙང་པོ་དང་ཁ་

བྲལ་ནས་རྒྱང་རིང་དུ་སོན་པའི་ནམ་ཞིག་ན། འོ་དེ་གུང་རྒྱལ་མདུན་རིའི་ཚུལ་དུ་འགྱིངས་པའི་

218 འོལ་ཁ་ལ། འོལ་ཀ་དང་། འོལ་དགའ་ཞེས་འབྲི་སྲོལ་མི་འདྲ་བ་འདུག་མོད། འདིར་ནི་རྗེ་ཙོང་ཁ་པ་ཉིད་ཀྱི་གསུང་དུ་
བྱུང་བ་ལྟར་བྲིས་ཡོད༑

219 འདིར་ཀོ་གྲུར་ཞུགས་ཏེ་མཁར་སྟག་ལ་བར་ཕེབས་པ་སོགས་ཀྱི་ཞིབ་གནས་རྣམས། སྤྱན་སྔ་བློ་གྲོས་རྒྱལ་མཚན་གྱིས་
མཛད་པའི་རྟོགས་ལྡན་འཇམ་དཔལ་རྒྱ་མཚོའི་རྣམ་ཐར། ཤོག ༣༠ ཐད་དུ་བྱུང་བ་ལས་བཀོད༑



146 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

འོལ་ཁའི་ལུང་གཤོང་ཤིན་ཏུ་ཡངས་པ་དེ་ཀུན་གྱི་མིག་གི་ལམ་དུ་གྱུར༑ དེ་ཡང་རྩེ་མོ་གནམ་

མཐོན་པོར་ཕྱོགས་པའི་རི་དེའི་མིང་ལ། “འོ་དེ་གུང་རྒྱལ་”ཞེས་བྱུང་བ་ནི། བོད་ཀྱི་གྲགས་ཅན་གྱི་

རི་གཉན་ཆེན་ཐང་ལ་ལ་གནས་པའི་གནའ་བོའ་ིལྷ་མཐུ་བོ་ཆེ་གཉན་ཆེན་ཐང་ལྷ་ཞེས་པ་ཞིག་ཡོད་

པ། དེའི་ཡབ་འོ་དེ་གུང་རྒྱལ་ཞེས་པའི་ལྷ་དེའི་སྡོད་གནས་ཡིན་པས་དེ་ལྟར་འདོགས་པར་གྲགས༑

འོ་དེ་གུང་རྒྱལ་གྱི་རི་སུལ་དུ།

འོལ་ཁར་འབྱོར་བའི་དང་ཐོག་རྗེ་ཙོང་ཁ་པ་དང་ལྷན་དུ་སྒྲུབ་པ་ལ་གཞོལ་བར་ཕེབས་པའི་

འཁོར་རྣམས་ཀྱི་ཉེ་བར་མཁོ་བའི་མཐུན་རྐྱེན་རྣམས་སྣེའུ་གདོང་ནམ་མཁའ་བཟང་པོས་སྦྱར༑ 

ཕག་གྲུའི་བློན་ཆེན་སྣེའུ་ནམ་མཁའ་བཟང་པོ་ནི། རྗེ་ཙོང་ཁ་པར་དད་པ་ཆེན་པོ་ཡོད་མཁན་

ཞིག་ཡིན་ལ། བློན་ཆེན་དེས་རྗེ་ཙོང་ཁ་པའི་ཞབས་ཏོག་དེའི་སྔ་ཙམ་ཞིག་ནས་མཛད་ཀྱི་ཡོད་

པར་བརྟེན། ད་ལམ་ཁོ་པས་འོལ་ཁར་སྒྲུབ་པ་ལ་གཞོལ་ཏེ་བཞུགས་པའི་བླ་སློབ་དགུའི་མཐུན་

རྐྱེན་ཅི་དགོས་ཆ་ཚང་སྦྱོར་བའི་ཁས་ལེན་ཀྱང་ཞུས་ཤིང་། དེ་བཞིན་དུ་འོལ་ཁ་བའི་དཔོན་

པོ་བཀྲ་ཤིས་རྒྱལ་མཚན་ཁྱིམ་ཚང་ནས་ཀྱང་། རྗེ་ཙོང་ཁ་པ་ལ་འོལ་ཁར་ལོ་ཁ་ཡར་བཞུགས་

པའི་ཞུ་བ་ཕུལ་ཏེ་བྱ་བྲལ་བ་བླ་སློབ་རྣམས་ཀྱི་སྦྱིན་བདག་མཛད་པའི་དམ་བཅའ་ཕུལ༑ ཐོག་

མར་བྱ་བྲལ་བ་རྣམས་འོལ་ཁ་བསམ་གཏན་གླིང་ཞེས་པ། སྔར་མཉམ་མེད་དྭགས་པོ་ལྷ་རྗེའང་

བཞུགས་མྱོང་བའི་རི་ཁྲོད་དེ་བཞུགས་གནས་སུ་མཛད༑ རི་ཁྲོད་དེ་ནི་ཕག་གྲུའི་གདན་ས་

མཐིལ་དང་དམིགས་བསལ་འབྲེལ་བ་ཡོད་པའི་དབེན་གནས་ཞིག་ཡིན་ལ། གསུང་སྲོལ་ལ་རི་

ཁྲོད་དེ་སྒོམ་ཆེན་པ་བདུན་གྱིས་བཞེངས་པར་བཤད༑220 ཕྱིས་སུའང་རྗེ་ཙོང་ཁ་པས་འོལ་ཁ་

བསམ་གཏན་གླིང་དུ་ཕེབས་པའི་སྐབས་ཤིག་ལ། སྔར་མཉམ་མེད་དྭགས་པོ་ལྷ་རྗེས་སྒོམ་སྒྲུབ་

མཛད་མྱོང་བའི་སྒྲུབ་ཕུག་མགར་ཕུག་ཏུ་གྲགས་པ་དེའི་ནང་དུའང་སྒྲུབ་པ་མཛད་ཅིང་། མགར་

ཕུག་དེ་ཕྱིས་སློབ་དཔོན་པདྨ་འབྱུང་གནས་ལ་བརྟེན་པའི་གཏེར་ཡིག་གཅིག་འདོན་པའི་གནས་

གལ་ཆེན་ཞིག་ཏུའང་གྱུར་པ་བྱུང་ཡོད་པ་སོགས་ཀྱིས། འོལ་ཁ་དང་དྭགས་པོ་ཁུལ་གྱི་གནས་

འགངས་ཆེན་ཞིག་ཆགས་ཡོད༑

ཕྱི་ལོ་ ༡༣༩༣ ལོའ་ིནང་དུ་སྐབས་ཤིག་ལ། སྣེའུ་ནམ་མཁའ་བཟང་པོས་རྗེ་ཙོང་ཁ་པས་

གཙོས་པའི་བྱ་བྲལ་བ་བླ་སློབ་རྣམས་ཀྱི་ཆེད་དུ་སྒྲུབ་ཁང་གསར་པ་ཞིག་བཞེངས་ཏེ་ཕུལ་བ་

དེ་ལ་འོལ་ཁ་ཆོས་ལུང་ཟེར་ཞིང་། སྒྲུབ་ཁང་དེ་ནི་འོ་དེ་གུང་རྒྱལ་གྱི་ནུབ་ངོས་སུ་ཆགས་ཡོད་

ལ། འོལ་ཁ་ཆོས་ལུང་དུ་རྗེ་ཙོང་ཁ་པ་ཉིད་ནི་སྤྱིལ་པོ་ཞིག་ལ་བཞུགས་ཤིང་། གཞན་བྱིངས་

220 འོལ་ཁ་བསམ་གཏན་གླིང་གི་དབེན་གནས་དང་དེ་རྣལ་འབྱོར་པ་བདུན་གྱིས་བཞེངས་པ་སོགས་ཀྱི་ཞིབ་གནས་རྣམས། 
མཁར་ནག་ལོ་ཙཱ་བའི་«དགའ་ལྡན་ཆོས་འབྱུང་མཁས་པ་དགྱེས་བྱེད།» ཤོག ༡༨༤ ཐད་དུ་བྱུང་༑



147ལེའུ་བདུན་པ། འོལ་ཁ་ཁུལ་དུ་བྱ་བྲལ་མཛད་དེ་སྒྲུབ་པ་ལ་གཞོལ་བའི་སྐབས།

པོ་རྣམས་བོངས་སྤྱིལ་ལ་བཞུགས་པ་དང་། རྟོགས་ལྡན་པའི་སྤྱིལ་པོ་དེ་རིའི་སྟོད་ཙམ་ལ་

ཡོད་སྣང་༑221 དབེན་གནས་དེ་ནས་མར་བལྟས་ན་འོལ་ཁའི་ལུང་གཤོང་ཡངས་པོ་དེ་ཧ་ལམ་

ཆ་ཚང་བ་མཐོང་ཐུབ༑ རྗེ་ཙོང་ཁ་པ་ནི་གནས་འདི་ལྟ་བུ་འོལ་དྭགས་ཁུལ་གྱི་དབེན་གནས་

རྣམས་ཀྱི་ཡུལ་ལྗོངས་ཀྱི་མཛེས་སྡུག་དང་། དེའི་གཤམ་གྱི་ཐང་རྒྱ་ཆེ་ལ་ཡངས་པ་སོགས་ཀྱི་

ཡུལ་གྱི་བཀོད་པས་ཐུགས་ཡིད་ཕྲོགས་ཏེ། འོ་དེ་གུང་རྒྱལ་གྱི་རི་སུལ་ལ་ཆགས་པའི་དབེན་

གནས་རྣམས་ནི། བཅོམ་ལྡན་འདས་ཀྱིས། 

ཚུལ་ཁྲིམས་ཡོངས་སུ་དག་པར་རབ་གནས་ཏེ། །བསམ་གཏན་བསམ་མི་ཁྱབ་ལ་རྟག་གནས་ཤིང་།།

སུ་དག་ནགས་ཁྲོད་ཞི་བར་དགའ་བ་ནི། །དེ་དག་ནམ་ཡང་ཡིད་གཉིས་འོང་མི་འགྱུར།།222

ཞེས། ཐུབ་པའི་དབང་པོས་རྣམ་གྲངས་དུ་མའི་སྒོ་ནས་བསྟེན་པར་བསྔགས་པའི་དབེན་པའི་

གནས་ལྟ་བུ་ཞིག་ཏུ་ཡོད་ཅེས། དབེན་གནས་ཕུལ་དུ་བྱུང་བ་ཞིག་ཏུ་ངོས་འཛིན་གནང་གི་ཡོད༑ 

དཔེར་ན་འོལ་ཁ་ལྷ་ལྡིངས་སུ་གྲགས་པ་ནས་མི་དབང་གྲགས་པ་རྒྱལ་མཚན་ལ་གནང་བའི་ཕྱག་

བྲིས་ཤིག་གི་ནང་། འདི་ལྟར།

གནས་གངས་རིའི་དཔལ་དང་ལྡན་པའི་ཁྲོད། སྨན་གྱི་ཁྱད་པར་རོ་དང་མཐུ་དང་

རྣམ་པར་སྨིན་པའི་ཡོན་ཏན་མང་པོ་དང་ལྡན་པའི་ས་ཕྱོགས། མེ་ཏོག་དང་འདབ་

མ་དང་ལོ་མ་དང༌ལྡུམ་བུ་སྣ་ཚོགས་པ་རྣམས་ཀྱིས་བརྒྱན་པ། གངས་ཀྱི་ཕྲེང་བ་

ནི་ཡོལ་བ་བྲེས་པ་ལྟར་སྣང་ཞིང༌། སྨུག་པའི་སྐེད་ཆིངས་ནི་དོ་ཤལ་ལྟར་གནས་

པ། ཐེལ་སྡིངས་ཤང་ཤོང་རྣམ་པ་མང་པོ་དག་ནི་ཆེད་དུ་བཤམས་པ་བཞིན་ཡོད་

པ། འབབ་ཆུ་རྣམ་པ་མང་པོ་ནི་ངོས་སུ་དུ་མ་ནས་སྒྲ་སྙན་པ་སྒྲོགས་ཤིང་འབབ་པ། 

བུང་བ་མང་པོ་ནི་སྒྲ་དི་རི་རི་ཟེར་བ། དགེ་སློང་རྣལ་འབྱོར་སྤྱོད་པ་རྣལ་འབྱོར་

ལ་བརྩོན་པ་དང་རྗེས་སུ་མཐུན་པའི་གནས་ལྷའི་སྡིངས།223

ཞེས་འགྲེལ་བརྗོད་གནང་ཡོད༑ དེ་ལྟར་རྗེ་ཙོང་ཁ་པ་ནི། དབེན་གནས་སྤྱི་དང་ཁྱད་པར་དུ་འོལ་

ཁ་ཆོས་ལུང་ལ་དམིགས་བསལ་ཐུགས་མཉེས་པོ་ཡོད་མོད། དེ་ལྟ་ནའང་། རང་ཉིད་ལ། “ངེས་

མེད་གནས་སུ་འཁྱམས་པའི་རྒྱལ་ཁམས་པ།” ཞེས་གསུང་སྟེ། རྩ་བའི་ཐུགས་གཤིས་ལ་གནས་

གཅིག་ཏུ་ཆབས་གཅིག་ལ་དུས་ཡུན་རྒྱུན་རིང་པོར་བཞུགས་པའི་འདུན་པ་མི་མཛད་པ་ཞིག་

221 རྟོགས་ལྡན་འཇམ་དཔལ་རྒྱ་མཚོའི་རྣམ་ཐར། ཤོག ༣༡

222 «མི་དབང་གྲགས་པ་རྒྱལ་མཚན་ལ་གནང་བ།» གསུང་ཐོར་བུ། ༢༩༨ ཐད་དྲངས་ཤིང་། དེ་ནི། «ཏིང་ངེ་འཛིན་གྱི་རྒྱལ་
པོའ་ིམདོ།» སྡེ་དགེ བཀའ། མདོ་སྡེ། ད ཤོག ༦༩བ ཐད་དུ་བཞུགས༑

223 གོང་མཚུངས། གསུང་ཐོར་བུ། ཤོག ༢༩༩



148 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཡིན༑ དཔེར་ན་འོལ་ཁར་ཐོག་མར་སྐུ་མཚམས་མཛད་པའི་སྐབས་སུ་ཡོན་ཏན་རྒྱ་མཚོ་ཞེས་པ་

ཞིག་ལ་བསླབ་བྱའི་འཕྲིན་ཡིག་ཐུང་ངུ་ཞིག་སྤྲིངས་པའི་ནང་དུ། “ངེས་མེད་གནས་སུ་འཁྱམས་

པའི་རྒྱལ་ཁམས་པ། །བློ་བཟང་གྲགས་པའི་མཆིད་ནས་འདི་སྐད་ལོ།།”224 ཞེས་བྲིས་གནང་བ་

སོགས་ལས་དཔོག་ནུས༑

འོལ་ཁ་ཆོས་ལུང་དུ་ཆུ་སྤྲེལ་ལོའ་ིདགུན་ཁ་དང་དེའི་ཕྱི་ལོ་ཆུ་བྱ་ལོའ་ིདཔྱིད་མ་རྫོགས་ཀྱི་

བར་བཞུགས་ཏེ། དང་ཐོག་ཇོ་བོ་བཀའ་གདམས་པའི་བླ་མ་གོང་མ་རྣམས་ཀྱི་རྣམ་ཐར་རྗེས་སུ་

བཟུང་སྟེ། གཙོ་བོར་ཐུན་མོང་གི་ལམ་ལ་བློ་སྦྱོང་བའི་སྒོ་ནས་ལམ་གྱི་རྨང་གཞི་བརྟན་པོ་ཞིག་

འཛུགས་དགོས་པར་གལ་ཆེ་བར་གསུངས་ཏེ། སྔ་འཕྲོས་རྗེ་ཙོང་ཁ་པ་རང་ཉིད་ཐེ་བའི་བྱ་བྲལ་

བ་བླ་སློབ་ཚང་མས་ཐུན་མོང་བའི་ལམ་གྱི་ཉམས་ལེན་དཔེར་ན། སྔོན་འགྲོའ་ིལག་ལེན་སྐྱབས་

འགྲོ་གསོག་པ་དང་ཕྱག་འཚལ་བ་སོགས། དེ་བཞིན་དུ་མི་རྟག་པ་སྒོམ་པ། དྲན་ཤེས་བསྟེན་པའི་

སྒོ་ནས་རང་གི་སེམས་ལ་བརྟག་པ། བྱང་ཆུབ་མཆོག་ཏུ་སེམས་བསྐྱེད་པ་དང་། སྟོང་ཉིད་དང་

བདག་མེད་པའི་གོ་བ་དང་ཉམས་མྱོང་གཏིང་ཟབ་ཏུ་གཏོང་བ་སོགས་རྩལ་དུ་བཏོན་ཏེ་ཉམས་

བཞེས་མཛད༑ ཚུལ་དེ་དང་མཐུན་པར་སུས་ཀྱང་སྔགས་ཀྱི་དཔེ་ཆ་དང་ཐང་སྐུ་སོགས་འཁྱེར་

མེད་མོད། རྟོགས་ལྡན་འཇམ་དཔལ་རྒྱ་མཚོ་ནི། རྗེ་ཙོང་ཁ་པ་ཉིད་ནས་བླ་མ་དབུ་མ་ལས་

གསན་པའི་འཇམ་དབྱངས་དཔའ་གཅིག་གི་གདམས་པ་དེ་གནང་སྟེ་སྒོམ་དུ་བཅུག་གནང་ཡོད་

པར་བརྟེན། འཇམ་པའི་དབྱངས་ཀྱི་ཐང་སྐུ་ཆུང་ཆུང་ཞིག་བསྣམས་ཡོད་པར་མ་ཟད། ཉེ་བའི་

དུས་སུའང་རྟོགས་ལྡན་པར་ལམ་འབྲས་ཀྱི་མན་ངག་ཀྱང་ཐོབ་ཡོད་པས་ལམ་འབྲས་ཀྱི་གཞུང་

བཤད་ཀྱི་ཕྱག་དཔེ་གཅིག་མཉམ་དུ་ཡོད་པ་དམིགས་བསལ་མཛད༑225  

དེ་ལྟར་བྱ་བྲལ་བ་རྣམས་སོ་སོའ་ིསྒྲུབ་ཁང་དུ་ཐོག་མར་བསག་སྦྱང་གི་ཉམས་ལེན་ལ་

དམིགས་ཏེ་སྔོན་འགྲོའ་ིཉམས་ལེན་མཛད་ཅིང་། ཉིན་རེ་ཐུན་བཞི་ལ་བཅད་ནས་ཐུན་རེ་རེར་

ཡན་ལག་བདུན་པའི་ཆོ་ག་སྟེ། ཕྱག་འཚལ་བ་དང་། མཆོད་པ་འབུལ་བ། སྡིག་པ་བཤགས་

པ། དགེ་བ་ལ་རྗེས་སུ་ཡི་རང་བ། ཆོས་འཁོར་བསྐོར་བར་སྐུལ་བ། མྱ་ངན་ལས་མི་འདའ་

བར་གསོལ་བ། དགེ་རྩ་བྱང་ཆུབ་ཏུ་བསྔོ་བ་བཅས་ཀྱི་ཆོ་ག་དང་།226 སྟོབས་བཞི་ཚང་བའི་

224  གསུང་ཐོར་བུ། ཤོག ༣༠༨

225 རྟོགས་ལྡན་འཇམ་དཔལ་རྒྱ་མཚོའི་རྣམ་ཐར། ཤོག ༣༡

226 ཡན་ལག་བདུན་གྱི་ཆོ་ག་འདིའི་ཁུངས་གྲགས་ཆེ་ཤོས་ཤིག་ནི། མདོ་སྡེ་ཕལ་པོ་ཆེའི་ནང་བཞུགས་པའི་འཕགས་པ་བཟང་
པོ་སྤྱོད་པའི་མདོ་དེ་ཡིན་ལ། བསྟན་བཅོས་ལས་ནི། ཡོངས་སུ་གྲགས་པ་ཞིག རྒྱལ་སྲས་ཞི་བ་ལྷའི་སྤྱོད་འཇུག་ཏུ་ཐོན༑



149ལེའུ་བདུན་པ། འོལ་ཁ་ཁུལ་དུ་བྱ་བྲལ་མཛད་དེ་སྒྲུབ་པ་ལ་གཞོལ་བའི་སྐབས།

བཤགས་པ་ལ་འབད་པ་ཆེན་པོ་མཛད༑227 སྡིག་ལྟུང་སྦྱོང་བའི་ཉམས་ལེན་དངོས་ནི། རྒྱུན་

སྲོལ་ལྟར་ལྟུང་བཤགས་འདོན་པ་དང་སྦྲགས་ནས་ཉིན་ལྟར་ཕྱག་བརྒྱ་ཕྲག་མང་པོ་བཙལ་བར། 

རྗེ་ཙོང་ཁ་པའི་སྒྲུབ་ཁང་གི་འོག་གཞི་དེ་རྡོ་ཡིན་པས། ཕྱག་དང་ཞབས་ཀྱིས་ཐེངས་ཤིན་ཏུ་

མང་པོར་མནན་པ་དང་། དཔྲལ་བས་ཡང་ཡང་རེག་པའི་རྡོའ་ིཆ་རྣམས་ཟད་ནས་འཇམ་པོར་

སོང་སྟེ་ཤིན་ཏུ་གསལ་བའི་རྗེས་ཆགས་པ་ཕྱིས་ཀུན་གྱིས་མཇལ་དུ་ཡོད༑ དེ་བཞིན་དུ་ཕྱག་སོར་

རྣམས་སེར་ཀར་མ་སོང་གི་བར་དུ་མཎྜལ་ཕུལ་ཞིང་། མཎྜལ་གྱི་གཞིའི་རྡོ་ལེབ་དེ་ཕྱག་གིས་

ཡང་ཡང་ཕྱིས་ཏེ་ཟད་པའི་རྗེས་ཤིན་ཏུ་གསལ་བར་ཐོན་པར་བྱུང་བ་མ་ཟད། རྡོ་ལེབ་དེའི་ངོས་

དེ་ཡང་ཤིན་ཏུ་འཇམ་པའི་མེ་ལོང་ལྟ་བུར་གྱུར་པ་བྱུང་བ་སོགས་ཀྱིས། སྔོན་འགྲོའ་ིཉམས་ལེན་

ལ་རྩེ་གཅིག་ཏུ་གཞོལ་བའི་དཀའ་སྤྱད་དཔག་ཏུ་མེད་པ་མཛད༑ 

འོལ་ཁར་རྗེ་ཙོང་ཁ་པས་ལྟུང་བཤགས་དང་སྦྲགས་ནས་བརྒྱ་ཕྱག་མཛད་པའི་སྐབས་སུ་

སངས་རྒྱས་སུམ་ཅུ་རྩ་ལྔའི་སྐུའི་སྣང་བ་དངོས་སུ་གཟིགས་པ་ནར་མར་བྱུང་ཞིང་། སྐབས་ཤིག་

མ་འོངས་པའི་སངས་རྒྱས་རྗེ་བཙུན་བྱམས་པ་མགོན་པོའ་ིཞལ་གཟིགས་ཀྱང་ཐོབ་སྟེ། “རྗེ་

བཙུན་བྱམས་པ་མགོན་པོ་སྐུ་མདོག་གསེར་བཙོ་མའི་མདོག་ལྟ་བུ་ལ། རིན་པོ་ཆེའི་རྒྱན་དང་

ཆོས་འཆད་ཀྱི་ཕྱག་རྒྱས་མེ་ཏོག་སྡོང་པོ་བསྣམས་པ། རིན་པོ་ཆེའི་ཁྲི་ལ་དཀྱིལ་དཀྲུང་གིས་

བཞུགས་པ་དེ་འདྲའི་སྐུ་ཤིན་ཏུ་ཆེ་བ་”228ཞིག་གཟིགས༑  ཡང་སྐབས་གཞན་ཞིག་ལ་རྗེ་བཙུན་

བྱམས་པ་མགོན་པོའ་ིཞལ་གཟིགས་བྱུང་བར། དེ་དུས་ནི་དགེ་སློང་གི་རྣམ་ཅན་སྣམ་སྦྱར་

གསོལ་ཞིང་བཟང་པོའ་ིའདུག་སྟངས་ཅན། ཕྱག་གིས་ཀླུ་ཤིང་གི་སྡོང་བུ་རིལ་བས་མཚན་པ་

འཛིན་པ་ཡོངས་གྲགས་སུ་མཇལ་དུ་ཡོད་པའི་རྣམ་པར་གཟིགས༑ སྐབས་དེར་འདི་དག་ཉམས་

སྣང་ཡིན་པས་ངེས་པར་ཆེར་མེད་དགོངས་ཡོད་མོད། རྟོགས་ལྡན་འཇམ་དཔལ་རྒྱ་མཚོ་བརྒྱུད་

ནས་རྗེ་བཙུན་འཇམ་པའི་དབྱངས་ཀྱིས་གཟིགས་སྣང་དེ་དག་མ་འོངས་པར་བསྟན་འགྲོའ་ིཕན་

བདེ་རྒྱས་པ་སོགས་ཀྱི་རྟེན་འབྲེལ་འགྲིགས་པའི་རྟགས་མཚན་ཡིན་པར་བཀའ་སྩལ༑229 

འོལ་ཁ་ཆོས་ལུང་དུ་བཞུགས་རིང་འཁོར་དག་པ་རྣམ་བརྒྱད་པོས་ཞག་བདུན་བདུན་རེ་

མོས་ཀྱིས་རྗེ་ཙོང་ཁ་པའི་ཞབས་ཏོག་བསྒྲུབས་ཤིང་། བླ་སློབ་ཚང་མས་སྐབས་དེར་བཟའ་

227 དུས་ནམ་མཛད་མིན་ཏག་ཏག་ཞུ་མི་ཐུབ་མོད། རྫི་ཕྱི་བྱམས་པ་གླིང་དུ་དཔལ་འབྱོར་བཟང་པོ་བྱ་བ་ཞིག་གིས་བསྐུལ་
བའི་ངོར། སྡིག་པའི་གཉེན་པོ་སྟོབས་བཞིའི་ཆོ་ག་བྱ་ཚུལ་ཤིན་ཏུ་ལེགས་པ་ཞིག་བརྩམས་གནང་བ་རྗེ་ཙོང་ཁ་པའི་གསུང་
འབུམ། ཁ གསུང་ཐོར་བུ། ཤོག ༢༦༧-༢༧༥ བར་བཞུགས༑

228 ལེགས་པ་བཟང་པོ། «ཀུན་གྱིས་ཐུན་མོང་དུ་མ་གྱུར་པའི་གསང་བའི་རྣམ་ཐར།» ཤོག ༥༢༢

229 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༢༠



150 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བཏུང་ངན་ངོན་ཆུ་དང་ཤུག་འབྲུ་མ་གཏོགས་བཀོལ་སྦྱོར་བྱས་པའི་གསོས་སྙོམས་མི་གནང་

བའི་དཀའ་སྤྱད་བསྟེན༑ དུས་ཡུན་འགའ་ཙམ་གྱི་རྗེས་སུ་དཀའ་ཐུབ་ཀྱི་བཟའ་བཏུང་དེས་རྗེ་

བླ་མའི་སྐུ་གཟུགས་ལ་དེ་ཙམ་མི་འཕྲོད་པ་མངོན་གསལ་དོད་པོར་གྱུར་པ་ན། རྟོགས་ལྡན་པས་

གཙོས་པའི་སློབ་མ་ཚང་མས་རྗེ་བླ་མ་ལ། མ་མཐར་ཡང་ཉིན་རེར་བཀོལ་གཙོས་ཀྱི་གསོལ་

ཚིགས་ཐེངས་གཅིག་ངེས་པར་མཆོད་དགོས་པའི་གསོལ་འདེབས་ལན་མང་ཞུས་པ་ལྟར། རྗེ་

ཙོང་ཁ་པ་དང་སྐུ་འཁོར་དཔལ་ལྡན་བཟང་པོ་གཉིས་ཀྱིས་དེ་ལྟར་གསོས་སྙོམས་བཞེས་པའི་

འགོ་བརྩམས་ལ། གཞན་བདུན་གྱིས་ནི་སྔར་གྱི་བཟའ་བཏུང་ངན་ངོན་ལ་བརྟེན་པའི་བཀའ་

སྤྱད་རྒྱུན་བསྐྱངས་ཏེ་བཞུགས༑ དེ་ཡང་གཞན་དྲུག་ཉེན་རེར་ཤུག་འབྲུ་བརྒྱད་ཅུ་རེའི་ཚོད་

དང་། རྟོགས་ལྡན་པ་ནི་ཉིན་རེར་ཤུག་འབྲུ་སུམ་ཅུའི་ཚོད་ཀྱིས་ཆོག་པར་བཞུགས་པར་གྲགས༑230

ཉིན་གཅིག་རྟོགས་ལྡན་འཇམ་དཔལ་རྒྱ་མཚོས་བླ་མར་ཞབས་ཏོག་སྒྲུབ་པའི་སྐབས་

ཤིག་ལ། རྟེན་ལ་མཆོད་པ་དམིགས་བསལ་ཞིག་བཤམ་དུ་བཅུག་སྟེ། རྗེ་ཙོང་ཁ་པས་སློབ་མ་

གཞན་རྣམས་ཀྱང་སྒྲུབ་ཁང་དུ་བོས་ནས། བྱ་བྲལ་གྱི་སློབ་མ་རྣམས་ལ་བླ་མ་དབུ་མ་པ་བརྒྱུད་

ནས་རྗེ་བཙུན་འཇམ་པའི་དབྱངས་ཀྱི་སྐུ་དང་གསུང་གི་སྣང་བ་ཐོབ་པའི་ཚུལ་ཁག་ཅིག་

དང་། འཁོར་བརྒྱད་པོ་རྣམས་རེ་རེ་ནས་ཡི་དམ་གྱིས་བྱ་བྲལ་གྱི་ཕྱག་ཕྱིར་ཁྲིད་དགོས་པར་

བཀའ་གནང་ཚུལ་སོགས་གསུངས་པས། ཀུན་ཀྱང་ཡིད་དགའ་དད་ཀྱིས་གང་བ་བྱུང་སྟེ་སྒྲུབ་

པ་ལ་རྩེ་གཅིག་ཏུ་གཞོལ་བའི་སྙིང་སྟོབས་ལྷག་པར་འཕེལ༑ རྟོགས་ལྡན་པ་ནི་གོང་ནས་རྗེ་

ཙོང་ཁ་པ་ལ་བླ་མ་དབུ་མ་པས་བསྐུལ་མ་གནང་བ་བཞིན། ཡི་དམ་འཇམ་པའི་དབྱངས་ནས་

གསན་པའི་འཇམ་དབྱངས་དཔའ་གཅིག་གི་རྗེས་སྣང་དེ་གནང་ནས་བསྒོམ་དུ་བཅུག་ཡོད་པར་

བརྟེན། མ་འགྱངས་པར་རྟོགས་ལྡན་འཇམ་དཔལ་རྒྱ་མཚོར་རྗེ་བཙུན་འཇམ་པའི་དབྱངས་

ཀྱི་ཞལ་གཟིགས་དང་གསུང་གི་སྣང་བ་འབྱུང་བའི་འགོ་བརྩམས༑ རྟོགས་ལྡན་པའི་སྣང་བ་

དེ་ལ་རྗེ་ཙོང་ཁ་པས་ཆོས་ཀྱི་ཟབ་གནད་ལས་བརྩམས་པའི་དྲི་བ་མང་དུ་མཛད་པའི་ལན་

རྣམས་ལ་དཔྱད་པས། གཟིགས་སྣང་དེ་འཁྲུལ་མེད་འབའ་ཞིག་འོང་བར་འདུག་པའི་ཐུགས་

ངེས་འཁྲུངས༑ ཚུལ་འདིའི་སྐོར་རྗེ་ཙོང་ཁ་པས་བླ་མ་དབུ་མ་པར་གནང་བའི་འཕྲིན་ཡིག་ཅིག་

ཏུའང་། “འདིར་ཡང་སྒྲུབ་པ་ལ་ཕྱིན་འཕྲལ་ནས་གདུལ་བྱའི་རིགས་འགའ་ཞིག་ལ་ཡི་དམ་གྱི་

230 ཆ་ཧར། ཤོག ༡༣༢ ཆ་ཧར་གྱི་གསུངས་པ་འདི་བདེན་ན་ཕལ་ཆེར་རྟོགས་ལྡན་པ་ལ་རྡེའུ་བཅུད་ལེན་གྱི་རྟོགས་པ་
བརྟན་པོ་ཐོབ་ཡོད་སྣང་༑ སྤྱན་སྔ་བློ་གྲོས་རྒྱལ་མཚན་གྱི་«རྟོགས་ལྡན་འཇམ་དཔལ་རྒྱ་མཚོའི་རྣམ་ཐར་»དུའང་། (ཤོག ༣༢) 
“གཞན་རྣམས་ལ་རི་ལུ་བརྒྱད་ཅུ་ཙམ་རེ་དགོས་པར་འདུག ང་ལ་གསུམ་ཙམ་རེས་ཆོག་པར་བྱུང་།” ཞེས་བྱུང་བ་ཆ་ཧར་གྱི་ཁུངས་
ཡིན་ངེས་ལ། རྟོགས་ལྡན་པའི་རྣམ་ཐར་དེར། “ང་ལ་གསུམ་ཙམ་རེས་ཆོག་པར་བྱུང་།” ཞེས་བྱུང་བ་ཡི་གེ་མ་དག་པར། “གསུམ་ཆ་
ཙམ་རེས།” ཞེས་པའམ། “སུམ་ཅུ་ཙམ་རེས།” ཞེས་པ་ཡིན་ངེས༑ རྟོགས་ལྡན་པ་ལ་ཕྱིས་སུ་ཤུག་འབྲུམ་པ་ཞེས་ཀྱང་གྲགས་པ་བྱུང་༑



151ལེའུ་བདུན་པ། འོལ་ཁ་ཁུལ་དུ་བྱ་བྲལ་མཛད་དེ་སྒྲུབ་པ་ལ་གཞོལ་བའི་སྐབས།

སྐུ་དང་གསུང་གི་སྣང་བ་བྱུང་བ་ཐེ་ཚོམ་ནམ་འདོད་ཀྱིས་བཅད་པས་ཆོག་པ་བྱུང་འདུག་ཅིང་། 

ཁྱད་པར་དུ་གཅིག་ལ་ནི་གསུང་ཕལ་མོ་ཆེ་ངེས་དོན་དུ་འོང་།”231 ཞེས་གསུངས༑ 

འོལ་ཁར་སྒྲུབ་པ་ལ་ཞུགས་པའི་སྐབས་སུ་རྗེ་ཙོང་ཁ་པས་བླ་མ་དབུ་མ་པའི་བཀའ་དྲིན་

སྤྱི་དང་ཁྱད་པར་དུ་རྗེ་བཙུན་འཇམ་པའི་དབྱངས་ལ་མཚམས་སྦྱོར་གྱི་སྒོ་མོ་ཕྱེ་བའི་བཀའ་

དྲིན་དེ་ཐུགས་ལ་ཤར་ཏེ། སྐབས་ཤིག་ལ་གཤམ་དུ་བཀོད་པའི་«བྱིན་རླབས་ཉེ་བརྒྱུད་གསོལ་

འདེབས་དངོས་གྲུབ་སྙེ་མ་»ཞེས་པ་འདི་བརྩམས༑

ན་མ῝ཤྲཱི་གུ་རུ་མཉྫུ་གྷོ་ཥཱ་ཡ། 

མཁྱེན་པས་སྲིད་པའི་འཆིང་བ་མཐར་མཛད་ཅིང༌། །ཐུགས་རྗེས་ཞི་ལ་དགའ་བ་རིང་དུ་དོར།།

སྲིད་ཞིའི་མཐའ་ལ་མི་གནས་སྲིད་ཞིའི་མགོན། །རྒྱལ་བ་རྡོ་རྗེ་འཆང་ལ་གསོལ་བ་འདེབས།།

རབ་འབྱམས་ཞིང་གི་རྡུལ་སྙེད་ལས་འདས་པའི། །གྲངས་མེད་རྒྱལ་བ་རྣམས་ཀྱི་མཁྱེན་པའི་གཏེར།།

མཐའ་ཡས་གཅིག་ཏུ་བསྡུས་པའི་ཡེ་ཤེས་སྐུ། །མགོན་པོ་འཇམ་པའི་དབྱངས་ལ་གསོལ་བ་འདེབས།།

རླབས་ཆེན་སྨོན་ལམ་རིང་ནས་བཏབ་པའི་མཐུས། །རྗེ་བཙུན་འཇམ་དབྱངས་ཉིད་ཀྱིས་མངོན་སུམ་དུ།།

ཐེ་ཚོམ་དྲ་བ་མཐའ་དག་བསལ་གྱུར་པ། །དཔའ་བོ་རྡོ་རྗེའི་ཞབས་ལ་གསོལ་བ་འདེབས།།

འཇིག་རྟེན་འཇིག་རྟེན་འདས་པའི་དགེ་ལེགས་ཀྱི། །ཡོན་ཏན་ཀུན་གྱི་རྩ་བ་དྲིན་ཅན་རྗེ།།

ཡིད་ལ་དྲན་པ་ཙམ་གྱིས་དུས་ཀུན་ཏུ། །མོས་གུས་རྩོལ་མེད་སྐྱེ་བར་བྱིན་གྱིས་རློབས།།

འདོད་ཆུང་ཆོག་ཤེས་ཞི་ཞིང་དུལ་བར་གནས། །སྙིང་ནས་ཐར་པ་དོན་གཉེར་གསོང་པོར་སྨྲ།།

བག་ཡོད་ལ་སྦྱོར་གྲོགས་མཆོག་བསྟེན་བྱེད་ཅིང༌། །དག་སྣང་ཕྱོགས་མེད་སྐྱེ་བར་བྱིན་གྱི་རློབས།།

འཆི་བར་ངེས་ཤིང་ནམ་འཆི་ཆ་མེད་པ། །ཚིག་ཙམ་མིན་པ་དྲན་ནས་ལོང་མེད་དང༌།།

རྙེད་བཀུར་ཆོས་ལ་གཏིང་ནས་ཞེན་ལོག་སྟེ། །དགོས་མེད་རྒྱུད་ལ་སྐྱེ་བར་བྱིན་གྱིས་རློབས།།

ལུས་ཅན་མཐའ་དག་དྲིན་ཅན་མར་ཤེས་པས། །ཉམ་ཐག་རྣམས་ཀྱི་སྡུག་བསྔལ་དྲན་གྱུར་ནས།།

རང་བདེ་འབའ་ཞིག་སྒྲུབ་ལས་ཡིད་ལོག་སྟེ། །སྙིང་རྗེ་རྩོལ་མེད་སྐྱེ་བར་བྱིན་གྱིས་རློབས།།

མཐར་འཛིན་ནད་ཀུན་སེལ་བའི་སྨན་གཅིག་པུ། །ཟབ་མོ་རྟེན་འབྲེལ་མཐའ་དང་བྲལ་བའི་དོན།།

འཕགས་མཆོག་ཀླུ་སྒྲུབ་ཡབ་སྲས་དགོངས་པ་དག །ཇི་བཞིན་ཁོང་དུ་ཆུད་པར་བྱིན་གྱིས་རློབས།།

དགེ་འདིས་མཚོན་ནས་དུས་གསུམ་དང་འབྲེལ་བའི། །བདག་གཞན་དགེ་བའི་རྩ་བ་ཇི་སྙེད་པ།།

དེ་དག་ཐམས་ཅད་སྐྱེ་ཞིང་སྐྱེ་བ་རུ། །བྱང་ཆུབ་མཆོག་གི་རྗེས་སུ་མི་མཐུན་པའི།།

ཤེས་ཀྱི་ཁེ་འདོད་པ་དང་གྲགས་པ་དང༌། །འཁོར་དང་ལོངས་སྤྱོད་རྙེད་དང་བཀུར་སྟིའི་རྒྱུར།།

231 «བླ་མ་དབུ་མ་པ་ལ་མདོ་ཁམས་སུ་ཕུལ་བ།» གསུང་ཐོར་བུ། ཤོག ༡༠༣



152 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

སྐད་ཅིག་ཙམ་ཡང་ནམ་ཡང་མི་སྨིན་པར། །བླ་མེད་བྱང་ཆུབ་ཁོ་ནའི་རྒྱུར་གྱུར་ཅིག། །

རྨད་བྱུང་སྲས་བཅས་རྒྱལ་བའི་བྱིན་རླབས་དང༌། །རྟེན་འབྲེལ་སླུ་བ་མེད་པའི་བདེན་པ་དང༌།།

བདག་གི་ལྷག་བསམ་དག་པའི་མཐུ་སྟོབས་ཀྱིས། །རྣམ་དག་སྨོན་པའི་གནས་འདི་འགྲུབ་པར་ཤོག། །232

ཞེས་སོ།།

རྗེ་ཙོང་ཁ་པས་གསོལ་འདེབས་འདི་ལ་བྱིན་རླབས་ཉེ་བརྒྱུད་ཀྱི་གསོལ་འདེབས་ཞེས་

གསུངས་པ་ནི། ཡོངས་གྲགས་ཀྱི་ལམ་རིམ་བླ་མ་བརྒྱུད་པ་ལྟ་བུའི་རིང་བརྒྱུད་ལ་ལྟོས་ནས་ཡིན་

ལ། དེ་ལྟ་བུའི་ཉེ་བརྒྱུད་ངོས་བཟུང་བ་ན། ཤླཽཀ་དང་པོ་གསུམ་གྱིས་གསང་སྔགས་རྡོ་རྗེ་ཐེག་

པའི་ཆོས་ཐོག་མར་གསུངས་པའི་སྟོན་པ་རྒྱལ་བ་རྡོ་རྗེ་འཆང་དང་། ཡི་དམ་གྱི་ལྷ་འཇམ་པའི་

དབྱངས། དེ་ནས་ཡི་དམ་གྱི་ལྷ་འདི་དང་རྗེ་ཙོང་ཁ་པའི་བར་དུ་ལོ་ཙཱ་བ་མཛད་མཁན་གྱི་བླ་མ་

དབུ་མ་པ་བཅས་ལ་གསོལ་བ་འདེབས་ཤིང་། འདི་ལྟ་བུའི་ཉེ་བརྒྱུད་ཀྱི་རིགས་རྣམས་ནི། དང་

ཐོག་དག་སྣང་དུ་བྱུང་བའི་གདམས་ངག་གི་སྤྱིའི་ཁྱད་ཆོས་ཤིག་ཡིན། དེ་ནས་རིམ་པ་བཞིན། 

ཚིགས་བཅད་བཞི་པས་བླ་མའི་བཀའ་དྲིན་བསམ་པ་དང་། ལྔ་པས་ཆོས་ཉམས་སུ་ལེན་པའི་

ཆེད་ཀུན་སློང་ཡང་དག་པ་སྐྱེད་པ། དྲུག་པས་འཆི་བ་མི་རྟག་པ་བསམས་ནས་ངེས་འབྱུང་གི་

བློ་སྐྱེ་བ། བདུན་པས་སེམས་ཅན་ཐམས་ཅད་ལ་སྙིང་རྗེ་སྒོམ་པ། བརྒྱད་པས་ཟབ་མོ་སྟོང་པ་

ཉིད་སྒོམ་པ་བཅས་སྟོན་ཞིང་། དེ་ནས་མཇུག་གི་ཤླཽཀ་གསུམ་གྱིས་བསྔོ་བ་མཛད་ལ། ལྷག་པར་

དུ་ཤླཀཽ་ཐ་མས་བདེན་སྟོབས་བརྗོད་པའི་སྒོ་ནས་གསོལ་འདེབས་བགྱི་བ་པོ་རང་ཉིད་ཀྱི་བསམ་

དོན་ལྷུན་གྱིས་འགྲུབ་པར་སྨོན་ལམ་འདེབས་པར་མཛད༑ བྱིན་རླབས་ཉེ་བརྒྱུད་ཀྱི་གསོལ་

འདེབས་འདིའི་ཤླཽཀ་ཐ་མ། རྨད་འབྱུང་སྲས་བཅས་ཞེས་པ་དེ་ནི། ཕྱིས་སུ་རང་རྐང་གི་སྨོན་

ལམ་ཚིགས་བཅད་ཤིན་ཏུ་ཁྱབ་ཆེ་བ་ཞིག་ཏུ་གྱུར་པ་མ་ཟད། སྨོན་ལམ་དང་གསོལ་འདེབས་

གཞན་གྱི་མཇུག་ཏུའང་བསྣན་ཏེ་འདོན་པའི་སྲོལ་དར་བ་སོགས་བྱུང་བ་ནི་དེང་གི་ཕྱག་ལེན་དུ་

གནས་བཞིན་པ་ལྟར་ལགས༑ 

འོལ་ཁ་ཁུལ་ནས་སྐབས་ཤིག་རྗེ་ཙོང་ཁ་པས་བླ་མ་དབུ་མ་ལ་མདོ་ཁམས་སུ་ཕུལ་བའི་

ཕྱག་བྲིས་ཤིག་གི་ནང་དུ། ཐོག་མར་སྤྲེལ་ལོར་སྒྲུབ་པ་ལ་བྱོན་པའི་ཚུལ་དང་། སྒྲུབ་པ་ལ་ཞུགས་

པའི་སྐབས་སུ་སྔར་བླ་མ་དབུ་མ་པ་བརྒྱུད་ནས་ཡི་དམ་གྱིས་སྩལ་བའི་གདམས་པ་རྣམས་ཀྱི་

ཐུགས་དམ་འཕེལ་བ་ལ་ཤིན་ཏུ་ཕན་ཐོགས་པ་བྱུང་ཚུལ་སོགས་གསུངས་པ། འདི་ལྟར།

སྤྲེའུ་ལོ་ལ་ཇི་ལྟར་གསུང་གླེང་བྱུང་བ་བཞིན་དུ་སྒྲུབ་པ་ལ་ཐག་བཅད་ཅིང་དབེན་

232 གསུང་ཐོར་བུ། ཤོག ༤



153ལེའུ་བདུན་པ། འོལ་ཁ་ཁུལ་དུ་བྱ་བྲལ་མཛད་དེ་སྒྲུབ་པ་ལ་གཞོལ་བའི་སྐབས།

པ་བསྟེན། དེ་དག་གི་སྐབས་སུ་བློ་ནུས་གང་ཡོད་ཀྱི་མཐའ་དག་པར་དཔྱད་ནས་

གཏན་ལ་ཕེབས་པའི་གོ་བ་ཞིག་མ་རྙེད་བར་དུ། མོས་མནོ་ཙམ་གྱི་ཡིད་ཆེས་རེ་

ཙམ་ལ་བརྟེན་ནས་སྒྲུབ་པ་བྱེད་ལོ་བྱས་ཀྱང་གནད་དུ་འགྲོ་བ་ཤིན་ཏུ་དཀའ་བར་

མཐོང་ནས། ཐོག་མར་སྒྲུབ་པ་ལ་བློ་བརྟན་དུ་འགྲོ་བའི་ཐབས་རྣམས། ཐུབ་པའི་

དགོངས་པ་རྙེད་པའི་ཉེར་ལེན་གྱི་རྒྱུ་ལུང་དོན་ཚུལ་བཞིན་དུ་དཔྱོད་པའི་དབུ་

ཚད་ཀྱི་རིགས་པའི་སྒྲོས་ཕྲ་རགས་རྣམས་ལ་ངེས་པར་སེམས་པ་དང་། དེ་དག་

གི་ལྷན་ཅིག་བྱེད་པའི་རྐྱེན་ཡི་དམ་གྱི་བསྒོམ་བཟླས་དང་། བསག་སྦྱང་གི་གནད་

ཐུབ་པའི་གསུང་ལས་བྱུང་བ་རྣམས་ལ་ཐུན་ཐུན་བཅད་ནས་ཡུན་རིང་པོའ་ིབར་

དུ་ཤིན་ཏུ་འགྲུས་པར་བྱས་པ་ན། གསང་སྔགས་དང་ཕ་རོལ་དུ་ཕྱིན་པའི་ལམ་གྱི་

སྲོག་རྣམས་ཐུན་མོང་དུ་འོང་བ་དང་། ལྷག་མཐོང་གི་རྟོགས་པ་སྐྱེ་ཚུལ་ལ་ས་བོན་

ཙམ་གྱི་གསུང་གླེང་བྱུང་བ་ཙམ་གྱིས་ལམ་གྱི་གནད་ལ་ངེས་པ་སྐྱེད་པ་ལ་ཤིན་ཏུ་

ཕན་ཆེ་བར་བྱུང་།233 

ཞེས་སོ།།

རྒྱ་སོག་ཕུར་རྗེ་བཙུན་འཇམ་པའི་དབྱངས་ཞལ་གཟིགས་པ།

ཆུ་བྱ་ལོའ་ིདབྱར་ཁར་རྗེ་ཙོང་ཁ་པ་བླ་སློབ་རྣམས་འོལ་ཁ་རྫིང་ཕྱིའི་བྱམས་པ་མཇལ་

དུ་བྱོན་ཅིང་།234 དེར་མཆོད་པ་དང་སྨོན་ལམ་རླབས་པོ་ཆེ་མང་དུ་མཛད༑ འོལ་ཁར་བསག་

སྦྱང་དང་ཐུན་མོང་གི་ལམ་ལ་བློ་སྦྱོང་བ་རྩལ་འདོན་མཛད་པའི་དུས་ཡུན་རིང་པོ་དེའི་རིང་

ལ། ཐེག་ཆེན་གྱི་འཇུག་སྒོ་སྙིང་རྗེ་ཆེན་པོ་དང་། སྤྱོད་པའི་རྟེན་བསམ་པ་བདག་པས་གཞན་

གཅེས་པའི་བྱང་ཆུབ་ཀྱི་སེམས། བསམ་པ་དེ་ལྟ་བུས་དྲངས་ཤིང་འགྲོ་བ་མཐའ་དག་གི་དོན་

ལ་དམིགས་པའི་རྒྱལ་སྲས་ཀྱི་སྤྱོད་པ་རླབས་པོ་ཆེ་བཅས་ལ། ཐེག་པ་ཆེན་པོའ་ིམདོ་སྡེ་མང་

དག་ཅིག་ལ་གཟིགས་རྟོག་མཛད་ཅིང་། ཁྱད་པར་དུ་ཐེག་པ་ཆེན་པོའ་ིགསུང་རབ་གལ་ཆེན་

མདོ་སྡེ་ཕལ་པོ་ཆེ་དམིགས་ཀྱིས་མཇལ་ཞིང་། མདོ་འདི་ནི། «བསྟན་རིམ་ཆེན་མོ་»མཛད་

233 «བླ་མ་དབུ་མ་པ་ལ་མདོ་ཁམས་སུ་ཕུལ་བ།» གསུང་ཐོར་བུ། ཤོག ༡༠༡

234 ཁོ་བོས་ཨིན་ཡིག་རྣམ་ཐར་དུ། རྒྱ་སོག་ཕུར་འཇམ་དབྱངས་ཞལ་གཟིགས་དང་། རྫིང་ཕྱིའི་བྱམས་པ་ཞིག་གསོས་གཉིས་
ཀྱི་གོ་རིམ་འཆོལ་འདུག་པ་ནི། རྫིང་ཕྱིའི་བྱམས་པ་དང་ཐོག་ཆུ་བྱའི་དབྱར་ཁར་མཇལ་བ་དང་། རྗེས་སུ་ཤིང་ཁྱིའི་དཔྱིད་ཀར་
ཞིག་གསོས་གནང་བའི་དུས་གཉིས་གཅིག་ཏུ་འདྲེས་པའི་ཉེས་པས་ཡིན་ལ། ཚེ་ཏན་ཞབས་དྲུང་གི་«བསྟན་རྩིས་ཀུན་བཏུས་
སུའང་»དེ་ལྟ་བུར་གོ་རིམ་ནོར་ནས་བཀོད་འདུག་པ་ངེས་དགོས༑ རྒྱ་སོག་ཕུའི་འཇམ་དབྱངས་ཞལ་གཟིགས་ཆུ་བྱའི་དགུན་
ཁར་ཡིན་པ་«རྣམ་ཐར་དད་པའི་འཇུག་ངོགས་»སུ་དངོས་སུ་གསུང་ལ། དེའི་མཇུག་ཏུ་རྫིང་ཕྱིའི་བྱམས་པ་ཞིག་གསོས་དཔྱིད་
ཀར་གནང་བ་གསུངས་པ་ཤིང་ཁྱིའི་དཔྱིད་ཀ་ལས་འོས་མེད༑



154 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མཁན་གྲོ་ལུང་པ་ཆེན་པོའ་ིཞལ་ནས། “མདོ་སངས་རྒྱས་ཕལ་པོ་ཆེ་འདི་མ་འགྱུར་ན། བོད་ཀྱི་

བྱང་ཆུབ་སེམས་དཔའ་རྣམས་སྤྱོད་པ་ལ་སློབ་ཚུལ་ཇི་ལྟར་བྱེད་དམ།”235 ཞེས་གསུངས་ཡོད་

པ་ལྟར། རྒྱལ་སྲས་ཀྱི་སྤྱོད་པ་སྟོན་པའི་གསུང་རབ་ཁྱད་དུ་འཕགས་པར་གྱུར་ཡོད༑ ཕྱིས་སུ་གྲོ་

ལུང་པས་མཛད་པའི་«བསྟན་རིམ་ཆེན་མོས་»རྗེ་ཙོང་ཁ་པ་རང་ཉིད་ནས་ཕར་ཕྱིན་ཐེག་པའི་

ལམ་གྱི་སྡོམ་ཆེན་པོ་«བྱང་ཆུབ་ལམ་རིམ་ཆེན་མོ་»བརྩམས་པའི་སྐུལ་འདེད་ཆེན་པོ་ཐེབས་

པ་བྱུང་བ་གཤམ་དུ་བརྗོད་པར་འགྱུར་བ་ལྟར་ལགས༑ གང་ལྟར་ཡང་རྗེ་ཙོང་ཁ་པས་ཐེག་པ་ཆེན་

པོ་«མདོ་སྡེ་ཕལ་པོ་ཆེ་»སོགས་ནས་གསུངས་པའི་བསམ་པ་སེམས་བསྐྱེད་དང་། རྒྱལ་སྲས་ཀྱི་

སྤྱོད་པ་རླབས་པོ་ཆེ་རྣམས་ལ། རེ་རེ་ནས་དམིགས་ཕུགས་ཏེ་ཐུགས་སྦྱོང་བའི་དམིགས་རྣམ་ནར་

མར་བསྐྱངས་པས། “དང་པོ་ཞིག་ཅུང་དཀའ་ཙམ་བྱུང་ཡང་། ཕྱིས་ལེགས་པར་གོམས་ནས་འབད་

རྩོལ་མི་དགོས་པར་རང་ཤུགས་ཀྱིས་རྒྱལ་སྲས་ཀྱི་སྙིང་སྟོབས་དང་སྤྱོད་པ་རྨད་དུ་བྱུང་བ་ཇི་འདྲ་

བའི་དཔག་དཀའ་བ་ཞིག་ལའང་ཞུམ་པ་ནམ་ཡང་མི་སྐྱེ་ཞིང་། སྤྲོ་དགའི་ཤུགས་དྲག་པོ་ངང་གིས་

འཇུག་པ་ཞིག་བྱུང་།”236 ཞེས་རྗེ་ཙོང་ཁ་པ་ཉིད་ཀྱི་ཞལ་ལས་མཁས་གྲུབ་རྗེས་གསན༑

བྱང་ཆུབ་ཀྱི་སེམས་དང་རྒྱལ་སྲས་ཀྱི་སྤྱོད་པ་རླབས་པོ་ཆེའི་བསམ་སྒོམ་གྱིས། རང་ཉིད་

ཀྱི་ཐུགས་ལ་འགུལ་བསྐྱོད་ཤིན་ཏུ་ཆེན་པོ་ཞིག་ཐེབས་པར་བརྟེན། གཞན་ལའང་འདི་ལྟ་བུ་

ཞིག་བྱུང་ནའང་ཐུགས་ལ་དགོངས་ཏེ་ཡོད་པ་དང་། དེ་དུས་ཆོས་ཞུ་བར་འདོད་པ་འགའ་ཞིག་

གིས་ཀྱང་ཡོད་པ་སོགས་ཡིན་མོད། འོན་ཀྱང་ཡི་དམ་གྱིས། 

དམུ་རྒོད་འདུལ་དཀའི་སེམས་ཅན་འདི་རྣམས་ལ། །བཤད་པས་ཕན་ཐོགས་ཆེན་པོར་ག་ལ་འགྱུར།།

དེ་བས་དབེན་པ་བསྟེན་ནས་སྒྲུབ་པར་སེམས། །རང་གཞན་གཉིས་ཀ་འཚེངས་པའི་ལམ་རྙེད་འགྱུར།།237

ཞེས་གསུངས་ཏེ་སྒྲུབ་པ་ལ་མུ་མཐུད་ནས་གཞོལ་བར་བསྐུལ་བར་མཛད་པ་བཞིན། རེ་ཞིག་ཆོས་འཆད་

པའི་འདུན་པ་ཆ་ཚང་དོར་ཏེ་སྔར་བཞིན་ཐུགས་དམ་ལ་རྩེ་གཅིག་ཏུ་བཞུགས་པའི་རྒྱུན་བསྐྱངས༑ 

ལོ་དེའི་དགུན་ཁར་རྗེ་ཙོང་ཁ་པ་སྐུ་འཁོར་རྣམས་འོལ་ཁ་ལས་ཆས་ཏེ། འོལ་ཁ་དང་དེ་

ཙམ་ཐག་མི་རིང་བའི་དྭགས་པོ་སྨན་ལུང་དུ་ཡོད་པའི་རྒྱ་སོག་ཕུར་བྱོན༑ དེ་རུ་རྗེ་ཙོང་ཁ་པའི་

ཐུགས་དམ་ཉམས་ལེན་ཤིན་ཏུ་འཕེལ་ཞིང་རྟོགས་པའི་ཡོན་ཏན་གྱི་ཁྱད་པར་བསམ་གྱིས་མི་

ཁྱབ་པ་མང་དུ་བརྙེས་པ་བྱུང་༑ ཉིན་ཞིག་གཟིགས་སྣང་དུ་རྗེ་བཙུན་འཇམ་པའི་དབྱངས་ཀྱི་སྐུ་

ཤིན་ཏུ་ཆེ་བ་གཟི་བརྗིད་དང་ལྡན་པ་ཞིག་ལ། སངས་རྒྱས་དང་བྱང་ཆུབ་སེམས་དཔའི་ཚོགས་

235 གྲོ་ལུང་པ་ཆེན་པོའ་ིགསུང་བསྒྲོས་འདི་«རྣམ་ཐར་དད་པའི་འཇུག་ངོགས།» ཤོག ༤༢ ཐད་དུ་དྲངས༑

236  «རྣམ་ཐར་དད་པའི་འཇུག་ངོགས།» ཤོག ༤༢

237 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༢༠ དང་། «ངོ་མཚར་རྨད་འབྱུང་གཏམ་གྱི་དགའ་སྟོན།» ཤོག ༤༩༢



155ལེའུ་བདུན་པ། འོལ་ཁ་ཁུལ་དུ་བྱ་བྲལ་མཛད་དེ་སྒྲུབ་པ་ལ་གཞོལ་བའི་སྐབས།

དཔག་ཏུ་མེད་པའི་འཁོར་ཀྱིས་བསྐོར་བ་དང་། གཞན་ཡང་འཕགས་པ་ཀླུ་སྒྲུབ་དང་། ཨཱརྱ་དེ་

བ། སངས་རྒྱས་བསྐྱངས། ཀླུའི་བྱང་ཆུབ། ཟླ་བ་གྲགས་པ། ཐོགས་མེད། དབྱིག་གཉེན། ཕྱོགས་

གླང་། ཆོས་གྲགས། ཡོན་ཏན་འོད་དང་ཤཱཀྱ་འོད། ལྷ་དབང་བློ། རྒྱན་མཁན་པོ། ཞི་བ་འཚོ། ཞི་

བ་ལྷ། ཀ་མ་ལ་ཤཱི་ལ། ཨ་བྷ་ཡ་ལ་སོགས་པའི་འཕགས་ཡུལ་གྱི་པཎྜི་ཏ་མང་པོ་དང་། རྒྱལ་པོ་

ཨིནྡྲ་བོདྷི། བྲམ་ཟེ་ཆེན་པོ་ས་ར་ཧ། སློབ་དཔོན་ཆེན་པོ་ལཱུ་ཨི་པ། དྲིལ་བུ་པ། ནག་པོ་སྤྱོད་པ་ལ་

སོགས་པའི་གྲུབ་ཆེན་དུ་མའི་སྐུའི་སྣང་བ་དངོས་སུ་གཟིགས༑238 དེ་ལྟ་ནའང་རྗེ་ཙོང་ཁ་པས་

ཉམས་སྣང་ལ་གཏད་ས་མེད་ལས་ཆེ་དགོངས་ཏེ་དེ་ཙམ་གལ་པོ་ཆེར་མ་བཟུང་བར་བརྟེན། ཡི་

དམ་འཇམ་པའི་དབྱངས་ཀྱིས་རྟོགས་ལྡན་འཇམ་དཔལ་རྒྱ་མཚོ་བརྒྱུད་ནས། “ཉམས་སྣང་དེ་

དག་རང་དགའ་བ་མིན་པས་གསོལ་བ་དྲག་ཏུ་ཐོབ། འདི་རྣམས་ཀྱི་གཞུང་ལ་བརྟེན་ནས་རང་

གཞན་ལ་ཕན་ཐོགས་རྒྱ་ཆེན་པོ་འོང་བའི་རྟེན་འབྲེལ་ཡིན།”239 ཞེས། ཕྱིས་སུ་རྗེ་ཙོང་ཁ་པ་

རང་ཉིད་ནས་འཕགས་ཡུལ་གྱི་པཎ་གྲུབ་དེ་རྣམས་ཀྱི་གཞུང་ལ་བརྟེན་ནས་བསྟན་པའི་བྱ་བ་རྒྱ་

ཆེན་མཛད་པར་འགྱུར་བའི་སྔ་ལྟས་ཡིན་ཞེས་བཀའ་སྩལ༑ 

གཞན་ཡང་རྒྱ་སོག་ཕུར། རྗེ་ཙོང་ཁ་པར་འཇམ་པའི་དབྱངས་ཡི་དམ་ཁྲོ་བོའ་ིརྣམ་པར་

བཞེངས་པ། དཔལ་རྡོ་རྗེ་འཇིགས་བྱེད་ཀྱི་སྐུ་ཞལ་ཕྱག་ཡོངས་སུ་རྫོགས་པ་ཤིན་ཏུ་ཆེ་བ་གཟི་

བརྗིད་བཟོད་པར་དཀའ་བ་ཞིག་ཞལ་གཟིགས་ཤིང་། དེ་ཉིད་འོད་དུ་ཞུ་ནས་རང་ཉིད་ལ་ཐིམ་

པའི་སྣང་བ་ཤར༑ དཔལ་རྡོ་རྗེ་འཇིགས་བྱེད་ནི། གོང་དུ་སྨྲས་པ་བཞིན། རྗེ་ཙོང་ཁ་པ་ཆུང་བྱིས་

པའི་དུས་ཀྱི་བླ་མ་ཆོས་རྗེ་དོན་གྲུབ་རིན་ཆེན་གྱི་ཡི་དམ་གཙོ་བོ་ཞིག་ཡིན་ལ། འཇིགས་བྱེད་

ཞལ་གཟིགས་པའི་ཉིན་དེ་ནས་བཟུང་སྟེ་རྗེ་ཙོང་ཁ་པས་འཇིགས་བྱེད་ཀྱི་བདག་འཇུག་ཉིན་རེ་

བཞིན་ཆག་མེད་དུ་མཛད་པའི་དབུ་བརྩམས༑ སྐབས་དེ་དུས་རྗེ་ཙོང་ཁ་པ་དང་སློབ་མ་རྟོགས་

ལྡན་འཇམ་དཔལ་རྒྱ་མཚོ་གཉིས་ཀར་འཇམ་དབྱངས་ཞལ་གཟིགས་འོང་གི་ཡོད་མོད། ཁོང་

རྣམ་གཉིས་སོ་སོར་སྐུ་དང་གསུང་གི་སྣང་བ་འབྱུང་བའི་ཡི་དམ་གྱི་རྣམ་པའམ་གཤིས་ཀ་ལ་མི་

འདྲ་བ་ཡོད་སྣང་སྟེ། རྗེ་བླ་མས་ཞལ་གཟིགས་དུས་ཀྱི་ཡི་དམ་གྱི་སྐུ་དེ་གཟི་བརྗིད་ཆེ་ལ་གསུང་

དེ་ཙམ་ཆེར་མི་འབྱོན་པ་ཞིག་དང་། རྟོགས་ལྡན་པ་ལ་སྣང་བའི་འཇམ་པའི་དབྱངས་ནི་བཀའ་

238 རྗེ་བླ་མས་སྐབས་དེར་གཟིགས་སྣང་ལ་ཤར་བའི་འཕགས་ཡུལ་གྱི་པཎ་གྲུབ་རྣམས་ཀྱི་མཚན་རྣམས་མཁས་གྲུབ་རྗེའི་
«གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༢༠ ཐད་དུ་བྱུང་བ་ལྟར་བཀོད༑ ལེགས་པ་བཟང་པོའ་ི«ངོ་མཚར་རྨད་
འབྱུང་གཏམ་གྱི་དགའ་སྟོན་»དུ་ནི། ཤོག ༡༩༣ འཕགས་པ་ཡབ་སྲས་ལྔ་། ཐོགས་མེད་སྐུ་མཆེད་སོགས་དང་། གྲུབ་ཆེན་གྱི་
མཚན་ཡང་མཐུན་པར་བྱུང་མོད། དེར་ཞི་བ་འཚོའི་མཚན་མི་འབྱུང་བའི་ཁྱད་པར་ཡོད༑ རྣམ་ཐར་གྱི་ཡིག་ཆ་འགའ་ཞིག་ཏུ། 
ཀླུ་སྒྲུབ་ཀྱི་སློབ་མའི་གྲས་སུ། ཀླུའི་བྱང་ཆུབ་ཀྱི་དོད་དུ་ལེགས་ལྡན་འབྱེད་འདྲེན་པའང་བྱུང་༑

239 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༢༠



156 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

འདྲི་ཞུ་བདེ་བ་དང་གསུང་ཡང་ལྷུག་པོར་འབྱོན་པ་ཞིག་ཏུ་ཡོད་སྣང་༑240 

ཡང་ཉིན་གཅིག་སྔར་གྱི་ཞལ་གཟིགས་བཞིན། རྗེ་བཙུན་འཇམ་པའི་དབྱངས་ཆེ་ལ་གཟི་

བརྗིད་ཅན། འཁོར་སངས་རྒྱས་དང་བྱང་ཆུབ་སེམས་དཔའ་དང་པཎ་གྲུབ་མང་པོར་བསྐོར་

བ་ཞིག་མཇལ་ཞིང་། སྐབས་དེར་འཇམ་པའི་དབྱངས་ཀྱི་ཐུགས་ཀ་ནས་རལ་གྲི་ཞིག་བྱུང་སྟེ། 

རལ་གྲིའི་ཡུ་བ་ཡི་དམ་གྱི་ཐུགས་ཀ་དང་རྩེ་མོ་རྗེ་ཙོང་ཁ་པ་རང་ཉིད་ཀྱི་སྙིང་གར་ཟུག་པའི་

སྟེང་ནས། ཡི་དམ་གྱི་ཐུགས་ཀ་ནས་བདུད་རྩིའི་རྒྱུན་ཁ་དོག་དཀར་སེར་ཤིན་ཏུ་སྣུམ་པ་འོད་

ཀྱི་ཆུ་རྒྱུན་ལྟ་བུ་བྱུང་སྟེ། རང་གི་སྙིང་ཁར་ཞུགས་པ་དངོས་སུ་གཟིགས༑ སྐུ་ལུས་ཀྱི་ནང་ཐམས་

ཅད་བདུད་རྩིས་གང་ཞིང་། བརྗོད་པར་མི་ནུས་པའི་བདེ་བ་ཆེན་པོའ་ིཉམས་ཚད་མེད་པ་ཞིག་

འཁྲུངས་ཏེ་ཐུགས་རྒྱུད་བདེ་བ་ཆེན་པོས་ཁྱབ༑ དེའི་ཚེ་རྗེ་ཙོང་ཁ་པའི་ཉེ་འཁོར་དུ་ཡོད་པ་དུ་

མས་ཁ་གདངས་ནས་བཟེད་འདུག་པས། འགའ་ཞིག་གི་ཁར་མང་པོ་འཛུལ་བ་དང་། འགའ་

ཞིག་གི་ཁར་ཉུང་ཟད་རེ་དང་། འགའ་ཞིག་གིས་ཁ་གདངས་ཀྱང་ཅུང་ཟད་ཀྱང་མི་འཛུལ་བ་དེ་

འདྲའི་ཡ་མཚན་ཞིག་བྱུང་༑241 ཚུལ་འདི་ཕྱིས་སུ་དངོས་སློབ་འཇམ་དབྱངས་ཆོས་རྗེས་ཚིགས་

བཅད་དུ་བཏབ་སྟེ། 

འཇམ་པའི་དབྱངས་དང་རྗེ་བཙུན་བླ་མ་ཡི། །ཐུགས་ཀར་ཤེས་རབ་རལ་གྲི་འབྲེལ་བ་ལས།།

ཟག་མེད་བདུད་རྩིའི་ཆུ་རྒྱུན་ཐུགས་ཀར་ཞུགས། །ལྷན་སྐྱེས་བདེ་བའི་ཏིང་འཛིན་བཟང་པོ་འཁྲུངས།།242

ཞེས། དད་ལྡན་ཀུན་གྱི་ཡིད་ལ་འཆར་ཤིན་ཏུ་བདེ་བར་མཛད་པ་བྱུང་༑ གང་ལྟར་ཡང་དེ་ལྟ་

བུའི་འཇམ་དབྱངས་ཞལ་གཟིགས་ཁྱད་པར་ཅན་དེ་དང་། ཡི་དམ་གྱི་ཐུགས་ཀ་ནས་བདུད་

རྩིའི་འོད་ཟེར་གྱི་རྒྱུན་བབས་པའི་ཡ་མཚན་ཅན་གྱི་ཉམས་སྣང་དེས་བསྐུལ་ཏེ། རྗེ་ཙོང་ཁ་པས་

ཐོལ་བྱུང་དུ་བརྗེད་བྱང་ལྟ་བུར།  

རྗེ་བཙུན་མཁྱེན་པའི་གཏེར་ལ་ཕྱག་འཚལ་ལོ།།

ཚོགས་གཉིས་བསགས་པའི་མཐུ་ལས་བྱུང་བའི་སྐུ་མཆོག་ཁྱོད།།

240 «རྟོགས་ལྡན་འཇམ་དཔལ་རྒྱ་མཚོའི་རྣམ་ཐར།» ཤོག ༤༦ དེར་གནས་ཚུལ་འདི་རྗེའི་དངོས་སློབ་འཁོར་དག་པ་རྣམ་
བརྒྱད་ཀྱི་ཁོངས་སུའང་གཏོགས་པ་སློབ་དཔོན་བཟང་སྐྱོང་བའི་ཞལ་ནས་གསུངས་པར་འཁོད༑ གནས་བརྟན་བཟང་སྐྱོང་
བས་ཕྱིས་འོལ་ཁ་ཁུལ་དུ་ཉི་མ་གླིང་གི་དགོན་པ་བཏབ་ཅིང་། རྗེ་ཙོང་ཁ་པའི་བཀའ་སྲོལ་དང་བཀའ་བརྒྱུད་ཟུང་འབྲེལ་
ཉམས་སུ་བཞེས་པ་བཀའ་དགེ་འགལ་མེད་ཀྱི་སྐྱེས་བུ་དམ་པ་ཡ་མཚན་པ་ཞིག་ཡིན་ཚུལ། པཎ་ཆེན་བསོད་ནམས་གྲགས་པའི་
«བཀའ་གདམས་གསར་རྙིང་གི་ཆོས་འབྱུང་» (ཤོག ༦༠)དུ་གསུངས༑ ཆ་ཧར་གྱིས་«རྣམ་ཐར་བདེ་ལེགས་ཀུན་གྱི་འབྱུང་གནས་»སུའང་
(ཤོག ༡༣༧)ཞལ་གཟིགས་པའི་འཇམ་དབྱངས་གཉིས་ལ་མི་འདྲ་བ་ཡོད་ཚུལ་བྱུང་བ་ནི། རྟོགས་ལྡན་པའི་རྣམ་ཐར་ལ་གཞི་མཛད་ངེས༑

241 «གསང་བའི་རྣམ་ཐར་རིན་པོ་ཆེའི་སྙེ་མར།» ཤོག ༡༢༡ “དེ་འདྲ་བའང་འདུག་གསུང་ངོ་།།” ཞེས་ཚུལ་འདི་རྗེ་བླ་མ་
ཉིད་ཀྱི་ཞལ་ལས་ཐོས་པ་ལྟ་བུར་བཀོད་སྣང་༑

242 «གསང་བའི་རྣམ་ཐར་གསོལ་འདེབས།» ཤླཽཀ ༢༠ གསུང་འབུམ་པོད། ཀ ཤོག ༡༣༠ 



157ལེའུ་བདུན་པ། འོལ་ཁ་ཁུལ་དུ་བྱ་བྲལ་མཛད་དེ་སྒྲུབ་པ་ལ་གཞོལ་བའི་སྐབས།

ཐུགས་རྗེ་མཉེས་པའི་སྤྱན་གྱིས་ཕྱོགས་བཅུར་ཀུན་ནས་གཟིགས།།

སྲིད་པའི་རྟེན་གཞི་རྨོངས་རྣམས་རྩད་ནས་དྲུངས་ཕྱུང་སྟེ།།

 ཐར་པའི་སྲོག་ཤིང་ཤེས་རབ་ཆེན་པོ་འགྲོ་ལ་སྩོལ།།

 ཀ་ཏ་ར་ཡི་གྲོང་ཁྱེར་དུ། །སྐྱེད་མོས་ཚལ་གྱི་མེ་ཏོག་རྒྱས།།

 བུང་བ་མང་པོ་དེ་ལ་རོལ། །བདུད་རྩི་མཆོག་ཀྱང་འཐུང་བར་སྣང༌།།243

ཞེས་ཡི་གེར་བཀོད༑ གོང་དེ་མ་ཐག་ཏུ་བཀོད་པའི་རྒྱ་སོག་ཕུར་འཇམ་དབྱངས་ཞལ་གཟིགས་

ངོ་མཚར་ཅན་དེ་བྱུང་བའི་སྐབས་སུ། ཡི་དམ་གྱིས་རྗེ་ཙོང་ཁ་པ་ལ་ཉམས་ལེན་གྱི་མན་ངག་

ཁྱད་དུ་འཕགས་པ་མདོར་བསྡུས་ཤིག་ཀྱང་གསུངས་ལ། དེ་ནི་རྗེ་བླ་མ་ཉིད་ཀྱིས་ཡི་གེར་བཀོད་

པ་ནི། འདི་ལྟར།

གང་ལ་གནས་པ་མེད་པར་ནི། །སེམས་ཉིད་ནམ་མཁའ་ལྟ་བུར་བསྒོམ།།

དེ་ཡི་གྲོགས་རྣམས་ཀུན་ལ་འབད། །བསེ་རུ་ལྟ་བུར་གནས་པར་བྱ།།

འདུ་འཛི་དག་ཀྱང་སྤང་བར་བྱ། །ནང་དུ་མཉམ་པར་བཞག་པར་བྱ།།

བྱང་ཆུབ་ཆེན་པོ་མཉེས་པར་བྱ། །ལས་ཀྱི་རྣམ་པར་སྨིན་པ་གདོན་མི་ཟ།།

ངེས་པར་འབྱུང་དང་བྱང་ཆུབ་སེམས་བསྒོམ་སྟེ། །དྲན་པའི་མེ་ཆེན་རྒྱུན་ཆད་མེད་པར་སྦར།།

ཡུལ་དྲུག་བུད་ཤིང་ངེས་པར་འཚིག་པར་འགྱུར། །འཁོར་དང་མྱ་ངན་འདས་པའི་ཆོས་རྣམས་ཀུན།།

སྔོན་ཆད་གང་གིས་མ་དམིགས་མི་དམིགས་ཕྱིར། །ནམ་མཁའ་བཞིན་དུ་འདི་ཡི་མཐའ་དང་བྲལ།།

ཡུལ་གྱི་སྣང་བ་ནམ་མཁའི་པདྨོ་བཞིན། །སེམས་ཀྱི་འཛིན་པ་བདེ་གཤེགས་སུ་ཡིས་རྙེད།།

དབྱིངས་རིག་གཅིག་པ་མོ་གཤམ་བུ་ཡིས་བསྒྲུབས། །དེ་འདྲ་གང་ཡིན་དེ་དག་རྒྱལ་བའི་ལམ།།244

ཞེས་པའོ། །རྗེ་ཙོང་ཁ་པས་ཚིགས་རྐང་བཅོ་བརྒྱད་པོ་འདི་ཟིན་བྲིས་སུ་བཏབ་པར་མ་ཟད། 

243 གསུང་ཐོར་བུ། ཤོག ༧༣ ཆ་ཧར་གྱིས། (ཤོག ༡༣༨) “ཀ་ཏ་ར་”ཞེས་པའི་དོན་ལ། ཀ་ཞེས་པ་མིང་ཡིག་དང་པོ་དང་། ཏ་
ནི་ཙིཏྟ་སྟེ་ལེགས་སྦྱར་གྱི་སྙིང་གི་མིང་གི་ཡི་གེ་ཐ་མ་དང་། ར་ནི་རལ་གྲིའི་མིང་ཡིག་དང་པོ་དང་། གྲོང་ཁྱེར་ནི་རྗེ་བླ་མའི་སྐུ་
དང་། མེ་ཏོག་ནི་བདེ་བ་ཆེན་པོའ་ིཡེ་ཤེས་ཡིན་པར་བཤད་དེ། གཞན་རྣམས་གོ་སླ་ཞེས་བཤད༑ དོན་བསྡུ་ན། “ཐུགས་ཀ་ནས་
བྱུང་བའི་རལ་གྲིའི་བདུད་རྩིས་སྐུ་ལ་བདེ་བ་ཆེན་པོ་རྒྱས་ཞེས་པའི་དོན་ནོ།།” ཞེས་བཀྲལ༑

244 ཀུན་མཁྱེན་འཇམ་དབྱངས་བཞད་པས་«འཇིགས་བྱེད་ཆོས་འབྱུང་»དུ། (ཤོག ༡༢༢བ) “གང་ལ་གནས་པ་མེད་པར་
ནི།།” ཞེས་པའི་ཚིགས་རྐང་བཅོ་བརྒྱད་ཅན་གྱི་མན་ངག་མདོར་བསྡུས་འདི། སྔར་ལྷ་ས་ཇོ་ཁང་གི་ཐོག་ཏུ་བླ་མ་དབུ་མ་པ་
བརྒྱུད་ནས་ཡི་དམ་ལས་ཐོབ་པའི་མན་ངག་དེ་ཡིན་པར་གསུང་ལ། དེ་བཞིན་དུ་ཕུར་ལྕོག་ངག་དབང་བྱམས་པའི་འགྲེལ་པར་
ཡང་། (ཤོག ༢བ ) མན་ངག་འདི་ལྷ་སར་གསན་པ་དེ་ཡིན་སྲིད་ཅེས་གསུངས་མོད། རྗེ་ཙོང་ཁ་པ་ཆེན་པའི་གསུང་འབུམ་རང་
དུ་ནི། མན་ངག་དངོས་གཞིའི་དབུར། “དེའི་ཚེ་རྗེ་བཙུན་ཉིད་ཀྱིས་ཉམས་ལེན་མདོར་བསྡུས་གསུངས་པ་ནི་འདི་ལྟར།” ཞེས། 
གོང་དུ། “ཀ་ཏ་ར་ཡི་གྲོང་ཁྱེར་དུ།།” ཞེས་པའི་བསྟོད་ཚིག་དེ་བཀོད་པའི་རྗེས་སུ་བྱུང་བས། རྒྱ་སོག་ཕུར་འཇམ་དབྱངས་
ཞལ་གཟིགས་ཀྱི་སྐབས་སུ་གསུངས་པའི་མན་ངག་མདོར་བསྡུས་ནི། “གང་ལ་གནས་པ་མེད་པར་ནི།།” ཞེས་པ་འདི་ཉིད་དུ་
ངོས་བཟུང་བ་ཤིན་ཏུ་གསལ་བས་རང་ལུགས་དེར་འཐད་པ་བྱས་ཡོད༑



158 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མན་ངག་གི་གཞུང་དེའི་བསྡུས་དོན་གཤམ་གསལ་དེའང་མཛད༑

བྱང་ཆུབ་ཏུ་བགྲོད་པར་བྱེད་པའི་ལམ་ལ་ཐབས་དང་ཤེས་རབ་གཉིས། ཐབས་

ལ་ཐུན་མོང་བ་དང་ཐུན་མོང་མ་ཡིན་པ་གཉིས་ཀྱི་ཐུན་མོང་མ་ཡིན་པ་ལ་དངོས་

དང༌། བསྒོམ་པའི་ཚུལ། ཕན་ཡོན་དང་གསུམ། ཤེས་རབ་ལ་མདོར་བསྟན་རྒྱས་

བཤད་གཉིས་ཀྱི་རྒྱས་བཤད་ལ། གཟུང་བ་དགག འཛིན་པ་དགག དབྱིངས་རིག་

གཅིག་པའི་རང་རིག་དགག ལམ་གྱི་ཆེ་བ་བསྟན་པ་དང་བཞི།245

མདོར་བསྡུས་ན། ཚིགས་རྐང་བཅོ་བརྒྱད་པོ་འདི་དག་གི་ནང་དུ་ཐེག་པ་ཆེན་པོའ་ིལམ་གྱི་སྙིང་

པོ་ཆ་ཚང་བར་བསྡུས་ཏེ་བསྟན་ཡོད་ཅིང་། དེ་ཡང་ཚིགས་རྐང་དང་པོ་བདུན་གྱིས་ལམ་གྱི་

སྤྱིའི་སྡོམ་ལྟ་བུ་སྟེ། དང་པོ་གཉིས་ཀྱིས་དངོས་བསྟན་སྟོང་ཉིད་ཀྱི་རིམ་པ་རྩལ་འདོན་བྱས་པའི་

ཟབ་མོ་ལྟ་བརྒྱུད་དང་། ཚིག་རྐང་གསུམ་པར་སྦས་དོན་མངོན་རྟོགས་ཀྱི་རིམ་པ་རྩལ་འདོན་

བྱས་པའི་རྒྱ་ཆེན་སྤྱོད་བརྒྱུད་ཀྱི་ཉམས་ལེན་སྟོན་ལ། དེའི་ནང་དུ་ནི་མགོ་བཤེས་གཉེན་བསྟེན་

ཚུལ་ནས་ཞི་གནས་སྒོམ་ཚུལ་བར་གྱི་ཉམས་ལེན་མཐའ་དག་བསྡུས་ཡོད༑ ཚིགས་རྐང་བརྒྱད་

པ་ནས་གོང་དུ་སྡོམ་ཏུ་བཀོད་པའི་གནས་རྣམས་རྒྱས་པར་བཤད་ཅིང་། དེ་ལའང་ཐབས་དང་

ཤེས་རབ་གཉིས་ལས། ཐབས་ཐུན་མོང་བ་ནི་ཚིགས་རྐང་བརྒྱད་པ་དང་དགུ་པས་སྟོན་ལ། དེའི་

ནང་དུ་ལས་འབྲས་བསམ་པ་དང་། ངེས་འབྱུང་གི་བློ་སྦྱོང་བ་དང་། བྱང་ཆུབ་མཆོག་ཏུ་སེམས་

བསྐྱེད་པ་གསུམ་དངོས་སུ་ངོས་འཛིན་མཛད༑ ཐབས་ཐུན་མོང་མ་ཡིན་པ་ནི་ཚིགས་རྐང་བཅུ་

དང་བཅུ་གཅིག་གཉིས་ཀྱིས་སྟོན་ཅིང་། དེའི་ནང་དུ་གསང་སྔགས་བླ་མེད་ཀྱི་བསྐྱེད་རྫོགས་ཀྱི་

ཉམས་ལེན་རྩ་བར་བཞག་པའི་ཏིང་ངེ་འཛིན་སྒོམ་པའི་ཚུལ་དང་སྒོམ་པའི་ཕན་ཡོན་གཉིས་

བསྟན༑ དེ་ནས་ཚིག་རྐང་བཅུ་གཉིས་ནས་བཅོ་བརྒྱད་བར་གྱིས་ཤེས་རབ་ཀྱི་ཉམས་ལེན་སྟོན་

ཅིང་། དེ་ཡང་རིམ་པ་བཞིན་དུ་ཡུལ་དང་། ཡུལ་ཅན་དང་། དེ་གཉིས་ཟུང་འབྲེལ་སོགས་ཀྱི་སྒོ་

ནས་ཟབ་མོ་སྟོང་པ་ཉིད་བསྒོམ་པའི་ཉམས་ལེན་བསྟན་ལ། ཚིགས་རྐང་ཐ་མ། “དེ་འདྲ་དེ་ནི་

རྒྱལ་བའི་ལམ།།” ཞེས་པས་ལམ་གྱི་ཆེ་བ་བསྟན་པ་བཅས་སོ།།

རྫིང་ཕྱིའི་བྱམས་སྐུ་ཞིག་གསོ།

ཤིང་ཁྱི་ ༡༣༩༤ ལོའ་ིདཔྱིད་ཁར་སླར་ཡང་འོལ་ཁར་བྱོན༑ སྐབས་དེར་རྫིང་ཕྱིའི་བྱམས་པའི་

གཙུག་ལག་ཁང་དང་ཉེ་བའི་བྱམས་པ་གླིང་གི་དབེན་གནས་སུ་བཞུགས་ཡོད་སྣང་༑ རྫིང་

245 གསུང་ཐོར་བུ། ཤོག ༧༤ རྗེ་བཙུན་འཇམ་པའི་དབྱངས་ཀྱི་མན་ངག་ཁྱད་པར་འཕགས་པ་ཚིགས་རྐང་བཅོ་བརྒྱད་པ་
འདི་ལ། དུས་རབས་བཅོ་བརྒྱད་པའི་དགེ་ལྡན་པའི་གྲུབ་པའི་དབང་ཕྱུག་ཆེན་པོ་ཕུར་ལྕོག་ངག་དབང་བྱམས་པས་(༡༦༨༢-
༡༧༦༢)འགྲེལ་བ་ཁ་གསལ་ལ་གོ་བདེ་བ་ཞིག་མཛད་ཡོད་པ་དེའི་གསུང་འབུམ་པོད་ ཀ པར་བཞུགས༑



159ལེའུ་བདུན་པ། འོལ་ཁ་ཁུལ་དུ་བྱ་བྲལ་མཛད་དེ་སྒྲུབ་པ་ལ་གཞོལ་བའི་སྐབས།

ཕྱིའི་གཙུག་ལག་ཁང་དེ་ནི་ལོ་རྒྱུས་ཀྱི་ཐོག་གལ་འགངས་ཅན་ཞིག་ཡིན་ཏེ། དེ་ནི་ཕྱི་ལོའ་ིདུས་

རབས་བཅུ་པའི་ནང་བླ་ཆེན་དགོངས་པ་རབ་གསལ་གྱི་སློབ་མ་གར་མི་ཡོན་ཏན་གཡུང་དྲུང་

གིས་བཞེངས་པ་ཞིག་ཡིན༑ བོད་ཀྱི་ལོ་རྒྱུས་སྨྲ་བ་ཚོས་གསུངས་པ་ལྟར་ན། བླ་ཆེན་དགོངས་

པ་རབ་གསལ་གྱིས་དུས་རབས་བཅུ་པའི་མཇུག་ཏུ་བོད་ཀྱི་སྡོམ་རྒྱུན་དེ་སླར་གསོ་མཛད་པར་

ངོས་འཛིན་བྱེད་ཀྱི་ཡོད་རེད༑ ཆེས་གནའ་བོའ་ིགཙུག་ལག་ཁང་དེའི་རྟེན་གཙོ་རྒྱལ་བ་བྱམས་

པའི་སྐུ་བརྙན་དེ་ནི། ངག་རྒྱུན་ལྟར་ན་དང་ཐོག་ལི་ཡུལ་གྱི་རྒྱལ་པོ་དྷརྨི་ཀ་ཟེར་བ་ཞིག་ཡོད་པ་

དེའི་ཡིན་པར་བཤད་ལ། སྐུ་བརྙན་དེ་ལ་ཕྱི་ནང་རིམ་པ་གསུམ་ཡོད་པར་བཤད་ཅིང་། ཕྱིའི་སྐུ་

བརྙན་ཛྙེ་ཁྱིམ་ལས་བཞེངས་པ་ཆེན་པོ་དེའི་ཐུགས་གར་ཙན་དན་ལས་གྲུབ་པའི་རྒྱལ་བ་བྱམས་

པའི་སྐུ་ཁྲུ་གང་པ་ཞིག་ཡོད་ལ། དེའི་ཐུགས་ཀར་ཡང་རྒྱལ་བ་བྱམས་པའི་སྐུ་བརྙན་ཤེལ་ལས་

གྲུབ་པ་ཆུང་ངུ་ཞིག་ཐིམ་ཏེ་ཡོད་པར་གྲགས༑ དེ་ཡང་གར་མི་ཡོན་ཏན་གཡུང་དྲུང་རང་ཉིད་

བསྙེན་པར་རྫོགས་རྗེས་སུ། ཁོང་གི་བླ་མ་བླ་ཆེན་དགོངས་པ་རབ་གསལ་གྱིས་བྱམས་པའི་སྐུ་

འདི་གནང་སྟེ། དབུས་གཙང་དུ་འགྲོ་བ་དང་བསྟན་པ་ལ་ཕན་པར་གྱིས་ཤིག་བཅས་གསུངས་

ནས་བརྫངས་པར་གྲགས༑246 

དེ་ལྟར་རྫིང་ཕྱི་བྱམས་པའི་གཙུག་ལག་ཁང་དེ་ནི། ལོ་རྒྱུས་ཀྱི་ཐོག་ནས་ཤིན་ཏུ་གལ་ཆེན་

ཞིག་ཡིན་པ་དང་། དེའི་རྟེན་གཙོ་བྱམས་པའི་སྐུ་བརྙན་ཡང་། མི་ཚད་ལྷག་ཙམ་ཅིག་ཡོད་

པ་རིན་པོ་ཆེ་ཛྙེ་ཁྱིམ་ལས་བཞེངས་ཤིང་བཟོ་རྩལ་གྱི་རྣམ་པའང་ཆེས་སྤུས་ཚད་མཐོན་པོར་

སོན་པ་ཞིག་ཏུ་ཡོད་མོད། རྒྱུན་རིང་བདག་གཅེས་དེ་ཙམ་ལེགས་པོ་མ་བྱུང་བའི་རྐྱེན་གྱིས་

གཙུག་ལག་ཁང་ཕྱི་ནང་གང་ཅིའི་ཆ་ནས་ཉམས་སྨད་པའི་གནས་སུ་གྱུར་ཅིང་། ལྷ་རིས་ཐམས་

ཅད་ཉམས་ཤིང་ལོ་རིས་ཀྱི་ཆ་ཤས་མང་དག་ཅིག་གོགས་ཏེ་ཡོད་པ་དང་། ལོ་ངོ་བརྒྱ་ཕྲག་འགར་

མཆོད་མེ་ཕུལ་བའི་དུད་པ་སོགས་ཀྱིས་གཙུག་ལག་ཁང་ནང་གི་རྩིག་པ་ལོ་རིས་དང་བཅས་པ་

རྣམས་དུ་ཞག་གིས་སྒྲིབ་པར་མ་ཚད། ཐ་ན་རྟེན་གཙོའི་རྒྱལ་བ་བྱམས་པའི་སྐུ་བརྙན་དེའང་ཐལ་

རྡུལ་གྱི་གཡོགས་ཏེ་འོ་བརྒྱལ་ཞིང་། སྐུ་ལ་བྱ་བྲུན་དང་ཐལ་བ་སོགས་ཀྱི་མི་གཙང་བས་གོས་ཏེ་

ཡོད་པ་རྗེ་ཙོང་ཁ་པས་གཟིགས་པར། ཐུགས་ཀྱིས་མ་བཟོད་པས་སྤྱན་ཆབ་བསིལ་ཞིང་། ཅི་ནས་

ཀྱང་བྱམས་པའི་གཙུག་ལག་ཁང་འདི་ཞིག་གསོ་ཐུབ་པ་བྱུང་ན་ཅི་མ་རུང་སྙམ་དུ་ཐུགས་ལ་ཤར༑ 

246 རྫིང་ཕྱིའི་བྱམས་པའི་ལོ་རྒྱུས་འདི། མཁར་ནག་ལོ་ཙཱ་བའི་«དགའ་ལྡན་ཆོས་འབྱུང་དཔག་བསམ་སྡོང་བུ་མཁས་པ་
དགྱེས་བྱེད་»(ཤོག ༡༨༡)དུ་བྱུང་བ་ལས་བཀོད༑ ཆོས་འབྱུང་དེར་བྱུང་བ་ལྟར་ན། (ཤོག ༡༨༢) གར་མི་རང་ཉིད་ལ་བྱམས་
པའི་སྐུ་དེས་གསུང་བྱོན་ཏེ། བྱམས་པའི་གཙུག་ལག་ཁང་དེ་“རྫིང་མ་གིའི་ཕྱིར་རྩིགས་ཤིག” ཞེས་བཀའ་གནང་བ་ལས་རྫིང་
ཕྱི་ཞེས་པའི་མཚན་ཐོགས་པར་བཤད༑



160 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གང་ལྟར་ཡང་སྔར་རྗེ་བཙུན་བྱམས་པ་མགོན་པོའ་ིཞལ་གཟིགས་བྱུང་བར། ཡི་དམ་

འཇམ་པའི་དབྱངས་ཀྱིས་རྗེ་ཙོང་ཁ་པ་རང་ཉིད་ནས་ཕྱིས་བསྟན་པ་དང་འགྲོ་བའི་དོན་བགྱི་

བའི་རྟེན་འབྲེལ་མཚོན་པར་གསུངས་ཡོད་པ་དང་། སྐབས་འདིར་ཡང་རྫིང་ཕྱིའི་གཙུག་ཁང་

དང་དེའི་རྟེན་གཙོ་བྱམས་པ་མགོན་པོའ་ིསྐུ་བརྙན་ཞིབ་ཏུ་མཇལ་བའི་སྐབས་སུ་སྤྱན་ཆབ་

བསིལ་བའི་ཚོར་བ་དམིགས་བསལ་ཤུགས་དྲག་པོ་འཁྲུངས་པ་སོགས་ཀྱིས། རང་ཉིད་ལ་སྔོན་

གྱི་ལས་དང་སྐལ་བའི་ཐོག་ནས་གཙུག་ལག་ཁང་རྩ་ཆེན་འདི་རྟེན་དང་བཅས་པ་ཞིག་གསོ་

བགྱི་རྒྱུ་དེ་དང་འབྲེལ་བ་ཡོད་པར་དགོངས་ཏེ།247 དེ་ལྟར་གཙུག་ལག་ཞིག་གསོ་ཞུ་རྒྱུའི་འདུན་

པ་སྐྱེད་ཅིང་འཕེན་པ་བཏང་སྟེ། འོལ་ཁའི་དཔོན་པོ་སྟག་རྩེ་བ་ལ་གཙུག་ལག་ཁང་གི་རྩིག་པ་

དང་ཐོག་དང་ཕྱིའི་ཞལ་བ་སོགས་འཆོས་དགོས་རྣམས་སྒྲུབ་པའི་ཞལ་ཏ་མཛད་པ་ལྟར། ཁོང་

གིས་ཀྱང་ཐུགས་འགན་བཞེས་ཏེ་ལས་དོན་དེ་བསྒྲུབས་པར་བྱས༑ དེ་ནས་གཙུག་ལག་ཁང་གི་

ནང་གི་རྩིག་ངོས་ཀྱི་ལྡེབས་རིས་རྣམས་ཀྱང་། ནང་གསེས་རི་མོ་མཁན་གྱིས་སླར་གསོ་གང་བྱ་

ཐུབ་པ་རྣམས་སླར་གསོ་བྱ་རྒྱུ་དང་། སླར་གསོ་བྱ་མི་ཐུབ་པའི་རིགས་ལ་ཚབ་ཏུ་ལྡེབས་རིས་

གསར་པ་འབྲི་དགོས་པར། ལྷ་བཟོའ་ིརི་མོ་བ་དཔོན་སློབ་རྣམས་ལ་བླ་ཡོན་འབུལ་རྒྱུར། རྗེ་

ཙོང་ཁ་པ་བླ་སློབ་བཅུ་གཉིས་248ཡོད་པ་ཚང་མས་སོ་སོའ་ིཕྱག་རྫས་གཏོར་ཆས་སོགས་གང་

ཡོད་ལ་རིན་བཏབས་ཏེ་རྩིས་པར། དངུལ་ཞོ་བཅུ་གཉིས་ལས་མ་ལོངས༑ ད་ནི་ཇི་ལྟར་མཛད་

རྔོ་མ་ཐོགས་པར་ཡོད་པས། ནོར་གྱི་ལྷ་རྒྱལ་པོ་ཆེན་པོ་རྣམ་སྲས་ཀྱི་འཛིན་གཏོར་ཞིག་བཅས་

ནས་འཕྲིན་ལས་བཅོལ་བར་དགོངས་ཏེ་ཡོད་མུར། བཙུན་པ་ཞིག་གིས་མར་གྲོད་པུ་གང་ཁྱེར་

ནས་ཕུལ་བ་བྱུང་༑ དེ་ལ་མར་གྱི་གཏོར་མ་བཅས་ནས་རྣམ་སྲས་ལ་འཕྲིན་ལས་བཅོལ་བས། 

“དེའི་སང་ཉིན་ལ་འབྲོག་པ་འགས་མར་ཐུད་མང་པོ་བཀལ་བྱུང་སྟེ་ཕུལ། དེ་ནས་བཟུང་སྟེ་

འབུལ་བ་མང་པོ་རིམ་པ་བཞིན་བྱུང་བས་ཡོ་བྱད་གྱིས་མ་ཐོགས༑”249 དེར་མ་ཟད། ཡར་ཀླུང་

གི་ཕྱོགས་ནས་ཀྱང་ལྷ་བཟོ་བ་མང་པོ་འོངས་ཏེ་གཙུག་ལག་ཁང་གི་ལོ་རིས་ཀྱི་ཞིག་གསོའ་ིདང་

247 «གསང་བའི་རྣམ་ཐར་རིན་པོ་ཆེའི་སྙེ་མར།» ཤོག ༡༢༡ རྫིང་ཕྱིའི་གཙུག་ལག་ཁང་ཞིག་གསོས་དེའང་རྗེ་བཙུན་འཇམ་
པའི་དབྱངས་ཀྱིས་བསྐུལ་བར་གསུངས༑

248 དེ་དུས་རྗེ་ཙོང་ཁ་པ་བླ་སློབ་བཅུ་གཉིས་ཡོད་པ་དེ་«རྣམ་ཐར་དད་པའི་འཇུག་ངོགས་»སུ་གསལ་ལ། རྗེ་བླ་མ་དང་
འཁོར་དག་པ་རྣམ་བརྒྱད་ཀྱི་སྟེང་། སྣོན་མ་གསུམ་སུ་ཡིན་གང་ཡང་མ་གསུངས༑ དེའི་ངོས་འཛིན་གྱི་སྐོར་ལ་རྣམ་ཐར་གྱི་ཡིག་
ཆ་གཞན་དུ་གསལ་ཁ་མི་ཐོན་མོད། ཐོ་ཡོན་བླ་མའི་«དད་པ་རྒྱ་མཚོར་འཇུག་པའི་འཇུག་ངོགས།» ཤོག ༡༤༠ ཐད། གཅིག་
གནས་བརྟན་ཆོས་བཟང་དང་། གཅིག་གཞོན་ནུ་སངས་རྒྱས་ཡིན་པ་དང་། དེའི་སྟེང་ལྷོ་བྲག་གྲུབ་ཆེན་གྱི་སྲས་ཀྱི་ཐུ་བོ་བརྒྱད་
ཀྱི་ནང་ཚན་གྲགས་པ་བློ་གྲོས་བྱ་བ་དེ་ཡིན་པར་གསུངས༑ ཆ་ཧར་གྱིས་(ཤོག ༡༤༣)སྐབས་ཤིག་ལ་བཅུ་གཉིས་ཀྱི་སྟེང་མ་
གཅིག་དབོན་པོ་ནམ་མཁའ་དཔལ་བསྣན་པས་བཅུ་གསུམ་དུ་གྱུར་པར་བཤད༑ 

249 «རྣམ་ཐར་དད་པའི་འཇུག་ངོགས།» ཤོག ༤༣



161ལེའུ་བདུན་པ། འོལ་ཁ་ཁུལ་དུ་བྱ་བྲལ་མཛད་དེ་སྒྲུབ་པ་ལ་གཞོལ་བའི་སྐབས།

བླངས་བྱས་ཤིང་། དེའི་ཚེ་ལྷ་རིས་པ་རྣམས་ཀྱང་བསྙེན་གནས་དང་གསོ་སྦྱོང་གི་སྡོམ་པ་བླངས་

ཏེ་ལོ་རིས་འབྲི་བའི་ལས་ལ་འཇུག་པ་དང་། ལས་རོགས་བྱེད་པའི་མི་ཕལ་པ་རྣམས་ཀྱང་། ཐ་

མལ་པའི་ཚིག་དང་རྩེད་འཇོའ་ིགཞས་སོགས་རེ་ཞིག་དོར་ཏེ་གཟུངས་སྔགས་བཟླ་བ་དང་ཁ་

འདོན་བྱེད་དེ་ལས་སྒྲུབ་པ་ལ་གཞོལ་བ་བྱུང་༑250  

གཙུག་ལག་ཁང་གི་ལྡེབས་རིས་ལས་ཐོག་མར་རྗེ་བཙུན་འཇམ་དབྱངས་ཀྱི་ཞིང་བཀོད་

འབྲི་བའི་སྐྱ་རིས་བཏབ་ཚར་བ་དེ་ལ་རབ་གནས་ཤིག་མཛད་ནས། རབ་གནས་ཀྱི་ཆོ་གའི་

སྐབས་སུ་མཆོད་ཀོང་ཆུང་ངུ་ཞིག་ཏུ། སྲོད་ཀྱི་འགོ་ལ་མར་མེ་ཕུལ་བ་དེའི་ཕྱི་ཉིན་གྱི་ཉིན་ཕྱེད་

བར་དུ་མ་ཟད་པར་གནས༑ འདི་རྟེན་འབྲེལ་ཤིན་ཏུ་བཟང་བའི་རྟགས་སུ་དགོངས་པར། དེ་

ནས་བཟུང་སྟེ། ཞིང་བཀོད་རེ་བྲིས་ཚར་རེ་བཞིན་རིམ་གྱིས་རབ་གནས་མཛད་དེ། སྔར་བཞིན་

མར་མེ་ཕུལ་བ་ལ་མཚན་མཐར་མ་ཁྱོལ་བ་གཅིག་ཀྱང་མ་བྱུང་༑ དེ་ལྟར་གཙུག་ལག་ཁང་གི་ལོ་

རིས་ཀྱི་རི་མོ་རྣམས་ལེགས་པར་གྲུབ་པའི་རྗེས་སུ། གཙུག་ལག་ཁང་རྟེན་དང་བརྟེན་པ་ཆ་ཚང་

བར་རབ་གནས་མཛད་པའི་ཆེད་དུ། འཇམ་དབྱངས་གསང་ལྡན་གྱི་དཀྱིལ་འཁོར་བཞེངས༑ 

རྗེ་ཙོང་ཁ་པ་ཉིད་ནས་རབ་གནས་ཀྱི་ཆོ་ག་མཛད་ཅིང་། སློབ་མ་སྐལ་བ་དང་ལྡན་པ་བཅུ་ལྷག་

པ་ཞིག་ལ་འཇམ་དཔལ་གསང་ལྡན་གྱི་དབང་ཡང་སྩལ༑ ཞིག་གསོས་ལེགས་པར་གྲུབ་པའི་

རྫིང་ཕྱིའི་གཙུག་ལག་ཁང་རྟེན་དང་བརྟེན་པར་རྗེ་ཙོང་ཁ་པས་རབ་གནས་མཛད་ཀྱི་ཡོད་པའི་

གནས་ཚུལ་དེ་ཕན་ཚུན་ཏུ་ཁྱབ་སྟབས། འོལ་ཁའི་གཡས་ཡོན་ཙམ་དུ་མ་ཟད་མདོ་སྨད་པའི་

གནས་མཇལ་བའང་འོངས་པ་ཁག་ཅིག་བཅས་པས། གོས་དང་དར་ལ་སོགས་པའི་འབུལ་

བ་མང་དུ་བྱུང་བས། རྟེན་འབུར་དུ་དོད་པ་རྣམས་ལ་ན་བཟའ་དང་བྲིས་ཐང་རྣམས་ལ་ཞལ་

ཁེབས་དང་བཅས་པ་ཕུལ༑ དེ་ནས་བསྙེན་མཚམས་ཐུང་ངུ་ཞིག་མཛད་དེ་རྗེ་ཙོང་ཁ་པ་བླ་སློབ་

རྣམས་ཀྱིས་རྫིང་ཕྱིའི་གཙུག་ལག་ཁང་རྟེན་དང་བརྟེན་པའི་རབ་གནས་རྒྱས་པར་མཛད༑

རབ་གནས་ཀྱི་སྟོན་མོ་དེར་འཛོམས་པའི་མི་མང་པོ་ཞིག་ལ་ཚོར་སྣང་ཁྱད་པར་ཅན་བྱུང་

ཞིང་། འགའ་ཤས་ཀྱིས་རབ་གནས་ཀྱི་ཉིན་མོ་དེ་ནམ་རྒྱུན་ལས་རིང་དུ་གནས་པའི་སྣང་བ་བྱུང་

བ་དང་། ཡང་འགའ་ཤས་ཀྱི་རྨི་ལམ་དུ་ནམ་མཁའ་ལས་མཁའ་འགྲོ་མ་བབས་ཏེ་ལྡེབས་རིས་

ཀྱི་རི་མོ་འབྲི་བ་མཐོང་བ་དང་། དེ་བཞིན་དུ་ལེའུ་རྗེས་མའི་ནང་དུ་རྗེ་ཙོང་ཁ་པས་མཇལ་བར་

གླེང་བར་འགྱུར་བའི་ལྷོ་བྲག་གྲུབ་ཆེན་ནམ་མཁའ་རྒྱལ་མཚན་གྱི་གཟིགས་སྣང་ལའང་། སངས་

རྒྱས་རབས་བདུན་ནམ་མཁའ་ལ་བྱང་ཕྱོགས་སུ་འབྱོན་པ་གཟིགས་ཤིང་། “གང་དུ་བཞུད། 

250 «རྣམ་ཐར་དད་པའི་འཇུག་ངོགས།» ཤོག ༤༣



162 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཅེས་གསོལ་བས། རྫིང་ཕྱིའི་རབ་གནས་ལ་སྤྱན་འདྲེན་གྱིན་འདུག”251 ཅེས་གསུང་བ་བྱུང་

ལ། ཕྱིས་བརྟགས་པའི་སྐབས་སུ་དེའི་ཉིན་དང་རྫིང་ཕྱིའི་རབ་གནས་མཛད་པའི་ཚེས་གྲངས་

གཉིས་མཐུན་པར་འདུག་ཟེར་བ་བྱུང་༑ དེ་ལྟར་རྫིང་ཕྱིའི་བྱམས་པ་ཞིག་གསོ་གནང་བ་འདི་

ནི། ཕྱིས་སུ་“རྗེ་ཙོང་ཁ་པ་ཆེན་པོའ་ིམཛད་ཆེན་བཞི་”ཞེས་བརྩི་སྲོལ་བྱུང་བའི་ནང་གི་དང་པོ་

དེར་གྱུར༑252 གཞན་ཡང་རྒྱ་སོག་ཕུར་ཡི་དམ་འཇམ་པའི་དབྱངས་ཀྱིས་བསྐུལ་བ་ལས། རྒྱལ་

བ་བྱམས་པའི་བསྟོད་པ་«རིན་པོ་ཆེ་གསལ་བའི་སྒྲོན་མེ་»ཞེས་བྱ་བ། བྱམས་པ་མགོན་པོ་ལ་

ཕྱོགས་བཅུའི་སངས་རྒྱས་ཐམས་ཅད་ཀྱིས་འོད་ཟེར་ཆེན་པོའ་ིདབང་སྐུར་ཚུལ་ལས་བརྩམས་

ཏེ་བསྟོད་པ་དང་། དེ་བཞིན་དུ་ཡི་དམ་གྱི་བཀའ་བཞིན་འོད་དཔག་མེད་ཀྱི་བདེ་བ་ཅན་གྱི་

ཞིང་བཀོད་དང་། དེར་སྐྱེ་བའི་«སྨོན་ལམ་ཞིང་མཆོག་སྒོ་འབྱེད་»ཅེས་བྱ་བ་གཉིས་བརྩམས་

པར་མཛད༑253 ལྷག་པར་དུ་རྫིང་ཕྱིའི་བྱམས་པའི་སྐུ་བརྙན་བྱིན་ཅན་དེར་ཆེད་དུ་དམིགས་

ནས་གཤམ་གྱི་རྒྱལ་བ་བྱམས་པ་ལ་བརྟེན་པའི་སྨོན་ལམ་«གསེར་བཟང་མ་»ཞེས་པའང་ཐོལ་

བྱུང་དུ་བརྩམས༑

སྭ་སྟི། གསེར་བཟང་བཙོ་མའི་འོད་དཔུང་འཁྲིགས་པའི་སྐུ། །འདབ་སྟོང་འདབ་མ་རིང་དུ་རྒྱས་འདྲའི་སྤྱན།།

རབ་མཛེས་ཁྲི་ལ་བཟང་པོའ་ིབཞུགས་སྟངས་ཅན། །མི་ཕམ་རྒྱལ་བའི་ཞབས་ལ་ཕྱག་འཚལ་ལོ།།

དཔག་ཚད་གཅིག་གི་འཕང་དང་ལྡན། །ཡལ་ག་གེལ་བ་ཁོར་ཡུག་ཏུ།།

རྒྱང་གྲགས་དྲུག་ཏུ་ཁྱབ་པ་ཡི། །ཀླུ་ཤིང་ཞེས་གྲགས་བྱང་ཆུབ་ཤིང༌།།

དེ་དྲུང་བཞུགས་ནས་བདུད་རྩིའི་གོ་འཕང་མཆོག །གང་གི་མཚན་མོ་རབ་ཏུ་བྱོན་གྱུར་པ།།

དེ་ཡི་མཚན་མོ་ཉིད་ལ་བརྙེས་གྱུར་པ། །བྱམས་མགོན་ཐུགས་རྗེའི་གཏེར་ལ་ཕྱག་འཚལ་ལོ།།

སྐུ་ལ་འཕང་དུ་ཁྲུ་ནི་བརྒྱད་ཅུ་སྟེ། །ཞེང་དུ་ཉི་ཤུ་ཁྲུ་ཡི་ཚད་དང་ལྡན།།

251 «རྣམ་ཐར་དད་པའི་འཇུག་ངོགས།» ཤོག ༤༤

252 རྗེ་ཙོང་ཁ་པའི་མཛད་ཆེན་བཞིའི་བརྩི་སྲོལ་འདི་སྡེ་སྲིད་ཀྱི་དགའ་ལྡན་ཆོས་འབྱུང་དུའང་། “མཛད་ཆེན་བཞིར་གྲགས་
པ་ནི།” (ཤོག ༦༦) ཞེས་བྱུང་མོད། ཆ་ཧར་གྱིས་བླ་མ་བྱ་ཁྱུང་པས་མཛད་པའི་རྗེའི་རྣམ་ཐར་དུ་བཀོད་པར་བཤད་པ་ཕལ་
ཆེར་དུས་ཀྱི་ཆ་ནས་སྔ་བ་ཡིན་སྲིད་མོད། བླ་མ་བྱ་ཁྱུང་པ་གསུངས་པ་སུ་ཡིན་ངོས་མ་བཟུང་ལ་དེའི་རྗེའི་རྣམ་ཐར་གྱི་དཔེའང་
མ་མཇལ་བས་དུས་རབས་གང་དུ་བརྩམས་པ་ཞིག་ཞུ་མ་སྤོབས༑

253 བྱམས་པའི་བསྟོད་པ་«རིན་པོ་ཆེ་གསལ་བའི་སྒྲོན་མེ་»ནི། གསུང་ཐོར་བུ། ཤོག ༣༤-༣༧ བར་དང་། «བདེ་བ་ཅན་
དུ་སྐྱེ་བའི་སྨོན་ལམ་ཞིང་མཆོག་སྒོ་འབྱེད་»ནི། གསུང་ཐོར་བུ། ཤོག ༡༢༦-༤༨ བར་བཞུགས་ཤིང་། སྨོན་ལམ་གྱི་དཔེ་དེའི་
ནང་དུ་འོད་དཔག་མེད་ཀྱི་ཞིང་གི་བཀོད་པ་བསྔགས་པ་དང་བཅས་པ་རྒྱས་པར་འཁོད་པའི་སྟེང་དུ་དེར་སྐྱེ་བའི་སྨོན་ལམ་
འདེབས་པ་སོགས་ཀྱིས། ཤིན་ཏུ་རྒྱས་པའི་སྨོན་ལམ་གྱི་དཔེ་ཞིག་ཏུ་ཡོད་ལ། ཕྱིས་དེའི་སྨོན་ལམ་དངོས་ཀྱི་གཞུང་དེ་ལོགས་
སུ་བཀོལ་ཏེ། «བདེ་སྨོན་»ཞེས་སྨོན་ལམ་རང་རྐང་བར་འདོན་པའི་སྲོལ་ཆགས་པར་མ་ཟད། ལྷ་ས་སྨོན་ལམ་ཆེན་མོའ་ིཉིན་
གུང་ཡོལ་ནས་སྐམ་ཚོགས་ཚུགས་པའི་སྐབས་སུ་རྟ་དབྱངས་སྙན་ཞིང་འཇེབས་པའི་སྟེང་ནས་འདོན་པའི་སྲོལ་བྱུང་བ་དེང་གི་
དུས་སུའང་མཇལ་དུ་ཡོད་པ་ལྟར་ལགས༑



163ལེའུ་བདུན་པ། འོལ་ཁ་ཁུལ་དུ་བྱ་བྲལ་མཛད་དེ་སྒྲུབ་པ་ལ་གཞོལ་བའི་སྐབས།

ཞལ་གྱི་དཀྱིལ་འཁོར་དེ་ཡི་ཕྱེད་ཀྱི་ཚད། །འཁོར་དབུས་སེང་གེའི་སྒྲ་སྒྲོགས་ཁྱོད་ལ་འདུད།།

འདི་ཡིས་མཚོན་ནས་བདག་གཞན་འགྲོ་བ་ཀུན། །ཤི་འཕོས་གྱུར་པའི་མོད་ལ་དགའ་ལྡན་དུ།།

ཆོས་ཀྱིས་མཐོ་བའི་ཁང་བཟང་དེར་སྐྱེས་ནས། །མི་ཕམ་ཆོས་རྗེའི་སྲས་ཀྱི་ཐུ་བོར་ཤོག། །

ས་བཅུའི་དབང་ཕྱུག་རྒྱལ་ཚབ་འཛམ་གླིང་དུ། །སྟོབས་བཅུ་མངའ་བའི་གོ་འཕང་བརྙེས་པའི་ཚེ།།

གསུང་གི་བདུད་རྩི་ཐོག་མར་རབ་མྱངས་ནས། །རྒྱལ་བའི་མཛད་པ་མ་ལུས་མཐར་ཕྱིན་ཤོག། །

མི་ཕམ་མདུན་ས་རྫིང་ཕྱི་དགའ་ལྡན་གླིང༌། །གང་དེར་རྒྱལ་བས་བསྔགས་པའི་ཚངས་སྤྱོད་རྟེན།།

སྐྱོན་བྲལ་ཚུལ་ཁྲིམས་ལྷུར་ལེན་ཤཱཀྱའི་སྲས། །ངུར་སྨྲིག་འཛིན་པའི་སྡོམ་བརྩོན་ཤ་སྟག་གིས།།

ཡོངས་སུ་གང་ཞིང་རབ་འབྱམས་གཞུང་ལུགས་ལ། །ཆོས་བརྒྱད་རྣམ་རྟོག་མཚན་མས་མི་གཡོ་བར།།

བསྟན་དང་སེམས་ཅན་ཁུར་ཆེན་ཁྱེར་བའི་བློས། །མཁས་པའི་བྱ་བ་རྣམ་གསུམ་མཐར་ཕྱིན་ཤོག། །254

ཞེས་སོ།།

ཕྱིས་སུའང་རྗེ་ཙོང་ཁ་པས་བསྙེན་མཚམས་གཞན་ཞིག་ལྷོ་བྲག་ཀྱི་ས་ཆ་སྟོད་རི་ཉི་ཤར་

ཞེས་པར་བཞུགས་སྐབས། རྗེ་བཙུན་བྱམས་པ་མགོན་པོའ་ིབསྟོད་ཆེན་དུ་གྲགས་པའི་གསོལ་

འདེབས་སྙན་འཇེབས་ལྡན་པ་«བསྟོད་པ་ཚངས་པའི་ཅོད་པན་»ཞེས་བྱ་བ་མཛད་ནས། དེ་

རྫིང་ཕྱིའི་བྱམས་པའི་སྐུ་བརྙན་གྱི་མདུན་དུ་འདོན་རྒྱུར་སྐུར་བ་སོགས་མཛད་པ་བྱུང་༑ བསྟོད་

ཆེན་དེའི་ནང་དུ་རྗེ་ཙོང་ཁ་པ་རང་ངོས་ནས་ཀྱང་། དེང་ནས་བྱང་ཆུབ་མ་ཐོབ་ཀྱི་བར་ཚེ་

རབས་ནས་ཚེ་རབས་ཐམས་ཅད་དུ་རྒྱལ་བ་བྱམས་པ་མགོན་པོས་རྗེས་སུ་འཛིན་པར་འགྱུར་

བའི་སྨོན་ལམ་ཡང་རྩེ་གཅིག་ཏུ་བཏབ་གནང་ཡོད༑ བསྟོད་ཆེན་འདི་ནི་དོན་ཟབ་ཅིང་ཕྱུག་པ་

ཙམ་དུ་མ་ཟད། ཚིག་སྦྱོར་གྱི་མཛེས་ཆའི་སྟེང་ནས་བརྗོད་ནའང་། དཔེར་ན་དེའི་ཤླཽཀ་དང་པོར། 

 མཉེས་གཤིན་བྱམས་པས་རྟག་ཏུ་བརླན་ཡང་ནག་པོའ་ིརྩ་ལག་སྲེག། །

 ཤིན་ཏུ་བཅད་དཀའི་འཆིང་བ་བཅད་ཀྱང་སྙིང་རྗེས་དམ་དུ་བཅིངས།།

  ཞི་བའི་བཏང་སྙོམས་རྒྱུན་དུ་ལྡན་ཡང་བདག་པས་གཞན་ལ་གཅེས།།

  འཇམ་དབྱངས་ཞབས་ལ་གུས་པས་བཏུད་ནས་མི་ཕམ་མགོན་ལ་བསྟོད།།255

ཞེས། རྐང་པ་དང་པོ་གསུམ་ལ་སྙན་ངག་གི་འགལ་བའི་རྒྱན་སྦྱར་ཏེ། ཕན་ཚུན་འགལ་བའི་

ཆོས་དཔེར་ན་མེ་དང་ཆུ་གཉིས་ལྟ་བུ་གཞི་གཅིག་ཏུ་འགལ་མེད་དུ་འདུ་བའི་སྟེང་ནས་བཀོད་

པ་སོགས། ཀློག་པ་ཙམ་གྱིས་དོན་ལྷང་ངེ་བློར་འཆར་བའི་ཉམས་དང་ལྡན་ཞིང་ཡིད་འགུལ་

254 གསུང་ཐོར་བུ། ཤོག ༣༨

255 གསུང་ཐོར་བུ། ཤོག ༢༨



164 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཐེབས་པའི་རྩོམ་ཞིག་ཏུ་ཡོད༑

གཞན་ཡང་འོལ་ཁ་ཁུལ་དུ་སྒྲུབ་པ་ལ་ཞུགས་རིང་། སྐབས་ཤིག་ལ་རྗེ་ཙོང་ཁ་པས་རང་

གི་རྩ་བའི་བླ་མ་རྗེ་བཙུན་རེད་མདའ་བ་ཆེན་པོའ་ིཡོན་ཏན་རྗེས་སུ་དྲན་ཏེ་བསྟོད་པ་སྙན་ཚིག་

གི་ལམ་ལས་བརྩམས་པ་གཅིག་མཛད་དེ། རྗེ་བཙུན་རེད་མདའ་བ་ལ་བསྐུར་གནང་༑ ཤླཽཀ་

ཉེར་ལྔ་ཅན་གྱི་བསྟོད་པ་དེའི་ནང་དུ། རྗེ་བཙུན་རེད་མདའ་བའི་ཤེས་རབ་ལ་འགྲན་ཟླ་

མེད་པ་དང་། ཐུབ་པའི་དགོངས་པ་ཚོལ་བའི་སྒོ་བླ་ན་མེད་པ་ལུང་དོན་ཚུལ་བཞིན་ཏུ་དཔྱོད་

པའི་རིགས་པའི་དོ་ཤལ་གྱིས་གང་གི་མགྲིན་པ་ཡོངས་སུ་བཟུང་བ་ལ་ནམ་ཡང་གཡོ་བ་མེད་པ་

དང་། རྒྱལ་བའི་བསྟན་པའི་སྙིང་པོ་རྣམས་རང་ཉིད་ཀྱིས་ཇི་ལྟར་གཟིགས་པ་བཞིན་གཞན་ལ་

འདོམས་པར་མཛད་པ་སོགས་ཀྱི་ཚུལ་བརྗོད་དེ་བསྟོད༑ བསྟོད་པ་དེའི་དབུར། 

དབེན་པའི་གནས་ན་མང་དུ་ཐོས་པའི་དོན། །ཚུལ་བཞིན་སྒྲུབ་པའི་དམ་ཆོས་བདུད་རྩིའི་རོས།།

ཡིད་ལ་སྐལ་བཟང་སྩོལ་བའི་དགོན་པ་བ། །རྒྱ་ཆེན་ཆོས་ཀྱི་སྤྱན་ལྡན་རེད་མདའ་བའི།།

ཞབས་པད་གུས་པས་བརྟེན་པས་རྒྱལ་བ་ལ། །ཡིད་ཆེས་ཅུང་ཟད་རྙེད་པའི་བས་མཐའ་བ།།

བློ་བཟང་གྲགས་པ་གངས་རིའི་ལྗོངས་ཤིག་ན། །བཤེས་གཉེན་དམ་པའི་ཡོན་ཏན་རྗེས་སུ་དྲན།།256

ཞེས། རང་ཉིད་རྗེ་བཙུན་རེད་མདའ་བའི་བཀའ་དྲིན་ལས་རྒྱལ་བའི་བསྟན་པ་ལ་ཤེས་ནས་

ཡིད་ཆེས་རྙེད་ཅིང་། ཇི་ལྟར་མང་དུ་ཐོས་པའི་དོན་རྣམས་ཚུལ་བཞིན་སྒྲུབ་པ་ལ་ཆེས་མཐུན་

པའི་གནས། དགོན་པའམ་བས་མཐར་གནས་པའི་དགོན་པ་བའམ་བས་མཐའ་བ་བློ་བཟང་

གྲགས་པས། རང་གི་དགེ་བའི་བཤེས་གཉེན་གྱི་ཡོན་ཏན་རྗེས་སུ་དྲན་ཏེ་བསྟོད་པའི་ཚིག་

རྣམས་བརྗོད་པའི་ཚུལ་གསུངས་ཡོད༑ ཕྱིས་སུ་རྗེ་བཙུན་རེད་མདའ་བའི་དངོས་སློབ་དཀོན་

མཆོག་འབྱུང་གནས་བྱ་བས་རྗེ་བཙུན་རེད་མདའ་བའི་རྣམ་ཐར་བརྩམས་སྐབས། རྗེ་བཙུན་

རེད་མདའ་བའི་བསྟོད་ཚིག་འདིའི་ནང་ནས་གནད་ཡོད་ཀྱི་ཚིགས་བཅད་ཁག་ཅིག་དྲངས་ནས་

ཁོང་གི་ཡོན་ཏན་དང་མཛད་པའི་སྐོར་སྟོན་པ་སོགས་བྱུང་༑

སླར་ཡང་སྒྲུབ་པ་ལ་རྩེ་གཅིག་ཏུ་གཞོལ་བའི་རྒྱུན་བསྐྱངས་པ།

རྣམ་ཐར་གྱི་ཡིག་ཆ་ཁག་གི་ནང་དུ་གསལ་ཁ་མི་ཐོན་མོད། རྫིང་ཕྱིའི་བྱམས་པའི་གཙུག་ལག་

ཁང་རྟེན་དང་བརྟེན་པའི་རབ་གནས་གྲུབ་རྗེས། ཤིང་ཁྱི་ཕྱི་ལོ་ ༡༣༩༤ ལོའ་ིམཇུག་རིལ་པོ་

256 གསུང་ཐོར་བུ། ཤོག ༦ འཇིགས་མེད་འབངས་ཀྱིས་བརྩམས་པའི་«བོ་དོང་ཕྱོགས་ལས་རྣམ་རྒྱལ་གྱི་རྣམ་ཐར་
»ནང་། (ཤོག ༡༣༤) རྗེ་ཙོང་ཁ་པས་མཛད་པའི་རྗེ་བཙུན་རེད་མདའ་བའི་བསྟོད་པའི་སྐོར་ལ་བཤད་པ་ཐོན་ཅིང་། རྗེ་བཙུན་
རེད་མདའ་བས་དབོན་པོ་ཆོས་རྒྱལ་བས་མཛད་པ་འདི་ལེགས་པ་ཡིན་ཚུལ་གསུངས་པར་བཤད་པ་སོགས་བྱུང་བས། ཅུང་རྗེ་
ཙོང་ཁ་པ་ལ་འགྲན་པའི་རྣམ་པ་ཐོན་སྙམ༑

དང་། ཤིང་ཕག་ ༡༣༩༥ ལོའ་ིདཔྱིད་ཀ་ནས་དབྱར་སྨད་ཙམ་བར། རྗེ་ཙོང་ཁ་པ་བླ་སློབ་རྣམས། 

རྫིང་ཕྱིའི་གཙུག་ལག་ཁང་དང་ཉེ་བའི་དབེན་གནས་བྱམས་པ་གླིང་དུ་བཞུགས་ཏེ་སོ་སོའ་ི

སྒྲུབ་ཁང་ནང་སྔར་བཞིན་མཚམས་དམ་པོར་བཅད་དེ་སྒྲུབ་པ་མཛད་སྣང་༑ སྐབས་རེར་ཐུན་

མཚམས་ཀྱི་བར་གསེང་དུ་རྗེ་ཙོང་ཁ་པས་བྱ་བྲལ་སློབ་མ་ཚོར་སྤྱི་ཐོག་ཏུ་གདམས་ངག་ཐུང་

ངུ་ཁག་ཅིག་གནང་བར་མཛད་ཅིང་། སྐབས་གཞན་དུ་ཐུན་མཚམས་ལ་བྱ་བྲལ་བ་སློབ་མ་རེ་

རེ་ནས་སོ་སོའ་ིཉམས་ལེན་གྱི་གནད་ལ་བརྩམས་པའི་དོགས་འདྲི་དང་བཀའ་སློབ་ཞུ་བའི་

གོ་སྐབས་ཀྱང་གནང་བ་སོགས་མཛད༑ གང་ལྟར་ཡང་སྒྲུབ་པ་མཛད་པའི་ལོ་དང་པོར་བསག་

སྦྱང་ལ་དམིགས་པའི་སྔོན་འགྲོའ་ིཉམས་ལེན་གྲུབ་རྗེས། རྗེ་ཙོང་ཁ་པ་རང་ངོས་ནས་ནི་བྱང་ཆུབ་ཀྱི་

སེམས་དང་། སྟོང་ཉིད་ཀྱི་ལྟ་བ་དང་། ཞི་གནས་ཀྱི་སེམས་གནས་སྒྲུབ་པ་རྩ་བར་བྱས་པའི་སྟེང་ནས། 

བླ་མ་དབུ་མ་པ་བརྒྱུད་དེ་ཡི་དམ་ལས་གསན་པའི་འཇམ་དབྱངས་ཆོས་སྐོར་གྱི་ཁོངས་སུ་གཏོགས་

པའི་གདམས་ངག་ཁྱད་པར་རྣམས་ཀྱི་སྒོམ་སྒྲུབ་རྣམས་ཐུགས་དམ་གཙོ་བོར་མཛད་ཡོད་སྣང་༑ 

རྗེ་ཙོང་ཁ་པས་རྫིང་ཕྱིའི་བྱམས་པའི་གཙུག་ལག་ཁང་ལ་ཞིག་གསོས་གནང་ཡོད་པའི་

གནས་ཚུལ་རིམ་པས་ཕྱོགས་གང་སར་ཁྱབ་པ་དང་། དད་ལྡན་མང་པོ་ངེས་མེད་གནས་སུ་སྒྲུབ་

པ་མཛད་པའི་བྱ་བྲལ་བ་བླ་སློབ་དེ་རྣམས་ཀྱིས། གཙུག་ལག་ཁང་བྱིན་ཅན་དེ་ཞིག་གསོས་

གནང་བའི་བཀའ་དྲིན་ཡིད་ལ་དྲན་པ་སོགས་ཀྱིས། རིམ་པས་གནའ་བོའ་ིལྷ་ཁང་དེར་གནས་

བསྐོར་བ་སོགས་མང་པོ་ཞིག་མཆོད་མཇལ་དུ་འོང་བའི་འགོ་ཚུགས་ཤིང་། བྱ་བྲལ་བ་རྣམས་

ལའང་འབུལ་བ་འབུལ་མཁན་གྱི་དད་ལྡན་མང་དུ་ཕྱིན་པ་སོགས་བྱུང་༑ དེ་ལྟར་བྱ་བྲལ་བ་

བླ་སློབ་རྣམས། དད་ལྡན་མང་པོར་རྫིང་ཕྱིའི་བྱམས་པ་མཇལ་ཏེ་བསོད་ནམས་གསོག་པའི་

སྐལ་བཟང་ཐོབ་པར་ཡིད་སྨོན་དང་དགའ་བ་སྒོམ་པ་སོགས་བྱུང་ཡོད་མོད། འོན་ཀྱང་གནས་

ངེས་མེད་ལ་སྒྲུབ་པ་མཛད་པར་བཞེད་པའི་བྱ་བྲལ་བ་བླ་སློབ་རྣམས་ལ་ནི། ཉིན་རེ་ནས་དད་

འཇལ་ཞུ་མཁན་མང་དུ་འགྲོ་བའི་གནས་ཚུལ་འདིས། ཁོང་རྣམས་ད་ནི་གནས་གཞན་ཞིག་ཏུ་

འགྲོ་དགོས་པའི་བརྡ་གསལ་པོ་ཞིག་བསྟན་པར་གཟིགས་ཡོད༑ དེའི་ལྟར་ན་ཤིང་ཕག་ ༡༣༩༥ 

ལོའ་ིདབྱར་ཁའི་དཀྱིལ་དུ་ཟླ་བ་དང་ཚེས་ག་གེ་མོ་ཞིག་ལ། བྱ་བྲལ་དུ་བྱོན་པའི་རྗེ་ཙོང་ཁ་པ་

བླ་སློབ་རྣམས་འོལ་ཁ་ཁུལ་ནས་ཐོན༑

གང་ལྟར་ཡང་སྔ་ཕྱི་བསྡོམས་པས། རྗེ་ཙོང་ཁ་པ་བླ་སློབ་རྣམས་ལོ་ངོ་གསུམ་མན་ཙམ་

ཞིག་གི་རིང་འོལ་ཁ་ཁུལ་དུ་བསྙེན་མཚམས་ལ་བཞུགས་ཡོད༑ དུས་ཡུན་དེའི་རིང་སྒྲུབ་གནས་

གཅིག་ཏུ་བཞུགས་པར་མཛད་མེད་ལ། དབེན་གནས་མི་འདྲ་བ་སྟེ། འོལ་ཁ་བསམ་གཏན་གླིང་

དང་། ཆེད་དུ་བཞེངས་ཏེ་ཕུལ་བའི་འོལ་ཁ་ཆོས་ལུང་། འོལ་ཁ་ལྷ་ལྡིངས། མགར་ཕུག རྫིང་ཕྱི་

བྱམས་པ་གླིང་སྒྲུབ་ཁང་། དྭགས་པོ་སྨན་ལུང་ཁུལ་དུ་ཡོད་པའི་རྒྱ་སོག་ཕུ་བཅས་སུ་སྒོམ་སྒྲུབ་

མཛད་ཡོད་པ་གོང་དུ་སྨྲས་པ་ལྟར་ལགས༑

རྗེ་ཙོང་ཁ་པ་རང་ཉིད་ལ་མཚོན་ན། ཕྱི་ལོ་ ༡༣༩༢ ལོའ་ིདགུན་ཁ་ནས་ ༡༣༩༥ ལོའ་ིདབྱར་

དཀྱིལ་ཙམ་གྱི་བར་འོལ་ཁ་ཁུལ་དུ་སྒྲུབ་པ་ལ་གཞོལ་བའི་ལོ་གསུམ་ཙམ་གྱི་དུས་ཡུན་དེ་ནི། 

དེའི་སྔོན་གྱི་འཆད་པ་དང་རྩོམ་པ་ལ་གཞོལ་བའི་དུས་སྐབས་དང་གཏན་ནས་མི་འདྲ་བར། བྱ་

བྲལ་བའམ་རི་ཁྲོད་པ་ངོ་མ་ཞིག་གི་རྣམ་ཐར་བསྐྱངས་ཐུབ་པ་བྱུང་ཡོད༑ དེ་ཡང་བྱ་བྲལ་ལམ་

བྱ་བཏང་ཞེས་པའི་དོན་དངོས་དང་མཐུན་པར། དེའི་རིང་ལས་དོན་དང་བྱ་བཞག་གང་གིའང་

རྗེས་སུ་རྒྱུག་མི་དགོས་པར་དུས་ཉིད་ཀྱང་ལྷོད་དུ་འགྲོ་བར་བྱུང་བ་དང་། གྲོང་དུ་རྒྱུ་བ་སོགས་

སྤངས་ཏེ་བས་མཐའ་འམ་དབེན་གནས་འབའ་ཞིག་ཏུ་བཞུགས་ཤིང་། དུས་ཡུན་ངེས་ཅན་གྱི་

རིང་ཕྱིའི་མི་དང་འབྲེལ་བ་བཅད་པ་ཙམ་དུ་མ་ཟད། དོན་མེད་ཀྱི་ངག་ཀྱང་བཅད་ཅིང་། ཟས་

གོས་གནས་མལ་ངན་ངོན་ཙམ་གྱི་འཚོ་སྟེ་གནས་པ་སོགས་མཛད་ཐུབ་པ་བྱུང་ཡོད༑ བྱ་བྲལ་གྱི་

དུས་དེ་རྗེ་ཙོང་ཁ་པ་རང་ཉིད་ལ་ནི་ཐུགས་དམ་ཤིན་ཏུ་ཟབ་པའི་དུས་སྐབས་ཤིག་ཏུ་གྱུར་ཡོད་

པ་མ་ཟད། བྱམས་པ་དང་འཇམ་དབྱངས་སོགས་ཞལ་གཟིགས་པ་དང་། ལས་དང་སྐལ་པས་

རྫིང་ཕྱིའི་བྱམས་པའི་ལྷ་ཁང་ཞིག་གསོས་མཛད་ཐུབ་པ་སོགས་ཀྱིས། ལྷ་བླ་མར་ཡང་སྙིང་ནས་

དད་པ་ཤུགས་ཆེན་འཁྲུངས་པའི་དུས་སྐབས་ཤིག་ཏུའང་གྱུར་ཡོད༑ སྐབས་དེར་བརྙེས་པའི་

རྟོགས་པའི་ཡོན་ཏན་གྱི་ངོས་ནས་སྨྲས་ན། འོལ་ཁ་ཁུལ་དུ་སྒྲུབ་པ་ལ་རྩེ་གཅིག་ཏུ་གཞོལ་བའི་

མཐུས། སེམས་གནས་པའི་ཉམས་ལེན་ལ་སྐྱེད་ཐོན་པའི་འགྱུར་བ་ཤུགས་ཆེན་ཐེབས་ཏེ་ཞི་

གནས་ཀྱི་སེམས་རྩེ་གཅིག་པའི་ནུས་པ་སྔར་བས་ཀྱང་ཤུགས་ཆེ་རུ་ཕྱིན་པ་དང་། སྙིང་རྗེའི་

ཆེན་པོའ་ིཉམས་ལེན་ཡང་ཆེས་གོང་དུ་འཕེལ་ཏེ། དེ་ནས་བཟུང་སྟེ་སྡུག་བསྔལ་བའི་སེམས་

ཅན་ལ་དམིགས་པ་ཙམ་གྱིས་སྐྱོབ་འདོད་ཀྱི་སྙིང་རྗེ་ཆེན་པོ་རྩོལ་མེད་དུ་ངང་གིས་འཁྲུངས་

ཐུབ་པར་བྱུང་༑ བྱང་ཆུབ་ཀྱི་སེམས་ནི། སེམས་བསྐྱེད་ཀྱི་དམིགས་རྣམ་རྒྱུན་མར་བསྐྱངས་པའི་

མཐུ་དང་། གཞན་ཡང་གོང་དུ་སྨྲས་པ་བཞིན་«མདོ་ཕལ་པོ་ཆེར་»རྒྱལ་སྲས་ཀྱི་སྤྱོད་པ་བསམ་

གྱིས་མི་ཁྱབ་པ་གསུངས་པ་རྣམས་གཟིགས་པས་སྐུལ་འདེད་ཤིན་ཏུ་ཆེན་པོ་ཐེབས་པ་སོགས་

ཀྱིས། སྔར་བས་ཀྱང་བརྒྱ་འགྱུར་གྱིས་ཤུགས་ཆེ་རུ་འཕེལ༑ ལྷའི་རྣལ་འབྱོར་ལ་མཚོན་ན། རྒྱུན་

དུ་ཉམས་བཞེས་གནང་བའི་ཡི་དམ་རྗེ་བཙུན་འཇམ་པའི་དབྱངས་དང་དཔལ་རྡོ་རྗེ་འཇིགས་

བྱེད་གཉིས་ཀྱི་སྒོམ་བཟླས་ཐོག་ལ་འགྱུར་ཁྱད་དམིགས་བསལ་ཐོན་ཏེ། རྒྱ་སོག་ཕུར་རྗེ་བཙུན་

འཇམ་པའི་དབྱངས་ཞལ་གཟིགས་པ་ནས་བཟུང་སྟེ། ནམ་འདོད་ལ་ཡི་དམ་དེའི་སྣང་བ་སྐྱེས་

བུ་ཞིག་མདུན་དུ་དངོས་སུ་ཡོད་པ་ལྟ་བུའི་ཚད་དུ་སླེབས་པ་བྱུང་ཡོད༑ 

དེ་ལྟར་གོང་དུ་སྨྲས་པ་བཞིན། འོལ་ཁ་ཁུལ་དུ་བྱ་བྲལ་མཛད་རིང་། རྗེ་ཙོང་ཁ་པ་རང་

ཉིད་ཀྱི་མདོ་སྔགས་ཀྱི་ཉམས་ལེན་གྱི་གནད་དུ་མར། སྐྱེད་ཐོན་པའི་འགྱུར་བ་ཐེབས་ཏེ་རྟོགས་

པའི་ཡོན་ཏན་ཆེས་གོང་མཐོར་འཕེལ་བ་བྱུང་ཡོད་མོད། དེ་ལྟ་ནའང་ཐུགས་ཡིད་ཅུང་མ་ཚིམ་

པར་ལུས་པའི་གནས་གལ་པོ་ཆེ་ཤིག་ལྷག་ཡོད༑ དེ་ནི་སྟོང་ཉིད་ཀྱི་ལྟ་བའི་སྐོར་ལ་ཡིན་ཏེ། 

དབེན་གནས་སུ་སྒྲུབ་པ་ལོ་གསུམ་ཙམ་མཛད་པའི་མཇུག་ཏུའང་། རྗེ་རང་ཉིད་ཀྱི་ཐུགས་ལ་

ཞི་སྒོ་གཉིས་པ་མེད་པར་གསུངས་པའི་ཟབ་མོ་སྟོང་པ་ཉིད་ཀྱི་སྐོར་ལ། སྒྲོ་འདོགས་ལྷག་མེད་

དུ་བྱས་པའི་ལྟ་བ་ཕུ་ཐག་ཆོད་པ་ཞིག་ད་དུང་ཡང་རྙེད་པ་བྱུང་མི་འདུག་སྙམ་དུ་དགོངས་ཏེ་

གནས༑ དེར་བརྟེན་ད་དུང་ཡང་སྒོམ་སྒྲུབ་མང་པོ་ཞིག་མཛད་དགོས་པ་ཐུགས་ལ་བཟུང་ཡོད་

པས། ཕྱིས་སུའང་རྗེ་ཙོང་ཁ་པས། ༡༤༠༩ ལོར་དགའ་ལྡན་ཕྱག་མ་བཏབ་པའི་བར་དུ། མཛེས་

སྡུག་ལྡན་པའི་འོལ་ཁ་ཁུལ་དུ་སླར་ཡང་སྒྲུབ་པ་མཛད་པར་ཕེབས་པར་འགྱུར་བ་ནི་འོག་ཏུ་

གླེང་བར་བྱ་བ་ལྟར་ལ། སྐབས་འདིར་ནི། ༡༣༩༥ དབྱར་ཁའི་དཀྱིལ་ཙམ་གྱི་དུས་དེར་རེ་ཞིག་

འོལ་ཁར་བྱ་བྲལ་ལ་ཞུགས་པའི་མཛད་པ་དེ་གྲུབ་པར་མཛད་དོ། །སྨྲས་པ།

རྗེ་བཙུན་བཀའ་ཡིས་བསྐུལ་བར་གྱུར་མ་ཐག །ཚེ་འདིའི་བྱ་བ་མཐའ་དག་རིང་སྤངས་ནས།།

ཕྱི་མ་དོན་གཉེར་འཁོར་དང་ལྷན་ཅིག་ཏུ། །དབེན་པར་སྒྲུབ་ལ་གཤེགས་པའི་ཙོང་ཁ་པ།།

ཆོས་ལུང་དགོན་པར་ཐུགས་དམ་མཛད་པའི་ཚེ། །རྒྱུན་དུ་སངས་རྒྱས་སུམ་ཅུ་སོ་ལྔ་ཡིས།།

ཚོགས་གསོག་སྒྲིབ་པ་སྦྱོང་བའི་རྟེན་མཛད་ཅེས། །དག་པའི་འཁོར་ལ་གསུངས་པའི་ཙོང་ཁ་པ།།

རྒྱ་སོག་ཕུག་ཏུ་རྗེ་བཙུན་འཇམ་པའི་དབྱངས། །སངས་རྒྱས་བྱང་སེམས་རྒྱན་དྲུག་མཆོག་གཉིས་དང་།།།

གྲུབ་ཆེན་དུ་མས་བསྐོར་བ་གཟིགས་པ་ཡིས། །ལེགས་ཚོགས་རྟེན་འབྲེལ་འགྲིགས་པའི་ཙོང་ཁ་པ།།257

ཞེས་བྱ་བ། རྗེ་ཙོང་ཁ་པའི་དངོས་སློབ་རྩེད་ཐང་གི་ཆོས་བསྒོ་བ་ཆེན་པོ་འཇམ་དབྱངས་ཁ་ཆེ་

བསོད་ནམས་དཔལ་གྱིས་རྗེ་ཙོང་ཁ་པའི་བསྟོད་«ཙོང་ཁ་བརྒྱད་ཅུ་»མར་གྲགས་པ་ལས་བྱུང་

བ་བར་སྐབས་ཀྱི་ཚིགས་བཅད་དུ་བཀོད་པའོ།།     །།

257 «རྗེ་ཙོང་ཁ་པ་ཆེན་པའི་རྣམ་ཐར་བསྟོད་པ་ཙོང་ཁ་བརྒྱད་ཅུ་མ།» ཤླཽཀ ༢༨-༣༡ ཤོག ༥༩༧ རྣམ་ཐར་གྱི་བསྟོད་པ་འདི། 
རྗེ་ཙོང་ཁ་པ་དགོངས་པ་མྱ་ངན་ལས་འདས་པའི་བདུན་ཕྲག་གསུམ་པ་ཚེས་བཅོ་ལྔའི་ཉིན་གསོ་སྦྱོང་ཚོགས་སྐབས། རྗེ་བླ་མ་
ཤིན་ཏུ་དྲན་པའི་ཤུགས་ཀྱིས་བརྩམས་པ་གཞུང་རང་གི་མཇུག་བྱང་ལས་ཐོན་པས། རྗེ་བླ་མའི་རྣམ་ཐར་གྱི་ཡིག་ཆ་སྔ་ཤོས་
ཤིག་ཏུ་གྱུར་པ་ངེས་དགོས༑



ལེའུ་བརྒྱད་པ།
ལྷོ་བྲག་གྲུབ་ཆེན་དང་མཇལ་བའི་སྐབས།

༈ འོལ་ཁ་ཁུལ་དུ་དབེན་པ་བསྟེན་ཏེ་སྒྲུབ་པ་ལ་ཞུགས་པའི་ལེའུ་དེ་རེ་ཞིག་གྲུབ་པར་མཛད་

པའི་མཇུག་དེ་མ་ཐག་ཏུ། རྗེ་ཙོང་ཁ་པས་ཐོག་མར་གང་གནང་ཡོད་ཟེར་ན། ལྷོ་བྲག་མཁན་

ཆེན་དུ་གྲགས་ཤིང་ཡི་དམ་ཕྱག་ན་རྡོ་རྗེས་རྗེས་སུ་བཟུང་བའི་གྲུབ་ཆེན་ནམ་མཁའ་རྒྱལ་མཚན་

མཇལ་བར་ཕེབས་ཡོད༑ ཁོང་ལ་ལས་ཀྱི་རྡོ་རྗེ་ཞེས་ཀྱང་གྲགས་པ་ནི་དེའི་གསང་མཚན་ཡིན་

ལ། གྲུབ་ཆེན་རང་ཉིད་ཀྱིས་ཀྱང་སྙན་བརྒྱུད་ཀྱི་ཁྲིད་ཡིག་དུ་མའི་ནང་དུ་རང་ཉིད་ལ་ལས་ཀྱི་རྡོ་

རྗེ་ཞེས་འབོད་གནང་ཡོད༑ དེ་ཡང་རྗེ་ཙོང་ཁ་པ་འཁོར་བཅས་འོལ་ཁ་ཁུལ་དུ་སྒྲུབ་པ་ལ་ཞུགས་

པའི་ལོ་གསུམ་པའི་ནང་ཞིག་ལ། ལྷོ་བྲག་གྲུབ་ཆེན་གྱིས། “འདི་ཞིག་ཅི་ནས་ཕྱགས་ཕེབས་པར་

ཞུ། བཀའ་འདྲི་ཞུ་བའི་འདོད་པའང་ཡོད། སྐུ་ཚེ་བསྲིང་བའི་རྟེན་འབྲེལ་སྒྲིག་པ་སོགས་ཀྱི་སྙན་

བསྐུལ་འདྲ་ཡང་འབུལ་བ་ལགས།”258 ཞེས་གདན་ཞུའི་གསུང་ཡིག་ནན་ཆེན་ཞིག་གནང་བ་

ཕྱག་ཏུ་འབྱོར་བས། འོལ་ཁ་ནས་ཐོན་ཏེ་ལྷོ་བྲག་གྲུབ་ཆེན་མཇལ་བར་བྲ་བོ་དགོན་དུ་ཆས༑ 

ལྷོ་བྲག་གྲུབ་ཆེན་ནམ་མཁའ་རྒྱལ་མཚན་ཞུ་བ་ནི། ཇོ་བོ་བཀའ་གདམས་པའི་ཉམས་

བཞེས་གཙོ་བོར་མཛད་པའི་སྟེང་། རང་ཉིད་ཀྱི་ཡབ་མེས་ཀྱི་འབྲེལ་བའི་ཐོག་ནས་གསང་

སྔགས་རྙིང་མའི་ཆོས་ལའང་དད་མོས་ཡོད་པའི་སྐྱེས་བུ་དམ་པ་ཁྱད་པར་ཅན་ཞིག་ཡིན༑ དེ་

ལྟ་བུའི་སྐྱེས་ཆེན་དམ་པ་དེས་རྗེ་ཙོང་ཁ་པ་མཇལ་འདོད་ཀྱིས་གདན་ཞུའི་ཕྱག་བྲིས་ཕུལ་བའི་

སྐུལ་འདེད་ཀྱི་གནས་ཚུལ་གཅིག་ནི། གྲུབ་ཆེན་ལ་ཉམས་སྣང་དམིགས་བསལ་འགའ་ཤས་ཤིག་

བྱུང་བའི་རྐྱེན་གྱིས་ཡིན་སྣང་སྟེ། དཔེར་ན་སྐབས་ཤིག་ལ། བྱམས་པ་མགོན་པོ་བྱོན་གྱིན་

ཡོད་ཟེར་བའི་སྐད་ལྷང་གིས་གསན་པ་བྱུང་བ་དང་། ཡང་ཉིན་གཅིག་བུད་མེད་དཀར་

མོ་ཞིག་གིས།  “བྱམས་པས་བྱིན་གྱིས་བརླབས་པའི་གང་ཟག་འཇམ་དབྱངས་དང་གཉིས་སུ་

མེད་པ། ལྷ་མོ་དབྱངས་ཅན་མས་རིག་པ་སྟེར་བར་བྱེད་པ་ཕུན་སུམ་ཚོགས་པ་ཞིག་དང་སྐྱེ་བ་

བཅོ་ལྔའི་གོང་ནས་འབྲེལ་བ་ཡོད་ཅིང་། སྐྱེ་བ་འདིར་ཡང་ཕན་ཚུན་དཔོན་སློབ་ཏུ་འབྲེལ་བའི་

རྟེན་འབྲེལ་ཡོད་པས། གདན་དྲངས་ནས་ཆོས་བཀའ་ལ་སྲེས་མ་འཇུག་པར་བྱིན། ཕར་ལ་ཡང་

ཆོས་ཞུས།”259 ཞེས་བསྐུལ་བའི་གཟིགས་སྣང་ཤར་བ་སོགས་བྱུང་༑ གང་ལྟར་ཡང་ཤིང་ཕག་

258 «རྣམ་ཐར་དད་པའི་འཇུག་ངོགས།» ཤོག ༤༤

259 «རྗེ་ཙོང་ཁ་པ་དང་མཇལ་ཚུལ།» ལྷོ་བྲག་གྲུབ་ཆེན་ནམ་མཁའ་རྒྱལ་མཚན་གྱི་གསུང་འབུམ། དེབ། ༡ ཤོག ༡༥༤



169ལེའུ་བརྒྱད་པ། ལྷོ་བྲག་གྲུབ་ཆེན་དང་མཇལ་བའི་སྐབས།

ཕྱི་ལོ་ ༡༣༩༥ དབྱར་ཁའི་ནང་། རྗེ་ཙོང་ཁ་པ་བྱ་བྲལ་བ་བླ་སློབ་རྣམས། རེ་ཞིག་འོལ་ཁ་ཁུལ་དུ་

དབེན་པ་བསྟེན་ཏེ་སྒྲུབ་པ་ལ་རྩེ་གཅིག་ཏུ་གཞོལ་བའི་ལེའུ་དེ་གྲུབ་པར་བྱས་ཏེ། གོང་དུ་སྨྲས་

པ་ལྟར། བོད་ལྷོ་ཕྱོགས་ཁུལ་དུ་ཆགས་པའི་ལྷོ་བྲག་བྲ་བོ་དགོན་དུ་གྲུབ་ཆེན་ནམ་མཁའ་རྒྱལ་

མཚན་མཇལ་བར་ཕེབས༑260

ལྷོ་བྲག་གི་གྲུབ་ཆེན་དང་ཐོག་མར་མཇལ་བ།

རྗེ་ཙོང་ཁ་པས་བྲ་བོ་དགོན་དུ་འབྱོར་ཏེ་ལྷོ་བྲག་གྲུབ་ཆེན་དང་ཐོག་མར་མཇལ་བའི་ཉིན་

དེ་ནི། བོད་ཟླ་དྲུག་པའི་ཚེས་བཞི་སྟེ། སྔོན་བདག་ཅག་གི་སྟོན་པ་བཅོམ་ལྡན་འདས་ཀྱིས་

ཡུལ་ཝཱ་རཱ་ཎ་སཱིར་ཆོས་འཁོར་ཐོག་མར་བསྐོར་བའི་དུས་ཆེན་གྱི་ཉི་མོ་དེ་དང་རྟེན་འབྲེལ་གྱིས་

སྟབས་ཁེལ་བ་བྱུང་༑261 རྗེ་ཙོང་ཁ་པ་གཙོ་འཁོར་བཅུ་གསུམ་འབྱོན་གྱིན་ཡོད་པའི་གནས་

ཚུལ་ཐོས་པ་དང་། གྲུབ་ཆེན་གྱིས་རྗེ་ཙོང་ཁ་པ་བླ་སློབ་རྣམས་ཀྱི་ཕེབས་བསུར་བཅར་ཏེ་རང་

གི་དབེན་གནས་དེར་གདན་དྲངས༑ དེ་དུས་གྲུབ་ཆེན་དགུང་ལོ་བདུན་ཅུར་ཕེབས་ཡོད༑ གྲུབ་

ཆེན་གྱིས་རྗེ་ཙོང་ཁ་པར་ཐོག་མར་མཇལ་བའི་སྐབས་སུ་རྗེ་བཙུན་འཇམ་པའི་དབྱངས་ཀྱི་

རྣམ་པར་གཟིགས་པ་དང་། རྗེ་ཙོང་ཁ་པས་ཀྱང་གྲུབ་ཆེན་ཁོང་ཕྱག་ན་རྡོ་རྗེ་དངོས་སྟེ། “དེའི་

གསུས་པའི་དཀྱིལ་འཁོར་ཤིན་ཏུ་ལྡིར་ཞིང་བཻ་ཌཱུརྱ་ལྟར་དངས་པ་ལ་སྦྲུལ་སྔོ་ཁྲས་སྤྲས་པར་

གཟིགས༑”262 དེའི་ནུབ་མོར་རྗེ་ཙོང་ཁ་པས་གྲུབ་ཆེན་གྱི་དྲུང་ནས་ཕྱག་ན་རྡོ་རྗེའི་དབང་

ཞུས་ཤིང་། དབང་གི་སྐབས་སུ་ཡི་དམ་ཕྱག་ན་རྡོ་རྗེ་བྱོན་ནས་རྗེ་ཙོང་ཁ་པ་ལ་ཐིམ་པ་གྲུབ་

ཆེན་གྱིས་གཟིགས༑ སང་གི་སྐྱ་རེངས་མ་ཤར་ཙམ་གྱི་དུས་ཤིག་ལ། གྲུབ་ཆེན་གྱི་མནལ་ལམ་

དུ་རྗེ་བཙུན་བྱམས་པ་མགོན་པོ་བྱོན་ཏེ། རྗེ་ཙོང་ཁ་པའི་དྲུང་ནས་རྒྱལ་སྲས་ཆེན་པོ་ཞི་བ་ལྷས་

མཛད་པའི་«བསླབ་བཏུས་»ཞུས་ཞེས་པའི་བསྐུལ་མ་མཛད་པ་རྨིས་པར་བརྟེན། དེའི་ཞོགས་

260 «རྣམ་ཐར་དད་པའི་མཇུག་ངོགས་»སུ་རྗེ་ཙོང་ཁ་པས་མཁན་ཆེན་ཆོས་སྐྱབས་བཟང་པོ་དང་མཇལ་བའི་སྐོར་ལ་གསལ་
ཁ་མི་ཐོན་ལ། རྒྱལ་དབང་ཆོས་རྗེའི་རྣམ་ཐར་ཆེན་མོར་(ཤོག ༢༢༨)མངའ་རིས་ལྷ་བཙུན་པའི་རྗེའི་འཁྲུངས་རབ་རྣམ་ཐར་«སྐལ་
ལྡན་དད་པའི་པད་ཚལ་རྒྱས་པའི་འོད་སྟོང་»ཞེས་པར་བྱུང་བ་ལ་གཞི་བྱས་ཏེ། ལྷོ་བྲག་གྲུབ་ཆེན་མཇལ་བའི་ཕར་ལམ་དུ་སྔོན་ལ་
མཁན་ཆེན་ཐེངས་གཅིག་མཇལ་ཚུལ་གསལ་བ་བཞིན། ཁོ་བོས་ཀྱང་ཨིན་ཡིག་རྣམ་ཐར་དུ་གྲུབ་ཆེན་མ་མཇལ་གོང་གཉལ་དུ་བྲག་
དཀར་མཁན་ཆེན་ཆོས་སྐྱབས་བཟང་པོ་མཇལ་བའི་སྐོར་དེ་བཀོད་ཡོད༑ དེ་ནི་ཞིབ་ཏུ་བརྟགས་ན་ནོར་སྣང་སྟེ། རྗེའི་དངོས་སློབ་
རྟོགས་ལྡན་འཇམ་དཔལ་རྒྱ་མཚོའི་«རྣམ་ཐར་ཟུར་འདེབས་»སུ། མཁན་ཆེན་ཆོས་སྐྱབས་བཟང་པོ་མཇལ་བ་ལྷོ་བྲག་གྲུབ་ཆེན་
མཇལ་བའི་རྗེས་སུ་ཡིན་པ་གསལ་པོར་ཐོན་པས། འདིར་རྟོགས་ལྡན་པས་གསུངས་པ་བཞིན་གོ་རིམ་བཅོས་ཏེ་བཀོད་ཡོད༑

261 «རྗེ་ཙོང་ཁ་པ་དང་མཇལ་ཚུལ།» ཤོག ༡༥༤ ནང་། “ལུག་ཟླའི་ཚེས་བཞིའི་ཉིན་ལྷོ་བྲག་བྲ་བོ་དགོན་པར་ཕྱག་ཕེབས་
བྱོན་པ་བདག་གིས་བསུ་བ་ལ་ཕྱིན་པས།” ཞེས་བྱུང་བ་ལྟར། བྲ་བོ་དགོན་དུ་ཞབས་སོར་འཁོད་པའི་ཉིན་མོ་དེ་དྲུག་པ་ཚེས་
བཞི་ཡིན་པ་ཤིན་ཏུ་གསལ༑

262 «རྗེ་ཙོང་ཁ་པ་དང་མཇལ་ཚུལ།» ཤོག ༡༥༤ 



170 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པར་རྗེ་ཙོང་ཁ་པ་ལ་གསུངས་དོན་ལྟར། ཉིན་དེར་གྲུབ་ཆེན་གྱི་དབུས་ལྷོ་བྲག་བྲ་བོ་དགོན་

གྱི་འདུས་ཚོགས་ཡོངས་ལ་«བསླབ་བཏུས་»གསུངས༑ གཞན་ཡང་གྲུབ་ཆེན་གྱིས་རྗེ་ཙོང་ཁ་

པའི་དྲུང་ནས་སོ་སོར་འབྲང་མའི་དབང་དང་། ཐེག་པ་ཆེན་པོའ་ིསེམས་བསྐྱེད་ཀྱི་གདམས་

ངག་ཀྱང་ཞུས༑ རྗེ་ཙོང་ཁ་པས་བསླབ་བཏུས་སོགས་ཆོས་གསུངས་པའི་སྐབས་སུ་གྲུབ་ཆེན་

ལ་གཟིགས་སྣང་གང་བྱུང་བ་ནི། “ཆོས་ཉན་དུས་ཁོང་གི་དབུའི་སྟེང་ན་རྗེ་བཙུན་བྱམས་པ་

བཞུགས། མགོན་པོ་ཕྱག་བཞི་པ་དང་ཕྱག་དྲུག་པས་གཙོ་བྱས་པའི་ཆོས་སྐྱོང་དང་མཁའ་འགྲོ་

བསམ་གྱིས་མི་ཁྱབ་པས་བསྐོར་ནས་འདུག་གོ།”263 ཞེས་གྲུབ་ཆེན་རང་ཉིད་ཀྱིས་ཞལ་ནས་

གསུངས༑ 

ལྷོ་བྲག་གྲུབ་ཆེན་གྱི་དྲུང་ནས་རྗེ་ཙོང་ཁ་པས་ཚུར་ལ་ནི། ཇོ་བོ་རྗེ་དཔལ་ལྡན་ཨ་ཏི་ཤ་

ནས་བརྒྱུད་པའི་བྱང་ཆུབ་ལམ་གྱི་རིམ་པའི་བཀའ་བབས་གསུམ་གྱི་ཁྲིད།264 ཕྱག་རྡོར་སྐུ་

ལྔའི་རྗེས་གནང་། ཞུ་ལན་རྡོ་རྗེའི་ཕྲེང་བ། ཞུ་ལན་གཅེས་ཕྲེང་གི་ལུང་རྗེས་གནང་། ཕྱག་རྡོར་

ཁྱུང་ལྔའི་དབང་དང་རྗེས་གནང་། དྲེགས་པ་ཀུན་འདུལ་གྱི་དབང་། རྟ་མགྲིན་དཔའ་བོ་གཅིག་

པ་ཞལ་གསུམ་ཕྱག་དྲུག་པའི་རྗེས་གནང་སོགས་གསན༑265 དེ་དག་གི་སྐབས་སུ། གྲུབ་ཆེན་

གྱིས། “བདག་གི་མགོ་ཐོག་ཏུ་ཤཱཀྱ་ཐུབ་པ། གཡས་སུ་ཕྱག་ན་རྡོ་རྗེ། གཡོན་དུ་གདུགས་དཀར་

མོ་རྣམས་ཕལ་ཆེར་བྱོན་གྱིས་འདུག་པས་བར་ཆད་མི་འབྱུང་བའི་རྟགས་སུ་འདུག”266 ཅེས་

གསུངས༑

སྐབས་ཤིག་ལ་གྲུབ་ཆེན་གྱིས་གསང་བདག་ཕྱག་ན་རྡོ་རྗེས་བཀའ་མངགས་གནང་བ་ལྟར། 

རྗེ་ཙོང་ཁ་པ་ལ་རྗེ་བཙུན་བྱམས་པ་མགོན་པོའ་ིབསྟོད་པ་«ཚངས་པའི་གཅོད་པཎ་»ཞེས་པ་དེ་

རྩོམ་པར་བསྐུལ་བ་མ་ཚད། བསྟོད་ཚིག་དེ་རྫིང་ཕྱིའི་བྱམས་པའི་མདུན་དུ་འདོན་དགོས་པར་

263  གོང་མཚུངས། ཤོག ༡༥༥ 

264 «རྣམ་ཐར་དད་པའི་འཇུག་ངོགས་»སུ། ལམ་རིམ་གྱི་སྐོར་ལ་“བྱང་ཆུབ་ལམ་གྱི་རིམ་པའི་ཁྲིད་གསན་ཅིང་།” ཞེས་པ་ལས་
མ་བྱུང་མོད། འདིར་གྲུབ་ཆེན་ཉིད་ཀྱི་གསུང་«རྗེ་ཙོང་ཁ་པ་དང་མཇལ་ཚུལ་»ནང་བྱུང་བ་ལྟར་བཀོད༑ བྱང་ཆུབ་ལམ་གྱི་རིམ་པའི་
བཀའ་བབས་གསུམ་གསུངས་པ། རྗེ་ཙོང་ཁ་པ་ཉིད་ཀྱི་«ལམ་མཆོག་སྒོ་འབྱེད་»དུ། དགོན་པ་བ་ནས་བརྒྱུད་པའི་བྱང་ཆུབ་ལམ་
གྱི་རིམ་པའི་རྒྱ་ཆེན་སྤྱོད་བརྒྱུད་དང་ཟབ་མོ་ལྟ་བརྒྱུད་གཉིས་ཀྱི་བཀའ་བབས་ཀྱི་བརྒྱུད་པ་དང་། པོ་ཏོ་བ་ནས་བརྒྱུད་པའི་གཞུང་
པ་བའི་བཀའ་བབས་དང་། སྤྱན་སྔ་པ་ནས་བརྒྱུད་པའི་གདམས་ངག་པའི་བཀའ་བབས་བཅས་གསུམ་བྱུང་བ་ལ་བྱ་དགོས་སྙམ༑

265 གྲུབ་ཆེན་གྱི་དྲུང་ནས་རྗེ་ཙོང་ཁ་པས་གང་གསན་པའི་ཐོ་འདི། «རྗེ་ཙོང་ཁ་པ་དང་མཇལ་ཚུལ།» ཤོག ༡༥༥ ཐད་བྱུང་
བ་ལྟར་བཀོད༑ རྟོགས་ལྡན་པའི་«རྣམ་ཐར་ཟུར་འདེབས་»སུ་ནི། (ཤོག ༡༠༣) “ཁོང་རང་ལ་མངའ་བའི་ལུང་མན་ངག་
རྣམས་དང་། ཁྱད་པར་དུ་མཚན་ཉིད་ལམ་རིམ་ལ་སོགས་པ་བཀའ་གདམས་ཀྱི་ཆོས་སྐོར་རྣམས་དང་། ཕྱག་རྡོར་གྱི་སྒྲུབ་སྐོར། 
དེའི་རྫོགས་རིམ་སོགས་ཉམས་ཁྲིད་མཛད།” ཅེས་བྱུང་༑

266 «རྗེ་ཙོང་ཁ་པ་དང་མཇལ་ཚུལ།» ཤོག ༡༥༥ 



171ལེའུ་བརྒྱད་པ། ལྷོ་བྲག་གྲུབ་ཆེན་དང་མཇལ་བའི་སྐབས།

གསུངས་པ་བཞིན་ལེགས་པར་བརྩམས་ཏེ་རྫིང་ཕྱིར་བསྐུར་བར་གནང་༑ རྗེ་བཙུན་བྱམས་པ་

མགོན་པོའ་ིབསྟོད་པ་«ཚངས་པའི་ཅོད་པན་»ཞེས་བྱ་བ་འདི་ནི། གཅིག་ནས་རྒྱལ་བ་བྱམས་

པ་ལ་བསྟོད་ཅིང་གསོལ་བ་འདེབས་པའི་གསོལ་འདེབས་ཤིག་ཡིན་མོད། དེ་ལྟ་ནའང་རྩོམ་པ་

པོ་ཪང་ཉིད་ཀྱིས་ཉེ་བའི་ཆར་རྒྱལ་བ་བྱམས་པའི་སྐུ་བྱིན་ཅན། རྫིང་ཕྱིའི་གཙུག་ལག་ཁང་དུ་

བཞུགས་པ། རྟེན་གཙུག་ལག་ཁང་དང་བཅས་པ་ཞིག་གསོས་མཛད་པའི་དགའ་དད་ཀྱི་ཉམས་

མྱོང་གི་དྲན་པ་དེ། ཤིན་ཏུ་གསོས་པོར་ཡོད་སྟབས། བསྟོད་པ་དེའི་ནང་དུ་སྐུ་སྒེར་གྱི་མྱོང་ཚོར་

ཡང་ཤུགས་ཆེ་ཙམ་སྟོན་གནང་ཡོད་པ་ནི། དཔེར་ན། 

སྡུག་བསྔལ་རྒྱ་མཚོ་ཆེ་ལས་སྒྲོལ་བའི་གྲུ། །དལ་འབྱོར་ཚང་བའི་རྟེན་འདི་ཡིན་ན་ཡང་།།

བག་མེད་ལེ་ལོ་གཉིད་དང་བྲེ་མོའ་ིགཏམ། །རྙེད་བཀུར་འདོད་པའི་སྐྱོན་གྱིས་སྦགས་པ་ཡིས།།

དོན་མེད་ཕྱོགས་སུ་བཀོལ་བའི་དོན་ཆེན་པོ། །བདེ་བླག་བསྒྲུབ་པའི་ལུས་བཟང་ཆུད་གསོན་པ།།

མི་ཡི་ཤ་ཚུགས་ཕྱུགས་ཀྱི་འདུ་ཤེས་ཅན། །བདག་ལ་ཁྱོད་ཀྱི་ཐུགས་རྗེས་གཟིགས་སུ་གསོལ།།267

ཞེས་དང་།

ཡང་དང་ཡང་དུ་གུས་པས་བསྟེན་པའི་སྐྱབས། །བྱམས་པ་བྱམས་པས་འགྲོ་བ་སྒྲོལ་བ་ཁྱོད།།

མྱུར་བ་མྱུར་བར་བྱོན་ནས་བདག་གི་ནི། །སྐྱེ་བ་སྐྱེ་བར་ཐེག་མཆོག་བཤེས་གཉེན་མཛོད།།

རྟག་ཏུ་བརྩེ་བས་ལུས་ཅན་མཐའ་དག་ལ། །རྒྱུན་མི་ཆད་པར་གཟིགས་པ་ཁྱོད་དྲུང་དུ།།

ཁྱོད་ཀྱི་ཡོན་ཏན་དྲན་པས་དང་བའི་ཡིད། །ཉིན་རེ་བཞིན་དུ་སླེབ་པར་བགྱིས་ན་ཡང༌།།

གནས་ཀྱིས་བསྐལ་ཞིང་སླར་ཡང་དབེན་པའི་རོ། །རབ་ཏུ་མྱང་ཕྱིར་ཐག་རིང་གནས་སུ་ནི།།

འཇུག་པར་འདོད་པས་ལུས་ཀྱིས་བགྲོད་མ་ནུས།།268

ཞེས་སོགས་བྱུང་བ་ལྟ་བུའོ། །བསྟོད་པ་འདི་དང་མཉམ་དུ། འདུལ་བའི་བསླབ་ཁྲིམས་རྣམ་

པར་དག་པའི་སྒོ་ནས་བསྟན་པ་ལ་ཕན་པ་རྒྱ་ཆེན་པོ་འབྱུང་བའི་རྟེན་འབྲེལ་ཁྱད་པར་ཅན་ལ་

དགོངས་ནས། རྫིང་ཕྱིའི་བྱམས་པའི་སྐུ་ལ་གསོལ་རྒྱུར་དགེ་སློང་གི་ཡོ་བྱད་དྲུག་སྟེ། སྣམ་སྦྱར་

དང་། བླ་གོས། མཐང་གོས། ལྷུང་བཟེད། ཆུ་ཚགས། གདིང་བ་བཅས་དང་། གཞན་ཡང་མཆོད་

རྫས་དུ་མ་ཞལ་གསེར་དང་བཅས་པ་བསྐུར་བ་གནང་༑ 

ལྷོ་བྲག་གྲུབ་ཆེན་གྱིས་རྗེ་ཙོང་ཁ་པའི་ཆེད་དུ་ཡི་དམ་ཕྱག་ན་རྡོ་རྗེ་ལ་བཀའ་འདྲི་ཞུས་པ།

བྲ་བོ་དགོན་དུ་རྗེ་ཙོང་ཁ་པ་དང་གྲུབ་ཆེན་གཉིས་ཕན་ཚུན་ཆོས་ཞུ་རེས་མཛད་པ་ཙམ་

267 རྗེ་བཙུན་བྱམས་པ་མགོན་པོའ་ིབསྟོད་པ་«ཚངས་པའི་ཅོད་པཎ།» གསུང་ཐོར་བུ། ཤོག ༢༩

268  གོང་མཚུངས། གསུང་ཐོར་བུ། ཤོག ༣༢



172 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དུ་མ་ཟད། སྐབས་མང་པོར་ཕན་ཚུན་ཆོས་ཀྱི་སྐོར་གོ་རྟོགས་སྤེལ་བའི་གྲོས་མོལ་ཡང་ལྷུག་

པོར་མཛད་ཅིང་། བྲ་བོ་དགོན་ནས་མ་ཕེབས་གོང་ཙམ་ཞིག་ལ། རྗེ་ཙོང་ཁ་པས་གྲུབ་ཆེན་ལ། 

“བདག་ལ་ལྟ་བའི་སྐོར་གྱི་ཐེ་ཚོམ་འགའ་ཞིག་ཡོད་པས། འདི་སེལ་བ་ལ་རྒྱ་གར་ཤིང་གི་རི་ན་

རྗེ་མི་ཏྲ་ཛོ་ཀི་བཞུགས་པའི་དྲུང་དུ་འགྲོ་འདོད་པས། དེ་ལ་བར་ཆད་མི་འབྱུང་ལགས་སམ།” 
ཞེས་ཞུས་པར། གྲུབ་ཆེན་གྱིས་ལན་དུ།

ལྟ་བའི་གནད་རྣམས་བདག་གིས་ཡི་དམ་ལ་ཞུ་ཡི། རྒྱ་གར་དུ་བྱོན་ན་ཤིང་གི་རི་

ལ་མི་ཏྲ་ཛོ་ཀི་བཞུགས་པས་དེ་ལ་མཇལ་བ་སོགས་ངོ་མཚར་བ་འོང་ཞིང་། རིག་

གནས་བཅོ་བརྒྱད་ལ་མཁས་པའི་པཎྜི་ཏ་ཆེན་པོར་འགྱུར་ཏེ། རྡོ་རྗེ་གདན་གྱི་

ཁྲིར་བཞུགས་པའི་མཁན་པོ་མཛད་པ་སོགས་འོང་ནའང་། ཁྱེད་ཀྱི་འཁོར་འདི་

རྣམས་ཚོགས་ལམ་པ་དང་སྦྱོར་ལམ་ཆེན་པོ་ལ་གནས་པ་ཤ་སྟག་འདུག་པས། 

འདི་རྣམས་ཀྱི་ཚེའི་བར་ཆད་དུ་འགྱུར་བ་འདུག་ཅིང་། ཁྱེད་ཀྱང་རྒྱ་གར་དུ་

བཞུགས་ནས་ཚུར་མི་ཕེབས། དེ་བས་བོད་ཕྱོགས་འདིར་བསྟན་པ་ལ་ཕན་པའི་

ཐབས་ལ་འབད་ན་འགྲུབ་པས་དེ་བཞིན་འཚལ།།269

ཞེས་བཤོལ་བཏབ་པར་མཛད་པས། གྲུབ་ཆེན་གྱི་བཀའ་སློབ་འདི་ཐུགས་ལ་བབས་ཏེ། ད་ནི་རྒྱ་

གར་འཕགས་པའི་ཡུལ་དུ་མི་འབྱོན་པའི་ཐུགས་ཐག་བཅད༑

སྐབས་དེར་ཞལ་གྱིས་བཞེས་པ་ལྟར། ཕྱིས་སུ་གྲུབ་ཆེན་གྱིས་ཡི་དམ་ཕྱག་ན་རྡོ་རྗེ་ལ། རྗེ་

ཙོང་ཁ་པའི་ཐུགས་རེ་ལྟར་ལྟ་བའི་སྐོར་གྱི་དྲི་བ་རྣམས་ཞུས་ཤིང་། ཡི་དམ་གྱིས་ཀྱང་«ཞུ་ལན་

སྨན་མཆོག་བདུད་རྩི་ཕྲེང་བ་»ཞེས་པའི་གདམས་པ་ཐུང་ངུ་ཞིག་གནང་སྟེ། དེས་མ་ཏི་བྷ་དྲའི་

ཐེ་ཚོམ་རྣམས་སེལ་བར་འགྱུར་ཞེས་གསུངས་པ་ལ། གྲུབ་ཆེན་གྱིས། “མ་ཏི་བྷ་དྲ་བྱ་བ་དེ་གང་

ལགས་”ཞུས་པར། ཡི་དམ་གྱིས། “བློ་བཟང་གྲགས་པ་སྐྱེ་བ་འདིའི་གོང་པཎྜི་ཏའི་སྐྱེ་བ་བདུན་

དུ་སེམས་ཅན་གྱི་དོན་བྱས། སྐྱེ་བ་འདིའི་གོང་དུའང་ཁ་ཆེ་ཁྲི་བརྟན་དུ་པཎྜི་ཏ་མ་ཏི་བྷ་དྲ་ཤྲཱི་བྱ་

བར་སྐྱེས།”270 ཞེས་བཀའ་སྩལ༑ དེ་ཡང་གཤམ་དུ་གླེང་བར་འགྱུར་བ་ལྟར། ཕྱིས་སུ་གྲུབ་ཆེན་

གྱིས་གདམས་པ་ཁྱད་པར་བ་དེ་ཡི་གེར་བཏབ་སྟེ་རྗེ་ཙོང་ཁ་པ་ལ་བསྐུར་གནང་ཡོད༑ སྐབས་

269 «རྗེ་ཙོང་ཁ་པ་དང་མཇལ་ཚུལ།» ཤོག ༡༥༦ གྲུབ་ཆེན་གྱིས་ཅི་སྟེ་རྗེ་ཙོང་ཁ་པ་ཆེན་པོ་རྒྱ་གར་དུ་བྱོན་ན་རྡོ་རྗེ་གདན་གྱི་
ཁྲིར་བཞུགས་པའི་མཁན་པོ་མཛད་པ་སོགས་འོང་ཚུལ་གསུངས་པ་འདིས། སྐབས་དེར་བོད་ནང་རྒྱ་གར་འཕགས་པའི་ཡུལ་སྤྱི་
དང་ཁྱད་པར་དུ་ཡུལ་དབུས་ལ། དུས་རབས་བཅུ་བཞི་པའི་སྨད་དུ་ནང་པའི་བསྟན་པ་ཉམས་ཟིན་ཏེ། རྡོ་རྗེ་གདན་སོགས་སུ་ནང་
པའི་དགོན་སྡེ་མེད་པར་གྱུར་ཡོད་པའི་གནས་རྣམས་མང་པོ་ཞིག་གི་མཁྱེན་པའི་ཡུལ་དུ་གྱུར་མེད་པར་གསལ་བར་ཐོན་སྙམ༑ 

270 གོང་མཚུངས། ཤོག ༡༥༦



173ལེའུ་བརྒྱད་པ། ལྷོ་བྲག་གྲུབ་ཆེན་དང་མཇལ་བའི་སྐབས།

གཞན་དུ་འང་ཡི་དམ་ཕྱག་ན་རྡོ་རྗེས་གྲུབ་ཆེན་ལ། སྤྱིར་ནི་རྗེ་ཙོང་ཁ་པའི་ཡོན་ཏན་རྣམས་ཀྱི་

གཏིང་དཔོག་དཀའ་བར་གསུངས་ཤིང་། “ལྷག་པའི་ལྷ་ཕྱི་ནང་གི་ལྷ་མོས་རྗེས་སུ་བཟུང་ཞིང་། 

རིགས་གསུམ་མགོན་པོས་ཀྱང་རྗེས་སུ་བཟུང་སྟེ་ལྷག་པའི་ལྷ་ཡིན། འཚང་ནམ་རྒྱ་ངས་མི་སྟོན། 

འཇམ་དབྱངས་དང་སྤྱན་རས་གཟིགས་ཀྱིས་ལུང་སྟོན་པར་འགྱུར་རོ།།”271 ཞེས་བཀའ་སྩལ༑ 

གཞན་ཡང་གྲུབ་ཆེན་གྱིས་རྗེ་ཙོང་ཁ་པ་དགུང་གྲངས་བཞི་བཅུ་རྩ་ལྔ་ལ་སྐུ་ཚེའི་བར་ཆད་

འོང་ཉེན་ཡོད་པར་གཟིགས་ཏེ། དེ་སེལ་བའི་ཕྱིར་དུ་ཕྱག་རྡོར་འཁོར་ལོ་ཆེན་པོ་བདུད་རྩི་

ཐིགས་པའི་དབང་དང་བསྐྱེད་རྫོགས་ཟབ་མོ་རྣམས་གནང་ཞིང་། ད་དུང་ཡང་རྗེ་ཙོང་ཁ་པར། 

“ད་ལན་འདི་ནས་ཙཱ་རི་དང་གཉལ་སོགས་ལ་བྱོན་ན་བསྟན་པ་དང་སེམས་ཅན་ལ་འཕྲལ་དང་

ཡུན་དུ་ཕན་པའི་ཐབས་ཁྱད་པར་ཅན་འདུག་ཅིང་། རྒྱ་གར་གྱི་མཁས་གྲུབ་ཅིག་གི་སྐུའི་སྣང་བ་

དང་བསྟན་བཅོས་ལ་བརྟེན་ནས་ཟབ་མོའ་ིདོན་ལ་དཔྱིས་ཕྱིན་པའི་ངེས་པ་རྙེད་ཡོང་བས། དེ་

ལྟར་མཛད་ཅིང་རེ་ཞིག་གི་བར་ལ་བྱ་བྲལ་འཆད་ཉན་མཛད་ན་འགྲོ་ཕན་ཆེ།”272 ཞེས་སོགས་

གསུངས༑ ཙཱ་རི་ཞེས་པ་ནི། བོད་ཀྱི་ཡུལ་དུ་དཔལ་འཁོར་ལོ་བདེ་མཆོག་གི་གནས་རྩ་ཆེན་རི་

གསུམ་ཡོད་པའི་(གཞན་གཉིས་སྟོད་གངས་རིན་པོ་ཆེ་དང་ལ་ཕྱི་བཅས་ཡིན་པའི་)ནང་གསེས་

ཀྱི་གནས་ཤིན་ཏུ་གྲགས་ཆེན་ཞིག་ཡིན༑ གང་ལྟར་ཡང་ལྷོ་བྲག་གྲུབ་ཆེན་གྱིས། རང་ཉིད་ལས་

ལོ་སུམ་ཅུ་ལྷག་གིས་ན་ཚོད་གཞོན་པའི་རྗེ་ཙོང་ཁ་པ་ལ་ཐུགས་ཤིན་ཏུ་རངས་པ་བྱུང་ཞིང་། 

གཤམ་གྱི་ཚིགས་བཅད་གསོལ་འདེབས་འདིའང་མཛད༑

མ་འོངས་འགྲོ་བའི་དེད་དཔོན་བྱམས་མགོན་གྱིས། །སྙིགས་དུས་འགྲོ་ལ་ཐུགས་རྗེ་ཉེར་དགོངས་ནས།།

གངས་ཅན་དཔལ་དུ་བྱོན་པའི་ཙོང་ཁ་པ། །དཔལ་ལྡན་བླ་མའི་ཞགས་ལ་གསོལ་བ་འདེབས།།273

རྗེ་ཙོང་ཁ་པས་ཀྱང་གྲུབ་ཆེན་ལ་“མཚུངས་མེད་ནམ་མཁའ་རྒྱལ་མཚན་པ་”ཞེས་དང་། “ལྷོ་

བྲག་ཕྱག་རྡོར་བ་”ཞེས་ཆེས་བསྟོད་ཅིང་བཀུར་བར་མཛད་ཅིང་། ཇོ་བོ་རྗེ་དཔལ་ལྡན་ཨ་ཏི་

ཤ་ནས་བརྒྱུད་པའི་ལམ་རིམ་གྱི་མན་ངག་དང་། དེ་བཞིན་དུ་ཕྱག་རྡོར་གྱི་སྒྲུབ་ཐབས་དང་ལས་

ཚོགས་ཀྱི་དབང་ལུང་མན་ངག་གི་བླ་མ་གཙོ་བོ་ཞིག་ཏུ་བཟུང་བ་དང་། ཕྱིས་སུ་རང་ཉིད་ཀྱིས་

ཇོ་བོ་རྗེའི་ལམ་རིམ་གྱི་གདམས་པ་རྒྱས་པར་སྟོན་ཅིང་ཕར་ཕྱིན་ཐེག་པའི་སྡོམ་ཆེན་པོ་«བྱང་

ཆུབ་ལམ་རིམ་ཆེན་མོ་»མཛད་པའི་སྐབས་སུ། ལམ་རིམ་གྱི་བླ་རྒྱུད་གསོལ་འདེབས་«ལམ་

271 ལྷོ་བྲག་གྲུབ་ཆེན་ནམ་མཁའ་རྒྱལ་མཚན། «ཞུ་ལན་སྨན་མཆོག་བདུད་རྩི་ཕྲེང་བ།» གསུང་འབུམ་པོད། ༢ ཤོག ༧༨༠

272 «རྗེ་ཙོང་ཁ་པ་དང་མཇལ་ཚུལ།» ཤོག ༡༥༧

273 འདི་མངའ་རིས་ལྷ་བཙུན་གྱི་རྗེ་ཙོང་ཁ་པའི་འཁྲུངས་རབས་རྣམ་ཐར་ནང་(ཤོག ༡༦༣)དྲངས་པ་ལྟར། ཐོ་ཡོན་གྱིས་ཀྱང་རྣམ་
ཐར་དད་པ་རྒྱ་མཚོར་རོལ་པའི་འཇུག་ངོགས་ནང་(ཤོག ༡༤༡)འཁོད་མོད། ཁོང་གཉིས་ཀས་གང་ལས་དྲངས་ངོས་འཛིན་མ་མཛད༑



174 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མཆོག་སྒོ་འབྱེད་»ཅེས་པ་བརྩམས་པའི་ནང་དུ། འདི་ལྟར།

བྱང་ཆུབ་ཐུགས་ཀྱིས་འགྲོ་ཀུན་བུ་བཞིན་གཟིགས། །ལྷག་པའི་ལྷ་ཡིས་རྗེས་བཟུང་བྱིན་གྱིས་བརླབས།།

སྙིགས་དུས་འགྲོ་བ་འདྲེན་པའི་བཤེས་གཉེན་མཆོག །ནམ་མཁའ་རྒྱལ་མཚན་ཞབས་ལ་གསོལ་བ་འདེབས།།274

ཞེས་གསོལ་བ་འདེབས་པར་མཛད་ཡོད༑ གང་ལྟར་ཡང་རྗེ་ཙོང་ཁ་པ་སྐུ་འཁོར་རྣམས་ལྷོ་བྲག་

བྲ་བོ་དགོན་པར་ཁྱོན་བསྡོམས་པས་དུས་ཡུན་ཟླ་བ་བདུན་ཙམ་བཞུགས་ཡོད༑275

ཕྱག་རྡོར་གྱི་ཞུས་ལན་སྨན་མཆོག་བདུད་རྩིའི་ཕྲེང་བ། 

གོང་དུ་གྲུབ་ཆེན་གྱིས་རྗེ་ཙོང་ཁ་པ་ལ་སྟོང་ཉིད་ཀྱི་ལྟ་བའི་སྐོར་ལ་ད་དུང་དོགས་པ་ལྷག་མ་

ཡོད་པ་རྣམས་ཡི་དམ་ཕྱག་ན་རྡོ་རྗེར་བཀའ་འདྲི་ཞུ་རྒྱུར་ཞལ་བཞེས་གནང་ཡོད་པ་ལྟར། གྲུབ་

ཆེན་གྱིས་སྐབས་ཤིག་ལ་ཡི་དམ་ལ་ཞུས་ཏེ་ཕྱིར་ཕེབས་ཀྱི་ལན་དུ། «ཞུ་ལན་སྨན་མཆོག་བདུད་

རྩི་ཕྲེང་བ་»ཞེས་པ་དེ་སྩལ་བ། གྲུབ་ཆེན་གྱིས་ཡི་གེར་བཀོད་དེ་རྗེ་ཙོང་ཁ་པ་ལ་གནང་ཡོད་པ་

ནི། ཕྱིས་རྗེ་ཙོང་ཁ་པས་གྲུབ་ཆེན་ལ་ཕུལ་བའི་ཕྱག་བྲིས་ཞིག་གི་ནང་དུ་གསལ་པོར་ཐོན༑ དེ་

ཡང་གྲུབ་ཆེན་ལ་ཕུལ་བའི་ཕྱག་བྲིས་དེའི་དབུར་མཆོད་བརྗོད་དང་གྲུབ་ཆེན་སྐུ་མཛད་རྒྱས་

པའི་གསོལ་འདེབས་བཅས་ལས་བརྩམས་པའི་ཚིགས་བཅད་ཤླཽཀ་བདུན་གྱིས་རྔུན་བསུས་ཏེ། 

དེ་རྗེས་གྲུབ་ཆེན་གྱིས་གནང་བའི་གསུང་འཕྲིན་དང་ཡི་དམ་གྱི་གདམས་ངག་དེ་ཕྱག་ཏུ་འབྱོར་

ཚུལ་གསལ་པོར་གསུངས་པ་ནི། འདི་ལྟར། 

ཁྱད་པར་དུ་རྒྱལ་བ་སྲས་བཅས་ཀྱི་དགོངས་པའི་གནད་དྲིལ་བའི་མན་ངག་

འཕགས་པ་ལག་ན་རྡོ་རྗེའི་གསང་ཚིག ཞུ་ལན་སྨན་མཆོག་བདུད་རྩི་ཕྲེང་བ་

གསང་བདག་གི་ཞལ་སྔ་ནས་ཇི་ལྟར་གནང་བ་བཞིན། ལྷག་ཆད་ནོར་གསུམ་དང་

བྲལ་བ་ཡི་གེར་བཀོད་པ་གནང་བ་འཕྲོད་པ་ན། གསང་བདག་གསུང་གི་བདུད་

རྩི་ཡིས། །ཡིད་ཀྱི་རེ་བ་རྫོགས་པར་བྱས། །ཉོན་མོངས་ནད་ལས་རྒྱལ་བར་གྱུར།། 

ལྕང་ལོ་ཅན་དུ་ཕྱིན་པ་སྙམ།།276

ཞེས་བྱུང་༑ གྲུབ་ཆེན་ལ་ཕུལ་བའི་ཕྱག་བྲིས་དེའི་མཇུག་ཏུ། དེང་གི་ཆར་འགའ་ཞིག་ཉམས་

ལེན་ལ་ཆེ་ཆེར་མི་བྱེད་པར་རྩོད་པ་འབའ་ཞིག་ལྷུར་ལེན་པ་དང་། གཞན་དག་ལམ་གྱི་གནད་

དམ་པ་རྣམས་ལ་མྱོང་བ་ཕུལ་དུ་ཕྱིན་པར་ཁས་འཆེ་ཞིང་དོན་ལ་འཇིག་རྟེན་ཆོས་བརྒྱད་ཀྱི་

274  «ལམ་མཆོག་སྒོ་འབྱེད།» གསུང་ཐོར་བུ། ཤོག ༡

275 ལྷོ་བྲག་གྲུབ་ཆེན་ཉིད་ཀྱིས། «རྗེ་ཙོང་ཁ་པ་དང་མཇལ་ཚུལ།» ཤོག ༡༥༧ ཐད། “བདག་གི་ས་ཡར་མར་རྣམས་སུ་ཟླ་བ་
བདུན་བཞུགས།” ཞེས་དངོས་སུ་གསུངས༑

276 «ལྷོ་བྲག་མཁན་ཆེན་ཕྱག་རྡོར་བ་ལ་གནང་བ།» གསུང་ཐོར་བུ། ༡༠༤



175ལེའུ་བརྒྱད་པ། ལྷོ་བྲག་གྲུབ་ཆེན་དང་མཇལ་བའི་སྐབས།

གསེབ་ནས་ཅུང་ཟད་ཀྱང་མ་འཕགས་པར་གནས་བཞིན་པ་དང་། ལ་ལས་གསང་སྔགས་པར་

ཁས་འཆེ་སྟེ་བླང་དོར་ཡལ་བར་དོར་བ་སོགས་ཀྱི་དུས་ཀྱི་སྐབས་འདིར། “ཐེ་ཚོམ་ཀུན་གཅོད་

ནུས་པའི་གང་ཟག་གཞན་མ་རྙེད་པས། ཁྱེད་སངས་རྒྱས་ལ་དངོས་སུ་ཞུས་པས་ཆོག་པས། ཞུ་

བ་འདི་རྣམས་དགེ་བཤེས་འདིས་ཞུ་བར་ཡོད་པས་ཐུགས་ལ་འདོགས་པར་ཞུ།”277 ཞེས། 

ཕྱག་བྲིས་དེ་ཉིད་འཁྱེར་མཁན་རང་གི་སློབ་མ་དགེ་བཤེས་དེའི་ངག་ལམ་ནས་ཀྱང་དྲི་བ་ཁག་

གཅིག་ཕུལ་ཚུལ་གསུངས༑

«ཞུ་ལན་སྨན་མཆོག་བདུད་རྩི་ཕྲེང་བ་»དང་འབྲེལ་བའི་གནས་ཚུལ་ཅུང་ཡ་མཚན་པ་

ཞིག་ནི། གདམས་པ་དེའི་ནང་གི་ཆ་ཤས་ཁག་ཅིག་གསང་སྔགས་རྙིང་མ་པའི་ལུགས་ཀྱི་རྫོགས་

ཆེན་གྱི་ལྟ་ཕྱོགས་དང་བརྡ་ཆད་དང་ཤིན་ཏུ་འདྲ་པོ་ཡོད་པའི་སྐོར་ལ། རྗེ་ཙོང་ཁ་པའི་རྣམ་

ཐར་མཛད་པོ་རྣམས་དང་། གཞན་ཡང་ཕྱིས་ཀྱི་དགེ་ལྡན་པའི་བསྟན་བཅོས་རྩོམ་པ་པོ་རྣམས་

ནས་དེ་ཙམ་རྟོག་དཔྱོད་མཛད་མེད་པ་དེ་ཡིན༑ འདི་ལ་«དེབ་སྔོན་»རྩོམ་པ་པོ་འགོས་ལོ་ཙཱ་

བ་གཞོན་ནུ་དཔལ་གྱིས་ཀྱང་ཐུགས་སྣང་བྱུང་སྟེ། “རྗེས་སུ་འཇུག་པ་རྣམས་ཞུ་ལན་བདུད་

རྩིའི་སྨན་མཆོག་ལ་དེ་ཙམ་གྱིས་རྩིས་མེད།”278 ཞེས་གསུངས་ཡོད༑ རྗེ་ཙོང་ཁ་པ་རང་ངོས་

ནས་ཀྱང་། གྲུབ་ཆེན་གྱིས་བསྐུར་བའི་«ཞུ་ལན་སྨན་མཆོག་བདུད་རྩི་ཕྲེང་བ་»ཕྱག་ཏུ་འབྱོར་

ཡོད་པ་ནི། གོང་དུ་དྲངས་པའི་ལྷོ་བྲག་གྲུབ་ཆེན་ལ་ཕུལ་བའི་ཕྱག་བྲིས་སུ་གསུངས་པ་ལས་

ཤེས་མོད། ཕྱག་བྲིས་དེའི་ནང་དུ་ཞུ་ལན་རང་གི་བརྗོད་བྱའི་སྐོར་ལ་བཤད་པ་གང་ཡང་མཛད་

གནང་མེད་པར་མ་ཟད། ཕྱིས་སུ་རྗེ་ཙོང་ཁ་པས་ལྟ་བའི་སྐོར་ལ་གཞུང་དང་མན་ངག་མང་དག་

ཅིག་མཛད་པ་རྣམས་ཀྱི་ནང་དུའང་། «ཞུ་ལན་སྨན་མཆོག་བདུད་རྩི་ཕྲེང་བའི་»མན་ངག་གི་

སྐོར་ལ་དངོས་ཤུགས་གང་དུའང་བཤད་པ་ཅི་ཡང་གནང་མེད་པ་ནི། རྗེ་བླ་མའི་གསུང་འབུམ་

པོད་བཅུ་དགུ་པོ་མཇལ་བ་ལས་དཔོག་ནུས༑ ཁོ་བོས་བརྟགས་ན། «ཞུ་ལན་སྨན་མཆོག་བདུད་

རྩི་ཕྲེང་བ་»རང་ཉིད་ཀྱི་མཇུག་ཏུ་གྲུབ་ཆེན་གྱིས། “གདམས་པ་འདི་ལོ་གསུམ་གྱི་བར་ལ་མི་

སྨྲ་བར་རྒྱས་བཏབ་བོ།།”279 ཞེས་བྱུང་བ་ལྟར། ཡི་དམ་ལས་ཞུས་ཏེ་ལོ་གསུམ་གྱི་བར་དུ་མི་

སྨྲ་བའི་རྒྱས་བཏབ་སྟེ་དེའི་རྗེས་སུ་རྗེ་ཙོང་ཁ་པ་ལ་ཕུལ་བར་སྣང་ལ། དེ་དུས་རྗེ་ཙོང་ཁ་པའི་

ཐུགས་རྒྱུད་ལ་ཡིན་ལུགས་ལ་ཕུ་ཐག་ཆོད་པའི་ལྟ་བ་ལེགས་པར་འཁྲུངས་ཟིན་པས། ཞུ་ལན་

དུ་བྱུང་བའི་གདམས་ངག་གིས་དམིགས་བསལ་ཤུགས་རྐྱེན་ཐེབས་པ་བྱུང་མེད་སྙམ༑ སྤྱིར་

277  གོང་མཚུངས། ཤོག ༡༠༦

278 ཞྭ་དམར་ཆོས་གྲགས་ཡེ་ཤེས། «དཔལ་ལྡན་བླ་མ་དམ་པ་གཞོན་ནུ་དཔལ་གྱི་རྣམ་ཐར།» ཤོག ༤༧༣

279 «ཞུས་ལན་སྨན་མཆོག་བདུད་རྩི་ཕྲེང་བ།» ཤོག ༧༨༠



176 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ནས་ཀྱང་། རྗེ་ཙོང་ཁ་པས་གསང་སྔགས་རྙིང་མའི་ཆོས་སྐོར་ལ། གོང་དུ་སྨྲས་པ་བཞིན། དར་

ཡུལ་བ་ལས་སློབ་དཔོན་པདྨའི་ལུགས་ཀྱི་ཚེ་སྒྲུབ་སོགས་ཕྲན་ཚེགས་རེ་གཉིས་ལས། རྙིང་མའི་

ལུགས་ཀྱི་ཟབ་ཆོས་སྤྱི་དང་ཁྱད་པར་དུ་རྫོགས་ཆེན་གྱི་མན་ངག་གསན་ཡོད་པའི་དན་རྟགས་

ཤིག་ད་ཡོད་མཇལ་དུ་ཡོད་པའི་ཡིག་ཆ་སོགས་ལས་མི་ཐོན༑ དེ་ལྟ་ནའང་«ཞུ་ལན་སྨན་མཆོག་

བདུད་རྩི་ཕྲེང་བ་»འདི་ཉིད། ལྷོ་བྲག་གྲུབ་ཆེན་གྱི་གསུང་འབུམ་དུ་བཞུགས་པས་མ་ཟད་རྗེ་

ཙོང་ཁ་པའི་གསུང་འབུམ་དུའང་བཞུགས་སུ་གསོལ་བ་བྱུང་ཡོད་པས། འདིའི་སྐོར་ལ་ཅུང་ཟད་

ཅིག་ཞུ་བ་སྐབས་སུ་བབས་སྙམ༑ 

དེ་ཡང་གཞུང་འདིའི་ཐོག་མར་མཆོད་བརྗོད་དང་སྐབས་ཀྱི་དོན་གླེང་བ་སོགས་ཀྱི་མཇུག་

དེ་མ་ཐག་ཏུ། གདམས་པ་དངོས་གཞི་སྟོན་པ་ན། གཤམ་གསལ་ལྟར། 

ལས་ཀྱི་རྡོ་རྗེ། མ་ཏི་བྷ་དྲ་ཤྲཱི་ལ་ངའི་གསང་ཚིག་འདི་རྣམས་རྣ་བར་སྐྱོལ། ཡབ་

ཀུན་ཏུ་བཟང་པོའ་ིདགོངས་པ། ཡུམ་ཀུན་ཏུ་བཟང་མོའ་ིསྙིང་གཏམ། རྡོ་རྗེ་

འཛིན་པ་བདག་གི་གསང་ཚིག་ཐེག་པའི་ཡང་རྩེ། སྨན་མཆོག་ཆེན་པོའ་ིསྒྲུབ་པ་

ལ་སེམས་ཉིད་འོད་གསལ་གྱི་རྩད་ཚོད་གསུང་། ལས་ཀྱི་རྡོ་རྗེ་བདག་གིས་ཞུས་

པ། འོད་གསལ་གྱི་ངོ་བོ་ཇི་ལྟ་བུ་ལགས་ཞུས་པས། ལས་ཀྱི་རྡོ་རྗེ། འོད་གསལ་གྱི་

ངོ་བོ་རང་བཞིན་ཐུགས་རྗེས་གསུམ་དུ་འདུས་གསུང་། ལས་ཀྱི་རྡོ་རྗེས་ཞུས་པ། 

འོད་གསལ་བསྒོམ་པའི་དུས་སུ། གོལ་ས་མཆིས་སམ་མ་མཆིས་ཞུས་པས། ཁྱོད་

ཀྱི་དྲི་བ་དེ་ཤིན་ཏུ་ལེགས། གང་ཟག་གིས་མ་གོ་ན་གོལ་ས་ཡོད། དེ་ལ་བཞི་ཡོད། 

གོལ་ལུགས། གོལ་རྟགས། ཉེས་སྐྱོན། གོལ་བའི་འབྲས་བུའོ།།280

ཞེས་བྱུང་༑ གོང་དུ་བཀོད་པ་དེར་བོད་བརྒྱུད་ནང་བསྟན་ལ་རྒྱུས་མངའ་ཡོད་པ་རྣམས་ནས་

གཞིགས་ན། ཚན་པ་ཐུང་ངུ་དེའི་ནང་དུ། “ཡབ་ཀུན་ཏུ་བཟང་པོ་”དང་། “ཡུམ་ཀུན་ཏུ་བཟང་

མོ།” དེ་བཞིན་དུ། “ངོ་བོ་རང་བཞིན་ཐུགས་རྗེ།” ཞེས་སོགས་རྫོགས་ཆེན་གྱི་བརྡ་ཆད་ཐོན་

པ་ལམ་གསེང་མཐོང་ནུས༑ ཅུང་མི་འདྲ་བ་ནི། ངོ་བོ་རང་བཞིན་གསུམ་གང་ལ་འཇོག་སའི་

གཞི་དེར་རྫོགས་ཆེན་གྱི་ཆོས་སྐད་ལ་ནི་རིག་པ་ཞེས་འབྱུང་ལ། འདིར་ནི་གསང་བ་འདུས་

པ་སོགས་གསང་སྔགས་གསར་མའི་རྣལ་འབྱོར་བླ་མེད་ཀྱི་བརྡ་ཆད་འོད་གསལ་ཞེས་འཁོད་

ཡོད༑ དེ་ཡང་འོག་ཏུ་གླེང་བར་འགྱུར་བ་ལྟར། འོད་གསལ་ཞེས་པ་ནི། གཞིའི་གནས་སྐབས་

ཀྱི་ཤེས་པ་ཆ་ཕྲ་ཤོས་གཉུག་མའི་སེམས་ཞེས་པ། ལྷན་ཅིག་སྐྱེས་པའི་ཡེ་ཤེས་རང་གི་ངོ་བོའ་ི

280 «ཞུས་ལན་སྨན་མཆོག་བདུད་རྩི་ཕྲེང་བ།» ཤོག ༧༦༦



177ལེའུ་བརྒྱད་པ། ལྷོ་བྲག་གྲུབ་ཆེན་དང་མཇལ་བའི་སྐབས།

ཆ་ནས་ཆགས་སོགས་ཉོན་མོངས་པའི་དྲི་མ་གང་གིས་ཀྱང་མ་བསླད་ཅིང་། གཟུང་འཛིན་གྱི་

གཉིས་སྣང་དང་ཡང་བྲལ་བ། རྣལ་འབྱོར་པས་ནི་བསྒོམས་སྟོབས་ཀྱིས་ད་ལྟ་སོན་པའི་གནས་

སྐབས་སུའང་མངོན་དུ་གྱུར་ནུས་མོད། རླུང་སེམས་ལ་དབང་མ་ཐོབ་པའི་མི་ཕལ་པ་རྣམས་

ཀྱིས་ནི། འཆི་བའི་གནས་སྐབས་སུ་མྱོང་བར་འགྱུར་བའི་གསལ་རིག་ཙམ་གྱི་བདག་ཉིད་ཅིག་

ལ་གོ་དགོས༑ དེ་ལྟ་ནའང་རགས་པའི་གནས་སྐབས་ཀྱི་ཤེས་པ་ཐམས་ཅད་མཐར་ཐུག་འོད་

གསལ་དེའི་ངང་ལས་འཆར་ཞིང་དེའི་རང་བཞིན་དུ་གྱུར་སྟབས། ཉིན་རེའི་ཉམས་མྱོང་གི་

ནང་དུའང་། དཔེར་ན་བརྒྱལ་བ་དང་། ཧབ་སྦྲིད་རྒྱག་པ། གཉིད་མཐུག་པོ་ཁུག་པ། འཁྲིད་སྤྱོད་

ཀྱི་བདེ་བའི་མཐར་ཐུག་མྱོང་བ་ལྟ་བུའི་སྐབས་སུ། འོད་གསལ་གྱི་སེམས་དེའི་ཆ་ཙམ་ཞིག་རང་

བྱུང་གིས་འཆར་བར་གསུངས༑

དེ་ལྟ་ནའང་«ཞུ་ལན་སྨན་མཆོག་བདུད་རྩི་ཕྲེང་བའི་»ནང་། ལྷོ་བྲག་གྲུབ་ཆེན་དང་ཕྱག་

ན་རྡོ་རྗེ་གཉིས་ཀྱིས་ཕན་ཚུན་ཞུས་ལན་མང་ཙམ་ཞིག་གནང་གྲུབ་པའི་མཇུག་ཏུ།  

ལས་ཀྱི་རྡོ་རྗེ་བདག་གིས་ཞུས་པ། རྫོགས་པ་ཆེན་པོ་འདི་ལྟ་བ་རྣམ་དག་ལགས་

སམ་ཞུས་པས། རྫོགས་པ་ཆེན་པོ་ཡང་ལྟ་བ་མཐོན་པོ་ཡིན་མོད། ལྟ་བའི་ཕྱོགས་

ལ་སློབ་དཔོན་ཀླུ་སྒྲུབ་དང་ཟླ་གྲགས་ཀྱིས་བཀྲལ་བ་དེ་འཁྲུལ་མེད་ཡིན། དེ་ལ་མ་

བརྟེན་པའི་ལྷག་མཐོང་སྐྱེ་བ་མི་སྲིད་གསུང་།281

ཞེས་སོགས་རྫོགས་ཆེན་ལྟ་བ་རྣམ་དག་ཡིན་མིན་གྱི་སྐོར་ལ་དྲིས་ལན་མདོར་བསྡུས་ཤིག་
ཀྱང་ཐོན༑ 

ལྷོ་བྲག་གྲུབ་ཆེན་རང་ཉིད་གསང་སྔགས་རྙིང་མ་སྤྱི་དང་རྫོགས་ཆེན་གྱི་ཉམས་བཞེས་

མཛད་ཀྱི་ཡོད་མིན་ལ་དེ་ཙམ་གསལ་ཁ་མི་སྣང་ལ། ཁོང་གི་ཡབ་ནམ་མཁའ་བཟང་པོའ་ིཆོས་

བརྒྱུད་རྙིང་མ་ཡིན་པས། གྲུབ་ཆེན་སྐུ་ན་ཕྲ་མོའ་ིསྐབས་སུ་དབང་དང་རྗེས་གནང་སོགས་རྙིང་

མའི་ཆོས་སྐོར་གསན་ཡོད་ངེས་ཀྱང་། ད་ཡོད་རྣམ་ཐར་གྱི་ཡིག་ཆ་དང་གྲུབ་ཆེན་རང་ཉིད་ཀྱི་

གསུང་ཕྱིས་གསུང་འབུམ་པོད་གཉིས་སུ་བསྒྲིགས་པ་སོགས་ལ་གཞིགས་ན། ཀུན་མཁྱེན་མཚོ་

སྣ་བ་དང་མོན་གྲ་བ་སོགས་ལས་བརྒྱུད་པའི་ཇོ་བོ་བཀའ་གདམས་པའི་ལུགས་གཙོ་བོར་མཛད་

པ་ལ། ཕྱིས་ཡི་དམ་ཕྱག་ན་རྡོ་རྗེའི་ཞལ་གཟིགས་དང་གསུང་གི་སྣང་བ་རྒྱུན་མར་ཤར་ཏེ། ཕྱག་

ན་རྡོ་རྗེ་ལས་གསན་པའི་སྙན་བརྒྱུད་ཀྱི་གདམས་པ་རྩལ་དུ་འདོན་པའི་གྲུབ་པའི་དབང་ཕྱུག་

ཅིག་ཏུ་སྣང་༑ གསུང་འབུམ་དུ་བཞུགས་པའི་སྙན་བརྒྱུད་ཀྱི་ཁྲིད་ཡིག་རྣམས་ལ་བརྟགས་

ནའང་། ཞུ་ལན་སྨན་མཆོག་འདི་ཕུད་པའི་གཞན་རྣམས་སུ་ནི། དབུ་མའི་ལྟ་ཁྲིད་དང་། ཕྱག་རྒྱ་

281 ལྷོ་བྲག་གྲུབ་ཆེན་ནམ་མཁའ་རྒྱལ་མཚན་གྱི་གསུང་འབུམ། པོད། ༢ ཤོག ༧༨༡



178 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཆེན་པོ་དང་། ཞི་བྱེད་ཀྱི་སེམས་ཁྲིད་སོགས་ཀྱི་བརྡ་ཆད་དང་མཐུན་པའི་ཐ་སྙད་གསལ་པོར་

ཐོན་པ་ལས། རྙིང་མའི་རྫོགས་ཆེན་གྱི་ཐུན་མིན་གྱི་བརྡ་ཆད་སེམས་དང་རིག་པ་ཤན་འབྱེད་

པ་དང་། ཐེག་པ་རིམ་པ་དགུ་གཞིར་བཞག་པའི་བཤད་པ་སོགས་ནི་དངོས་ཤུགས་གང་དུའང་

མི་ཐོན་པས། ཡོངས་གྲགས་ལ་ལྷོ་བྲག་གྲུབ་ཆེན་བཀའ་གདམས་པ་དང་རྙིང་མ་ཟུང་འབྲེལ་

གྱི་སློབ་དཔོན་ཞིག་ཏུ་འདོད་པ་དེ་ཅུང་དཔྱད་གཞིར་མཐོང་༑ གང་ལྟར་ཡང་ལྷོ་བྲག་གྲུབ་ཆེན་

གྱིས་ཡི་དམ་ཕྱག་ན་རྡོ་རྗེར་ཞུས་ཏེ་རྗེ་ཙོང་ཁ་པའི་འཁྲུངས་རབས་ཀྱི་སྐོར་དང་ལུང་བསྟན་

སོགས་གསུངས་པ་རྣམས། རྗེ་ཙོང་ཁ་པའི་དངོས་སློབ་རྣམས་ལ་ནི་སྤྱིར་རང་ཅག་གི་བླ་མའི་

ཐུན་མིན་གྱི་རྣམ་ཐར་རྣམས་རྟོགས་པ་དང་། ལྷག་པར་དུ་རྗེ་ཙོང་ཁ་པ་ཆེན་པོ་སྐུ་མྱ་ངན་ལས་

འདས་རྗེས་སུ། རྗེ་བླ་མའི་གལ་གནད་སོགས་གཏིང་ཟབ་མོར་རྟོགས་པ་ལ་གལ་ཤིན་ཏུ་ཆེན་

པོར་གྱུར་པ་བྱུང་བ་སོགས། གཤམ་དུ་བརྗོད་པར་འགྱུར་བ་ལྟར་ལགས༑ 

ད་དུང་ཡང་«ཞུ་ལན་སྨན་མཆོག་བདུད་རྩི་ཕྲེང་བ་»དང་འབྲེལ་བའི་གནས་ཤིག་ལུས་

ཡོད་ལ། དེ་ནི་རྙིང་མའི་རྫོགས་ཆེན་གྱི་སྐོར་ལ་རྗེ་ཙོང་ཁ་པ་ཆེན་པོའ་ིདགོངས་བཞེད་གང་

ཡིན་མིན་གྱི་སྐོར་དེ་ཡིན༑ གནས་དོན་འདིའི་ཐོག་རྗེ་ཙོང་ཁ་པ་ཆེན་པོ་དགོངས་པ་མྱ་ངན་

ལས་འདས་རྗེས་སུ། འགྲེལ་བརྗོད་པ་རྣམས་ནས་གསལ་བཤད་དང་ལངས་ཕྱོགས་མི་འདྲ་བ་

བཟུང་བ་བྱུང་ཡོད༑ ཕྱོགས་གཅིག་ནས་ནི། གོང་གསལ་ལྟར། ཡི་དམ་ཕྱག་ན་རྡོ་རྗེ་ལས་ལྷོ་

བྲག་གྲུབ་ཆེན་གྱིས་ཆེད་དུ་ཞུས་ཏེ་རྗེ་ཙོང་ཁ་པ་ལ་གནང་བའི་གདམས་པ་«ཞུ་ལན་སྨན་

མཆོག་བདུད་རྩི་ཕྲེང་བའི་»ནང་དུ་རྫོགས་ཆེན་གྱི་ཐུན་མིན་གྱི་ཆོས་སྐད་ཐོན་པ་བསྙོན་དུ་

མེད་པ་དང་། ཕྱོགས་གཞན་ནས་ནི། རྗེ་ཙོང་ཁ་པ་རང་ཉིད་ཀྱི་ངོས་ནས་རྫོགས་ཆེན་གྱི་སྐོར་ལ་

གསུངས་པ་གང་ཡང་མཇལ་དུ་མེད་པར་མ་ཟད། མཐའ་ན་ལྷོ་བྲག་གྲུབ་ཆེན་གྱིས་ཡི་དམ་ཕྱག་

ན་རྡོ་རྗེ་ལས་ཆེད་དུ་ཞུས་ཏེ་སྩལ་བའི་གསུང་དེ་ཕྱག་ཏུ་སོན་ནའང་། དེའི་བརྗོད་དོན་གདམས་

ངག་གི་སྐོར་ལ་འགྲེལ་བརྗོད་གང་ཡང་གནང་མེད་པ་སོགས་ཀྱིས། རྗེ་ཙོང་ཁ་པས་རྫོགས་ཆེན་

གྱི་མན་ངག་གསན་ཡོད་དམ། སྤྱིར་རྫོགས་ཆེན་གྱི་སྐོར་ལ་ཐུགས་བཞེད་གང་བཟུང་ཡོད་དམ་



179ལེའུ་བརྒྱད་པ། ལྷོ་བྲག་གྲུབ་ཆེན་དང་མཇལ་བའི་སྐབས།

ཞེས་པ་སོགས་ཀྱི་གནས་དེ་ནི། དེང་གི་བར་དུའང་ལན་ངེས་གཏན་ཞིག་མེད་པའི་དྲི་བའི་ངང་

དུ་ལུས་ཡོད༑282

རྗེ་ཙོང་ཁ་པའི་རྗེས་འཇུག་དགེ་ལྡན་པའི་འགྲེལ་བྱེད་པ་རྣམས་ནི། སྤྱི་ཐོག་ནས། གོང་

དུ་འགོས་ལོ་གཞོན་ནུ་དཔལ་གྱི་གསུངས་པ་དྲངས་པ་བཞིན། རྗེ་ཙོང་ཁ་པས་རྙིང་མའི་རྫོགས་

ཆེན་གྱི་ལྟ་ཕྱོགས་དང་དེ་མཐུན་བརྡ་ཆད་དངོས་སུ་ཐོན་པའི་གདམས་ངག་«ཞུ་ལན་སྨན་

མཆོག་བདུད་རྩི་ཕྲེང་བ་»གཟིགས་ཡོད་པ་དེར་དེ་ཙམ་གལ་པོ་ཆེར་མི་བརྩི་བའམ། ཡང་ན། 

ཞུ་ལན་དེའི་ནང་། ཡབ་ཀུན་ཏུ་བཟང་པོ་དང་། ཡུམ་ཀུན་ཏུ་བཟང་མོ་དང་། ངོ་བོ་རང་བཞིན་

ཐུགས་རྗེ་སོགས་རྙིང་མའི་རྫོགས་ཆེན་གྱི་བརྡ་ཆད་ཡོད་པའི་ཆ་ཤས་རྣམས། ཕྱིས་གཞན་གྱིས་

བསྣན་པ་ཞིག་ཀྱང་ཡིན་སྲིད་སྙམ་དུ་དོགས་པའི་གནས་སུ་བཟུང་མཁན་ཡང་བྱུང་ཡོད་སྣང་༑ 

དེ་ལས་ལྡོག་སྟེ། ཆོས་བརྒྱུད་གཞན་གྱི་འགྲེལ་བྱེད་པ་ཁག་གཅིག་གིས་ནི། ལྷོ་བྲག་གྲུབ་ཆེན་

བརྒྱུད་རྗེ་ཙོང་ཁ་པ་ལ་ཕྱག་ན་རྡོ་རྗེས་གནང་བའི་«ཞུ་ལན་སྨན་མཆོག་»གི་གདམས་ངག་འདི། 

རྗེ་ཙོང་ཁ་པའི་མཐར་ཐུག་གི་ལྟ་བའི་བཞེད་པ་དེ་རྫོགས་ཆེན་གྱི་ལྟ་བ་དང་མཐུན་པའི་སྒྲུབ་

བྱེད་དུ་ངོས་བཟུང་ཡོད༑283 

གང་ལྟར་ཡང་རྗེ་ཙོང་ཁ་པ་རང་ཉིད་ཀྱི་གསན་ཡིག་དང་། དེ་བཞིན་དུ་གསུང་འབུམ་པོད་

ཆེན་བཅུ་དགུར་བསྒྲིགས་པའི་ནང་དུ་བཞུགས་པའི་མདོ་སྔགས་མན་ངག་དང་བཅས་པའི་

གསུང་རབ་ཁག་དང་། དེ་བཞིན་དུ་རྗེའི་དངོས་སློབ་རྟོགས་ལྡན་འཇམ་དཔལ་རྒྱ་མཚོ། མཁས་

གྲུབ་ཐམས་ཅད་མཁྱེན་པ། གུང་རུ་རྒྱལ་མཚན་བཟང་པོ་དང་། འཇམ་དབྱངས་ཁ་ཆེ་བསོད་

ནམས་དཔལ་ལ་སོགས་པས་བརྩམས་པའི་རྗེ་ཙོང་ཁ་པའི་རྣམ་ཐར་ཆེ་ཆུང་སོགས། ཡིག་ཆའི་

རིགས་མང་པོ་དག་གུང་བསྒྲིགས་ཏེ་དཔྱད་ན། གོང་གསལ་དར་ཡུལ་བ་ལས་རྙིང་མའི་ཚེ་སྒྲུབ་

282 སྔ་འགྱུར་རྙིང་མའི་སློབ་དཔོན་ཟང་ཟང་ནེ་རིང་པས། «དད་དགའ་བྱེད་»དུ། ཤོག ༥༩༣ “ཡང་རྗེ་ཙོང་ཁ་པས་མཛད་
པའི་རྫོགས་ཆེན་གྱི་འཁྲིད་ཡིག་དང་། ནེ་གུ་ཆོས་དྲུག་གི་འཁྲིད་ཡིག་གཉིས་ཡོད་པ་ཡང་། བདག་རང་གིས་མཐོང་ཞིང་། དགེ་
བཤེས་གཞན་དུ་མ་ཡང་དེ་ཀ་བཞིན་ཡོད་གསུང་ལགས་ཅེས་པ་ཡང་གསུང་གིན་འདུག་པ་དང་།” ཞེས་ངམ་རིང་ཆོས་སྡེའི་
སློབ་དཔོན་འགྲེས་གྲས་དྲུང་རབ་འབྱམས་པ་བཀྲ་ཤིས་དཔལ་བཟང་བྱ་བའི་ངག་ལས་ཐོས་ཚུལ་གསུངས་༑ དེ་ལྟ་ནའང་
«ཐུའུ་ཀན་གྲུབ་མཐར།» (ཤོག ༧༤) རྗེ་ཙོང་ཁ་པའི་དངོས་སློབ་ཇོ་གདན་བསོད་ནམས་ལྷུན་གྲུབ་ཀྱིས་རྗེ་བླ་མའི་རྣམ་ཐར་
ནང་། རྫོགས་ཆེན་གྱི་ལྟ་བ་རྣམ་དག་ཡིན་མིན་སྐོར་ལ་བཀའ་འདྲི་ཞུས་པར་ལན་དུ། རྣམ་དག་ཡིན་ཀྱང་ཕྱིས་ཀྱི་མི་མཁས་པ་
དུ་མས་བློས་བྱས་ཀྱི་སླད་པ་ཞུགས་འདུག་ཅེས་སོགས་བྱུང་བ་དེ་བདེན་ན། རྗེ་ཙོང་ཁ་པས་རྫོགས་ཆེན་གྱི་ཁྲིད་ཡིག་མཛད་
ཡོད་པར་བཤད་པ་དེ་ཕལ་ཆེར་མི་བདེན་སྙམ༑  

283 དཔེར་ན་«གུར་བཀྲའི་ཆོས་འབྱུང་»དུ། (ཤོག ༦༠༠-༦༡༡) བར་«ཞུ་ལན་སྨན་མཆོག་བདུད་རྩི་ཕྲེང་བའི་»སྙིང་དོན་ཁ་གསལ་
ལ་མདོར་བསྡུས་པ་ཞིག་བཀོད་ཅིང་། “གདམས་ངག་འདི་རྫོགས་ཆེན་ཁོ་ན་ཡིན་ཏེ།” ཞེས་དེར་བསྟན་པའི་མན་ངག་དེ་རྫོགས་ཆེན་
འབའ་ཞིག་ཡིན་པ་དང་། གཞུང་འདིས་རྗེ་ཙོང་ཁ་པའི་མཐར་ཐུག་གི་ལྟ་བ་དེ་ཡང་རྫོགས་ཆེན་དང་མཐུན་པར་གནས་པར་བཤད༑  



180 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཀྱི་རྗེས་གནང་ཕྲན་ཚེགས་ཤིག་ཞུས་པ་དེ་ཙམ་མ་གཏོགས། རྗེ་ཙོང་ཁ་པས་གསང་སྔགས་

རྙིང་མའི་ཆོས་སྐོར་གང་ཡང་གསན་པ་དང་ཉམས་བཞེས་མཛད་ཡོད་མི་སྣང་༑284 དེ་ཡང་རྗེ་

ཙོང་ཁ་པའི་སྐུ་དུས་སུ་དབུས་གཙང་གི་ཁུལ་དུ། ཇོ་བོ་བཀའ་གདམས་པ་དང་། དཔལ་ལྡན་ས་

སྐྱ། མཉམ་མེད་བཀའ་བརྒྱུད་གསུམ་ལ་བཤད་སྒྲུབ་ཀྱི་འདུས་སྡེ་ཆེ་ཁག་ཡོད་པ་ལྟ་བུ། གསང་

སྔགས་རྙིང་མའི་ཆོས་བརྒྱུད་ལ་སྐབས་དེར་ཡོད་མི་སྣང་ལ། ཀུན་མཁྱེན་ཀློང་ཆེན་པས་(༡༣༠༨–

༦༤)རྫོགས་པ་ཆེན་པོའ་ིལྟ་གྲུབ་ལེགས་པར་གཏན་ལ་འབེབས་པའི་གསུང་རབ་ཆེ་ཁག དཔེར་

ན་ངལ་གསོ་སྐོར་གསུམ་ལྟ་བུ་དག་བརྩམས་ཟིན་ཡོད་མོད། རྗེ་ཙོང་ཁ་པ་ལ་ཀུན་མཁྱེན་ཀློང་

ཆེན་པའི་གསུང་རྣམས་ཐུགས་སྣང་བྱུང་ཡོད་མི་སྣང་། སྤྱིར་ནས་ཀྱང་ད་ལྟ་མཇལ་དུ་ཡོད་པའི་

ཡིག་ཆའི་དན་རྟགས་ལ་གཞིགས་ན། དུས་རབས་བཅུ་བཞི་པ་དང་བཅོ་ལྔ་པ་གཉིས་ཀྱི་དབུས་

གཙང་ཁུལ་གྱི་མཁས་པ་ཕལ་མོ་ཆེ་ཞིག་ལ། ཀུན་མཁྱེན་ཀློང་ཆེན་པའི་གསུང་། ཕྱིས་རྙིང་མའི་

ཆོས་བརྒྱུད་སྤྱི་དང་ཁྱད་པར་དུ་རྫོགས་ཆེན་གྱི་སྐོར་ལ་ཚད་བཟུང་སའི་ངེས་དོན་གྱི་གསུང་རབ་

ཏུ་བརྩི་བའི་གཞུང་རྣམས་ཐུགས་རྒྱུས་ཡོད་པ་དང་། དེ་རྣམས་གཟིགས་རྟོག་གནང་བ་སོགས་

མཛད་པ་བྱུང་ཡོད་མི་སྣང་༑285 རྗེ་ཙོང་ཁ་པ་རང་ངོས་ནས་ཀྱང་། སྤྱིའི་ཆ་ནས་དང་ཁྱད་པར་

དུ་ཚལ་གུང་ཐང་དུ་ལོ་བཞི་ཙམ་གྱི་རིང་བཀའ་འགྱུར་དང་བསྟན་འགྱུར་ཞིབ་ཏུ་གཟིགས་པའི་

དཔེ་མཚམས་བསྡམས་པ་ནས་བཟུང་སྟེ། རང་ཉིད་ཀྱི་ཉམས་བཞེས་དེ་ནི། གཙོ་བོ་བསམ་པ་

284 འགོས་ལོའ་ི«དེབ་སྔོན་»ལྟར་ན། (སྟོད་ཆ། ཤོག ༡༩༢) རྗེ་ཙོང་ཁ་པའི་སྐུ་དུས་སུ་གཙང་ཁུལ་དུ་སྔར་འགྱུར་རྙིང་མའི་
སློབ་དཔོན་རྗེ་བཙུན་སངས་རྒྱས་རིན་ཆེན་རྒྱལ་མཚན་(༡༣༥༠-༡༤༣༡)བྱ་བ། དགུང་ལོ་བཞི་བཅུ་སྐོར་ཞིག་ལ་རྒྱུད་གསང་
བ་སྙིང་པོའ་ིཊཱིཀྐ་ཆེན་པོ་ཞིག་དང་། ལམ་རྣམ་པར་བཀོད་པའི་རྣམ་བཤད་ཆེན་པོ་ཞིག་མཛད་པ་དང་། རྫོགས་ཆེན་ཨ་རོའ་ི
མན་ངག་ཀྱང་ཁྲིད་དུ་མཛད་པ་ཞིག་ཡོད་པར་གསུངས་ལ། ཁོང་དགུང་ལོ་ང་དྲུག་ལ་རབ་དུ་བྱུང་སྟེ་བསྙེན་རྫོགས་ཀྱི་སྡོམ་པ་
བཞེས་པ་དང་། དགུང་ལོ་དོན་གཉིས་ལ་དབུས་སུ་ཕེབས་ཏེ་མི་དབང་གྲགས་པ་རྒྱལ་མཚན་གྱིས་ཀྱང་ཞབས་ལ་གཏུགས་པ་
དང་། འགོས་ལོ་རང་ཉིད་ཀྱིས་ཀྱང་ཁོང་ལས་རྙིང་ཆོས་གསན་པ་སོགས་གསུངས༑ རྗེ་ཙོང་ཁ་པ་དང་རྙིང་མའི་སློབ་དཔོན་དེ་
གཉིས་ཕན་ཚུན་མཇལ་འཕྲད་བྱུང་མི་སྣང་༑

285 འགོས་ལོའ་ི«དེབ་སྔོན་»དུ། (སྟོད་ཆ། ཤོག ༢༤༨-༥༠) ཀུན་མཁྱེན་ཀློང་ཆེན་པའི་སྐོར་མདོར་བསྡུས་ཤིག་བཀོད་དེ་དེའི་ནང་ཀུན་
མཁྱེན་གྱིས་«རྒྱུད་གསང་བ་སྙིང་པོ་»ལ་སྙིང་ཐིག་དང་མཐུན་པའི་ཊཱིཀྐ་དང་ཡིག་སྣ་འགའ་ཞིག་དང་། སྙིང་ཐིག་གི་སྐོར་ལ་ཆོས་ཚན་སོ་ལྔ་
སྤྱིའི་མིང་དུ་བླ་མ་ཡང་ཏིག་ཏུ་བཏགས་པ་མཛད་ཅེས་སོགས་བྱུང་བས། འགོས་ལོ་ནི་ལོ་རྒྱུས་སྨྲ་བ་ལ་ཆེས་བརྩོན་པས་ཁོང་ལ་ཀུན་མཁྱེན་
གྱི་གསུང་རྣམས་ཐུགས་རྒྱུས་བྱུང་འདུག དེ་ལྟ་ནའང་དུས་རབས་བཅུ་བཞི་པ་དང་བཅོ་ལྔ་པའི་དབུས་གཙང་གི་མཁས་པ་རྒན་གྲས། དབུས་
གཙང་གི་ཆོས་རྗེ་རྣམ་པ་གསུམ་དུ་གྲགས་པའི་ལོ་ཆེན་སྐྱབས་མཆོག་དཔལ་བཟང་། རྗེ་བཙུན་རེད་མདའ་བ་དང་། རྗེ་ཙོང་ཁ་པ་ལྟ་བུ་དང་། 
གཞན་ཡང་རྒྱལ་ཚབ་རྗེ་དང་། མཁས་གྲུབ་རྗེ། ཀུན་མཁྱེན་རོང་སྟོན། དུས་རབས་བཅོ་ལྔ་པའི་སྨད་ཀྱི་མཁས་པ་གོ་ཤག་སྟག་གསུམ་སོགས་
ལ། ཀུན་མཁྱེན་ཀློང་ཆེན་པའི་གསུང་རྣམས་ཐུགས་རྒྱུས་མ་བྱུང་བ་ལྟ་བུར་འདུག་པ་དེ་ནི། ལོ་རྒྱུས་ཐོག་ནས་ངེས་པར་དཔྱད་ཞིབ་བྱ་འོས་
པའི་གནས་སུ་མཐོང་སྟེ། ཞིབ་མཇུག་འདིའི་སྟེང་ནས། དུས་རབས་བཅོ་བརྒྱད་པའི་ནང་ཀུན་མཁྱེན་འཇིགས་མེད་གླིང་པས་ཀུན་མཁྱེན་
ཀློང་ཆེན་པའི་གསུང་རབ་རྣམས་རྩལ་འདོན་གྱིས་གཏན་ལ་མ་ཕབ་པའི་གོང་དུ། རྙིང་མའི་ཆོས་བརྒྱུད་ཀྱི་ནང་དུའང་ཀུན་མཁྱེན་ཀློང་ཆེན་
པའི་གསུང་རབ་རྣམས་ལ་གཟིགས་ཕྱོགས་གང་འདྲ་ཡོད་མིན་དང་། དེ་དང་འབྲེལ་བའི་སྟེང་ནས་རྫོགས་ཆེན་གྱི་ལྟ་བའི་ཐོག་ལའང་འགྲེལ་
བརྗོད་ཇི་ལྟར་ཡོད་མེད་སོགས། བོད་བརྒྱུད་ནང་བསྟན་གྱི་ལོ་རྒྱུས་ཐོག་གལ་པོ་ཆེའི་གནས་ཁག་གཅིག་དང་འབྲེལ་བར་སེམས་སོ།།



181ལེའུ་བརྒྱད་པ། ལྷོ་བྲག་གྲུབ་ཆེན་དང་མཇལ་བའི་སྐབས།

སྙིང་རྗེ་ཆེན་པོ་རྩ་བར་བྱས་པའི་བྱང་ཆུབ་ཀྱི་སེམས་དང་། ཟབ་མོ་སྟོང་པ་ཉིད་ཀྱི་ལྟ་བའི་གོ་

རྟོགས་དང་ཉམས་མྱོང་། དེ་བཞིན་དུ་གསང་སྔགས་བླ་མེད་ཀྱི་རིམ་གཉིས་ཀྱི་ཉམས་ལེན་ཟབ་

མོ་རྣམས་གཅིག་ཏུ་བསྒྲིལ་བའི་སྟེང་དུ་འབེབས་ཤིང་། དེ་དག་ཀྱང་གཙོ་བོར་ཤིང་རྟ་ཆེན་པོ་

ཀླུ་སྒྲུབ་དང་ཐོགས་མེད་ལ་སོགས་པའི་འཕགས་ཡུལ་གྱི་སློབ་དཔོན་ཚད་ལྡན་རྣམས་ཀྱི་གཞུང་

དང་། གསང་སྔགས་ཀྱི་སྐོར་ལ་ནི་གྲུབ་པའི་གོ་འཕང་མཐོན་པོར་གཤེགས་པའི་འཕགས་ཡུལ་

གྱི་གྲུབ་ཆེན། གསང་འདུས་འཕགས་ལུགས་ཀྱི་སློབ་དཔོན་རྣམས་དང་། བྲམ་ཟེ་ཆེན་པོ་ས་

ར་ཧ་དང་། ལཱུ་ཡི་པ། དྲིལ་བུ་པ། ནག་པོ་པ་དང་། ཨ་བྷྱ་ཀ་རའི་གཞུང་དང་མན་ངག་རྩལ་དུ་

བཏོན་པ་ལས། ཕྱག་རྫོགས་ཞི་གསུམ་ལྟ་བུའི་བོད་ཀྱི་མན་ངག་རྣམས་རྩལ་འདོན་དུ་མཛད་

ཡོད་པ་ཞིག་མིན་པ་ནི་ཤིན་ཏུ་གསལ་སྙམ༑

ལྷོ་བྲག་གྲུབ་ཆེན་གྱིས་ཡི་དམ་ཕྱག་ན་རྡོ་རྗེ་ལས་གསན་པའི་ལུང་བསྟན་ཁག་ཅིག

ད་ནི་དཀྱུས་ལ་ཞུགས་ཏེ་སྨྲས་ན། རྗེ་ཙོང་ཁ་པས་གཙོས་པའི་བྱ་བྲལ་བ་བླ་སློབ་ཉུང་ཤས་

རྣམས་བྲ་བོ་དགོན་དུ་གྲུབ་ཆེན་གྱི་སར་ཟླ་བ་བདུན་ཙམ་བཞུགས་ཤིང་། དེ་རྗེས་རྗེ་ཙོང་ཁ་པ་

དང་གྲུབ་ཆེན་གཉིས་ཕན་ཚུན་ཕྱག་བྲིས་གནང་ཏེ་འབྲེལ་བ་རྒྱུན་བསྲིངས་པ་མ་གཏོགས་སླར་

ཡང་ཞལ་འཛོམས་བྱུང་མེད༑ དེ་ནས་དུས་ཡུན་ཇི་ཙམ་གྱི་རྗེས་སུ་ཡིན་མིན་ངེས་གཏན་ཞིག་

བརྗོད་དཀའ་མོད། དེ་ཙམ་དུས་མི་རིང་བ་ཞིག་ལ་རྗེ་ཙོང་ཁ་པའི་ཞལ་སློབ་ཀུན་དགའ་བཟང་

པོ་དང་། རྒྱལ་མཚན་བཟང་པོ་གཉིས་ཀྱིས་གཙོས་པའི་རྗེའི་སློབ་མ་ཁག་གཅིག་ལྷོ་བྲག་གྲུབ་

ཆེན་གྱི་དྲུང་དུ་བཅར་ཏེ། གྲུབ་ཆེན་དང་རྗེ་ཙོང་ཁ་པ་གཉིས་འཇལ་ཕྲད་ཇི་ལྟར་བྱུང་ཚུལ་

དང་། དེ་བཞིན་དུ་ཕན་ཚུན་བླ་སློབ་ཀྱི་ཚུལ་དུ་ཆོས་གསན་རེས་ཇི་ལྟར་མཛད་པའི་སྐོར་ལ་

བཀའ་འདྲི་ཞུས་པར། ལན་དུ་«རྗེ་ཙོང་ཁ་པ་དང་མཇལ་ཚུལ་»ཞེས་པ་ཞིག་བརྩམས་ཤིང་། 

དེའི་སྔོན་འགྲོའ་ིབཤད་པར་གཤམ་གསལ་འདི་བཀོད་ཡོད༑ 

ན་མོ་བཛྲ་པཱ་ཎ་ཡེ། ཡང་ཐིག་ཕྱིར་ཆོས་འཁོར་གྱི་དུས་གཅིག རྗེ་དཀའ་བཞི་པ་

བློ་བཟང་གྲགས་པའི་སློབ་མ། བཤེས་གཉེན་ཀུན་དགའ་བཟང་པོ་དང་། ཡིད་

དམ་གྱིས་ལུང་བསྟན་པའི་སློབ་མ། མདོ་སྨད་གསེར་ལྡན་པ་དྷཱ་ཛ་བྷ་དྲ་སོགས་

དགེ་བའི་བཤེས་གཉེན་མང་པོ་བདག་མཇལ་དུ་བྱོན་བྱུང་བས། ཁོང་རྣམས་

ཀྱི་གསུང་ནས། བདག་ཅག་རྣམས་ཀྱི་བླ་མ་དམ་པ་ཙོང་ཁ་པ་ཆེན་པོ། ཁྱེད་ཀྱི་

མཚན་བརྗོད་པ་ན་མཚུངས་མེད་ནམ་མཁའ་རྒྱལ་མཚན་པ་ཞེས་དང་། ལྷོ་བྲག་



182 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

རྗེ་བཙུན་ཕྱག་རྡོར་བ་འདི་སྐད་གསུང་ཞེས་སོགས་བཀའ་དྲིན་ཆེ་ཞིང་ངོ་མཚར་

བའི་བསྔགས་པ་མཛད་ཀྱིན་འདུག་པས། རྗེ་ཙོང་ཁ་པ་དང་མཇལ་བའི་དུས་

ངོ་མཚར་བའི་གཟིགས་སྣང་དང་། རྟགས་རྟེན་འབྲེལ་བྱུང་ཚུལ་རྣམས་གསུང་

འཚལ་ཞེས་ནན་ཆེར་ཞུས།286 

ཞེས་སོ། །གཞན་ཡང་ལྷོ་བྲག་གྲུབ་ཆེན་གྱིས་«གསང་བའི་རྣམ་ཐར་ལོག་རྟོག་མུན་སེལ་»ཞེས་

པའི་མགོ་བརྗོད་དུའང་། རྗེ་ཙོང་ཁ་པའི་དངོས་སློབ་རྩེད་ཐང་གི་ཆོས་སྒོ་བ་འཇམ་དབྱངས་

ཁ་ཆེ་དང་། བཀའ་བཅུ་པ་གྲགས་པ་བློ་གྲོས་གཉིས། གྲུབ་ཆེན་གྱི་དྲུང་དུ་འབྱོར་ཏེ། རྗེ་ཙོང་ཁ་

པས་བསྐུར་བའི་གནང་སྐྱེས་གོས་ཆེན་ཡུག་དྲུག་དང་། དར་ཆེན་ཡུག་དྲུག་དང་། རིན་པོ་ཆེའི་

ཕོར་པ་གསེར་སྲང་གིས་གང་བ་བཀའ་ཤོག་དང་བཅས་པ་ཁྱེར་ཏེ་གྲུབ་ཆེན་ལ་ཕུལ་བ་འབྱོར་

བའི་ཚུལ་དང་། སློབ་མ་གཉིས་ཀྱི་ངག་ལམ་ནས། གྲུབ་ཆེན་རང་ཉིད་ཀྱིས་ཐོག་མར་སེམས་

བསྐྱེད་པའི་ཚུལ་དང་། བར་དུ་འགྲོ་བའི་དོན་མཛད་པ་དང་རྟོགས་པ་སྐྱེ་ཚུལ་དང་། གཞན་

ཡང་མ་འོངས་པའི་ལུང་བསྟན་འགའ་ཞིག་བཅས་དང་། རྗེ་ཙོང་ཁ་པ་རང་ཉིད་ཀྱང་འགྲོ་དོན་

དང་བསྟན་པའི་རྒྱུན་འཕེལ་བའི་ཐབས་དང་། དགོན་གནས་ཞེས་སོགས་དོན་ཚན་མང་ཙམ་

ཞིག་བཀའ་འདྲི་ཞུས་པར་གསུངས༑287 སྐབས་དེ་དུས་གྲུབ་ཆེན་གྱིས་ལུང་བསྟན་མཛད་པ་

རྣམས་ནི། རྗེ་ཙོང་ཁ་པའི་སྐུ་ཚེ་དང་བསྟན་འགྲོ་སྐྱོང་བའི་མཛད་པའི་ཐོག་དམིགས་བསལ་

གལ་གནད་ཅན་དུ་གྱུར་པ་བྱུང་བ་ནི། གཤམ་དུ་གླེང་བར་འགྱུར་བ་ལས་ཤེས་པར་འགྱུར་རོ།།

བྲག་གོར་མཁན་ཆེན་ཆོས་སྐྱབས་བཟང་པོ་དང་མཇལ་བ།

རྗེ་ཙོང་ཁ་པ་བླ་སློབ་རྣམས་ལྷོ་བྲག་བྲ་བོ་དགོན་ནས་ཆས་ཏེ་གཉལ་དུ་ཕེབས༑ དེར་དང་ཐོག་

རྗེ་ཙོང་ཁ་པ་བླ་སློབ་བཞིས་བྲ་གོར་གྱི་དབེན་གནས་རིན་ཆེན་གླིང་དུ་མཁན་ཆེན་ཆོས་སྐྱབས་

བཟང་པོའ་ིདྲུང་དུ་བྱོན་ཞིང་། མཁན་ཆེན་ནི་སྐབས་དེ་དུས། ཕྱིར་མི་ལྡོག་པའི་རྟགས་མ་ཐོབ་

ཀྱི་བར་དུ་དབེན་གནས་དེའི་གླིང་མཚམས་ནས་ཕྱིར་མི་ཐོན་པའི་དམ་བཅའ་གནང་སྟེ་ལོ་བཞི་

བཅུ་ཙམ་སོང་ཡོད་སྣང་ལ། ནུབ་གཅིག་“མནལ་ལམ་དུ་དཔལ་ལྡན་ཨ་ཏི་ཤ་ཡིན་ཟེར་བ་དབུ་

ཞྭ་དམར་པོ་བཞེས་པ་གཅིག་བྱུང་ནས། སང་ཨ་ཏི་ཤའི་གདམས་པ་ཕྱིན་ཅི་མ་ལོག་པར་སྟོན་

པའི་བླ་མ་ཞིག་འོང་བ་ཡོད། དེ་ལ་ཨ་ཏི་ཤའི་གདམས་པ་རྩད་གཅོད་གྱིས་གསུངས་པ་ཞིག་

རྨིས༑”288 མཁན་ཆེན་ཆོས་སྐྱབས་པ་ནི། བཀའ་གདམས་པའི་དགེ་བཤེས་ཆེན་པོ་ཀུན་མཁྱེན་

286 «རྗེ་ཙོང་ཁ་པ་དང་མཇལ་ཚུལ།» ཤོག ༡༥༣

287 «གསང་བའི་རྣམ་ཐར་ལོག་རྟོག་མུན་སེལ།» གསུང་འབུམ་དེབ། ༡ ཤོག ༡༣༥

288 བྲག་གོར་མཁན་ཆེན་དང་མཇལ་བའི་སྐོར་འདི་མངའ་རིས་ལྷ་བཙུན་པའི་«རྗེ་ཙོང་ཁ་པའི་རྣམ་ཐར་འཁྲུངས་རབས་སྐལ་



183ལེའུ་བརྒྱད་པ། ལྷོ་བྲག་གྲུབ་ཆེན་དང་མཇལ་བའི་སྐབས།

མཚོ་སྣ་བའི་ཐུགས་སྲས་མོན་གྲ་བ་ཚུལ་ཁྲིམས་བཀྲ་ཤིས་ཀྱི་སློབ་མ། ཇོ་བོ་བཀའ་གདམས་

པའི་གདམས་ངག་ཀྱི་བརྒྱུད་འཛིན་གལ་ཆེ་བ་ཞིག་ཡིན༑ གང་ལྟར་ཡང་གོང་གསལ་མནལ་

ལམ་དེ་བྱུང་བའི་ཕྱི་ཉིན་རྗེ་ཙོང་ཁ་པ་སྐུ་འཁོར་གསུམ་དང་བཅས་བྱོན་པ་དང་།289 མཁན་

ཆེན་གྱི་ཉེ་གནས་ཀྱིས་ཁོང་རྣམས་ཚོམས་སུ་གདན་དྲངས༑ མཁན་ཆེན་གྱིས། “སུ་བྱོན་”ཞེས་

བཀའ་འདྲི་གནང་བར། “རྗེ་བློ་བཟང་གྲགས་པ་མཁན་ཆེན་མཇལ་བར་བྱོན།” ཞེས་ཞུས་

པས། གོས་ཉིས་བརྩེགས་ཀྱི་འབོལ་སྟན་བཤམ་དུ་བཅུག་སྟེ་རྗེ་ཙོང་ཁ་པ་གོས་འབོལ་སྟེང་

དང་། མཁན་ཆེན་རང་ཉིད་འབོལ་གྲུབ་སྟེང་དུ་བཞུགས་རྗེས། རྗེ་ཙོང་ཁ་པས་མཁན་ཆེན་ལ་

མདོ་རྒྱུད་གཉིས་ཀྱི་གནད་ལས་བརྩམས་ཏེ་བཀའ་འདྲི་མང་དག་ཅིག་ཞུས་པར། མཁན་ཆེན་

པས་རེ་རེ་ལ་ལན་གསལ་པོར་མཛད་པས་རྗེ་ཙོང་ཁ་པ་ལ་ཐུགས་ངེས་ཆེན་པོ་འཁྲུངས་པ་བྱུང་

ཞིང་། མཁན་ཆེན་གྱིས་ཀྱང་ཚུར་རྗེ་ཙོང་ཁ་པ་ལ་ཆོས་ཀྱི་སྐོར་ལ་དྲི་བ་མཛད་པར། རྗེ་ཙོང་ཁ་

པས་ཕར་ལ་སོ་སོར་ལན་གསལ་བར་ཕུལ་བ་བཅས་ཕན་ཚུན་ཆོས་ཀྱི་གླེང་མོ་མཛད༑ མཁན་

ཆེན་པའི་ཐུགས་ལ་རྗེ་ཙོང་ཁ་པ་ལ་ཨ་ཏི་ཤ་དངོས་ཀྱི་འདུ་ཤེས་འཁྲུངས་ཞིང་། སྔར་མནལ་

ལམ་དུ་གཟིགས་པ་དེ་བདེན་པ་ར་འཕྲོད་བྱུང་བའི་ཐུགས་སྣང་ཤར༑

སྐབས་ཤིག་ལ་མཁན་ཆེན་གྱིས་གོས་ཁ་གསུམ་འབྲེལ་གཅིག་ཕུལ་ནས་ཆོས་འབྲེལ་ཞུ་

བར་བརྩམས་པ་ན། རྗེ་ཙོང་ཁ་པ་ཉམས་ཧ་ལས་པའི་ཚོར་བ་བྱུང་སྟེ། “ཁྱོད་ཉི་མ་ལྟ་བུའི་

དགེ་བའི་བཤེས་གཉེན་ལ་བདག་སྲིན་བུ་མེ་ཁྱེར་ལྟ་བུས་ཆོས་འཆད་པར་རྔོ་མི་ཐོགས། ཅིས་

ཀྱང་ཐུགས་བཞེད་མཛད་ན་རྣལ་འབྱོར་པ་རྟེན་འབྲེལ་ལ་མངའ་བརྙེས་པས། སྔོན་ལ་མཁན་

ཆེན་པས་བདག་ལ་གནང་བར་ཞུ།”290 ཞེས། ཅི་སྟེ་མཁན་ཆེན་པས་རང་ཉིད་ལས་ངེས་

པར་ཆོས་འབྲེལ་མཛད་བཞེད་ན། སྔོན་ལ་རྟེན་འབྲེལ་གྱི་ཁྱད་ཀྱིས་ཚུར་ལ་ཆོས་འབྲེལ་ཞིག་

མཛད་རོགས་ཞེས་རེ་སྐུལ་ཞུས་ཏེ། དང་ཐོག་རྗེ་ཙོང་ཁ་པས་མཁན་ཆེན་གྱི་དྲུང་ནས་ཚུར་

ཆོས་གསན༑ སྐབས་དེར་མཁན་ཆེན་ལས་གསན་པ་ནི། ཨ་ཏི་ཤའི་«བྱང་ཆུབ་ལམ་སྒྲོན་»རྩ་

ལྡན་དད་པའི་པད་ཚལ་རྒྱས་པའི་འོད་སྟོང་»ཞེས་པར་ཞིབ་ཙམ་གསལ་བས། འདིར་གཙོ་བོ་དེ་ལས་བཀོད་ཡོད། ཤོག ༡༥༩

289 མངའ་རིས་ལྷ་བཙུན། «སྐལ་ལྡན་དད་པའི་པད་ཚལ་རྒྱས་པའི་འོད་སྟོང་།» ཤོག ༡༥༩ ཐད། “རྗེ་དཔོན་སློབ་བཞིས་
མཁན་ཆེན་ཆོས་སྐྱབས་བཟང་པོ་མཇལ་བར་བྱོན།” ཞེས་གྲངས་ངེས་ཅན་བཀོད་མོད། གམ་བཅར་གྱི་སློབ་མ་གསུམ་པོ་སུ་ཡིན་
ངོས་འཛིན་མ་མཛད༑ མངའ་རིས་པའི་རྗེའི་འཁྲུངས་རབས་རྣམ་ཐར་དེའི་ནང་དུ། རྗེ་བླ་མས་ལྷོ་བྲག་གྲུབ་ཆེན་མཇལ་བའི་
རྗེས་སུ་སླར་ཡང་རྗེ་ཙོང་ཁ་པས་མཁན་ཆེན་སངས་ཤེར་བ་ཕྱག་ཕྱིར་ཁྲིད་དེ་བྲ་གོར་དབེན་གནས་སུ་ཕེབས་ཤིང་། དེར་མཁན་
ཆེན་སངས་ཤེར་བ་དཔོན་སློབ་ལ་ཟླ་བ་གཅིག་གི་བར་དུ་ཉིན་རེར་ཆོས་ཐུན་གསུམ་དུ་མཛད་དེ་ཆོས་གསུངས་མོད། རང་ཉིད་
ཀྱིས་ཁུངས་གང་ལ་གཏུགས་གསལ་ཁ་མ་མཛད༑ འདིའི་མཁན་ཆེར་སངས་ཤེར་བ་ཟེར་བ་དེ་སུ་ཡིན་ངོས་འཛིན་མ་ཐུབ༑

290 མངའ་རིས་ལྷ་བཙུན། «སྐལ་ལྡན་དད་པའི་པད་ཚལ་རྒྱས་པའི་འོད་སྟོང་།» ཤོག ༡༦༠



184 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

འགྲེལ། ཀུན་མཁྱེན་མཚོ་སྣ་བ་ནས་བརྒྱུད་པའི་ལམ་རིམ་ཆ་ཚང་བ་དང་། མཁན་ཆེན་པས་ནི་

རྗེའི་དྲུང་ནས་ཨ་ཏི་ཤའི་གདམས་པ་ཆ་ཚང་བ་དང་། དཔལ་གསང་བ་འདུས་པའི་རིམ་ལྔའི་

ལམ་གྱི་གནད་རྣམས་དང་། ཀླུ་སྒྲུབ་ཡབ་སྲས་ཀྱི་དགོངས་པའི་གནད་ལ་སོགས་པ་མདོ་རྒྱུད་

ཐམས་ཅད་ཀྱི་གནད་རྣམས་གསན༑ གཞན་ཡང་བྲག་གོར་གྱི་དབེན་གནས་སུ་བཞུགས་རིང་། 

རྗེ་ཙོང་ཁ་པས་མཁན་ཆེན་གྱི་དྲུང་ནས་གྲོ་ལུང་པས་མཛད་པའི་«བསྟན་རིམ་ཆེན་མོ་»དང་། 

ཤ་ར་བའི་ལམ་རིམ། པོ་ཏོ་བའི་གདམས་པ་དགེ་བཤེས་དོལ་པས་ཡི་གེར་བཀོད་པ་«བེའུ་བུམ་

སྔོན་པོ་»དང་། དེའི་འགྲེལ་པ་ལྷ་འབྲི་སྒང་པས་མཛད་པ། རྒྱལ་སྲས་ཞི་བ་ལྷའི་«སྤྱོད་འཇུག» 

འཆད་ཁ་བའི་«བློ་སྦྱོང་དོན་བདུན་མ།» «བློ་སྦྱོང་རྨ་བྱ་དུག་འཇོམས།» «བློ་སྦྱོང་མཚོན་ཆ་

འཁོར་ལོ།» «བློ་སྦྱོང་སེམས་དཔའི་རིམ་པ།» གསེར་གླིང་པས་ཨ་ཏི་ཤ་ལ་གནང་བའི་«མཐའ་

ཁོབ་འདུལ་བ་»དང་། སེམས་ཙམ་ལུགས་ཀྱི་སྨོན་པ་སེམས་བསྐྱེད་སོགས་དང་། སློབ་དཔོན་

ཡོན་ཏན་འོད་ཀྱི་«འདུལ་བ་མདོ་རྩ་བ་»དང་། ཀུན་མཁྱེན་མཚོ་སྣ་བས་མཛད་པའི་མདོ་རྩའི་

མཆན་འགྲེལ་བཅས་གསན་ཡོད༑291 རྗེ་ཙོང་ཁ་པས་མཁན་ཆེན་པ་ལས་ཤ་ར་བའི་ལམ་རིམ་

དང་། གཞན་ཡང་པོ་ཏོ་བའི་མན་ངག་བེའུ་བུམ་སྔོན་པོ་སོགས་གསན་པར། ཕྱིས་ལམ་རིམ་གྱི་

བླ་བརྒྱུད་གསོལ་འདེབས་«ལམ་མཆོག་སྒོ་འབྱེད་»ཀྱི་བཀའ་གདམས་གཞུང་པ་བའི་བརྒྱུད་པ་

ལ་གསོལ་བ་འདེབས་པའི་ཐད་དུ། 

ཟབ་ཅིང་རྒྱ་ཆེའི་ཆོས་ལ་མངའ་བརྙེས་པས། །སྐལ་ལྡན་འགྲོ་བ་ཀུན་གྱི་སྐྱབས་སུ་འགྱུར།།

འཕྲིན་ལས་བཟང་པོས་བསྟན་པ་རྒྱས་མཛད་པའི། །དཔལ་ལྡན་བླ་མའི་ཞབས་ལ་གསོལ་བ་འདེབས།།292

ཞེས་ཀུན་མཁྱེན་མཚོ་སྣ་བ་དང་། དེའི་ཐུགས་སྲས་མོན་གྲ་བའི་མཇུག་ཏུ་མཁན་ཆེན་ཆོས་

སྐྱབས་བཟང་པོའ་ིགསོལ་འདེབས་ཤླཽཀ་དེ་འཇུག་གནང་ཡོད༑

གཞན་ཡང་རྗེ་ཙོང་ཁ་པས་མཁན་ཆེན་ལ། “མཁན་ཆེན་པ་ཁྱེད་ཀྱི་སློབ་མ་གྲུབ་ཆེན་ཕྱག་

རྡོར་བ་དེ་བླ་མ་གང་ལ་ཐུག སྐུ་གསུང་ཐུགས་ཀྱི་ཡོན་ཏན་ཇི་ལྟ་བུ་ལགས།”293 ཞེས་བཀའ་

291 མཁན་ཆེན་ཆོས་སྐྱབས་པའི་དྲུང་ནས་རྗེས་གང་ཞུས་པ་«རྗེ་ཙོང་ཁ་པའི་གསན་ཡིག་»ཏུ་འཁོད་པ་ནི། དེའི་ཤོག ༡༩༠-
༡༩༡ ཐད་བྱུང་ལ། དེར་མ་འཁོད་མོད་མཁན་ཆེན་གྱི་དྲུང་ནས་གསན་པའི་ཁོངས་སུ། «སྤྱོད་འཇུག་»གསན་པ་ནམ་མཁའ་
འོད་ཟེར་གྱི་རས་བྲིས་སུ་བྱས་པའི་རྣམ་ཐར་དུ་འཁོད་ལ། གྲོ་ལུང་པའི་བསྟན་རིམ་ཆེན་མོ་དང་འདུལ་བ་མཚོ་ཊིཀ་ཡོད་པ་
ལྷ་བཙུན་གྱིས་(ཤོག ༡༦༠)བཤད་ཅིང་། «བེའུ་བུམ་སྔོན་པོ་»རྩ་འགྲེལ་ཡོད་ཚུལ་པཎ་ཆེན་བསོད་ནམས་གྲགས་པའི་བཀའ་
གདམས་ཆོས་འབྱུང་དུ་གསུངས༑

292 གསུང་ཐོར་བུ། ཤོག ༣

293 འདིར་རྗེ་ཙོང་ཁ་པ་དང་མཁན་ཆེན་གཉིས་ཀྱི་གྲོས་མོལ་བཀོད་པ་རྣམས། མངའ་རིས་ལྷ་བཙུན་གྱི་རྗེ་ཙོང་ཁ་པའི་
འཁྲུངས་རབས་(ཤོག ༡༦༠)ནས་བླངས༑



185ལེའུ་བརྒྱད་པ། ལྷོ་བྲག་གྲུབ་ཆེན་དང་མཇལ་བའི་སྐབས།

འདྲི་ཞུས་པར། མཁན་ཆེན་གྱིས། “བླ་མ་དང་པོ་མཁན་ཆེན་རྒྱལ་སྲས་བཟང་པོ་ལ་ཐུག དེས་

སྤྱན་རས་གཟིགས་ཀྱི་གསུང་གི་སྣང་བ་རྒྱུན་ཆད་མེད། དེ་རྗེས་རྒྱལ་བའི་རྒྱལ་ཚབ་མོན་གྲྭ་པ་

ཚུལ་ཁྲིམས་བཀྲ་ཤིས་ལ་ཐུག དེ་ལ་མངོན་ཤེས་ཐོགས་པ་མེད།” ཞེས་སོགས་དང་། “ཕྱག་ན་རྡོ་

རྗེ་ཁྱུང་ལྔའི་སྐུ་དང་གསུང་གི་སྣང་བ་རྒྱུན་ཆད་མེད།” ཞེས་སོགས་ལྷོ་བྲག་གྲུབ་ཆེན་གྱི་བླ་མའི་

དག་སྣང་གི་སྐོར་གསུངས༑ གཞན་ཡང་མཁན་ཆེན་གྱིས། ལྷོ་བྲག་གྲུབ་ཆེན་ནི་རྒྱ་གར་གྱི་སློབ་

དཔོན་འཕགས་པ་ལྷ་དང་། སངས་རྒྱས་ཡེ་ཤེས་ཞབས་གཉིས་ཀྱི་སྤྲུལ་བ་ཡིན་པ་ཡི་དམ་ཕྱག་

ན་རྡོ་རྗེས་མོན་གྲ་བ་ལ་གསུངས་ཚུལ་ཞུས༑ རྗེ་ཙོང་ཁ་པ་བྲ་གོར་དུ་ཟླ་བ་གཅིག་ཙམ་བཞུགས་

རིང་།294 ཕན་ཚུན་ཆོས་འབྲེལ་གསན་པ་དང་གཞན་ཡང་ཆོས་ཀྱི་སྐོར་ལ་འབེལ་གཏམ་མང་དུ་

མཛད་པའི་རྐྱེན་གྱིས། མཁན་ཆེན་རང་ཉིད་ཀྱི་མདོ་སྔགས་ཀྱི་གནད་ལ་གོ་རྟོགས་དང་ལྟ་བའི་

ཉམས་བཞེས་ཐོག་གཡོ་མགུལ་ཆེ་ཙམ་ཞིག་ཐེབས་ཡོད་སྣང་ལ། དཔེར་ན་རྗེ་ཙོང་ཁ་པ་མ་

མཇལ་བའི་གོང་དུ་མཁན་ཆེན་རང་ཉིད་ཀྱི་གྱི་ཐུགས་ལ་གོམས་འདྲིས་ཆེ་བའི་སྟོང་ཉིད་ཀྱི་ལྟ་

བ་དེ། དཔལ་ལྡན་ཟླ་བ་གྲགས་པའི་གཞུང་མང་པོ་བོད་སྐད་དུ་སྒྱུར་བ་པོ་པ་ཚབ་ཉི་མ་གྲགས་

ཀྱི་སློབ་མ་ཞང་ཐང་སག་པ་ཡེ་ཤེས་འབྱུང་གནས་ཀྱིས་བཀྲལ་བའི་ལངས་ཕྱོགས་དེ་དང་མཐུན་

པ་ཞིག་ཡིན་གཤིས། རྗེ་ཙོང་ཁ་པས་ལྟ་བའི་སྐོར་ལ་གསུང་བ་རྣམས་གོ་དཀའ་བར་བྱུང་བས། 

རང་ཉིད་ཀྱི་ཡི་དམ་མི་གཡོ་མགོན་པོ་ལ། “རྗེ་བློ་བཟང་གྲགས་པའི་ལྟ་བ་འདི་གང་ལགས་ཞུས་

པས། དེའི་ཞལ་ནས་ཐུབ་པ་སངས་རྒྱས་ལ་འཁྲུལ་པ་མེད། ལྟ་བ་རྣམ་དག་མཐར་ཐུག་པ་དེ་

རང་ཡིན། བླ་མེད་རྡོ་རྗེ་ཐེག་པའི་སྐབས་སུ་ཡང་ལྟ་བ་རྣམ་དག་དེ་ལས་མ་འདས། དེ་ལ་གཙོ་

བོར་གྱིས་གསུངས༑”295 དེ་ནས་མཁན་ཆེན་གྱིས་རྗེ་ཙོང་ཁ་པའི་ལྟ་བ་ལ་ཐུགས་དམ་གཙོ་

བོར་མཛད་པས་ཕྱིར་མི་ལྡོག་པའི་རྟགས་རྣམས་ཐོབ་པར་གྲགས་སོ།།

གནས་ཆེན་ཙཱ་རི་ལ་མཇལ་བསྐོར་དུ་ཕེབས་པ།

བྲ་གོར་གྱི་དབེན་གནས་ནས་ཐོན་ཏེ་རྗེ་ཙོང་ཁ་པ་སྐུ་འཁོར་ཉུང་ཤས་རྣམས་གཉལ་གྱི་ལོ་རོར་

ཕེབས་ཤིང་། ལོ་རོ་སྟོང་སྟག་ཏུ་ཐུགས་དམ་ལ་རྩེ་གཅིག་ཏུ་གཞོལ་ཏེ་ཟླ་བ་ལྔ་ཙམ་བཞུགས༑ 

དེར་བཞུགས་རིང་ཉིན་གཅིག་དགེ་བའི་བཤེས་གཉེན་ཆེན་པོ་གྲོ་ལུང་པའི་«བསྟན་རིམ་ཆེན་

མོ་»གདན་དྲངས་པ་བྱུང་བ་ལ་བསུ་བ་མཛད་ཅིང་། མཆོད་པ་ཕུལ་ཏེ་ཞིབ་ཏུ་གཟིགས་པས་

ཐུགས་ངེས་ཆེན་པོ་འཁྲུངས༑ «བསྟན་རིམ་ཆེན་མོར་»རྒྱལ་བའི་གསུང་རབ་ཀྱི་དགོངས་དོན་

294 མངའ་རིས་ལྷ་བཙུན། «རྗེ་ཙོང་ཁ་པའི་འཁྲུངས་རབས་རྣམ་ཐར།» ཤོག ༡༦༢

295 གོང་མཚུངས། ཤོག ༡༦༤



186 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མཐའ་དག་གང་ཟག་གཅིག་གིས་ཉམས་སུ་ལེན་ཚུལ་དང་། ལམ་གྱི་ངོ་བོ་དང་གྲངས་དང་གོ་

རིམ་སོགས་གསུངས་པ་རྣམས། ཤིང་རྟ་ཆེན་པོ་གཉིས་ཀྱི་བཞེད་པ་དང་མཐུན་པར་གཟིགས་

པ་སོགས་ཀྱིས། ལམ་རིམ་གྱི་རྩ་བའི་གཞུང་ཇོ་བོ་རྗེ་དཔལ་ལྡན་ཨ་ཏི་ཤའི་«བྱང་ཆུབ་ལམ་

སྒྲོན་»གྱི་མན་ངག སྐྱེས་བུ་གསུམ་གྱི་ལམ་གྱི་རིམ་པའི་སྒྲོམ་དེར་སྔར་དང་མི་འདྲ་བའི་གོ་བ་

ཟབ་མོ་ཞིག་འཁྲུངས་པ་དང་། ལམ་རིམ་གྱི་མན་ངག་གི་ནང་དུ་ལམ་གྱི་ལུས་ཡོངས་སུ་རྫོགས་

པ་ཆད་ལྷག་མེད་པར་འདུས་ཤིང་། བློ་རབ་འབྲིང་ཐ་མ་གསུམ་ལ་ཕན་ཆེ་བ་དང་། གང་ཟག་

གཅིག་གིས་ཀྱང་། ཐོག་མར་བློ་ཆོས་ལ་ཕྱོགས་པ་ནས་བཟུང་སྟེ་མཇུག་ཞི་ལྷག་གི་ཉམས་ལེན་

གྱི་བར་དུ། བློ་རིམ་གྱིས་ཁྲིད་དེ་སྦྱོང་བདེ་བའི་ཁྱད་ཆོས་ལྡན་པའི་གདམས་ངག་རྨད་དུ་བྱུང་

བ་ཞིག་ཏུ་ཡོད་པའི་ངེས་ཤེས་དམིགས་བསལ་ཞིག་རྙེད་པ་བྱུང་ངོ་། །རྗེ་ཙོང་ཁ་པས་གྲོ་ལུང་

པའི་«བསྟན་རིམ་ཆེན་མོར་»གཟིགས་རྟོག་ཞིབ་ཏུ་མཛད་པའི་སྐབས་སུ། གྲོ་ལུང་པ་རང་

ཉིད་ཀྱི་བླ་མ་རྔོག་ལོ་ཙཱ་བ་ཆེན་པོ་རྔོག་བློ་ལྡན་ཤེས་རབ་ཀྱིས་མཛད་པའི་བསྟན་རིམ་དང་ཡང་

བསྡུར་ཞིབ་གནང་ཡོད་ལ། དེ་ལྟར་བསྟན་རིམ་གྱི་གཞུང་དེ་གཉིས་ཀ་ནས་བསྟན་པའི་ལམ་གྱི་

རིམ་པ་རྣམས། རྗེ་ཙོང་ཁ་པ་རང་ཉིད་ཀྱིས་ལམ་གྱི་ངོ་བོ་དང་གྲངས་དང་གོ་རིམ་སོགས་ལ་

དགོངས་བཞེད་གང་ཡོད་པ་དེ་དང་ཤིན་ཏུ་མཐུན་པར་གཟིགས་པས་ཐུགས་ལ་ངེས་ཤེས་བརྟན་

པོ་འཁྲུངས་པ་བྱུང་ཡོད༑

དེ་ནས་རྗེ་ཙོང་ཁ་པ་འཁོར་བཅས་ལོ་རོ་སྟོང་སྟག་ནས་ཆས་ཏེ་གཉལ་གྱི་སྨད་དུ་ཆགས་

པའི་ཡར་འདྲེན་དགོན་པར་ཕེབས་ཤིང་། དེར་དབྱར་གནས་བསྲུང་སྟེ་དབྱར་ཐོག་གཅིག་

བཞུགས༑ དབྱར་གནས་ཞེས་པ་ནི། དབྱར་སྔ་མ་སྟེ་བོད་ཟླ་དྲུག་པའི་ཚེས་བཅུ་དྲུག་ནས་སམ། 

དབྱར་ཕྱི་མ་སྟེ་བོད་ཟླ་བདུན་པའི་ཚེས་བཅུ་དྲུག་ནས་དབྱར་གྱི་དམ་ཚིག་བསྲུང་བར་ཁས་

ལེན་པའི་སྟེང་དབྱར་མཚམས་བཅད་པ་སྟེ། དུས་ཡུན་དེའི་རིང་ལ་དགེ་འདུན་པ་རྣམས་གནས་

གཅིག་ཏུ་བཞུགས་ཤིང་དབྱར་གྱི་ས་མཚམས་ལས་མི་འདའ་བ་དང་། སྔོའམ་ཤིང་སོགས་སྐྱེས་

ལྡན་གྱི་རིགས་རྣམས་མི་གཅོད་པ་དང་ས་མི་རྐོ་བ་སོགས་ཀྱི་སྡོམ་སེམས་བསྟེན་ཅིང་། ཐོས་

བསམ་སྒོམ་གསུམ་གྱིས་དུས་འདའ་བ་སོགས། ཆོས་ཀྱི་འཆད་ཉན་སྒོམ་སྒྲུབ་སོགས་ལ་འབད་

དེ་གནས་པའི་འདུལ་བའི་ལག་ལེན་ཞིག་ལ་ཟེར༑ དབྱར་བསྲུང་བའི་སྲོལ་འདི་ནི། བདག་ཅག་

གི་སྟོན་པ་བཅོམ་ལྡན་འདས་རང་ཉིད་ཀྱིས་དབུ་བཙུགས་ནས། དུས་ད་ལྟའི་བར་དུའང་མ་

ཉམས་པར་ནང་པའི་ཆོས་བརྒྱུད་ཐམས་ཅད་ཀྱི་རབ་བྱུང་གི་སྡེ་རྣམས་བརྩི་སྲུང་གནང་བཞིན་

པ་དེ་ཡིན༑ ཡར་འདྲེན་དགོན་པར་དབྱར་གནས་ལ་བཞུགས་སྐབས། རྗེ་ཙོང་ཁ་པ་བླ་སློབ་



187ལེའུ་བརྒྱད་པ། ལྷོ་བྲག་གྲུབ་ཆེན་དང་མཇལ་བའི་སྐབས།

རྣམས་མཐུན་རྐྱེན་དཀོན་ཙམ་བྱུང་བ་ལ་རྣམ་སྲས་ཀྱི་གཏོར་འབུལ་ཞིག་མཛད་དགོས་པའི་

མཚན་མ་ཤར་དོན་བཞིན། གཏོར་མ་ཕུལ་བས་མྱུར་དུ་མཐུན་རྐྱེན་ཕུན་སུམ་ཚོགས་པ་ལྷག་

དང་བཅས་པ་བྱུང་༑ 

གཞན་ཡང་མེ་བྱི་ཕྱི་ལོ་༡༣༩༦ ལོའ་ིདབྱར་ཁ་དེར་རྗེ་ཙོང་ཁ་པས་དེང་ཡོངས་སུ་གྲགས་

པའི་རྣམ་རྒྱལ་མའི་བསྟོད་པ་«འཆི་མེད་གྲུབ་པ་»ཞེས་པ་དེ་བརྩམས་ཤིང་། དེའི་མགོ་བརྗོད་དུ། 

གང་ལ་བརྟེན་ན་བློ་གྲོས་མཆོག་སྟེར་ཞིང༌། །འཆི་བདག་བེ་ཅོན་རི་མོའ་ིདབྱུག་པ་ལྟར།།

གང་གིས་མཛད་པའི་ལྷ་མོ་འགྲོ་བའི་སྐྱབས། །གཙུག་ཏོར་རྣམ་རྒྱལ་ཅུང་ཟད་བསྟོད་པར་བགྱི།།

མིག་བྲལ་སྐྱེ་བོས་སྣ་ཚོགས་གཟུགས་ལ་བཞིན། །ཁྱོད་ཀྱི་ངང་ཚུལ་བདག་ལ་རིང་དུ་བསྐལ།།

འོན་ཀྱང་དམ་ཆོས་ཡང་དག་སྡུད་པའི་ཕུག །བདེ་བ་ཅན་གྱི་ཁང་བཟང་མཆོག་ཉིད་ན།།

འཇིག་རྟེན་རྣམ་འདྲེན་ཚེ་དཔག་མེད་མགོན་གྱིས། །ཁྱོད་ལ་རྒྱ་ཆེར་བསྔགས་པ་ཐོས་པ་ལས།།

འཕགས་མའི་ཞབས་ཟུང་རིང་ནས་བསྟེན་པ་བདག །འདི་སྐད་གླེང་བའི་གོ་སྐབས་ཅུང་ཟད་རྙེད།།296

ཅེས། ལྷ་མོ་གང་གིས་འཆི་བདག་གཤིན་རྗེའི་བེ་ཅོན་དེའང་རི་མོ་ལྟ་བུར་ནུས་མེད་དུ་སྒྱུར་བ་

དང་། ཚེའི་ལྷ་མཆོག་གཙུག་གཏོར་རྣམ་རྒྱལ་མའི་སྐུའི་བཀོད་པ་དང་། ཚེའི་ལྷ་མོ་དེའི་བྱུང་བ་

དང་ཆེ་བ། དེ་བཞིན་དུ་རྒྱལ་བའི་སྤྱན་སྔར་ཁས་ལེན་པའི་དམ་བཅའ། རྣམ་རྒྱལ་མའི་གཟུངས་

སྔགས་ཀྱི་ནུས་མཐུ་སོགས་བརྗོད་པ་ལས་བརྩམས་ཏེ། གཙུག་གཏོར་རྣམ་རྒྱལ་མ་ལ། དམ་

པའི་ཆོས་ལ་ཐོས་བསམ་སྒོམ་གསུམ་གྱིས་ཞུགས་ཏེ་རང་གི་རྒྱུད་འདུལ་བར་བྱེད་པའི་སྒྲུབ་པ་

པོ་ལ། བར་དུ་གཅོད་པའི་གེགས་ནག་པོའ་ིརྩ་ལག་རྣམས་ཀྱི་སྟོབས་དང་དཔུང་ཇི་ཡོད། དྲག་

པོའ་ིལས་ཀྱི་ཐོག་ནས་ཚར་གཅོད་པར་བསྐུལ་བ་བཅས། ཀློག་པ་ཙམ་གྱིས་ཡིད་འགུལ་ཐེབས་

པའི་གསུང་ཞིག་ཏུ་ཡོད༑ 

ཕྱི་ལོ་ ༡༣༩༦ ལོའ་ིདབྱར་ཐོག་གཉལ་སྨད་དུ་བཞུགས་པའི་སྐབས་ཤིག་ལ། རྗེ་བཙུན་

འཇམ་པའི་དབྱངས་ལ་གསོལ་བ་དྲག་པོ་རྩེ་གཅིག་ཏུ་བཏབ་ཏེ་ཡོད་མུར། ཡི་དམ་གྱི་སྐུ་དང་

གསུང་གི་སྣང་བ་བྱུང་སྟེ། རིང་པོར་མི་ཐོགས་པར་འཕགས་ཡུལ་གྱི་སློབ་དཔོན་ཞིག་གི་གཞུང་

ལ་བརྟེན་ནས་དབུ་མའི་ལྟ་བ་ཐུགས་ལ་འཁྲུངས་པར་འགྱུར་བའི་ལུང་བསྟན༑ འདི་ནི་སྔར་ལྷོ་

བྲག་གྲུབ་ཆེན་གྱིས་ཀྱང་ཡི་དམ་ཕྱག་ན་རྡོ་རྗེ་ལ་ཞུས་ནས་གསུངས་པའི་ལུང་བསྟན་དེ་དང་

མཐུན་པར་བྱུང་ལ། ལུང་བསྟན་དེ་གཉིས་འབྱུང་ཁུངས་ཐ་དད་ཀྱང་ལུང་གིས་བསྟན་དོན་

གཅིག་མཐུན་བྱུང་བ་དེས། རྗེ་ཙོང་ཁ་པ་རང་ངོས་ནས་ཟབ་མོ་སྟོང་པ་ཉིད་ཀྱི་ལྟ་བའི་གོ་བ་

296 གསུང་ཐོར་བུ། ཤོག ༦༡



188 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དང་ངེས་ཤེས་ཉམས་མྱོང་བཅས་འཚོལ་བའི་འདུན་པ་དེར་སྟོབས་ཤུགས་གསར་པ་ཞིག་བྱིན་

པ་ལྟ་བུར་གྱུར༑ 

ལོ་དེའི་སྟོན་ཁར་ལྷོ་བྲག་གྲུབ་ཆེན་གྱིས་བཀའ་མངགས་བཞིན། རྗེ་ཙོང་ཁ་པ་བླ་སློབ་

སུམ་ཅུ་སྐོར་ཞིག་ཙཱ་རིའི་གནས་བསྐོར་ལ་བྱོན༑ ཙཱ་རི་ནི་བོད་ཀྱི་ལྷོ་རྒྱུད་དང་ད་ལྟའི་རྒྱ་གར་

བྱང་ཤར་ཕྱོགས་ཀྱི་མངའ་སྡེ་ཨ་རུ་ན་ཅལ་གཉིས་ཀྱི་ས་མཚམས་ཐད་དུ་ཡོད་ཅིང་། གོང་

གསལ་ལྟར་བོད་ཀྱི་གནས་རི་རྩ་ཆེན་གཙོ་བོ་གསུམ་གྱི་གྲས་གཅིག་ཡིན་ལ། བདེ་མཆོག་ཡབ་

ཀ་ཡུམ་ཀ་སྟེ། འཁོར་ལོ་བདེ་མཆོག་དང་ཡུམ་རྡོ་རྗེ་ཕག་མོའ་ིགནས་རྩ་ཆེན་ཞིག་ཡིན་པ་

ཡོངས་སུ་གྲགས༑297 དེང་སང་རི་བོའ་ིའདབས་སུ་ཆགས་པའི་ཙཱ་རི་ཞེས་པའི་གྲོང་བརྡལ་དེ་

ནི། བོད་རང་སྐྱོང་ལྗོངས་ཀྱི་ལྷོ་ཁ་ཁུལ་གྱི་ལྷུན་རྩེ་རྫོང་དུ་གཏོགས་པ་ཞིག་ཡིན་མོད། སྔ་དུས་

བོད་ཀྱི་ས་ཁུལ་ཡོངས་ནས་གནས་བསྐོར་བ་ཚོས་མཇལ་བར་འོང་བའི་ཙཱ་རིའི་གནས་དེ་ནི། རྒྱ་

མཚོའི་ངོས་ནས་ས་མཐོ་ཚད་ཧྥྀཊ་ཉི་ཁྲི་ལྷག་ཙམ་ཡོད་པའི་དྭགས་པོ་ཤེལ་རི་དང་བཅས་པའི་

འཁོར་ཡུག་དེར་གོ་དགོས་ལ། ཙཱ་རི་གནས་བསྐོར་བ་རྣམས་དྭགས་པོ་ཤེལ་རིའི་གླིང་བསྐོར་

བྱས་ཏེ་འགྲོ་བའི་སྲོལ་ཡོད་ལ། རིང་བསྐོར་ཏེ་གླིང་བསྐོར་ཆེ་བའམ་རྒྱས་པ་ཞིག་དང་། དཀྱིལ་

བསྐོར་ཏེ་བསྐོར་བ་བསྡུས་པ་གང་རུང་བྱེད་ཀྱང་འཐུས༑ གནས་འདི་ནི་རྒྱུག་ཆུ་གཉིས་ཏེ་ཙཱ་རི་

ཆུ་དང་སུ་བྷན་ཤི་རེ་གཉིས་རྒྱུ་བའི་འབྱུང་ཁུངས་ཀྱང་ཆགས་ཡོད༑ 

རྗེ་ཙོང་ཁ་པ་དང་སྐུ་འཁོར་རྣམས་ཙཱ་རི་མ་ཆེན་ལ་བྱོན་ཞིང་། ཞག་འགའ་བཞུགས་རིང་

ཙཱ་རིར་བཞུགས་པའི་མཚམས་པ་བ་རྣམས་ལ་མང་ཇ་དང་གནང་སྦྱིན་མཛད་པ་དང་། གནས་

རྣམས་མཇལ་ཏེ་འཁོར་ལོ་བདེ་མཆོག་གི་བདག་འཇུག་ལ་སོགས་པ་མཛད་ཅིང་། ངོ་མཚར་

བའི་ལྟས་དཔེར་ན། རྗེ་ཙོང་ཁ་པར་རང་ཉིད་འཁོར་ལོ་བདེ་མཆོག་གི་ལུས་ཀྱི་དཀྱིལ་འཁོར་

དུ་ཞུགས་ཏེ་དབང་བསྐུར་བའི་དག་སྣང་སོགས་བྱུང་༑ ལ་ཁ་ནས་མར་བྱོན་དུས་གནས་རི་དེར་

ནང་མཆོད་དང་བཅས་པའི་བདེ་མཆོག་གི་ཚོགས་འཁོར་རང་བྱེད་པ་མི་འོང་སྙམ་དུ་ཐུགས་

ལ་དགོངས་པས། དེ་མ་ཁད་ནས་ཞབས་ཀྱི་ཁོལ་བུ་ཞིག་ལ་ཚེར་མ་ཟུག་པ་ལྟ་བུའི་ཚ་ཟུག་དང་

སྙུན་ཟུག་ཆེན་པོ་བྱུང་བ་དང་སྦྲགས། ཞབས་ཀྱི་ཆ་ཤས་དེ་སྐྲངས་ཏེ་མདོག་ཀྱང་ནག་ཙམ་ཞིག་

ཏུ་གྱུར་པ་བྱུང་བ་ལ། དེ་ག་རང་དུ་ནང་མཆོད་དང་བཅས་པའི་བདེ་མཆོག་གི་ཚོགས་འཁོར་

297 ཙཱ་རིའི་གནས་བཤད་ལས་གྲགས་ཆེ་བ་ནི། འབྲུག་པ་ཀུན་མཁྱེན་པདྨ་དཀར་པོས་མཛད་པ་དང་། འབྲུག་པའི་མིང་
འཛིན་ཆོས་ཀྱི་སྣང་བ་ཞེས་པས་བརྩམས་པ་དང་། གཉོས་རྒྱལ་བ་ལྷ་ནང་པས་བསྒྲིགས་པ་བཅས་ཡོད་ཅིང་། དུས་རབས་བཅུ་
དགུ་པའི་དགེ་རྙིང་གི་གྲུབ་དབང་ཞབས་དཀར་ཚོགས་དྲུག་རང་གྲོལ་གྱི་རྣམ་མགུར་དུའང་ཙཱ་རིའི་གནས་བསྐོར་གྱི་ཉམས་
མྱོང་ལས་བརྩམས་ཏེ་གསུངས་པའང་མང་ཙམ་ཞིག་བཞུགས༑



189ལེའུ་བརྒྱད་པ། ལྷོ་བྲག་གྲུབ་ཆེན་དང་མཇལ་བའི་སྐབས།

ཞིག་མཛད་པས། ཚོགས་འཁོར་མ་གྲོལ་ཙམ་ནས་སྙུན་ཟུག་དེ་ཞི་སྟེ་ཞབས་དྭངས་པ་བྱུང་༑

རྗེ་ཙོང་ཁ་པའི་ཞབས་ལ་སྙུན་ཟུག་བྱུང་བའི་གནས་ཚུལ་འདི། ཕྱིས་སུ་གནས་མཇལ་

བ་གཅིག་ནས་གཅིག་ལ་ལུ་གུའི་རྒྱུད་དུ་ཤོད་པའི་གཏམ་དུ་གྱུར་ཅིང་། ངག་སྒྲོས་ཀྱི་གནས་

བཤད་དེ་ལྟར་ན། རྗེཙོང་ཁ་པའི་ཞབས་ལ་སྙུན་གཞི་བྱུང་བར། མཁའ་འགྲོ་མ་རྣམས་ཀྱིས་ཞལ་

དངོས་སུ་བསྟན་ནས། ཙཱ་རི་འདི་འཁོར་ལོ་བདེ་མཆོག་གི་ཐུན་མོང་མ་ཡིན་པའི་གནས་ཡིན་

པས། འདིར་ནང་མཆོད་དང་བཅས་པའི་བདེ་མཆོག་གི་ཚོགས་འཁོར་མཛད་དགོས་པར་གལ་

ཆེ་བའི་ཚུལ་ཞུས་པ་ལྟར། རྗེའི་ངོས་ནས་དེ་དོན་ནང་མཆོད་དང་ཚོགས་འཁོར་མཛད་པར་

གྲགས༑ སྐབས་དེར་མཁའ་འགྲོ་མ་རྣམས་ཀྱིས། 

 གནས་དག་པ་མཁའ་སྤྱོད་དཔལ་གྱི་ཙཱ་རི་ཏྲ།།

 བཀའ་བརྒྱུད་བླ་མ་རྣམས་དང་ཡི་དམ་ལྷ།།

 མཁའ་འགྲོ་ཆོས་སྐྱོང་རྣམས་ལ་གསོལ་བ་འདེབས།།

ཞེས་གསུངས་པས་ལན་དུ། རྗེ་ཙོང་ཁ་པས། 

 ལས་ངན་སྡིག་སྒྲིབ་དག་པར་བྱིན་གྱིས་རློབས།།

  རྐྱེན་ངན་བར་ཆད་ཞི་བར་མཛད་པ་དང་།།

  མཆོག་དང་ཐུན་མོང་དངོས་གྲུབ་སྩལ་དུ་གསོལ།།298

ཞེས་གསུངས་པ་ཕྱིས་ཕྱོགས་གཅིག་ཏུ་བསྡོམས་ཏེ། ཚིགས་རྐང་དྲུག་པ་ཅན་གྱི་ཙཱ་རིའི་གནས་

ཀྱི་གསོལ་འདེབས་སྨོན་ལམ་ཞིག་གྱུར་ཏེ། གནས་བསྐོར་བ་རྣམས་ཀྱིས་འདོན་པའི་སྲོལ་

ཆགས་པར་གྲགས༑ སྐབས་དེར་རྗེ་ཙོང་ཁ་པ་ཞབས་སྙུན་ནས་བྲག་ཕུག་གཅིག་ཏུ་བཞུགས་པ་

ལ་ཕྱིས་སུ་ཙོང་ཁ་ཕུག་ཅེས་གྲགས་ཤིང་། བྲག་ཕུག་དེའི་ནང་རྗེ་ཙོང་ཁ་པའི་སྣང་བརྙན་ཞིག་

ཀྱང་བྲིས་པ་བཞུགས༑ ལྷོ་བྲག་གྲུབ་ཆེན་གྱིས་རྗེ་ཙོང་ཁ་པ་ལ་ངེས་པར་ཙཱ་རིའི་གནས་བསྐོར་

ལ་བྱོན་དགོས་པར་བཀའ་སྩལ་བ་ནི། གཅིག་ནས་ཡི་དམ་ཕྱག་ན་རྡོ་རྗེའི་ལུང་བསྟན་ཡིན་

ངེས་ལ། གཉིས་ནས་མ་འོངས་པར་རྗེ་ཙོང་ཁ་པས་དཔལ་འཁོར་ལོ་བདེ་མཆོག་གི་ཆོས་སྐོར་

ལ་མཛད་རྗེས་ཐུན་མོང་མ་ཡིན་པ་ཞིག་མཛད་དེ་བསྟན་འགྲོར་སྨན་པའི་རྟེན་འབྲེལ་གྱི་སྒོ་དུ་

མ་ཞིག་འགྲིགས་པའང་འོང་བ་མཁྱེན་པས་ཡིན་སྙམ༑

རིམ་པས་རྗེ་ཙོང་ཁ་པ་བླ་སློབ་རྣམས་ཙཱ་རིའི་མ་ཆེན་ལས་བབས་ནས་གཉལ་གྱི་ཕྱོགས་

སུ་ཆས་ཤིང་། ལམ་བར་དུ་མོ་ལ་ཞེས་པའི་ལ་རྩར་ཞག་བཞུགས་མཛད་པའི་ནུབ་མོར། རྗེ་ཙོང་

298 ཙཱ་རིར་མཁའ་འགྲོ་མ་རྣམས་ཀྱིས་རྗེ་བླ་མ་ལ་ཇི་ཞུས་དང་རྗེ་བླ་མས་དེའི་ལན་དུ་གསོལ་འདེབས་ཀྱི་ཚིགས་རྐང་ལྷག་མ་
གསུང་བ་སོགས་ཀྱི་ཞིབ་གནས་རྣམས། རྒྱལ་དབང་ཆོས་རྗེའི་རྣམ་ཐར་ཆེན་མོ། ཤོག ༢༣༤ ཐད་བྱུང་བ་ལས་བཀོད༑



190 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཁ་པའི་གཟིགས་སྣང་ལ། རྗེ་བཙུན་བྱམས་པ་མགོན་པོའ་ིསྐུ་ཤིན་ཏུ་ཆེ་བ། ལྷུན་པོ་ལྟར་མངོན་

པར་བརྗིད་ཅིང་ཉི་མ་ལྟར་གཟི་བརྗིད་འབར་བ་ཞིག་བྱུང་བ་དེས། “རིགས་ཀྱི་བུ་ཁྱོད་སངས་

རྒྱས་འཇིག་རྟེན་དུ་བྱོན་པ་འདྲ་བ་ཞིག་འོང་བར་ཤེས་པར་བྱོས་ཤིག”299 ཅེས་གསུང་མཐོན་

པོའ་ིལམ་ནས་བཀའ་སྩལ་བ་གསན་ཞིང་། རྒྱལ་བ་བྱམས་པའི་གསུང་དེ་ཐོས་པ་ཙམ་གྱིས་རང་

ཉིད་ཀྱི་ལུས་ཧྲིལ་པོར་བདེ་བའི་ཉམས་ཀྱིས་ཁྱབ་ཅིང་ཐུགས་རྒྱུད་ལ་སྤྲོ་བ་ཚད་མེད་པ་ཞིག་

ཤར་བ་བྱུང་༑ དེ་ནས་རྩིས་པའི་ལོ་ངོ་མང་པོའ་ིརྗེས་སུ། མཁས་གྲུབ་རྗེས་རྗེ་བླ་མའི་གཟིགས་

སྣང་འདིའི་སྐོར་དྲན་ཅིང་གསོལ་བ་འདེབས་པ་ན། འདི་ལྟར། 

ཐུབ་བསྟན་པདྨོའ་ིཚལ་ལ་འཇིག་རྟེན་འདིར། །ཁྱོད་ནི་རྒྱལ་བའི་ཉི་མ་ཇི་བཞིན་ཞེས།།

མི་ཕམ་མགོན་པོས་ཁྱོད་ལ་མངོན་སུམ་དུ། །དབུགས་དབྱུང་མཆོག་ཏུ་བསྔགས་ལ་གསོལ་

བ་འདེབས།།300

ཞེས་གསུངས་ཏེ། རྗེ་བླ་མའི་རྗེས་འཇུག་ཀུན་གྱི་ངག་ཏུ་ལྷུག་པོར་སླེབས་པ་ཞིག་གནང་ཡོད༑ 

དེ་ལ་རྗེ་ཙོང་ཁ་པ་ཆེན་པོ་ལ་ཡི་དམ་འཇམ་པའི་དབྱངས་ཀྱི་སྐུ་དང་གསུང་གི་སྣང་བ་བྱུང་

བའི་ཐོག ཡི་དམ་དེས་དགེ་བའི་བཤེས་གཉེན་གྱི་ཚུལ་དུ་རྗེས་སུ་བཟུང་བཞིན་པ་ནི་སྔར་སྨྲས་

ཟིན་པ་ལྟར་ལ། ལྷོ་བྲག་གྲུབ་ཆེན་གྱིས་ཀྱང་རྗེ་ཙོང་ཁ་པ་ཆེན་པོ་རྒྱལ་བ་བྱམས་པ་མགོན་པོ་

དང་ཡང་དམིགས་བསལ་གྱི་འབྲེལ་བ་ཡོད་པ་མཁྱེན་ཏེ། ཁོང་ལ་གོང་གསལ་བཞིན་བྱམས་པ་

མགོན་པོའ་ིབསྟོད་པ་«ཚངས་པའི་ཅོད་པན་»བྱ་བ་རྩོམ་པར་བསྐུལ་ཏེ་རྫིང་ཕྱིའི་བྱམས་པའི་

སྐུ་བརྙན་གྱི་མདུན་དུ་འདོན་དགོས་པར་གསུངས་ཡོད་ལ། ད་ལམ་ཡང་ཙཱ་རིའི་གནས་མཇལ་

ལ་ཕེབས་དགོས་པར་གསུངས་པ་དེའི་གནད་གཅིག་ནི། མོ་ལར་རྒྱལ་བ་བྱམས་པའི་ཞལ་

གཟིགས་དང་གསུང་གི་སྣང་བ་འཐོབ་པ་དེ་སྔོན་མཁྱེན་གྱི་ཚུལ་དུ་གཟིགས་པ་ཞིག་ཡིན་སྣང་༑ 

དཔལ་དུས་ཀྱི་འཁོར་ལོའ་ིརྒྱུད་ལ་ངེས་ཤེས་བརྟན་པོ་འཁྲུངས་པ།

རྗེ་ཙོང་ཁ་པ་འཁོར་དང་བཅས་པ་ཙཱ་རི་ནས་ཐོན་ཏེ་གཉལ་སྨད་སེང་གེ་རྫོང་དུ་བྱོན༑ 

དེར་བཞུགས་རིང་རྗེ་ཙོང་ཁ་པ་རང་ངོས་ནས་དཔལ་དུས་ཀྱི་འཁོར་ལོའ་ིརྫོགས་རིམ་ཡན་ལག་

དྲུག་ལ་སོགས་པའི་ལམ་གྱི་གནད་རྣམས་ལ་དཔྱད་པ་མང་དུ་མཛད་དེ་རྩེ་གཅིག་ཏུ་བསྒོམས་

པས། དཔལ་དུས་ཀྱི་འཁོར་ལོའ་ིརྒྱུད་འདི་རྣལ་འབྱོར་བླ་མེད་ཀྱི་རྒྱུད་སྡེ་འཁྲུལ་མེད་ཡིན་པའི་

ངེས་པ་ཆེན་པོ་འཁྲུངས་པར་མ་ཟད། བླ་མེད་ཀྱི་རྒྱུད་སྡེ་གཞན་དང་བཤད་སྲོལ་མི་འདྲ་བའི་བླ་

299 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༢༣

300 མཁས་གྲུབ་རྗེ། «དཔལ་ལྡན་ས་གསུམ་མ།» ཤླཽཀ ༡ གསུང་འབུམ། བ ཤོག ༢༣༢



191ལེའུ་བརྒྱད་པ། ལྷོ་བྲག་གྲུབ་ཆེན་དང་མཇལ་བའི་སྐབས།

མེད་ཀྱི་རྒྱུད་ཁྱད་དུ་འཕགས་པ་ཞིག་ཏུ་གཟིགས༑ དུས་འཁོར་གྱི་རྒྱུད་འདི་ལ། སྔར་རྗེ་ཙོང་ཁ་

པ་རང་ཉིད་ནས་ཇོ་ནང་ཕྱོགས་རྒྱལ་བ་ལས་ཇོ་ནང་ལུགས་ཀྱི་དུས་འཁོར་གྱི་མན་ངག་རྣམས་

གསན་པ་དང་། དེ་རྗེས་བུ་སྟོན་ཐམས་ཅད་མཁྱེན་པའི་སློབ་མ་ཆོས་ཀྱི་དཔལ་བ་དང་། ཁྱུང་

པོ་ལྷས་པ། རྟོགས་ལྡན་པ་བཅས་ལས་བུ་སྟོན་ལུགས་ཀྱི་དུས་འཁོར་གྱི་མན་ངག་ཆ་ལག་དང་

བཅས་པ་གསན་ཏེ་ཉམས་བཞེས་ཀྱང་གནང་ཡོད་མོད། རང་ཉིད་ཀྱི་རྩ་བའི་བླ་མ་རྗེ་བཙུན་

རེད་མདའ་བ་ནི། རྒྱུད་འདིའི་ཐོག་ལ་སོམ་ཉི་མཛད་ཀྱིན་ཡོད་པ་མཁྱེན་གྱི་ཡོད༑301 དེ་ལྟ་

ནའང་རྗེ་ཙོང་ཁ་པས་དུས་འཁོར་ཉམས་བཞེས་ལ་ཐུགས་གཙིགས་ཆེན་པོ་མཛད་ཡོད་མུར། 

སྐབས་འདིར་གཉལ་སྨད་སེངྒེ་རྫོང་དུ་རྒྱུད་འདིའི་བཤད་པ་དང་ཉམས་བཞེས་གཉིས་ལ་རྩལ་

འདོན་དམིགས་བསལ་ཞིག་གནང་བས། སྐབས་ཤིག་ནས་བཅོམ་ལྡན་འདས་དུས་ཀྱི་འཁོར་

ལོ་དཔའ་བོ་གཅིག་པ་ཞིག་གི་སྐུའི་སྣང་བ་ནར་མར་འོང་བ་བྱུང་ལ། ནུབ་གཅིག་མནལ་ལམ་

དུའང་དུས་འཁོར་དཔའ་བོ་གཅིག་པ་དེས། “ཁྱོད་ཀྱིས་དུས་ཀྱི་འཁོར་ལོ་འདི་ལ་རྒྱལ་པོ་ཟླ་བ་

བཟང་པོ་བྱོན་པ་འདྲ་བ་ཞིག་འོང་བར་ཡོད་དོ།།”302 ཞེས་གསུངས་པ་རྨིས་པར། ཕྱིས་སུ་རྗེ་

ཙོང་ཁ་པས་རྨི་ལམ་འདིའི་སྐོར་གླེང་མོལ་གནང་སྐབས་མཁས་གྲུབ་རྗེ་ལ། “སྔོན་ཆད་བཤད་

པས་ཕན་ཐོགས་འཇིགས་རུང་ཙམ་ནི་མ་བྱུང་། རང་གི་རྒྱུད་ལ་གོ་བ་རྣམ་པར་དག་པ་སྐྱེས་པ་

ལ་དགོངས་པ་ཡིན་འོང་།”303 ཞེས་གསུངས༑ 

མཉལ་སྨད་སེང་གེ་རྫོང་དུ་བཞུགས་པའི་ནུབ་གཅིག་མནལ་ལམ་དུ་ལྷ་མོ་དབྱངས་

ཅན་མའི་སྐུའི་སྣང་བ་བྱུང་སྟེ། རྗེ་ཙོང་ཁ་པ་རང་ཉིད་དགུང་ལོ་ལྔ་བཅུ་ང་བདུན་བཞུགས་

པར་འགྱུར་བ་དང་། དེ་ཚུན་ཆད་བསྟན་པ་དང་སེམས་ཅན་ལ་ཕན་པ་རྒྱ་ཆེན་པོ་འབྱུང་བར་

གསུངས་པ་ལ། གཙུག་གཏོར་རྣམ་རྒྱལ་མའི་བསྒོམ་བཟླས་སོགས་ཚེ་འཕེལ་བའི་ཐབས་སུ་

301 རྗེ་བཙུན་རེད་མདའ་བས། «དུས་ཀྱི་འཁོར་ལོའ་ིདཔྱད་པ་ལས་བརྩམས་ཏེ་བསྟན་འཛིན་རྣམས་ལ་འཕྲིན་དུ་གསོལ་བ་
ནོར་བུའི་ཕྲེང་བ་»ཞེས་པ་མཛད་དེ་བོད་ཀྱི་མཁས་པ་རྣམས་ལ་སྤྲིངས་ཡིག་གི་ཚུལ་དུ་སྤེལ་ཡོད་པ་ནི། ཁོང་གི་གསུང་འབུམ་
པོད་ ཀ པར་བཞུགས༑ འཕྲིན་ཡིག་འདི་ལ་བྱམས་གླིང་པཎ་ཆེན་དང་། བྱང་བདག་རྣམ་རྒྱལ་གྲགས་བཟང་། སྟག་ཚང་ལོ་
ཙཱ་བ་སོགས་དུས་འཁོར་གྱི་མཁས་པ་མང་དག་ཅིག་གིས་ལན་བཏབ་ཡོད༑ རྗེ་ཅོང་ཁ་པས་ནི་འཕྲིན་ཡིག་དེར་ལན་དངོས་
སུ་མཛད་མེད་མོད། གཤམ་དུ་གླེང་བར་འགྱུར་བ་ལྟར་ཕྱིས་དགའ་ལྡན་དུ་«དུས་འཁོར་འགྲེལ་ཆེན་དྲི་མེད་འོད་»རྒྱས་པར་
གསུངས་སྐབས། བླ་མ་རེད་མདའ་བས་དུས་འཁོར་གྱི་སྐོར་ལ་དོགས་པ་བླངས་པ་ཁག་གཅིག་གིས་དུས་འཁོར་དེ་བླ་མེད་ཀྱི་
རྒྱུད་གཞན་དང་བཤད་སྲོལ་མི་མཐུན་པའི་གསལ་རྒྱུད་ཐུན་མིན་ཡིན་པའི་དན་རྟགས་སུ་དྲངས་ཡོད༑ ཁོ་བོས་རྗེ་བཙུན་རེད་
མདའ་བ་དང་རྗེ་ཙོང་ཁ་པ་བླ་སློབ་གཉིས་ཀྱིས་དུས་འཁོར་གྱི་སྐོར་ལ་བཞེད་པ་མི་མཐུན་པ་ཡོད་པའི་སྐོར་ལ་དཔྱད་རྩོམ་
ཞིག་ཀྱང་ཨིན་ཡིག་ནང་བྲིས་ཏེ་ཕྱོགས་བསྒྲིགས་ཀྱི་དེབ་གཅིག་གི་ནང་དུ་དཔར་བཏབ་ཡོད༑

302 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༢༣

303  གོང་མཚུངས། ཤོག ༡༢༣



192 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གྱུར་པ་མང་པོ་བྱས་ཡོད་པ་རྣམས་ཀྱིས་ལོ་དེ་ལས་མང་ཙམ་མི་ཐུབ་བམ་ཞུས་པར། དེ་ཐམས་

ཅད་ཕལ་ཆེར་སྔོན་གྱི་སྨོན་ལམ་གྱི་ཤུགས་དང་། ཆོས་རབ་ཏུ་རྣམ་འབྱེད་ཀྱི་ཤེས་རབ་ལ་

ཐུགས་འདུན་ཆེ་བ་སོགས་པའི་དབང་གིས། བློ་གྲོས་གོང་ནས་གོང་ཏུ་འཕེལ་བའི་རྒྱུ་འབའ་

ཞིག་ཏུ་སོང་བས། སྐུ་ཚེ་འཕེལ་བ་ལ་དེ་ཙམ་ཕན་པ་བྱུང་མེད་ཅེས་གསུངས་པ་རྨིས༑304 དེ་

དུས་རང་ཉིད་དགུང་ལོ་བཞི་བཅུར་སོན་ཡོད་ཅིང་། ལོ་གཅིག་ཙམ་གྱི་སྔར་ཡང་གོང་གསལ་

རྣམ་རྒྱལ་མའི་བསྟོད་པ་དེ་ཡང་བརྩམས་ཏེ་ཚེའི་ལྷ་མཆོག་གཙུག་གཏོར་རྣམ་རྒྱལ་མར་གསོལ་

བ་བཏབ་ཡོད་པ་དེ་ཡང་ཐུགས་ལ་ཤར༑ དབྱངས་ཅན་མའི་མནལ་ལམ་འདིའི་སྐོར་རྟོགས་ལྡན་

གྱིས་རྗེ་བཙུན་འཇམ་པའི་དབྱངས་ལ་ཞུས་པར། “ད་ནས་བཟུང་སྟེ་དེ་ལ་དམིགས་པའི་བཟློག་

ཐབས་དང་། སྐུ་ཚེ་འཕེལ་བའི་ཐབས་མང་དུ་བྱས་ན། དཀའ་སེ་བ་ལ་བཟློག་པ་འོང་།”305 

ཞེས་གསུངས༑

གཞན་ཡང་རྗེ་ཙོང་ཁ་པ་འཁོར་བཅས་སེང་གེ་རྫོང་དུ་བཞུགས་པའི་སྐབས་དེར། གསེར་ཕྱེ་

འབུམ་པ་ལ་མཆོད་པ་རྒྱ་ཆེན་པོ་ཕུལ་ཞིང་། དེར་འདུལ་བའི་ཆོས་མང་དུ་གསུངས་ཤིང་། སྐབས་

དེར་བླ་སློབ་ཚང་མས་འདུལ་བའི་ལག་ལེན་ཕྲན་ཚེགས་མཐའ་ན་རུང་ཆུ་འདེབས་པ་ཡན་ཆད་

ཞིབ་པར་མཛད༑ དེར་འདུས་པའི་རབ་བྱུང་རྣམས་ལ། ངེད་ལ་ནི་སོ་ཐར་གྱི་ཕམ་པ་དང་ལྷག་

མ་དང་སྤོམ་པོའ་ིསྡེར་གཏོགས་པའི་ལྟུང་བ་འོང་མ་མྱོང་ཞིང་། ལྟུང་བྱེད་ཀྱི་ཉེས་བྱས་དང་

བཅས་པ་འགའ་རེ་བྱུང་བ་རྣམས་ལམ་འཕྲལ་བཤགས་བསྡམས་བྱེད་ཀྱི་ཡོད་ཚུལ་གསུངས་ཏེ། 

འཁོར་རྣམས་ཀྱང་དེ་ལྟ་བུའི་དམ་ཆོས་འདུལ་བའི་ལག་ལེན་ལ་སྦྱར་བར་མཛད༑ ཚུལ་འདི་

ལ་«རྣམ་ཐར་དད་པའི་མཇུག་ངོགས་»སུ། “གངས་རིའི་ཁྲོད་འདིར་སངས་རྒྱས་ཀྱི་བསྟན་པ་

ཅེས་ཆེར་ཉམས་པར་གྱུར་པ་ལ། གཏིང་ནས་མ་བཟོད་པའི་ཐུགས་ཀྱི་ཤུགས་དྲག་པོས། བསྟན་

པ་རིན་པོ་ཆེའི་རྨང་དཀའ་བ་ཆེན་པོས་གཞི་ནས་བཙུགས་པར་མཛད་པས། ཕྱི་རབས་གངས་

རིའི་ཁྲོད་ཀྱི་སྐྱེ་བོ་ཡོངས་ལ། རྒྱལ་བ་ཉིད་དང་མཚུངས་པར་བཀའ་དྲིན་ཆེ་བ་ཡིན་ནོ།།”306 

ཞེས་བྱུང་བ་གནད་ཆེ༑ གང་ལྟར་ཡང་སྐབས་འདི་ནས་བཟུང་སྟེ། རྗེ་ཙོང་ཁ་པའི་རྗེས་འཇུག་

དགེ་འདུན་གྱི་འདུས་སྡེ་མཐའ་དག་ཚངས་སྤྱོད་རྩ་བར་བཞག་པའི་འདུལ་ཁྲིམས་དམ་པོར་

བསྲུང་བའི་སྲོལ་རྨད་དུ་བྱུང་བ་བརྟན་པོ་ཆགས་པ་དུས་ད་ལྟའང་མཐོང་ཆོས་སུ་ཡོད་པ་ལྟར་

ལགས་སོ། །སྨྲས་པ།

304  «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༢༣

305 ལེགས་པ་བཟང་པོ། «རབ་གསང་རྨད་འབྱུང་གཏམ་གྱི་དགའ་སྟོན།» ཤོག ༤༩༧

306 «རྣམ་ཐར་དད་པའི་འཇུག་ངོགས།» ཤོག ༤༧



193ལེའུ་བརྒྱད་པ། ལྷོ་བྲག་གྲུབ་ཆེན་དང་མཇལ་བའི་སྐབས།

ལྷོ་བྲག་གྲུབ་ཆེན་ལས་ཀྱི་རྡོ་རྗེ་ལ། །གསང་བའི་བདག་པོའ་ིསྙན་བརྒྱུད་གདམས་ངག་དང་།།

མདོ་རྒྱུད་ལམ་གྱི་རིམ་པ་གསན་པ་ཡིས། །བརྒྱུད་པའི་བཀའ་བབས་ཐོབ་པའི་ཙོང་ཁ་པ།།

ཙཱ་རི་བསྐོར་ནས་གཉལ་དུ་བྱོན་པའི་ཚེ། །མོ་ལའི་ལ་རྩར་རྗེ་བཙུན་བྱམས་མགོན་གྱིས།།

ཐུབ་བསྟན་འཛིན་ལ་ཐུབ་པའི་དབང་པོ་ལྟར། །ལུང་བསྟན་མངོན་དུ་གྱུར་པའི་ཙོང་ཁ་པ།།

སེང་གེ་རྫོང་དུ་སྦྱོར་དྲུག་གནད་རྣམས་ལ། །ཞིབ་ཏུ་དཔྱད་པས་ཐུགས་སུ་ཆུད་པའི་ཚེ།།

དུས་འཁོར་དཔའ་གཅིག་གསེར་གྱི་མདོག་ཅན་གྱིས། །ཟླ་བཟང་ལྟ་བུར་བསྔགས་པའི་ཙོང་ཁ་པ།།

གཉལ་དུ་དབྱངས་ཅན་ལྷ་མོས་མནལ་ལམ་དུ། །དགུང་ལོ་འདི་ཙམ་ཞིག་ཐུབ་དེ་ཡི་བར།།

གཞན་ཕན་འཕྲིན་ལས་དཔག་མེད་འབྱུང་ངོ་ཞེས། །ཕྱིས་འབྱུང་ལུང་བསྟན་མཛད་པའི་

ཙོང་ཁ་པ།།307

ཞེས། རྩེད་ཐང་གི་ཆོས་བསྒོ་བ་འཇམ་དབྱངས་ཁ་ཆེ་བསོད་ནམས་དཔལ་གྱིས་«རྗེ་ཙོང་ཁ་

པའི་རྣམ་ཐར་བསྟོད་པ་ཙོང་ཁ་བརྒྱད་ཅུ་མར་»བྱུང་བ་བར་སྐབས་ཀྱི་ཚིགས་བཅད་དུ་བཀོད་

པའོ།།     །།
--------

307  «རྗེ་ཙོང་ཁ་པ་ཆེན་པའི་རྣམ་ཐར་བསྟོད་པ་ཙོང་ཁ་བརྒྱད་ཅུ་མ།» ཤླཽཀ ༣༨-༤༡ ཤོག ༥༩༨ 



ལེའུ་དགུ་པ།
ལྟ་བའི་དཔྱད་པ་རྫོགས་པའི་སྐབས།

༈ དེ་ལ་བོད་བརྒྱུད་ནང་བསྟན་གྱི་སྡིངས་ཆའི་སྟེང་། ཕྱི་ལོའ་ིདུས་རབས་བཅུ་བཞི་པའི་སྨད་

དུ། རྗེ་ཙོང་ཁ་པས་དུས་ཡུན་ཐུང་ངུ་ཞིག་གི་ནང་མཁས་པ་དང་གྲུབ་པའི་གོ་འཕང་མཐོན་པོར་

སོན་པར་བྱུང་ཡོད་པ་ནི། ཕྱོགས་གང་ནས་བརྟགས་ནའང་ངོ་མཚར་སྐྱེ་འོས་པའི་གནས་ཤིག་

ཏུ་གྱུར་ཡོད༑ དེ་ཡང་དགུང་ལོ་ཉི་ཤུ་རྩ་གྲངས་ནང་དབུས་གཙང་གི་གདན་ས་ཁག་གི་བསླབ་

གཞིར་གྱུར་པའི་འཕགས་ཡུལ་གྱི་ནང་པའི་གཞུང་ཆེན་པོ་དག་ལ་ནང་བྱན་ཆུད་པའི་མཁས་

པར་གྱུར་ཅིང་། དགུང་ལོ་སོ་གཅིག་ལ་སོན་དུས། བོད་ཡིག་ཏུ་བཞུགས་པའི་ཕར་ཕྱིན་གྱི་

གཞུང་འགྲེལ་གྱི་ནང་ནས་རྩེ་ཕུད་ལྟ་བུར་རྩི་ཞིང་། དེང་གི་དུས་སུའང་རིགས་པའི་འགྲོས་

དང་། རྩ་འགྲེལ་གྱི་གཞུང་གི་བཤད་པ། གཞུང་དོན་འགྲེལ་བའི་བཤད་ཐབས་སོགས་ལ་རྣམ་

དཔྱོད་ཅན་ཀུན་གྱིས་ཆེས་བསྔགས་པར་བགྱི་བཞིན་པའི་བསྟན་བཅོས་«ལེགས་བཤད་གསེར་

གྱི་ཕྲེང་བ་»ཞེས་པ། ཕར་ཕྱིན་«མངོན་རྟོགས་རྒྱན་»འགྲེལ་པ་དོན་གསལ་དང་བཅས་པའི་རྒྱ་

ཆེར་འགྲེལ་པོད་གཉིས་ལོངས་པ་དེ་བརྩམས་གྲུབ་པས། གཞུང་དོན་འབྱེད་པའི་མཁས་པའི་

གྲགས་པ་ཤིན་ཏུ་སྲ་བརྟན་དུ་ཚུགས་ཡོད༑ 

དེ་རྗེས་དགོན་པ་གཅིག་ནས་གཅིག་ལ་ཕེབས་ཤིང་། དབེན་གནས་གཅིག་ནས་གཅིག་

ལ་འགྲིམས་ཏེ། ལོ་ངོ་མང་པོའ་ིརིང་མདོ་ཕྱོགས་ཀྱི་ལུང་ཁྲིད་མན་ངག་དང་། ཁྱད་པར་དུ་

གསང་སྔགས་གསར་མའི་ལུགས་ཀྱི་རྒྱུད་སྡེ། བདེ་གསང་འཇིགས་གསུམ། དགྱེས་པ་རྡོ་རྗེ། དུས་

འཁོར་དང་བཅས་པའི་དབང་དང་རྒྱུད་ཀྱི་བཤད་པ་དང་ཞལ་ཤེས་ལག་ལེན་མན་ངག་ཤིན་ཏུ་

མང་པོ་གསན་ཞིང་། གཞན་ཡང་ཇོ་བོ་བཀའ་གདམས་པའི་ལམ་རིམ་དང་བློ་སྦྱོང་། ལྷོ་བྲག་

སྙན་བརྒྱུད། མཉམ་མེད་བཀའ་བརྒྱུད་པའི་ཕྱག་ཆེན་དང་ནཱ་རོ་ཆོས་དྲུག ཤངས་ལུགས་ཀྱི་ནི་

གུ་ཆོས་དྲུག དཔལ་ས་སྐྱ་པའི་ལམ་འབྲས་སོགས་བོད་བརྒྱུད་ནང་བསྟན་གྱི་ཐུན་མིན་མན་ངག་

ཀྱང་གལ་ཆེ་བ་མང་པོ་ཞིག་གསན༑ རང་ཉིད་ཀྱི་ཉམས་བཞེས་ལ་ཆ་བཞག་ནའང་། རྒྱུན་གྱི་

བསམ་སྒོམ་སྤྱི་དང་ཁྱད་པར་དུ་འོལ་ཁ་ཁུལ་དུ་དབེན་པ་བསྟེན་ཏེ་སྒྲུབ་པ་ལ་གཞོལ་བ་སོགས་

ཀྱིས་རྟོགས་པའི་ཡོན་ཏན་མཐོན་པོར་བརྙེས་པ་བྱུང་ལ། གཞན་ཡང་གོང་གསལ་ལྟར། ཡི་དམ་

འཇམ་པའི་དབྱངས་དང་། རྗེ་བཙུན་བྱམས་པ་མགོན་པོ། ལྷ་མོ་དབྱངས་ཅན་མ་། ལྷོ་བྲག་གྲུབ་

ཆེན་བརྒྱུད་ནས་ཕྱག་ན་རྡོ་རྗེ་སོགས། ཡི་དམ་ལྷའི་རྗེས་སུ་བཟུང་བའི་མཚན་མ་བརྟན་པོ་ཐོབ་



195ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

པ་སོགས་ཀྱིས། གཞུང་གི་གོ་དོན་དང་སྒོམ་སྒྲུབ་ལ་བརྟེན་པའི་ཉམས་རྟོགས་ཟབ་མོ་མང་དག་

ཅིག་ཐུགས་ལ་འཁྲུངས་པ་བྱུང་ཡོད༑

དེ་ལྟ་ནའང་། གོང་དུ་སྨྲས་པ་ལྟར། རྗེ་ཙོང་ཁ་པ་རང་ཉིད་ཀྱི་ཐུགས་ལ་ད་དུང་ཡང་ཚིམ་

པ་ཞིག་མ་བྱུང་བའི་གནས་གཅིག་ལྷག་ཡོད་པ་ནི། ཟབ་མོ་སྟོང་པ་ཉིད་ཀྱི་ལྟ་བའི་གོ་བ་དང་

དེ་གཞིར་བྱས་པའི་ཉམས་མྱོང་གི་སྐོར་དེ་ཡིན་ལ། ཁྱད་པར་དུའང་ཐུགས་བསམ་མང་པོ་ཞིག་

རྒྱུན་རིང་པོར་བཏང་ཡོད་པའི་གནས་གལ་ཆེ་ཤོས་ཤིག་ནི། རང་བཞིན་གྱིས་གྲུབ་པ་ཐ་སྙད་

དུའང་ཁས་མི་ལེན་པའི་གནད་ཀྱིས་དང་། དེའི་སྟེང་ནས་ནང་པའི་གཞི་ལམ་འབྲས་གསུམ་གྱི་

གནས་མང་པོ་ཞིག་གི་ཐོག་ལ་བསམ་བློ་གཏོང་སྟངས་དང་འགྲེལ་བརྗོད་ཐུན་མོང་མ་ཡིན་པ་

ཇི་ལྟར་བྱ་དགོས་མིན་གྱི་སྐོར་དེ་ཡིན༑ མཐར་དགུང་གྲངས་བཞི་བཅུ་ཞེ་གཅིག་ལ་ཕེབས་པ། 

མེ་གླང་ཕྱི་ལོ་ ༡༣༩༧ ལོ་སྟེ། འོལ་ཁར་དབེན་པ་བསྟེན་ཏེ་སྒྲུབ་པ་ལ་ཐོག་མར་བྱོན་པའི་ལོ་

བཞི་ལྷག་ཙམ་གྱི་རྗེས་སུ། ཟབ་མོ་དབུ་མའི་ལྟ་བ་ཐུགས་རྒྱུད་ལ་འཁྲུངས་པ་བྱུང་བ་གཤམ་ཏུ་

བརྗོད་པར་འགྱུར་བ་ལྟར་ལགས༑ 

དེ་ཡང་གཉལ་སྨད་སེང་གེ་རྫོང་དུ་བཞུགས་རིང་། ཉིན་གཅིག་རང་ཉིད་ཀྱིས་དུས་ཡུན་

རིང་པོར་ཟབ་མོའ་ིལྟ་བ་འཚོལ་བའི་བསམ་སྒོམ་གྱི་འབད་བརྩོན་གནང་ཡོད་པ་ཐུགས་ལ་

དགོངས་མུར། ཡི་དམ་འཇམ་པའི་དབྱངས་ལ། ད་བར་རང་ཉིད་ཀྱིས་མདོ་སྔགས་ཀྱི་ལམ་གྱི་

ངོ་བོ། གོ་རིམ། གྲངས། ཁྱད་པར་དུ་ཞི་ལྷག་ཉམས་སུ་ལེན་ཚུལ་སྐོར་སོགས་ཞུས་པར། ལན་དུ་

གཤམ་གསལ་གྱི་བསླབ་བྱ་གལ་པོ་ཆེ་འདི་སྩལ།

ད་ངེད་ལ་ཡང་ཡང་འདྲི་མི་དགོས། གཞུང་ཆེན་མོ་རྣམས་ལ་ཞིབ་པར་དཔྱོད་

དང་ངེད་ཀྱིས་བསྟན་པ་རྣམས་དང་ཕལ་ཆེར་མཐུན་པ་ཤ་སྟག་འོང་། མི་མཐུན་

པ་རེ་ཙམ་བྱུང་ན་འདོར་སྤུས་གདམས་ངག་ཏུ་འདོད་པ་རྣམས་ལ་འབབས་ཀྱི། 

གཞུང་ཆེན་མོ་རྣམས་འདོར་དུ་མི་རུང་། ཞེས་དང་། མན་ངག་གིས་ལྡེ་མིག་བྱས་

ནས་མདོ་རྒྱུད་དགོངས་འགྲེལ་དང་བཅས་པ་རྣམས་ལ་དཔྱད་པས། དཔྱད་པ་

རྫོགས་པའི་ཚད་ནི། ལུང་རིགས་ཀྱི་ལམ་ནས་དྲངས་པའི་ངེས་པ་རྙེད་ནས། བློས་



196 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དོན་དེ་ཐག་བཅད་ཀྱང་མི་བདེ་བ་གཏན་མི་འོང་བ་ལ་འཇོག་པ་ཡིན།308

ཞེས་སོ།།

དེ་ལྟར་རྗེ་བཙུན་འཇམ་པའི་དབྱངས་ཀྱིས། རང་ཉིད་ཀྱིས་སྔ་རྗེས་སུ་སྩལ་བའི་མན་ངག་

རྣམས། ལྡེ་མིག་ཏུ་བྱས་ནས་མདོ་རྒྱུད་དགོངས་འགྲེལ་དང་བཅས་པའི་དོན་ལ་ད་དུང་ཞིབ་

ཏུ་དཔྱད་དགོས་པའི་བཀའ་སློབ་གནང་བ་དང་། མོ་ལའི་ལ་རྩར་རྒྱལ་བ་བྱམས་པ་མགོན་པོ་

ཞལ་གཟིགས་ཏེ་གསུང་གི་དབུགས་དབྱུང་ཐོབ་པ་དང་། གཞན་ཡང་ལྷ་མོ་དབྱངས་ཅན་མས་

དགུང་ལོ་ང་བདུན་གྱི་བར་དུ་བཞུགས་པར་གསུངས་པ་སོགས་ཀྱིས། རྗེ་ཙོང་ཁ་པའི་ཐུགས་ལ་

འགུལ་བསྐྱོད་ཆེན་པོ་ཐེབས་ཡོད་ཅིང་། རང་ཉིད་ཀྱིས་ཀྱང་བྱ་བྲལ་ལ་བྱོན་པའི་གོང་ཉིད་ནས་

ཟབ་མོ་ལྟ་བའི་གནད་རྣམས་ལས་དཔྱད་པ་ནར་མར་མཛད་ཅིང་སྒོམ་སྒྲུབ་ལ་གཞོལ་མུར་ཡོད་

མོད། གོང་དུ་ཡི་དམ་གྱིས་ལྟ་བའི་དཔྱད་པ་ཡོངས་སུ་རྫོགས་པའི་ཚད་གསལ་བར་གསུངས་པ་

ལྟར་གྱི། མཐར་ཐུག་པའི་ལྟ་བའི་གནད་ལ་བློར་མི་བདེ་བ་གཏན་ནས་ལོག་པའི་ངེས་པ་འདྲེན་

ཐུབ་པ་བྱུང་མེད་པས། ད་ནི་ཟབ་མོའ་ིལྟ་བ་འཚོལ་བའི་འབད་རྩོལ་ལ་རྩེ་གཅིག་ཏུ་གཞོལ་

བའི་ཐུགས་ཤུགས་གསར་པ་ཞིག་བསྐྱེད་དེ། སླར་ཡང་དབེན་པའི་གནས་འོལ་ཁ་ཁུལ་དུ་བྱོན་

པའི་ཐུགས་བཞེད་མཛད༑ དེ་ལྟ་ན་རྗེ་ཙོང་ཁ་པས་སླར་ཡང་ཟབ་མོ་ལྟ་བའི་དོན་ལ་དབེན་པ་

བསྟེན་ཏེ་སྒོམ་སྒྲུབ་མཛད་པ་དང་། དེའི་མཐུས་རིང་མོ་ཞིག་ནས་ཐུགས་འདུན་ཆེན་པོ་མཛད་

པ་ལྟར་གྱིས་མཐར་ལྟ་བའི་དོན་དཔྱད་པ་ཡོངས་སུ་རྫོགས་པའི་ཚུལ་ཏེ། རྗེ་ཙོང་ཁ་པའི་མཛད་

པའི་ཆ་ཤས་གལ་ཤིན་ཏུ་ཆེ་བ་འདིའི་སྐོར་བརྗོད་པ་ལ་འཇུག་པར་བྱའོ།།

ཕྱིས་རང་ཉིད་ཀྱི་རྒྱལ་ཚབ་དུ་འགྱུར་བའི་དར་མ་རིན་ཆེན་སློབ་མར་གྱུར་པ།

དེ་ཡང་མེ་གླང་ཕྱི་ལོ་ ༡༣༩༧ དཔྱིད་ཀར། རྗེ་ཙོང་ཁ་པ་འཁོར་བཅས་གཉལ་སྨད་སེང་གེ་རྫོང་

ནས་ཐོན་ཏེ་གཉལ་གྱི་སྒང་ཆུང་དུ་བཞུགས༑ དེར་དགེ་འདུན་པ་རྣམས་ལ་ཆོས་སྣ་ཚོགས་པ་

གསུངས་ཤིང་། སྐབས་དེར་གྲོང་པའི་སྐྱེ་བོའང་དཔག་ཏུ་མེད་པ་དད་པ་དྲག་པོ་དང་བཅས་ཏེ་

308 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༢༤ ལེགས་པ་བཟང་པོའ་ི«རབ་གསང་རྨད་འབྱུང་གཏམ་གྱི་དགའ་
སྟོན་»དུ་ཅུང་མི་འདྲ་བ། (ཤོག ༡༩༧) “ངེད་ལ་ཡང་ཡང་འདྲི་མི་དགོས། སྡེ་སྣོད་གསུམ་རྒྱུད་སྡེ་བཞི་ཤིང་རྟ་ཆེན་པོ་རྣམས་
ཀྱི་དགོངས་འགྲེལ་རྣམས་ལྟོས། ངས་བསྟན་པ་དང་མཐུན་པ་ཤ་སྟག་འོང་། དེ་རྣམས་དང་མཐུན་པའི་གདམས་ངག་རྣམས་
ཉམས་སུ་ལེན། མི་མཐུན་པ་རྣམས་བཏང་སྙོམས་སུ་འཇོག མན་ངག་རྣམ་པར་དག་པས་མདོ་རྒྱུད་དགོངས་འགྲེལ་དང་བཅས་
པའི་ལྡེ་མིག་བྱས་ནས་དཔྱད་པ་ཡོངས་སུ་རྫོགས་པའི་ཚད་ནི། ལུང་རིགས་ཀྱི་ལམ་ནས་དྲངས་པའི་ངེས་པ་རྙེད་ནས། བློས་
དོན་དེར་ཐག་བཅད་ཀྱང་མི་བདེ་བ་གཏན་མི་འོང་བ་ལ་འཇོག” ཅེས་བྱུང་༑ འདི་ནི་གུང་རུའི་འདུན་ལེགས་མའི་འགྲེལ་པར་
བྱུང་བ་དང་ཡང་ཤིན་ཏུ་མཐུན་མོད། འོན་ཀྱང་གུང་རུའི་དེར་ནི། (ཤོག ༢༦༣) “ལྡེ་མིག་ཏུ་བྱས་ནས་ལུང་དོན་འཚོལ་དགོས་
པ་ཡིན། དཔྱད་པ་ཡོངས་སུ་རྫོགས་པའི་ཚད་ནི།” ཞེས་ཚིག་སྦྱོར་ཅུང་མི་འདྲ་བར་བཞུགས༑ གཞན་ཡང་གུང་རུས་ཡི་དམ་གྱི་
གསུང་འདི་གསལ་རྗེ་གངས་ཀྱི་ཡར་འདྲེན་ལ་གསུངས་པར་བཤད༑

འདུས་པ་བྱུང་བར། དེ་དག་རྣམས་ལའང་བསྙེན་གནས་དང་སྐྱབས་འགྲོའ་ིསྡོམ་པ་གནང་བ་

དང་། རང་ཉིད་ཀྱིས་ཐོག་དྲངས་ཏེ་ཐམས་ཅད་ཀྱིས་སཙྪ་འབུམ་ཕྲག་འདེབས་པ་སོགས་ཀྱིས། 

འཕྲལ་དང་ཡུན་དུ་ཕན་པའི་དགེ་བར་ལེགས་པར་སྦྱར་བར་མཛད༑ འདི་ནི་ཕལ་ཆེར་རྗེ་ཙོང་

ཁ་པས་སྐྱ་སེར་གཉིས་འདུས་པའི་མང་ཚོགས་རྒྱ་ཆེན་པོ་ཞིག་ལ་གསུང་ཆོས་གནང་བ་ཐོག་

མ་དེ་ཡིན་སྙམ་ལ། སྐབས་དེར་སཙྪ་མང་པོ་འདེབས་པའི་སྲོལ་བཙུགས་པ་དེ་མི་རབས་མང་

པོའ་ིབར་དུ་གནས་པ་བྱུང་༑ དེ་རྗེས་སྐུ་འཁོར་རྣམས་གཉལ་སྨད་ནས་གཉལ་གྱི་སྟོད་ཕྱོགས་སུ་

ཡོད་པའི་རྭ་གྲོང་དགོན་པར་ཕེབས་ཏེ་དེར་དབྱར་བཞུགས་མཛད་ཅིང་། དེར་བཞུགས་དུས། 

ཕྱིས་རྗེ་ཙོང་ཁ་པ་རང་ཉིད་ཀྱི་རྒྱལ་ཚབ་ཏུ་འགྱུར་ཞིང་། ཕར་ཕྱིན་དང་ཚད་མ་སོགས་གཞུང་

ཆེན་མོའ་ིསྐོར་ལ་བསྟན་བཅོས་ཆེ་ཁག་བརྩམས་པ་སོགས་ཀྱིས། རྗེ་ཙོང་ཁ་པའི་བསྟན་པ་ལ་

མཛད་རྗེས་ཤིན་ཏུ་ཆེན་པོ་འཇོག་པར་འགྱུར་བའི་བཀའ་བཅུ་པ་དར་མ་རིན་ཆེན་རྗེ་ཙོང་ཁ་

པ་མཇལ་བར་ཕེབས༑ བཀའ་བཅུ་པ་དར་མ་རིན་ཆེན་ལ་ཕྱིས་སུ་རྒྱལ་ཚབ་རྗེའམ་རྒྱལ་ཚབ་

ཐམས་ཅད་མཁྱེན་པ་ཞེས་པའི་མཚན་ཆེ་བསྟོད་ཀྱིས་བསྙད་པ་བྱུང་༑

སྐབས་དེར་དར་མ་རིན་ཆེན་ནི་དགུང་ལོ་སོ་གསུམ་དུ་ཕེབས་པའི་མཚན་སྙན་ཅན་གྱི་ས་

སྐྱའི་མཁས་པ་ཞིག་ཡིན་ཅིང་། ཉེ་བའི་ཆར་ཡང་རྩེད་ཐང་དགོན་པར་གྲྭ་བསྐོར་ཐ་མ་དེ་གྲུབ་

སྟེ་བཀའ་བཅུའི་གྲྭ་བསྐོར་ཡོངས་སུ་རྫོགས་པར་མཛད་ཟིན་པས། དེའི་མཇུག་ཐོགས་དེ་མ་

ཐག་ཏུ་རྗེ་ཙོང་ཁ་པ་མཇལ་བར་ཕེབས་ཏེ་འབྱོར༑ དེ་ལ་བཀའ་བཅུ་པ་དར་མ་རིན་ཆེན་ནི། 

རྗེ་བཙུན་རེད་མདའ་བའི་སློབ་མ་ཞིག་ཡིན་སྟབས། སྔར་རྗེ་ཙོང་ཁ་པ་རང་ཉིད་རྗེ་བཙུན་རེད་

མདའ་བའི་ཕྱག་ཕྱིར་ཕེབས་པའི་སྐབས་ཀྱི་མཆེད་གྲོགས་ཀྱང་ཡིན་པས། ཁོང་ལ་རྗེ་ཙོང་ཁ་པ་

ཐུགས་རྒྱུས་ཅུང་ཡོད་པ་མ་ཟད། འདས་པའི་ལོ་ངོ་བཅུ་ཙམ་གྱི་རིང་ལ་དབུས་གཙང་གི་གདན་

ས་རྣམས་སུ། རྗེ་ཙོང་ཁ་པའི་མཁས་པའི་མཚན་སྙན་དང་བརྩི་མཐོང་སོགས་གོང་ནས་གོང་

མཐོར་འཕེལ་བཞིན་དུ་ཡོད་པའི་ཚུལ་དེ་ཡང་མཁྱེན་གྱི་ཡོད༑ བཀའ་བཅུ་པ་དར་མ་རིན་ཆེན་

དེ་དུས་རྭ་གྲོང་དགོན་པར་འབྱོར་བའི་སྐབས་སུ། རྗེ་ཙོང་ཁ་པས་དགེ་འདུན་གྱི་འདུས་ཚོགས་

ལ་བསྐུལ་ཏེ། རང་དང་ལྷན་དུ་ཚང་མས་དགོན་པའི་མདུན་གྱི་ལམ་གྱི་ཕྱོགས་གཉིས་ནས་གྲལ་

སྒྲིགས་ཏེ་བསུ་བ་ཞུས་ཤིང་། བཀའ་བཅུ་པ་རང་ཉིད་ཀྱི་ངོས་ནས་ནི། རྗེ་ཙོང་ཁ་པའི་སྙན་པའི་

གྲགས་པ་ལེགས་པར་གསན་བཞིན་ཡོད་པས། ད་ནི་ལོ་མང་པོའ་ིརྗེས་སུ་དངོས་སུ་མཇལ་བའི་

གོ་སྐབས་འབྱུང་ལ་ཉེ་བར། ཅི་འདྲ་བ་ཞིག་ཡོད་སྙམ་དུ་ཤེས་འདོད་ཀྱི་བློས་སེམས་ཁེངས་ཏེ་

ཕེབས་ཡོད༑

དེ་ལྟར་བཀའ་བཅུ་པ་དར་མ་རིན་ཆེན་གདན་དྲངས་ཟིན་རྗེས། རྗེ་ཙོང་ཁ་པ་དང་ཁོང་

གཉིས་ཀ་བཞུགས་གདན་ལ་ལྷོད་པོར་བཞུགས་ཏེ། བཀའ་བཅུ་པ་དར་མ་རིན་ཆེན་གྱིས་རྗེ་

ཙོང་ཁ་པ་ལ་མདོ་སྔགས་ཀྱི་ཆོས་ཀྱི་སྐོར་ལ་འབེལ་གཏམ་ཞུས་པས། གང་ལའང་ཐོགས་པ་མི་

མངའ་བར་གཟིགས་ཤིང་། ཁྱད་པར་དུ་གསུང་རབ་ཀྱི་དྲང་ངེས་འབྱེད་པའི་ཐབས་དང་འབྲེལ་

བའི་གལ་གནད་རྟོན་པ་བཞི་སྟེ། གང་ཟག་ལ་མི་རྟོན་ཆོས་ལ་སྟོན། ཆོས་དེའང་ཚིག་ལ་མི་རྟོན་

དོན་ལ་རྟོན། དོན་དེའང་དྲང་དོན་ལ་མི་རྟོན་ངེས་དོན་ལ་རྟོན། ངེས་དོན་དེ་རྟོགས་པའང་རྣམ་

ཤེས་ལ་མི་རྟོན་ཡེ་ཤེས་ལ་རྟོན་ཞེས་པའི་རྟོན་པ་བཞིའི་སྐོར་ལ་བཀའ་འདྲི་ཞུས་པར། རྗེ་ཙོང་

ཁ་པས་གསུངས་པའི་ལན་རྣམས་ཀྱིས་ཐུགས་ལ་ཤིན་ཏུ་སྨན་པ་བྱུང་༑ 

དེའི་ཉིན་ཕྱེད་ཡོལ་ཙམ་ཞིག་ལ། རྗེ་ཙོང་ཁ་པས་དགོན་པ་དེའི་འདུས་སྡེར་ཆོས་འབྲེལ་

མཛད་བཞིན་པའི་ཆོས་ཐུན་དེར་བཀའ་བཅུ་པ་དར་མ་རིན་ཆེན་བཅར༑ ཆོས་ཐུན་དེར་རྗེ་

ཙོང་ཁ་པས་«ཚད་མ་རྣམ་འགྲེལ་»གྱི་ལེའུ་གཉིས་པ་ཚད་གྲུབ་ལེའུའི་སྐོར་ལས་བརྩམས་ཏེ། 

ཚད་གྲུབ་ཀྱི་ལེའུ་འདི་ནི། ཚད་མ་དང་གཏན་ཚིགས་རིགས་པའི་ཐབས་ལམ་ཟབ་མོས་སྟོན་

པ་བཅོམ་ལྡན་འདས་ཀྱིས་གཏན་ལ་ཕབ་པའི་ཐར་པའི་ལམ་དང་དེ་སྟོན་པའི་སྟོན་པ་སྟེ། ནང་

པའི་བསྟན་པ་དང་སྟོན་པ་གཉིས་ཀ་ཚད་མར་སྒྲུབ་པའི་གསུང་རབ་རྨད་དུ་བྱུང་བ་ཞིག་ཡིན་

པར་མ་ཚད། ལེའུ་དེས་རིགས་པ་ཡང་དག་གི་ལམ་ནས་བཅོམ་ལྡན་འདས་ཀྱིས་བསྟན་པའི་

འཕགས་པའི་བདེན་པ་བཞི་དང་བདག་མེད་པའི་རང་བཞིན་རྣམས། རང་གི་ཉམས་མྱོང་དང་

སྦྱར་ཏེ་ཉམས་སུ་ལེན་ཚུལ་ཡང་སྟོན་གྱི་ཡོད་པའི་ཚུལ་སོགས་ཀྱི་སྐོར་ལ་བཤད་པ་རྒྱས་པར་

མཛད༑ རྗེ་ཙོང་ཁ་པས་«ཚད་མ་རྣམ་འགྲེལ་»ལེའུ་གཉིས་པའི་སྐོར་གྱི་བཤད་པ་མཛད་པ་

རྣམས་ཀྱིས། བཀའ་བཅུ་པ་དར་མ་རིན་ཆེན་གྱི་ཐུགས་ལ་སྐུལ་འདེད་ཤིན་ཏུ་ཆེན་པོ་ཐེབས་

པ་བྱུང་ཞིང་། རང་ཉིད་ཀྱང་སླད་ནས་བསྟན་དོན་བགྱི་བའི་བྱ་བ་དེའང་། བླ་མ་འདི་དང་ལས་

སྐལ་སྨོན་ལམ་སོགས་ཀྱི་ཐོག་ནས་འབྲེལ་བ་དམིགས་བསལ་ཞིག་ཀྱང་ཡོད་པར་ཐུགས་ལ་ཤར་

ཏེ། དུས་དེང་ནས་བཟུང་སྟེ་མྱ་ངན་ལས་མ་འདས་ཀྱི་བར་དུ་རྗེ་ཙོང་ཁ་པའི་ཞབས་དྲུང་ལས་

མི་གཡོ་བར་བཞུགས་སྙམ་པའི་ཐུགས་འདུན་ཡང་འཁྲུངས༑ དེ་ལྟར་སྐབས་དེ་དུས་བཀའ་བཅུ་

པ་དར་མ་རིན་ཆེན་རྭ་གྲོང་དགོན་དུ་ཁྱུགས་ཙམ་བཞུགས་རིང་རྗེ་ཙོང་ཁ་པ་ལ་མི་ཕྱེད་པའི་

དད་པ་བརྟན་པོ་འཁྲུངས་པ་བྱུང་ཡོད་པས། དེ་ནས་ས་སྐྱར་ཕྱིར་ཕེབས་ཁར་རྗེ་ཙོང་ཁ་པའི་

དྲུང་དུ་བཅར་ཏེ། ཕྱག་མང་དུ་བཙལ་ནས་ཞབས་ལ་མགོ་བོས་གཏུགས་ནས། “ད་ལྟ་ངས་རྗེ་



199ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

བཙུན་རེད་མདའ་བ་ལ་རྒྱུ་མཚན་ཞུས་ནས། རྗེ་རིན་པོ་ཆེ་ཉིད་ཞབས་ཀྱི་པདྨོ་ཇི་སྲིད་བརྟན་

པར་བཞུགས་པའི་བར་དུ་སྐུ་དང་གྲིབ་མ་ལྟར་འབྲལ་མེད་དུ་ཞབས་ཕྱིར་འབྲང་བར་འདོད་

པས་ཐུགས་རྗེས་གཟིགས་སུ་གསོལ།”309 ཞེས་དད་གུས་དྲག་པོས་ཞུས་ཤིང་། རྗེ་ཙོང་ཁ་པས་

ཀྱང་ཐུགས་བརྩེ་བ་ཆེན་པོས་སློབ་མར་ཞལ་གྱིས་བཞེས༑

སྐབས་འདིར་བཀའ་བཅུ་པ་དར་མ་རིན་ཆེན་གྱིས་རྗེ་ཙོང་ཁ་པ་དང་མཇལ་བའི་སྐོར་

ལ་གསུང་སྲོལ་མི་འདྲ་བ་ཞིག་སྣང་བ་ནི། འདི་ལྟ་སྟེ། བཀའ་བཅུ་པ་དར་མ་རིན་ཆེན་གྱིས་

སྔར་ས་སྐྱའི་མཁས་པ་གཡག་སྟོན་སངས་རྒྱས་དཔལ་(༡༣༥༠–༡༤༡༤)དང་། རོང་སྟོན་ཤཱཀྱ་རྒྱལ་

མཚན་(༡༣༦༧–༡༤༤༩)གཉིས་རྩོད་པས་ཕམ་པར་མཛད་མྱོང་སྟབས། རང་ཉིད་ཀྱི་རྩོད་པའི་

ཤེས་རབ་ཀྱི་ཐུགས་རྒྱལ་གྱིས། དང་ཐོག་རྗེ་ཙོང་ཁ་པའི་སར་རྩོད་འདོད་ཀྱི་ཀུན་སློང་མཛད་

དེ་མཇལ་བར་ཕེབས༑ ངག་སྒྲོས་དེ་ལྟར་ན་བཀའ་བཅུ་པ་དར་མ་རིན་ཆེན་རྭ་གྲོང་དགོན་པར་

འབྱོར་བའི་སྐབས་སུ། རྗེ་ཙོང་ཁ་པས་ཆོས་འཆད་བཞིན་དུ་བཞུགས་ཡོད་པས། བཀའ་བཅུ་པ་

དར་མ་རིན་ཆེན་གྱིས་ཆོས་གྲལ་དུ་བསྡད་ཀྱང་རང་གི་དབུ་ཞྭ་མ་ཕུད་པར་གནས་ལ། རྗེ་ཙོང་

ཁ་པས་བཀའ་བཅུ་པ་གཟིགས་འཕྲལ་རང་ཉིད་ཆོས་ཁྲི་ལས་བབས་ཏེ་ཐང་དུ་བཞུགས་ནས་

བཀའ་ཆོས་རྒྱུན་མཐུད་དེ་གསུང་བར་གནང་སྟབས། བཀའ་བཅུ་པ་དར་མ་རིན་ཆེན་རྗེ་ཙོང་

ཁ་པའི་ཆོས་ཁྲིའི་སྟེང་དུ་འཛེགས་ནས་དེར་བཞུགས༑ ཁྲིའི་སྟེང་དུ་ཡོད་མུར་རྗེ་ཙོང་ཁ་པའི་

གསུང་ཆོས་ཉན་པ་དང་རིམ་གྱིས་རང་གི་བྱ་སྤྱོད་འགྱུར་ཏེ་ཐོག་མར་དབུ་ཞྭ་ཕུད། དེ་ནས་ཁྲི་

ལས་བབས་ཤིང་། མཐར་རྗེ་ཙོང་ཁ་པའི་སློབ་མ་གཞན་དང་ལྷན་དུ་བཞུགས་ཏེ་ཆོས་ཉན་པར་

མཛད་པར་གྲགས༑310 ཡང་གསུང་སྲོལ་གཅིག་ལ། བཀའ་བཅུ་པ་དར་མ་རིན་ཆེན་ནི། དབུས་

གཙང་གཉིས་ཀར་རྩོད་པ་བཟང་བའི་གྲགས་པ་རྒྱས་ཤིང་རིག་པའང་རྣོ་མྱུར་ཟབ་གསུམ་ཡོད་

པར་བརྟེན། རྗེ་ཙོང་ཁ་པའི་དགོངས་པའམ་ཁྱབ་པ་རེ་རེ་ལ་ཡང་། ལན་རེ་རེའི་ཚེ་ན་ཐལ་

འགྱུར་དུ་མ་རེ་འཕངས་མོད། རྗེ་ཙོང་ཁ་པའི་ཞལ་ནས། སློབ་དཔོན་བཀའ་བཅུ་པ་རང་ག་ལེ་

གསོན་ཞིག ཁྱེད་ཀྱི་ཁས་ལེན་དེ་མི་འཐད་དེ། དེ་ལྟར་ན་འདི་ལྟར་འགྱུར་ཞེས་པ་དང་། འདི་

ལྟར་ཡིན་ཏེ་ཞེས་སོགས་ལུང་རིགས་ཅུང་ཟད་ཙམ་གསུངས་པས། བཀའ་བཅུ་པ་དར་མ་རིན་

ཆེན་གྱིས་རིགས་པ་བཀོད་པ་རྣམས་ཞིག་འགྲོ་བ་དང་། ལན་གནང་མ་ཐུབ་ཅིང་། དེ་ཕྱིན་སྨྲ་

བའི་སྤོབས་པ་སྨེག་མེད་པར་མཛད་པ་བྱུང་ཞེས། རྗེའི་དངོས་སློབ་འཇམ་དབྱངས་ཆོས་རྗེས་

309 ཆ་ཧར། «བདེ་ལེགས་ཀུན་གྱི་འབྱུང་གནས།» ཤོག ༡༥༩

310  ཚུལ་འདི་རྣམས་བྲག་གཡབ་བློ་བཟང་བསྟན་པས་མཛད་པའི་«རྒྱལ་ཚབ་རྗེའི་རྣམ་ཐར་ཡོན་ཏན་ཆུ་གཏེར།» ཤོག ༣༨ ཐད་བྱུང་།



200 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གསུངས་པར་གྲགས༑311

ཅི་ལྟར་ཡང་། དེ་དུས་བཀའ་བཅུ་པ་དར་མ་རིན་ཆེན་ནི་རྩོད་པའི་མཆོག་གྱུར་ཡིན་པ་

ཡོངས་སུ་གྲགས་པ་ནི། རྗེ་བཙུན་རེད་མདའ་བས་རང་གི་ཐུགས་སྲས་བདུན་བགྲང་བའི་སྐབས་

སུ། “རྩོད་བཟང་མཆོག་གྱུར་དར་མ་རིན་ཆེན་ཏེ།།” ཞེས་གསུངས་པ་སོགས་ལས་དཔོག་ནུས༑ 

ཕྱིས་ནི། གཤམ་དུ་གླེང་བར་འགྱུར་བ་ལྟར། རྗེ་ཙོང་ཁ་པ་སྐུ་མྱ་ངན་ལས་འདའ་ཁར་བཀའ་

བཅུ་པ་དར་མ་རིན་ཆེན་དགའ་ལྡན་གྱི་ཁྲིར་བཀོད་གནང་བས། དགའ་ལྡན་དགོན་པ་ཙམ་དུ་

མ་ཟད། སྐབས་དེར་བོད་མཐོ་སྒང་གི་ས་ཕྱོགས་མང་པོར་ཁྱབ་ཅིང་འཕེལ་བཞིན་པའི་རྗེ་ཙོང་

ཁ་པའི་བསྟན་པའི་རྗེས་འབྲང་གི་སྐྱ་སེར་མཐའ་དག་གི་དབུ་ཁྲིད་ལྟར་བུར་ཡང་འགྱུར་བ་

བྱུང་༑ དེའི་ཕྱིར་ཕྱིས་ཀྱི་རྣམ་ཐར་མཛད་པ་པོ་རྣམས་ནས། རྗེ་ཙོང་ཁ་པས་རྭ་གྲོང་དགོན་པར་

བཀའ་བཅུ་པ་དར་མ་རིན་ཆེན་ཕེབས་སྐབས་བསུ་བ་མཛད་པ་སོགས་གནང་བ་ནི། ཕྱིས་རང་

གི་རྒྱལ་ཚབ་ཏུ་གྱུར་ཏེ་དགའ་ལྡན་གྱི་ཁྲི་ལ་བཞུགས་ནས་བསྟན་པ་ལ་ཕན་པ་ཆེན་པོ་མཛད་

པའི་རྟེན་འབྲེལ་བསྒྲིགས་པར་བཤད༑ 

གཉལ་གྱི་ལུང་རྭ་ཆེན་མོ།

གཞན་ཡང་རྗེ་ཙོང་ཁ་པ་གཉལ་དུ་བཞུགས་པའི་སྐབས་སུ། རྭ་གྲོང་དགོན་དུ་ཆོས་ཞུ་བར་དགེ་

འདུན་པ་ཙམ་མིན་པར་ཉེ་འཁོར་གྱི་ཡུལ་གྱི་ཁྱིམ་པའང་དད་ལྡན་མང་དག་ཅིག་འཛོམས་པར་

གཟིགས་པས་ཐུགས་རྒྱུད་སྐུལ་ཏེ། གནས་དེར་སྣོད་བཅུད་གཉིས་ཀར་སྨན་པའི་ཆེད་དུ་ལོ་

རེའི་ཆོས་སྟོན་ཞིག་གསར་འཛུགས་ཐུབ་ན་སྙམ་པ་དགོངས་པར་བརྟེན། རྭ་གྲོང་དགོན་པའི་

མཁན་པོར་ཞལ་ཏ་གནང་བས། ཁོང་གིས་ཀྱང་དགའ་དད་གཉིས་ཀྱི་ཐོག་ནས་མང་ཇ་སོགས་

ཀྱི་སྦྱིན་བདག་ཁས་ལེན་ཞུས་པ་བཞིན་གནང་བ་དང་། གཞན་ཡང་དད་འབུལ་མང་དུ་འབྱོར་

བ་སོགས་ལ་བརྟེན་ནས། གཉལ་གྱི་ཕྱོགས་ཀྱི་དགེ་འདུན་ཚོགས་པ་ཕལ་ཆེ་བའི་སྡེ་སྣོད་འཛིན་

པ་མང་པོ་བསྡུས་ཏེ་ཆོས་ཀྱི་འཁོར་ལོ་ཞག་མང་པོའ་ིབར་དུ་མཛད་ཅིང་། ཐམས་ཅད་ཀྱང་དམ་

པའི་ཆོས་ཀྱི་དགའ་སྟོན་གྱིས་དུས་འདའ་བར་གྱུར་ཅིང་། རྗེ་ཙོང་ཁ་པ་ཉིད་ནས་ཀྱང་དེའི་རིང་

བཀའ་ཆོས་མང་དུ་གསུངས་པ་སོགས་ཀྱིས། གནས་དེར་ཆོས་སྟོན་ཆེན་པོ་ཞིག་མཛད་གནང་བ་

འདི་ལ། ཕྱིས་སུ་གཉལ་གྱི་ལུང་རྭ་ཆེན་མོ་ཞེས་གྲགས་པར་འགྱུར་ཞིང་། དེ་ནི་རྗེའི་མཛད་ཆེན་

བཞིར་གྲགས་པའི་གཉིས་པར་ཡང་ངོས་འཛིན་སྲོལ་ཡོད༑ «རྣམ་ཐར་དད་པའི་འཇུག་ངོགས་

»སུ་བྱུང་བ་ལྟར་ན། སྔར་གཉལ་ཕྱོགས་ཀྱི་དགེ་འདུན་གྱི་སྡེ་པ་རྣམས་མཉམ་འཛོམས་བྱུང་

311 ནེ་རིང་པ། «དད་ལྡན་དགའ་བྱེད།» ཤོག ༥༨༤ ཐད་བཀོད༑



201ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

བའི་སྐབས་སུ། ཕན་ཚུན་གྲལ་མཐོ་དམན་ལ་སོགས་པས་ཡེ་མི་འཆམ་པས་ལྷན་ཅིག་ཏུ་ཚོགས་

མི་སྲིད་པ་ཙམ་དུ་གྱུར་ཡོད་པར། གཉལ་གྱི་ལུང་རྭ་ཆེན་པོའ་ིཆོས་སྟོན་ཚོགས་པའི་སྐབས་

དེར་ནི། རྗེ་ཙོང་ཁ་པའི་ཐུགས་རྗེའི་སྟོབས་དང་ཐབས་མཁས་པའི་དབང་གིས་རྩོད་པ་མེད་

པར་ཚང་མས་ཆོས་ཀྱི་དགའ་སྟོན་གྱིས་དུས་འདའ་ཐུབ་པར་བྱུང་བར་གསུངས་ལ། དེ་བཞིན་

དུ། “དེར་རྗེ་ཉིད་ཀྱིས་སོ་སོ་ལ་དད་འབུལ་དང་བསྙེན་བཀུར་རྒྱུན་པའི་ཁས་ལེན་གྱི་དད་སྐུལ་

སོགས་ཀྱི་ཞལ་ཏ་གནང་བས། ཐམས་ཅད་སྤྲོ་དགའ་དང་བཅས་པར་གྱུར་ཏེ། དེང་སང་གི་བར་

དུའང་། དེའི་ལོ་དུས་ལ་ཆོས་འཁོར་ཞག་མང་པོ་རེ་བྱེད་པ་མ་ཆག་པར་ཡོད།”312 ཅེས་བྱུང་༑

རྗེ་ཙོང་ཁ་པའི་སྐུ་དུས་སུ་བོད་ནང་སྟོང་ཉིད་ཀྱི་ལྟ་བའི་སྐོར་ལ་བཞེད་ཚུལ་ཇི་ལྟར་ཡོད་པ།

དེ་ཡང་གོང་དུ་ཞིབ་ཏུ་སྨྲས་ཟིན་པ་བཞིན། རྗེ་ཙོང་ཁ་པས་ཟབ་མོ་དབུ་མའི་ལྟ་བའི་སྐོར་ལ་

ནི། འཕགས་ཡུལ་གྱི་གཞུང་སྤྱི་དང་། ཁྱད་པར་དུ་རྩ་འཇུག་བཞི་གསུམ་དུ་གྲགས་པ། མགོན་

པོ་ཀླུ་སྒྲུབ་ཀྱི་«དབུ་མ་རྩ་བ་ཤེས་རབ་»དང་། འཕགས་པ་ལྷའི་«བཞི་བརྒྱ་པ་»དང་། 

དཔལ་ལྡན་ཟླ་བ་གྲགས་པའི་«དབུ་མ་ལ་འཇུག་པ་»བཅས་པར་ཐུགས་སྦྱོང་ཟབ་ཏུ་མཛད་

ཡོད་ཅིང་། དབུ་མའི་གཞུང་དེ་གསུམ་གྱི་འགྲེལ་པ་ལ་ཆ་བཞག་ནའང་། རྩ་ཤེའི་རྒྱ་འགྲེལ་

ལ་སློབ་དཔོན་སངས་རྒྱས་བསྐྱངས་ཀྱི་«བུདྡྷ་པ་ལི་ཏ་»དང་། ལེགས་ལྡན་གྱི་«ཤེས་རབ་

སྒྲོན་མེ།»དཔལ་ལྡན་ཟླ་བའི་«ཚིག་གསལ།» གཞན་ཡང་རྩ་ཤེའི་རང་འགྲེལ་དུ་གྲགས་པའི་

འགྲེལ་པ་«ག་ལས་འཇིགས་མེད་»བཅས་དང་། གཞན་ཡང་དཔལ་ལྡན་ཟླ་བའི་རང་ཉིད་ཀྱི་

«དབུ་མ་ལ་འཇུག་པའི་རང་འགྲེལ་»དང་། ཀླུ་སྒྲུབ་ཀྱི་རིགས་ཚོགས་གྲས་«རིགས་པ་དྲུག་ཅུ་

པའི་»འགྲེལ་པ་དང་། «སྟོང་ཉིད་བདུན་ཅུ་པའི་»འགྲེལ་པ་དང་། དེའི་སྟེང་འཕགས་པ་ལྷའི་

«དབུ་མ་བཞི་བརྒྱ་པའི་»རྒྱ་ཆེར་འགྲེལ་སོགས་ལ། དུས་ཡུན་རིང་པོར་གཟིགས་རྟོག་ཞིབ་

མོར་མཛད་ཡོད་པར་མ་ཚད། སྐབས་དེར་བོད་དུ་དབུ་མའི་ལྟ་བ་ལ་རྩོད་མེད་ཀྱི་མཁས་པའི་

གཙུག་རྒྱན་དུ་གྱུར་པ། རྗེ་བཙུན་རེད་མདའ་བ་ཆེན་པོའ་ིདྲུང་ནས་ཀྱང་། རྩ་འཇུག་བཞི་གསུམ་

ཀའི་ཐོག་བཤད་ཁྲིད་ཞུས་ཡོད་པ་དང་། དེ་རྗེས་འོལ་ཁ་ཁུལ་དུ་ལོ་གསུམ་ཙམ་གྱི་རིང་བྱ་བྲལ་

མཛད་དེ་སྒོམ་སྒྲུབ་ལ་རྩེ་གཅིག་ཏུ་གཞོལ་བ་སོགས་ཀྱིས། ལོ་ངོ་མང་པོའ་ིརིང་བསམ་སྒོམ་

གཉིས་ཀའི་སྒོ་ནས་ཟབ་མོའ་ིལྟ་བ་འཚོལ་བར་འབད་བརྩོན་ཆེན་པོ་གནང་ཡོད༑ 

རྗེ་བཙུན་རེད་མདའ་བ་ཆེན་པོ་རྗེ་ཙོང་ཁ་པའི་བླ་མར་མ་གྱུར་བའི་གོང་དུ། རྗེ་ཙོང་ཁ་པ་

ལ་ཐུགས་རྒྱུས་བྱུང་བའི་དབུ་མའི་ལྟ་བ་དེ་ནི། སྐབས་དེར་བོད་ནང་གྲགས་ཆེ་ལ་དཔལ་ལྡན་

312  «རྣམ་ཐར་དད་པའི་འཇུག་ངོགས།» ཤོག ༤༨



202 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཟླ་བ་གྲགས་པའི་ལུགས་སུ་ཁས་འཆེ་བའི་སྟོང་ཉིད་ཀྱི་ལྟ་བ། སྐབས་འགར་ཞང་ཐང་སག་པའི་

ལུགས་ཟེར་བ་དེར་སྣང་༑ ཞང་ཐང་སག་པ་ནི་དཔལ་ལྡན་ཟླ་བ་གྲགས་པའི་དབུ་མའི་གཞུང་

རྣམས་བོད་སྐད་དུ་སྒྱུར་མཁན་གཙོ་བོ་པ་ཚབ་ཉི་མ་གྲགས་ཀྱི་སྲས་ཀྱི་ཐུ་བོ་ཞིག་ཡིན༑ ལྟ་བའི་

བཞེད་ཚུལ་འདི་ལྟར་ན། ཆོས་རྣམས་ཀྱི་ཡིན་ལུགས་ནི། ཡོད་པ་མ་ཡིན། མེད་པའང་མ་ཡིན། 

ཡོད་མེད་གཉིས་ཀ་མ་ཡིན། ཡོད་མེད་གཉིས་ཀ་མ་ཡིན་པའང་མ་ཡིན་ཞེས། ཡོད་མེད་སོགས་

ཕྱོགས་བཞི་ཀ་འགོག་ཅིང་། འདི་ཡིན་འདི་མིན་སོགས་ཅིར་ཡང་བརྗོད་དུ་མེད་པ་ཞིག་ལ་

འཇོག ལྟ་བ་འདི་ལྟར་ན། དབུ་མ་པ་རང་ལུགས་ལ་དམ་བཅའ་དང་ཁས་ལེན་སོགས་གང་ཡང་

མེད་ཅིང་། གཞན་ལུགས་འགོག་པ་འབའ་ཞིག་ཡིན་པས། གཏན་ཚིགས་དང་བསྒྲུབ་བྱ། ཚད་

མ་དང་གཞལ་བྱ། རྒྱུ་དང་འབྲས་བུ་སོགས་ཐ་སྙད་ཀྱི་རྣམ་གཞག་ཐམས་ཅད་གཞན་ངོ་འབའ་

ཞིག་ལ་ལྟོས་ནས་འཇོག་གི དབུ་མ་པ་རང་ལུགས་ལ་ལྟ་བའི་ལངས་ཕྱོགས་གང་ཡང་མེད་པ་

ཙམ་དུ་མ་ཟད། དམ་བཅའ་དང་ཁས་ལེན་གྲུབ་མཐའ་སོགས་གང་ཡང་བཟུང་བ་མི་རིགས་

ཞེས་སྨྲའོ། །གཞིའི་གནས་ལུགས་འདི་དང་ཚུལ་མཚུངས་པར་འཇལ་བྱེད་ཚད་མའི་སྐོར་

ལའང་། སངས་རྒྱས་ཀྱི་རྣམ་མཁྱེན་ལས་གཞན་པའི་ཚད་མ་མེད་ཅིང་། སངས་མ་རྒྱས་པའི་

གང་ཟག་གི་བློ་ཐམས་ཅད་ཚད་མིན་གྱི་ཤེས་པ་དང་འཁྲུལ་པ་འབའ་ཞིག་ཡིན་ལ། དེའི་ཕྱིར་

ཆུ་ཆུ་ཡིན་པ་དང་སྨིག་རྒྱུ་ཆུ་མིན་པ་སོགས། ཡང་དག་དང་ལོག་པའི་ཡུལ་སོ་སོར་འབྱེད་པ་

ནི་ཚད་མའི་བྱེད་ལས་ཀྱིས་མིན་པ་སོགས་འདོད༑ ལྟ་བའི་བཞེད་ཚུལ་འདི་ལྟར་ན། ཡུལ་ཅིར་

ཡང་མ་གྲུབ་པ་བཞིན་དུ། རྣལ་འབྱོར་པས་ཡིན་ལུགས་སྒོམ་པའི་སྐབས་སུའང་བློས་ཅི་ཡང་

མི་རྟོག་པར་སེམས་རྩེ་གཅིག་ཏུ་མཉམ་པར་འཇོག་པ་འབའ་ཞིག་དགོས་ལ། དེའི་ཕྱིར་ཟབ་

མོ་སྟོང་པ་ཉིད་སྒོམ་པའི་ཉམས་ལེན་རྣམ་དག་ནི། ཡིད་ཀྱི་འཇུག་པ་ཐམས་ཅད་བཀག་སྟེ་ཅི་

ཡང་ཡིད་ལ་མི་བྱེད་ཅིང་མི་རྟོག་པ་ཙམ་གྱིས་གནས་པ་ཞིག་ལ་བྱ་དགོས་པར་བཤད༑ རྗེ་ཙོང་

ཁ་པ་རང་ཉིད་ཀྱིས་ཀྱང་། ཕར་ཕྱིན་གྱི་རྣམ་བཤད་«ལེགས་བཤད་གསེར་ཕྲེང་»མཛད་པའི་

སྐབས་སུ་ནི། ལྟ་བའི་ཐོག་ལ་བཞེད་ཚུལ་འདི་དང་ཆ་འདྲ་བ་ཞིག་ཐུགས་ལ་འཛིན་ཡོད་སྣང་

སྟེ། དཔེར་ན་«གསེར་ཕྲེང་»དུ།

མདོར་ན་གཤིས་ལུགས་དང་ཆོས་ཉིད་དང་རང་བཞིན་སྤྲོས་བྲལ་དོན་དམ་པའི་

བདེན་པ་རྣམས་རྟོགས་ཞེས་པའི་དོན། ཡེ་ཤེས་ལ་འཛིན་པ་མཐའ་དག་ཉེ་བར་

ཞི་བས་དེ་རྣམས་ལ་དམིགས་པའི་ཤེས་པ་མི་སྐྱེ་བ་ལ་བྱེད་ཀྱི། དངོས་སུ་ན་



203ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

འགའ་ཞིག་འགའ་ཞིག་གིས་དམིགས་བྱ་དམིགས་བྱེད་དུ་བྱས་པ་མིན་ཏེ། དཔེར་

ན་ཤེས་པ་ཡུལ་ཇི་འདྲ་བ་དེའི་རྣམ་པར་སྐྱེས་པ་ན། རང་དུས་ལ་ཡུལ་དེ་མེད་ཀྱང་

དེ་རྟོགས་པར་འཇོག་པ་དང་འདྲ་བར། མཉམ་གཞག་གིས་ཆོས་ཉིད་མཐའ་གང་

དུའང་མི་གནས་པ་དང་རྗེས་སུ་མཐུན་པར་མཐའ་གང་དུ་ཡང་མི་འཛིན་པ་ན། དེ་

དང་དེ་རྟོགས་པར་ཐ་སྙད་བྱེད་པ་སྟེ།313

ཞེས་སོགས་བྱུང་བ་ལྟ་བུའོ། །དེ་ལྟ་ནའང་རྗེ་ཙོང་ཁ་པ་ནི། «གསེར་ཕྲེང་»རྩོམ་གནང་བའི་

སྐབས་ཉིད་ནས་ཀྱང་། དེ་དུས་བོད་ནང་དཔལ་ལྡན་ཟླ་བའི་ལུགས་སུ་ཁས་འཆེ་བའི་སྟོང་ཉིད་

ཀྱི་ལྟ་བའི་གོ་དོན་དེ། དེ་ཙམ་ཐུགས་ལ་ཚིམ་པ་ཞིག་ཡོད་པར་མི་སྣང་སྟེ། དཔེར་ན་«གསེར་

ཕྲེང་»དུ། སྐབས་དང་པོའ་ིསའི་ཡོངས་སྦྱོང་གི་ཐད་དུ། ས་བཅུའི་མཉམ་གཞག་ཡེ་ཤེས་སྣང་

མེད་དང་སྣང་བཅས་འདོད་ཚུལ་གཉིས་བཀོད་དེ། དང་པོ་སྣང་མེད་འདོད་ཚུལ་གསུང་བ་

ན། མཉམ་གཞག་ཡེ་ཤེས་ཀྱིས་ཇི་ལྟ་བ་རྟོགས་པ་ནི། “མཉམ་གཞག་ན་ཆོས་རྣམས་འཛིན་པ་

མཐའ་དག་ཉེ་བར་ཞི་བས་ཅིར་ཡང་མི་འཛིན་པ་ལ་འདོགས་པས།”314 ཞེས་གསུངས་ཤིང་། 

དེ་ལྟ་བུའི་རང་ལུགས་དེ་རེ་ཞིག་ཁས་བླང་ངོ་ཞེས། གནས་སྐབས་ཤིག་རང་ལུགས་དེར་མཛད་

པར་གསུངས་ཡོད༑ གཙོ་བོར་ནི། རྗེ་ཙོང་ཁ་པའི་ཐུགས་ལ། ཅི་སྟེ་བོད་ཀྱི་དབུ་མ་པ་རྣམས་སྨྲ་

བ་ལྟར། དཔལ་ལྡན་ཐལ་འགྱུར་བ་ལྟར་ན་དབུ་མ་པ་ནི་གཞན་ལུགས་འགོག་པ་ཁོ་ན་ལས་རང་

ལུགས་གཏན་ནས་མི་བྱ་བ་དེ་བདེན་ན། སྐབས་དེར་བོད་དུ་དཔལ་ལྡན་ཟླ་བའི་ཐལ་འགྱུར་བ་

ནི་ནང་པའི་ལྟ་བ་དང་གྲུབ་མཐའི་ཡང་རྩེའམ་མཐར་ཐུག་ཏུ་སྨྲ་བ་དེ་ལ། དེ་ཙམ་སྙིང་པོ་ཞིག་

ཡོད་པར་མ་དགོངས་པ་སོགས་ཀྱིས། དཔྱད་གཞི་ཤིན་ཏུ་ཆེ་བར་གཟིགས་ཡོད༑ 

ད་དུང་ཡང་ལྟ་བ་དེའི་ཐོག་ལ་དོགས་པ་སྐྱེ་བའི་གནས་ཤིག་ནི། ལུགས་དེས་ཚད་མ་དང་

གཏན་ཚིགས་རིག་པའི་ཐབས་ལམ་རྣམས་གཞན་ངོ་འབའ་ཞིག་ལ་སྐྱེལ་ཅིང་རང་ལུགས་ལ་

ཚད་མ་ཙམ་ཡང་མི་འདོད་པ་དེ་ཡིན་ལ། དེ་ནི་རང་ཉིད་ཀྱིས་སྔར་སློབ་དཔོན་ཆོས་གྲགས་ཀྱིས་

མཛད་པའི་«ཚད་མ་རྣམ་འགྲེལ་»ལེའུ་གཉིས་པར་གཟིགས་རྟོག་ཞིབ་མོར་གནང་བའི་སྐབས་

སུ། ལེའུ་དེའི་ནང་རིགས་པའི་ལམ་ནས་བསྟན་པ་དང་སྟོན་པ་ཚད་མར་སྒྲུབ་པའི་ཚུལ་རྣམས་

དགོངས་ཏེ་མིག་ནས་མཆི་མའང་ལྷུང་བའི་ཚོར་བ་ཤུགས་དྲག་པོ་འཁྲུངས་ཡོད་པ་དེ་དང་ཡང་

ཆེས་འགལ་བར་དགོངས༑  དེའི་ཕྱིར་ལྟ་བ་གང་ཞིག རང་ཉིད་འཛིན་པ་པོ་རྣམས་ཀྱིས་ཇི་ཙམ་

313 «ལེགས་བཤད་གསེར་ཕྲེང་།» སྐབས་དང་པོ། ཤོག ༣༨༩

314 གོང་མཚུངས། ཤོག ༣༨༨



204 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དུ་ལྟ་བའི་ཡང་རྩེ་དང་མཐར་ཐུག་བླ་ན་མེད་པ་ཡིན་པར་སྒྲོག་ནའང་། ཅི་སྟེ་ལྟ་བ་དེའི་ལུགས་

ལྟར་ན་གཞི་དངོས་པོའ་ིགནས་ཚུལ་དཔེར་ན། རྒྱུ་འབྲས་དང་། རྟེན་འབྲེལ་སོགས་ཐ་སྙད་ཀྱི་བྱ་

བྱེད་ཀྱི་རྣམ་གཞག་བསྙོན་དུ་མེད་པ་རྣམས་དང་། དེ་བཞིན་དུ་ཚད་མ་དང་གཞལ་བྱ། འགལ་

བ་དང་འབྲེལ་བ། བསྒྲུབ་བྱ་དང་སྒྲུབ་བྱེད་སོགས་ཚད་མ་རིག་པ་དང་གཏན་ཚིགས་ཀྱི་རིགས་

པའི་གནད་རྣམས་མ་དོར་བར་འགལ་མེད་དུ་འཇོག་ཤེས་པ་གཅིག་མེད་ན། ལྟ་བ་དེ་སྐྱོན་ཅན་

ཞིག་གམ། ཡང་ན་ལྟ་བ་དེའི་གོ་དོན་དང་བཤད་པའི་ཐད་ལ་ད་དུང་ཡང་དཔྱད་པའི་མཐའ་མ་

རྫོགས་པ་ཞིག་ལས། དེ་ལྟ་བུའི་ལྟ་བ་དེ་མཐར་ཐུག་ཏུ་ངོས་འཛིན་མི་རུང་སྙམ་དུ་ཐུགས་ལ་

དགོངས་ཡོད་ལ། ཡི་དམ་འཇམ་པའི་དབྱངས་ཀྱིས་ཀྱང་། “ལུང་རིགས་ཀྱི་ལམ་ནས་དྲངས་

པའི་ངེས་པ་རྙེད་ནས། བློས་དོན་དེ་ཐག་བཅད་ཀྱང་མི་བདེ་བ་གཏན་མི་འོང་བ་ལ་འཇོག་པ་

ཡིན།”315 ཞེས་གོང་དུ་དྲངས་ཟིན་པ་དེ་གསུངས་པའང་རྗེ་ཙོང་ཁ་པས་ཐུགས་ལ་ནན་ཏན་ཏུ་

བཅངས་ཡོད༑

སྐབས་དེར་བོད་ནང་གོང་དུ་བཀོད་པའི་ཞང་ཐང་སག་པའི་ལུགས་དེ་མིན་པའི་ལྟ་བའི་

བཞེད་ཚུལ་གཞན་གཅིག་ཡོད་པ་ནི། ཀུན་མཁྱེན་དོལ་བུ་བ་ལྟ་བུའི་ཇོ་ནང་ལུགས་ཀྱི་གཞན་

སྟོང་གི་ལྟ་བ་དེ་ཡིན༑ མདོར་འདྲིལ་ཏེ་སྨྲས་ན། ལུགས་འདིས་སྟོང་ཉིད་ལ་རང་སྟོང་དང་གཞན་

སྟོང་གཉིས་ཀྱི་རྣམ་དབྱེ་མཛད་ཅིང་། རྒྱུ་འབྲས་སོགས་ཕྱི་ནང་གི་རྟེན་ཅིང་འབྲེལ་བར་འབྱུང་

བའི་ཆོས་རྣམས་རང་བཞིན་གྱིས་གྲུབ་པས་སྟོང་པ་དང་། དེ་ལས་ལྡོག་སྟེ་ཟབ་མོ་སྟོང་པ་ཉིད་

ནི། རང་བཞིན་གྱིས་གྲུབ་པས་མི་སྟོང་བར་མ་ཚད་དོན་དམ་པར་གྲུབ་པ་ཞིག་ཡིན་པ་དང་། 

དེ་ལྟ་བུའི་དོན་དམ་པར་གྲུབ་པའི་གནས་ལུགས་མཐར་ཐུག་དེ་ནི་ཀུན་རྫོབ་པའི་ཆོས་རྣམས་

ཀྱིས་སྟོང་པས་ན། སྟོང་ཚུལ་སྔ་མ་ལ་རང་སྟོང་དང་ཕྱི་མ་ལ་གཞན་སྟོང་ཞེས་གསུངས༑ གཞན་

ཡང་དེ་ལྟ་བུའི་གཞན་སྟོང་དོན་དམ་པའི་བདེན་པ་དེ་ནི། རྟག་པ། ཐེར་ཟུག བརྟན་པའི་ཡེ་

ཤེས། དབྱིངས་རིག་དབྱེར་མེད་ཀྱི་རང་བཞིན་ཏེ། དོན་དམ་བདེན་པ་ཆོས་དབྱིངས་ཡེ་ཤེས་

ཀྱི་ངོ་བོ་གཏན་དུ་བ་ཡིན་ཅིང་། དེ་ལྟ་བུའི་ཆོས་དབྱིངས་ཡེ་ཤེས་འདི་ནི། སེམས་ཅན་ཐམས་

ཅད་ཀྱི་རྒྱུད་ལ་མངའ་བའི་བདེ་གཤེགས་སྙིང་པོ་ཡིན་པར་ཡང་བཞེད༑ ལུགས་འདི་འཛིན་

པའི་སློབ་དཔོན་རྣམས། གཞན་སྟོང་གི་ལྟ་བ་དེ་མཐར་ཐུག་གི་ལྟ་བ་ཡིན་པ་དང་། དེ་ལ་དབུ་

མ་ཆེན་པོ་ཞེས་བསྙད་དེ། དེ་ནི་འཁོར་ལོ་གསུམ་པའི་དགོངས་པ་དབུ་མ་ཆེན་པོ་ཐོགས་མེད་

སྐུ་མཆེད་དང་བསྟན་བཅོས་«རྒྱུད་བླ་མ་»སོགས་ཀྱི་བསྟན་དོན་ཡིན་པ་དང་། མགོན་པོ་ཀླུ་

315 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༢༤



205ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

སྒྲུབ་ཀྱི་གསུང་ལའང་རིགས་ཚོགས་དང་བསྟོད་ཚོགས་གཉིས་ལས། རིགས་ཚོགས་ཀྱིས་གཏན་

ལ་ཕབ་པ་དེ་རང་སྟོང་དང་། བསྟོད་ཚོགས་ཀྱི་བསྟན་དོན་མཐར་ཐུག་པ་དེ་གཞན་སྟོང་ཡིན་

པས། སྔ་མ་ནི་ཕྱི་མའི་བབས་སྟེག་གི་ཚུལ་དུ་ལས་ལྟ་བ་མཐར་ཐུག་དུ་འཇོག་མི་རུང་ཞེས་པ་

སོགས། རང་ལུགས་ཐུན་མོང་མ་ཡིན་པ་མང་ཙམ་ཞིག་་ཡོད༑ རྗེ་ཙོང་ཁ་པ་མ་བྱོན་པའི་གོང་

དུ་ནི་དེ་ལྟ་བུའི་གཞན་སྟོང་གི་ལྟ་བ་ལུང་རིགས་ཀྱིས་གཏན་ལ་འབེབས་མཁན་གཙོ་བོ་ནི། ཀུན་

མཁྱེན་དོལ་པོ་བ་ཤེས་རབ་རྒྱལ་མཚན(༡༢༩༢–༡༣༦༡)ཡིན་ལ། ཁོང་གི་ལྟ་བ་དེ་ལ་རྗེ་བཙུན་

རེད་མདའ་བ་ཆེན་པོས་ཀྱང་རྟག་མཐར་ལྷུང་བའི་ཉེས་པ་ལས་བརྩམས་ཏེ་དགག་པ་རྒྱས་པར་

གནང་ཡོད་པར་མ་ཚད། རྗེ་ཙོང་ཁ་པ་རང་ཉིད་ལའང་དང་ཐོག་ནས་ཐུགས་ལ་འཐད་པ་བྱུང་

མེད༑ དཔེར་ན་སྔ་རྩོམ་«ལེགས་བཤད་གསེར་ཕྲེང་»དུ། “དེའི་ཕྱིར་འདུས་བྱས་མཐའ་དག་

གིས་སྟོང་པའི་འདུས་མ་བྱས་ཡོངས་གྲུབ་དོན་དམ་པར་གྲུབ་པ། བྱམས་ཆོས་ཕྱི་མ་རྣམས་

དང་སྐུ་མཆེད་ཀྱི་གཞུང་གི་དགོངས་པར་འདོད་པ་བློ་རྩིངས་རྣམས་ཀྱི་མུན་སྤྲུལ་འབའ་ཞིག་

གོ།”316 ཞེས་གསུངས་ཡོད༑

ད་དུང་བོད་ནང་ཟབ་མོ་སྟོང་པ་ཉིད་ཀྱི་སྐོར་ལ་བཞེད་ཚུལ་གསུམ་པ་ཞིག་ཡོད་པ་ནི། 

བོད་དུ་གཏན་ཚིགས་རིག་པ་ལ་ཆེས་མཁས་ཤིང་བོད་ལུགས་ཐུན་མོང་མ་ཡིན་པའི་བསྡུས་

རྭའི་རིགས་པའི་སྲོལ་གཏོད་པ་པོ་ཕྱྭ་པ་ཆོས་ཀྱི་སེང་གེས་(༡༡༠༩–༦༩)གཏན་ལ་ཕབ་པའི་དབུ་

མའི་ལྟ་བ་དེ་ཡིན༑ ཁོང་ནི་རང་རྒྱུད་ཤར་གསུམ་དུ་གྲགས་པ་སྟེ། དབུ་མའི་སློབ་དཔོན་ཡེ་ཤེས་

སྡེ་དང་། མཁན་ཆེན་ཞི་བ་འཚོ། ཀ་མ་ལ་ཤཱི་ལ་གསུམ་གྱི་དབུ་མའི་གཞུང་རྣམས་རྩལ་འདོན་

མཛད་དེ་དབུ་མ་རང་རྒྱུད་པར་གྲགས་པའི་སྲོལ་གཙོ་བོར་བཟུང་བ་མ་ཚད། རང་ཉིད་ཀྱི་

དབུ་མའི་བསྟན་བཅོས་«ཤར་གསུམ་སྟོང་ཐུན་»དུ་གྲགས་པའི་ནང་དུའང་། དཔལ་ལྡན་ཟླ་

བ་གྲགས་པའི་བཞེད་པ་སྤྱི་དང་ཁྱད་པར་དུ་རང་རྒྱུད་ཀྱི་གཏན་ཚིགས་མི་བཞེད་པའི་ཚུལ་དེ་

ལ་དགག་པ་དམིགས་ཕུག་པ་བཏང་ཡོད༑317 གསུང་སྲོལ་ལའང་། སློབ་དཔོན་ཕྱ་པས་དཔལ་

ལྡན་ཟླ་བའི་«དབུ་མ་ལ་འཇུག་པའི་འགྲེལ་བཤད་»རྩོམ་པ་པོ་རྒྱ་གར་གྱི་སློབ་དཔོན་ཛཱ་ཡ་ཨ་

ནྣཏ་དང་རྩོད་པ་མཛད་པར། ཕྱི་མས་སློབ་དཔོན་ཕྱྭ་པས་དཔལ་ལྡན་ཟླ་བ་ལ་བཀོད་པའི་སུན་

316 «ལེགས་བཤད་གསེར་ཕྲེང་།» སྐབས་དང་པོ། ཤོག ༣༧༡

317 སློབ་དཔོན་ཕྱྭ་པས་དཔལ་ལྡན་ཟླ་བ་འགོག་པའི་ཐལ་འགྱུར་གཙོ་བོ་རྣམས་དེའི་«ཤར་གསུམ་སྟོང་ཐུན།» ཤོག ༦༥-༧༦ 
བར། “གཞན་གྱི་ལུགས་སུན་ཕྱུང་བ།” ཞེས་པའི་ས་བཅད་ལ་ནང་གསེས། “རང་རྒྱུད་ཀྱི་སྦྱོར་བ་ཁས་མི་ལེན་པ་མི་འཐད་
པ་དང་། ཐལ་འགྱུར་གྱིས་དངོས་པོར་སྨྲ་བ་འགོག་མི་ནུས་པ་དང་། སངས་རྒྱས་ལ་སེམས་དང་སེམས་ལས་བྱུང་བ་ཆད་པ་མི་
འཐད་པ་”བཅས། གསུམ་དུ་བྱས་ཏེ་རྒྱས་པར་འགོག་པ་ཐོན༑ 



206 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

འབྱིན་གྱི་ཐལ་འགྱུར་རྣམས་ལ་ལན་མ་ཐེབས་པར་ཡང་གྲགས་ལ། གང་ལྟར་ཡང་རྗེ་ཙོང་ཁ་པ་

རང་ཉིད་དཔལ་ལྡན་ཟླ་བའི་དབུ་མའི་གཞུང་ལ་བརྩི་མཐོང་དམིགས་བསལ་ཡོད་སྟབས་སློབ་

དཔོན་ཕྱྭ་པའི་ལུགས་ཀྱི་དབུ་མའི་ལྟ་བ་དེའང་ཐུགས་ལ་བབས་པ་བྱུང་མེད༑ 

ཟབ་མོ་དབུ་མའི་ལྟ་བ་ཐུགས་ལ་འཁྲུངས་པ།

ད་ནི་དཀྱུས་ཀྱི་དོན་ལ་འཇུག་པར་བྱ་སྟེ། གོང་དུ་སྨྲས་དོན་བཞིན། མེ་གླང་ཕྱི་ལོ་ ༡༣༩༧ དཔྱིད་

ཀར་གཉལ་སྟོད་སྨད་དུ། རྗེ་ཙོང་ཁ་པས་བསྟན་འགྲོའ་ིདོན་རྨད་དུ་བྱུང་བ་རྣམས་མཛད་རྗེས། 

དེའི་དབྱར་ཁར་སླར་ཡང་འོལ་ཁ་ཕྱོགས་སུ་བྱོན༑ དེ་དུས་རྗེ་ཙོང་ཁ་པའི་ལྷན་དུ་འཁོར་སུམ་ཅུ་

ལྷག་ཙམ་ཞིག་ཡོད་ལ། དང་ཐོག་དྭགས་པོ་ཁུལ་དུ་འོ་དེ་གུང་རྒྱལ་གྱི་ལྷ་གཞོལ་དབེན་གནས་

ལྷ་ལྡིངས་སུ་བཞུགས་ཏེ། ཐུགས་དམ་ཉམས་བཞེས་རྒྱུན་མར་སྐྱོང་བའི་ཐོག་སློབ་བུ་རྣམས་

ལ་ཆོས་མང་དུ་གསུངས༑ སྐབས་དེར་དམིགས་བསལ་ལྟ་བའི་སྐོར་ལ་འབད་པ་རྩེ་གཅིག་ཏུ་

སྤུངས་ཐོག སྔ་ལོ་ཡི་དམ་གྱིས་མན་ངག་རྣམས་ཀྱིས་ལྡེ་མིག་བྱས་ནས་མདོ་རྒྱུད་དགོངས་

འགྲེལ་དང་བཅས་པ་རྣམས་ལ་དཔྱད་པ་ཞིབ་མོར་བྱ་དགོས་པར་གསུངས་ཡོད་པ་ཐུགས་ལ་

བཅངས་ཏེ། བླ་མ་དང་རྗེ་བཙུན་འཇམ་པའི་དབྱངས་ཐ་མི་དད་དུ་བྱས་ཤིང་གསོལ་བ་དྲག་

ཏུ་འདེབས་པ་དང་། རིགས་པའི་དཔྱད་པ་ཞིབ་པར་མཛད་པས། བྱིན་རླབས་ཀྱི་མཚན་མ་

ཁྱད་པར་ཅན་ཡང་བྱུང་༑318 ནུབ་གཅིག་མནལ་ལམ་དུ། འཕགས་པ་ཀླུ་སྒྲུབ་ཡབ་སྲས་ལྔ་སྟེ། 

སློབ་དཔོན་ལ་འཕགས་པ་ལྷ་(དུས་རབས་གཉིས་པ།)དང་། སངས་རྒྱས་བསྐྱངས།(དུས་རབས་ལྔ་པ།) 

ལེགས་ལྡན་འབྱེད།(དུས་རབས་དྲུག་པ།) དཔལ་ལྡན་ཟླ་བ་གྲགས་པ་(དུས་རབས་བདུན་པ།)བཅས། 

སྲས་བཞིས་བསྐོར་ཞིང་། ཁོང་རྣམས་ཕན་ཚུན་ཆོས་ཀྱི་འབེལ་གཏམ་མཛད་ཀྱིན་འདུག་པའི་

ནང་ནས། སྐབས་ཤིག་ལ་སངས་རྒྱས་བསྐྱངས་ཡིན་ཟེར་བའི་པཎྜི་ཏ་སྐུ་མདོག་སྔོ་བསངས་སྐུ་

བོང་ཆེ་བ་ཞིག་གིས། རྒྱ་དཔེ་ཞིག་ཕྱག་ལ་བསྣམས་ནས་ཚུར་ཕེབས་ཏེ་རྗེ་ཙོང་ཁ་པ་རང་ཉིད་

ཀྱི་དབུར་བཞག་སྟེ་བྱིན་གྱིས་བརླབས་པར་རྨིས༑

སང་གི་སྔ་དྲོར་རྗེ་ཙོང་ཁ་པས་ཉེ་གནས་དགེ་བཤེས་འཇམ་དཀར་བ་ལ་མནལ་ལམ་དེ་

གསུངས་ཏེ། “དུས་བཟང་པོ་འདི་འདྲ་བ་ལ། ཇ་ཁུག་སྤྲུག་གསུངས་པས། དགེ་བཤེས་འཇམ་

དཀར་བས་ཇ་ཁུག་སྤྲུགས་ན་ཟད་འོང་ཞུས་པས། རྗེའི་ཞལ་ནས། སང་གི་ཇ་བསོད་མ་ཟད། 

ཇ་འོང་། ཇ་ཁུག་སྤྲུག་ཅིག” ཅེས་གསུངས།319 འཇམ་དཀར་བས་ཁྲོམ་སར་ཕེབས་ནས་ཇ་

318 «རྣམ་ཐར་དད་པའི་འཇུག་ངོགས།» ཤོག ༤༨

319 རྗེ་ཙོང་ཁ་པས་འཇམ་དཀར་བ་ལ་ཇ་ཁུག་སྤྲུག་པར་གསུངས་པ་དང་། ཁོང་གིས་ཁྲོམ་ནས་ཇ་ཞོ་གང་གཟིགས་རྗེས། 
འགྲེལ་པ་«བུདྡྷ་པ་ལི་ཏ་»ཕུལ་བར་བྱུང་བ་སོགས་ཀྱི་ཞིབ་གནས་འདི། མངའ་རིས་ལྷ་བཙུན་པའི་«རྗེ་ཙོང་ཁ་པའི་འཁྲུངས་



207ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

ཞོ་གང་གཟིགས། ཚུར་ཕེབས་ཏེ་རྗེ་ཙོང་ཁ་པ་ལ་གསོལ་ཇ་གསར་པ་དེ་ཕུལ་ཞིང་། དེའི་ཉིན་

རབ་བྱུང་གཅིག་གིས་ཀྱང་རྗེ་ཙོང་ཁ་པ་ལ་སློབ་དཔོན་སངས་རྒྱས་བསྐྱངས་ཀྱིས་མཛད་པའི་

འགྲེལ་པ་«བུདྡྷ་པ་ལི་ཏའི་»དཔེ་ཞིག་ཕུལ་བ་བྱུང་བར། རང་གི་མནལ་ལམ་དང་མཐུན་པའི་

མཚན་མ་ཤིན་ཏུ་བཟང་བར་མཁྱེན་ཏེ། དེ་ཉིན་རྩ་ཤེའི་འགྲེལ་པ་«བུདྡྷ་པཱ་ལི་ཏར་»ཞིབ་ཏུ་

གཟིགས་རྟོག་མཛད་དེ་སྐབས་མཚམས་གལ་ཆེ་བ་རྣམས་ཀྱི་ཐད་དུ་སྒོམ་པའང་མང་དུ་མཛད༑ 

ཁྱད་པར་དུ་«རྩ་ཤེ་»རབ་བྱེད་བཅོ་བརྒྱད་པ་བདག་དང་ཆོས་བརྟག་པ་དང་། བཅུ་དགུ་པ་

དུས་བརྟག་པའི་ཐད་ཀྱི་འགྲེལ་པའི་གཞུང་ཞིབ་ཏུ་བཀླགས་ནས་སྒོམ་བཞིན་པའི་སྐབས་ཤིག་

ལ། གློ་བུར་དུ་ཡིན་ལུགས་ལ་གཏིང་ནས་ཕུ་ཐག་ཆོད་པའི་ལྟ་བ་ཐུགས་ལ་འཁྲུངས་པས།320 

མཚན་མར་འཛིན་པའི་དམིགས་གཏད་ཐམས་ཅད་ཞིག བཏགས་ཡོད་མིང་རྐྱང་ཙམ་ལ་རྒྱུ་

འབྲས་སོགས་ཐ་སྙད་ཀྱི་རྣམ་གཞག་འགལ་མེད་དུ་འཇོག་ཚུལ་ཐུགས་སུ་ཆུད་ཅིང་། དེ་ཁོ་ན་

ཉིད་ཀྱི་དོན་ལ་མཐའ་གཞན་དུ་དོགས་པའི་སྒྲོ་འདོགས་ལྷག་མ་མེད་པར་ཞི་སྟེ། འབད་པ་དང་

རྩོལ་བ་ཅུང་ཟད་ཀྱང་མི་དགོས་པར། ཐལ་འགྱུར་བའི་ལྟ་བའི་གནད་དང་དགག་བྱའི་མཚམས་

འཛིན་སོགས་ལ་སྔར་དང་མི་འདྲ་བའི་ངེས་པ་གཏིང་ཚུགས་པ་འཁྲུངས༑ སྐབས་དེར་སྔར་རྗེ་

བཙུན་འཇམ་པའི་དབྱངས་ཀྱིས་ལྟ་བའི་དཔྱད་པ་རྫོགས་པའི་ཚད་ལ། “ལུང་རིགས་ཀྱི་ལམ་

ནས་དྲངས་པའི་ངེས་པ་རྙེད་ནས། བློས་དོན་དེར་ཐག་བཅད་ཀྱང་གཏིང་ནས་མི་བདེ་བའི་

རྣམ་པ་མེད་པ་ཞིག་འོང་།”321 ཞེས་གསུངས་པ་ཇི་ལྟ་བ་བཞིན་བྱུང་༑ དེའི་ཕྱིར་ན། དགག་བྱ་

ཁྱབ་ཆེ་བའི་ཉེས་པས་ཆད་ལྟར་འགྱུར་བ་དང་། དགག་བྱ་ཁྱབ་ཆུང་བས་རྟག་ལྟར་འགྱུར་བའི་

རྟག་ཆད་ཀྱི་མཐའ་གཉིས་པོ་གང་གིས་ཀྱང་ཉེས་པའི་དྲི་མ་ཅུང་ཟད་ཀྱང་འཇུག་པའི་གཞི་མ་

ལུས་ཤིང་། རང་བཞིན་གྱིས་གྲུབ་པ་རྡུལ་ཙམ་ཡང་མེད་བཞིན་དུ་རྒྱུ་དང་འབྲས་བུ། ལེགས་པ་

དང་ཉེས་པ། འཁོར་བ་དང་མྱང་འདས་སོགས་ཐ་སྙད་ཀྱི་རྣམ་གཞག་ཐམས་ཅད་འགལ་མེད་དུ་

ཐུགས་ལ་གསལ་ལེ་འཇོག་བདེ་བར་གྱུར་པ་བྱུང་༑ སྐབས་དེར་རྗེ་ཙོང་ཁ་པའི་ཐུགས་རྒྱུད་ལ། 

རབ་རྣམ་ཐར་»དུ་(ཤོག ༡༦༣)བྱུང་བ་ལྟར་བཀོད༑ ཆ་ཧར་གྱིས་ཀྱང་། ཤོག ༡༦༡ “དེའི་སང་རབ་བྱུང་གཅིག་གིས་བུདྡྷ་པཱ་ལི་
ཏའི་དཔེ་ཞིག་ཕུལ་བས་རྟེན་འབྲེལ་འགྲིགས།” ཞེས་འཁོད༑ 

320 འདིར་རྩ་ཤེའི་རབ་བྱེད་བཅོ་བརྒྱད་པའི་ཐད་ཀྱི་འགྲེལ་པ་བུདྡྷ་པ་ལི་ཏ་ལ་བཟུང་བ་གུང་ཐང་བསྟན་པའི་སྒྲོན་མེའི་«ལྟ་
བའི་ཟིན་བྲིས་»སུ་(གསུང་འབུམ། ག ཤོག ༦བ ༥)བྱུང་བའི་རྗེས་སུ་འབྲང་ལ། «ཐུའུ་ཀན་གྲུབ་མཐར་»ནི། (ཤོག ༢༧༣) 
“བདག་གི་བླ་མ་ཐམས་ཅད་མཁྱེན་པའི་ཞལ་ལས།” ཞེས་སོགས་ཀྱིས། རྩ་ཤེས་རབ་བྱེད་བརྒྱད་པའི། “བརྟེན་ནས་བྱུང་བ་
མེད་པ་ཡི།།” ཞེས་སོགས་ཀྱི་ཐད་ཀྱི་འགྲེལ་པར་གཟིགས་སྐབས་ཡིན་པར་གསུངས༑ དེ་ནི་«རྩ་ཤེས།» ༨/༡༢ “བྱེད་པོ་ལས་
ལ་བརྟེན་བྱས་ཤིང་། །ལས་ཀྱང་བྱེད་པོ་དེ་ཉིད་ལ། །བརྟེན་ནས་འབྱུང་བ་མ་གཏོགས་པ། །འགྲུབ་པའི་རྒྱུ་ནི་མ་མཐོང་ངོ་།།” 
ཞེས་པ་དེར་དགོངས་ངེས༑

321 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག་གྲངས་ ༡༡༦



208 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

སྔར་མི་ལོ་ཆིག་སྟོང་ལྷག་ཙམ་གྱི་གོང་དུ། དཔལ་མགོན་འཕགས་པ་ཀླུ་སྒྲུབ་ཀྱིས། 

 གང་ལ་སྟོང་པ་ཉིད་རུང་བ། །དེ་ལ་ཐམས་ཅད་རུང་བར་འགྱུར།།

 གང་ལ་སྟོང་ཉིད་མི་རུང་བ། །དེ་ལ་ཐམས་ཅད་རུང་མི་འགྱུར།།322

ཞེས་གསུངས་པའི་ཚིགས་བཅད་དེའི་ཟབ་གནད་དཔྱིས་ཕྱིན་པ་ཐུགས་ལ་ཤར༑ ཕྱིས་སུ་རང་

གི་སློབ་མ་སོགས་ལ་སྐབས་དེར་ལྟ་བའི་དཔྱད་པ་རྫོགས་པའི་ཉམས་རྟོགས་ཀྱི་སྐོར་གསུངས་

པ་ན། “ད་ལྟ་ལེགས་པར་གོམས་པས་རྗེས་ཐོབ་ཏུའང་། སྣ་ཚོགས་པའི་སྣང་བ་འདི་ཐམས་ཅད་

སྟོང་བཞིན་དུ་སྣང་བའི་སྒྱུ་མ་ལྟར་འཆར་གྱི། སྟོང་པ་ཉིད་ཀྱི་རྒྱས་མ་ཐེབས་པའི་སྣང་བ་རང་

དགའ་བ་ཆེར་མི་འཆར་བར་འདུག”323 ཅེས་གསུངས་སོ།།

དེ་ནས་རྩིས་པའི་ལོ་ངོ་མང་ཙམ་ཞིག་གི་རྗེས་སུ། མཁས་གྲུབ་རྗེས་རང་ཉིད་ཀྱི་རྩ་བའི་

བླ་མ་རྗེ་ཙོང་ཁ་པའི་ཐུགས་རྒྱུད་ལ་ཟབ་མོའ་ིལྟ་བ་ཇི་ལྟར་འཁྲུངས་པའི་རྣམ་ཐར་དེ། གཤམ་

གསལ་གྱི་ཚིགས་བཅད་དུ་བཀོད་ནས། ཕྱིས་ཀྱི་རྗེས་འཇུག་རྣམས་ནས་འབད་མེད་དུ་ཡིད་ལ་

ལྷང་ངེ་འཆར་ཐུབ་པར་མཛད་ཡོད༑ 

ཀླུ་སྒྲུབ་འཕགས་པ་ལྷ་དང་སངས་རྒྱས་བསྐྱངས། །ཟླ་བའི་ཞབས་ཀྱིས་གང་ཚེ་བྱིན་བརླབས་པ།།

དེ་ཡི་མོད་ལ་ཟབ་མོའ་ིཆོས་ཉིད་ལ། །འཁྲུལ་བའི་དྲི་མ་སྤངས་ལ་གསོལ་བ་འདེབས།།324

ཞེས་སོ། །དེ་དང་ཚུལ་མཚུངས་པར་རྗེ་ཙོང་ཁ་པའི་དངོས་སློབ། ཕྱིས་དཔལ་ལྡན་འབྲས་སྤུངས་

ཀྱི་གདན་ས་ཆེན་པོ་འདེབས་པ་པོ། འཇམ་དབྱངས་ཆོས་རྗེ་བཀྲ་ཤིས་དཔལ་ལྡན་གྱིས་ཀྱང་།

རྒྱལ་སྲས་ཀླུ་སྒྲུབ་ཡབ་སྲས་གཙོ་འཁོར་ལྔ་། །ཟབ་མོ་རྟེན་འབྱུང་གཏམ་གྱི་བགྲོ་བ་མཛད།།

དེ་ཡི་ནང་ནས་དཔལ་ལྡན་སངས་རྒྱས་བསྐྱངས། །རྒྱ་དཔེས་བྱིན་བརླབས་འཕགས་པའི་དགོངས་པ་འཁྲུངས།།

དཔལ་ལྡན་བླ་མའི་ཞབས་ལ་གསོལ་བ་འདེབས།།325

ཞེས་གསུངས་པས། སྐབས་འདིའི་མཛད་ཆེན་དེ་མི་རབས་ནས་མི་རབས་བར། རྗེ་བླ་མའི་

རྗེས་འཇུག་སློབ་མ་རྣམས་ཀྱི་ཡིད་ཀྱི་མེ་ལོང་དུ་གསལ་ལེ་ཤར་ཏེ་གནས་ཐུབ་པར་བྱུང་ཡོད༑ 

དེ་ལ་རྗེ་ཙོང་ཁ་པའི་མནལ་ལམ་དུ་སློབ་དཔོན་སངས་རྒྱས་བསྐྱངས་ཀྱིས་རྒྱ་དཔེ་ཞིག་དབུར་

བཞག་སྟེ་བྱིན་གྱིས་བརླབས་པར་རྨིས་པ་དང་། དེའི་ཕྱི་ཉིན་རྗེ་བླ་མས་འགྲེལ་པ་«བུདྡྷ་པ་ལི་

ཏར་»གཟིགས་རྟོག་ཞིབ་མོར་མཛད་པའི་རྐྱེན་གྱིས། ཡིན་ལུགས་ཀྱི་གནས་ལ་ཕུ་ཐག་ཆོད་

322 «རྩ་བ་ཤེས་རབ།» ༢༤/༡༤

323  «རྣམ་ཐར་དད་པའི་འཇུག་ངོགས།»ཤོག ༤༩

324  «དཔལ་ལྡན་ས་གསུམ་མ།» ཤླཽཀ ༡༨ གསུང་འབུམ། བ ཤོག ༢༣༣

325 «གསང་བའི་རྣམ་ཐར་གསོལ་འདེབས།» ཤླཽཀ ༢༣ རྗེ་ཙོང་ཁ་པ་ཆེན་པོའ་ིགསུང་འབུམ། པོད། ཀ ཤོག ༡༩༨



209ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

པའི་ཟབ་མོ་སྟོང་པ་ཉིད་ཀྱི་ལྟ་བ་མཐར་ཐུག་པ་ཐུགས་རྒྱུད་ལ་འཁྲུངས་པ་བྱུང་བ་འདིའི་སྐོར་

ལ། མཁས་གྲུབ་རྗེས། “ཕྱིན་ཆད་རང་རེའི་རྗེས་འཇུག་རྣམས་ལའང་སློབ་དཔོན་སངས་རྒྱས་

བསྐྱངས་ཀྱི་འགྲེལ་པ་འདི་ལ་བལྟ་དགོས་ཞེས་ཡང་ཡང་གསུངས་པའི་རྒྱུ་མཚན་ནི། དེ་ལ་

བལྟས་ན་ལྟ་བའི་གནད་ལ་ངེས་པ་ལྷག་པར་རྙེད་པའི་རྟེན་འབྲེལ་ཞིག་ཡོད་པས་དེ་ལྟར་བྱས་

པ་ཡིན།”326 ཞེས་གསུངས་པ་གནད་ཆེ༑

ལྟ་བའི་དཔྱད་པ་རྫོགས་ཏེ་ཡིན་ལུགས་གྱི་དོན་ལ་ཕུ་ཐག་ཆོད་པའི་ལྟ་བ་རྣམ་པར་དག་པ་

ཐུགས་རྒྱུད་ལ་འཁྲུངས་པའི་གནད་ཀྱི་དོན་པོ་ཆེ་གཅིག་ནི། སྟོང་པ་རྟེན་འབྱུང་གི་དོན་དུ་ཤར་

བ་སྟེ། སྟོང་དང་རྟེན་འབྱུང་དོན་གཅིག་པར་གྱུར་པ་དེ་ཡིན་ལ། དེ་ལ་ནི་གཞི་གཅིག་གི་སྟེང་

དུ་སྟོང་དང་རྟེན་འབྱུང་མི་འགལ་བར་འདུ་བ་ཙམ་དུ་མ་ཟད། རྟེན་འབྱུང་མཐོང་བ་ཉིད་ཀྱིས་

མཚན་མར་འཛིན་པའི་དམིགས་གཏད་ཐམས་ཅད་འཇིག་པར་བྱེད་པ་དང་། སྟོང་པ་མཐོང་བ་

ཉིད་ཀྱིས་རྟེན་འབྱུང་འཐད་པ་རྐྱེན་གཞན་ལ་ལྟོས་མི་དགོས་པར་ངང་གིས་ཤར་བ་ཞིག་འོང་བ་

ལ་ཟེར༑ དེ་ཡང་འཕགས་པ་ཀླུ་སྒྲུབ་ཀྱིས། 

གང་ཞིག་སྟོང་དང་རྟེན་འབྱུང་དག །དབུ་མའི་ལམ་དུ་དོན་གཅིག་པར།།

གསུང་མཆོག་མཚུངས་པ་མེད་པ་ཡི། །སངས་རྒྱས་དེ་ལ་ཕྱག་འཚལ་ལོ།།327

ཞེས། རྟེན་འབྱུང་ཉིད་སྟོང་པའི་དོན་དང་སྟོང་པ་ཉིད་རྟེན་འབྱུང་གྱི་དོན་དུ་གྱུར་ཅིང་། དེ་ལྟ་བུ་

ནི་རྟག་ཆད་ཀྱི་མཐའ་ཐམས་ཅད་ལས་གྲོལ་བའི་དབུ་མའི་ལམ་དུ་གསུངས་པ་ལྟར་ལགས༑ ཚུལ་

འདི་ནི་«ཤེས་རབ་སྙིང་པོའ་ི»མདོར། “གཟུགས་སྟོང་པའོ། །སྟོང་པ་ཉིད་གཟུགས་སོ། །གཟུགས་

ལས་སྟོང་པ་ཉིད་གཞན་མ་ཡིན། སྟོང་པ་ཉིད་ལས་ཀྱང་གཟུགས་གཞན་མ་ཡིན་ནོ།།”328 ཞེས་

འབྱུང་བའི་དགོངས་པའང་ཡིན་ལ། དེ་ལ་སྟོང་ཉིད་བཞི་སྐོར་ཞེས་ཡོངས་སུ་གྲགས༑ སྟོང་པ་

དང་རྟེན་འབྱུང་དོན་གཅིག་པའི་གནད་འདིའི་སྐོར་ལ། རྗེ་ཙོང་ཁ་པ་དྭགས་པོ་ལྷ་ལྡིངས་སུ་

སྐབས་དེར་བཞུགས་པའི་དུས་འདི་ནས་བརྩི་བའི་ལོ་ངོ་འགའ་ཤས་ཀྱི་རྗེས་སུ། «རྩ་བ་ཤེས་

རབ་ཀྱི་རྣམ་བཤད་རིགས་པའི་རྒྱ་མཚོ་»མཛད་པའི་སྐབས་སུ་འདི་ལྟར་གསུངས་ཡོད༑ 

སྟོང་པའི་དོན་རྟེན་འབྱུང་གི་དོན་དུ་འགྲོ་བ་ནི། རང་བཞིན་གྱིས་གྲུབ་པ་ཚད་

མས་ཁེགས་པའི་དབུ་མ་པ་རྣམས་ལ་ཡིན་གྱི་གཞན་ལ་མིན་ནོ། །དེ་འདྲ་བའི་

དབུ་མ་པ་ལ་ནི། ཕྱི་ནང་གི་དངོས་པོ་རྣམས་རྒྱུ་ལ་རག་ལས་པའི་རྟེན་འབྱུང་དུ་

326  «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༢༥

327 «རྩོད་བཟློག» ཤླཽཀ ༧༣ ཤོག ༨༠

328 སྡེ་དགེ ༢༡ བཀའ་འགྱུར། ཤེར་ཕྱིན། ཀ ཤོག ༡༤༥ ན༦



210 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དངོས་སུ་ངེས་པ་ན། བློ་དེ་ཉིད་ཀྱི་མཐུ་ལ་བརྟེན་ནས་རང་བཞིན་གྱིས་ཡོད་པས་

སྟོང་པའི་དོན་དུ་ངེས་པར་འགྱུར་རོ།།329

ཞེས་སོ།།

གཞན་ཡང་སྟོང་པ་དང་རྟེན་འབྱུང་དོན་གཅིག་ཏུ་འགྲོ་བའི་གནད་འདི། ཕྱིས་རང་གི་ཉེ་

གནས་ཐོག་མར་གྱུར་པ་ཚ་ཁོ་ངག་དབང་གྲགས་པ་ལ་འཕྲིན་ཡིག་ཏུ་གནང་བ་«ལམ་གཙོ་རྣམ་

གསུམ་»ཞེས་པའི་ནང་དུའང་གཤམ་ལྟར་གསུངས་ཡོད༑

གང་ཞིག་འཁོར་འདས་ཆོས་རྣམས་ཐམས་ཅད་ཀྱི། །རྒྱུ་འབྲས་ནམ་ཡང་སླུ་བ་མེད་མཐོང་ཞིང༌།།

དམིགས་པའི་གཏད་སོ་གང་ཡིན་ཀུན་ཞིག་པ། །དེ་ནི་སངས་རྒྱས་དགྱེས་པའི་ལམ་ལ་ཞུགས།།

སྣང་བ་རྟེན་འབྲེལ་བསླུ་བ་མེད་པ་དང༌། །སྟོང་པ་ཁས་ལེན་བྲལ་བའི་གོ་བ་གཉིས།།

ཇི་སྲིད་སོ་སོར་སྣང་བ་དེ་སྲིད་དུ། །ད་དུང་ཐུབ་པའི་དགོངས་པ་རྟོགས་པ་མེད།།

ནམ་ཞིག་རེས་འཇོག་མེད་པར་ཅིག་ཅར་དུ། །རྟེན་འབྲེལ་མི་སླུར་མཐོང་བ་ཙམ་ཉིད་ནས།།

ངེས་ཤེས་ཡུལ་གྱི་འཛིན་སྟངས་ཀུན་འཇིག་ན། །དེ་ཚེ་ལྟ་བའི་དཔྱད་པ་རྫོགས་པ་ལགས།།

གཞན་ཡང་སྣང་བས་ཡོད་མཐའ་སེལ་བ་དང༌། །སྟོང་པས་མེད་མཐའ་སེལ་ཞིང་སྟོང་པ་ཉིད།།

རྒྱུ་དང་འབྲས་བུར་འཆར་བའི་ཚུལ་ཤེས་ན། །མཐར་འཛིན་ལྟ་བས་འཕྲོག་པར་མི་འགྱུར་རོ།།330

ཞེས་སོ། །གོང་དུ་དྲངས་པའི་«ལམ་གཙོ་རྣམ་གསུམ་»གྱི་གཞུང་དུ། “སྟོང་པ་ཉིད། །རྒྱུ་དང་

འབྲས་བུར་འཆར་བའི་ཚུལ་ཤེས་ན།།” ཞེས་བྱུང་བ་འདི་ལ་གོ་རྒྱུ་ཤིན་ཏུ་ཟབ་པ་ཞིག་ཡོད་

དེ། འདིར་སྟོང་ཉིད་རྒྱུ་འབྲས་སུ་འཆར་ཞེས་གསུངས་པའི་རྒྱུ་དེ། ས་བོན་གྱིས་མྱུ་གུ་སྐྱེད་

པར་བྱེད་པ་ལྟ་བུའི་སྐྱེད་བྱེད་ཀྱི་རྒྱུ་ལ་མི་བྱ་ལ། ཤེས་བྱེད་ཀྱི་རྒྱུར་གོ་དགོས༑ དེ་ནི་དཔེར་

ན་ས་བོན་ལས་མྱུ་གུ་སྐྱེ་བ་ལྟ་བུ་རྒྱུ་ལས་འབྲས་བུ་འབྱུང་བ་དང་། འབྲས་བུ་རྒྱུ་ལ་མི་འཁྲུལ་

བ་དང་། གཟུགས་ཅན་ཐོགས་རེག་གི་རང་བཞིན་ཡིན་པ་དང་། ཤེས་པ་གསལ་རིག ཚ་བ་

མེའི་རང་བཞིན་ཡིན་པ་སོགས། སྣོད་བཅུད་ཀྱི་འཇིག་རྟེན་ནང་རྒྱུ་འབྲས། ལྟོས་གྲུབ། བྱ་བྱེད་

སོགས་ཀྱི་རྣམ་གཞག་མི་འཆོལ་བར་བྱུང་བ་སོགས་ཀྱི་རྒྱུ་མཚན་ནམ་ཤེས་བྱེད་མཐར་ཐུག་

པ་ནི། ཆོས་ཐམས་ཅད་གདོད་མ་ནས་རང་བཞིན་གྱིས་གྲུབ་པས་སྟོང་པའི་ངོ་བོར་ཡོད་པའི་

དབང་གིས་ཡིན་པའི་གནད་ཀྱིས་སོ། །དོན་འདི་འཕགས་པ་ཀླུ་སྒྲུབ་ཀྱིས་ཀྱང་།

གང་ལ་སྟོང་པ་ཉིད་རུང་བ། །དེ་ལ་ཐམས་ཅད་རུང་བར་འགྱུར།།

329 «རྩ་ཤེ་ཊིཀ་ཆེན་རིགས་པའི་རྒྱ་མཚོ།» ཤོག ༣༥༣

330 «ལམ་གྱི་གཙོ་བོ་རྣམ་པ་གསུམ།» ཤླཽཀ ༡༠-༡༣ གསུང་ཐོར་བུ། ཤོག ༢༨༧



211ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

གང་ལ་སྟོང་ཉིད་མི་རུང་བ། །དེ་ལ་ཐམས་ཅད་རུང་མི་འགྱུར།།331 

ཞེས་གསུངས་པ་དང་གནད་གཅིག སྟོང་པ་ཉིད་འབྲས་བུར་འཆར་བར་གསུངས་པ་ཡང་། མྱུ་གུ་

ལྟ་བུ་ས་བོན་གྱིས་བསྐྱེད་བྱའི་འབྲས་བུར་འཇོག་པ་ལྟ་བུ་མིན་པར། སྣང་ཞིང་གྲགས་པའི་ཆོས་

མཐའ་དག་རང་རང་གི་ངོ་བོ་འཚོལ་ཞིང་དཔྱད་པ་ན། མཐར་རང་བཞིན་གྱིས་སྟོང་པའི་ངོ་

བོ་ལས་གཏན་ནས་མི་འདའ་བར་གྲུབ་པས། རང་བཞིན་གྱིས་སྟོང་པའི་ཚུལ་དེ་རྟེན་འབྱུང་གི་

ཆོས་རྣམས་ཀྱི་ཐ་མའི་གྲུབ་དོན་ནམ་འབྲས་བུར་འཆར་བ་ཞིག་འོང་ལ། འདི་ནི་དཔལ་ལྡན་ཟླ་

བས། བདེན་པ་གཉིས་ལས་ཐ་སྙད་བདེན་པ་ཐབས་དང་དོན་བདེན་པ་ཐབས་བྱུང་དུ་གསུངས་

པ་དང་གནད་གཅིག332 དེ་ལྟ་ན་ལྟ་བའི་དཔྱད་པ་རྫོགས་པའི་ཚེ། སྟོང་པ་ཉིད་གཅིག་ཉིད་

རྟེན་འབྱུང་གི་ཆོས་རྣམས་ཀྱི་རྒྱུ་དང་འབྲས་བུ་གཉིས་ཀར་འཆར་བ་ཞིག་འོང་བར་གསུངས་པ་

འདི་ནི།333 སྟོང་ཉིད་ཀྱི་ལྟ་བའི་སྐོར་ལ་སྡོམ་ཤིན་ཏུ་ཆེ་བའི་ལེགས་བཤད་ཐུན་མོང་མ་ཡིན་པ་

ཞིག་ཏུ་ཁོ་བོས་མཐོང་༑ གཞན་ཡང་། “རྟེན་འབྲེལ་མི་སླུར་མཐོང་བ་ཙམ་ཉིད་ནས། །ངེས་ཤེས་

ཡུལ་གྱི་འཛིན་སྟངས་ཀུན་འཇིག་ན། །དེ་ཚེ་ལྟ་བའི་དཔྱད་པ་རྫོགས་པ་ལགས།།” ཞེས་བྱུང་

བས། ལྟ་བའི་དཔྱད་པ་རྫོགས་པའི་སྐབས་སུ་དམིགས་པའི་གཏད་སོ་སྟེ། ཞེན་པ་སྐྱེ་བའི་གཞི་

ཅུང་ཟད་ཀྱང་ལུས་པ་མེད་པར་གྱུར་པར་གསུངས་པ་ནི། འཕགས་པ་ཀླུ་སྒྲུབ་ཀྱིས། “གནས་

མེད་བདག་ཉིད་ཆེན་པོ་རྣམས། །ཆགས་པ་མེད་ཅིང་ཆགས་བྲལ་མིན།།”334 ཞེས་གསུངས་པ་

ལྟར་ཡིན་ལ། དེ་ལྟ་བུར་ལྟ་བའི་དཔྱད་པ་རྫོགས་པ་ན། སྤྱིར་སྣང་བས་མེད་མཐའ་སེལ་བ་དང་། 

སྟོང་པས་ཡོད་མཐའ་སེལ་བའི་ཚུལ་དེ་ལས་ལྡོག་སྟེ། སྣང་བ་ཉིད་ཀྱིས་ཀྱང་ཡོད་མཐའ་སེལ་བ་

དང་། སྟོང་པ་ཉིད་ཀྱིས་ཀྱང་མེད་མཐའ་སེལ་བ་སྟེ། མཐའ་གཉིས་སེལ་ཚུལ་ཐུན་མོང་མ་ཡིན་

331 «རྩ་བ་ཤེས་རབ།» ༢༤/༡༤

332 «དབུ་མ་ལ་འཇུག་པ།» ༦/༨༠ 

333 ལམ་གཙོའི་འགྲེལ་བྱེད་མང་པོས། “སྟོང་པ་ཉིད། །རྒྱུ་དང་འབྲས་བུར་འཆར་བའི་ཚུལ་ཤེས་ན།།” ཞེས་བྱུང་བའི་དོན་
ལ། རྒྱུ་དང་འབྲས་བུར་འཆར་རྒྱུ་བ་དེ་གཞི་གཅིག་ལ་མི་བཟུང་བར། སྟོང་པ་ཉིད་དེ་ཀུན་རྫོབ་བདེན་པའི་ཆོས་རྣམས་ཀྱི་ཤེས་
བྱེད་དེ་རྒྱུ་དང་། ཀུན་རྫོབ་བདེན་པའི་ཆོས་རྣམས་སྟོང་པ་ཉིད་ཀྱི་རྣམ་འགྱུར་རམ་འབྲས་བུར་འཆར་བར་འགྲེལ་བ་དང་། 
ཡང་འགའ་ཤས་ཀྱིས། འདིའི་དོན་ལ། སྟོང་པ་ཉིད་ཀྱི་ངང་ལས་ཕྱི་ནང་གི་རྒྱུ་དང་འབྲས་བུའི་ཚུལ་རྣམས་ཉམས་པ་མེད་པར་
བདེ་པོར་འཇོག་ཐུབ་པ་ཞིག་འོང་བའི་དོན་དུ་གསུངས་མོད། རྗེ་ཙོང་ཁ་པ་རང་ཉིད་ཀྱི་གསུང་གི་བགྲོས་ལ་ཞིབ་མོའ་ིབློས་
བརྟགས་ན་ནི། སྐབས་འདིར་རྒྱུ་དང་འབྲས་བུར་འཆར་རྒྱུ་བ་དེ་གཞི་གཅིག་ལ་བྱ་དགོས་ལ། དེ་ཡང་སྟོང་པ་ཉིད་གཅིག་བུའི་
སྟེང་ནས་བཤད་དགོས་སྣང་སྟེ། «རྗེ་བཙུན་འཇམ་པའི་དབྱངས་ཀྱི་ལམ་གྱི་གནད་རྗེ་རེད་མདའ་བ་ལ་ཤོག་དྲིལ་དུ་ཕུལ་བའི་
»ནང་དུའང། “ཐལ་འགྱུར་བའི་ཁྱད་ཆོས་ལ་སྣང་བས་ཡོད་མཐའ་སེལ་བ་དང་། སྟོང་པས་མེད་མཐའ་སེལ་ཞིང་། སྟོང་ཉིད་
རྒྱུ་འབྲས་སུ་འགྲོ་ཚུལ་ཤེས་དགོས་ལ།” ཞེས་བྱུང་བས། «ལམ་གཙོ་རྣམ་གསུམ་»གྱི་གཞུང་དོན་འདིར་ཁོ་བོས་བཀྲལ་བ་ལྟར་
གནས་པ་ཤིན་ཏུ་གསལ་སྙམ༑

334 «རིགས་པ་དྲུག་ཅུ་པ།» ཤླཽཀ ༥༩ག ང ཤོག ༥༤ 



212 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པ་ཞིག་འོང་ཚུལ་གསུངས་པ་གནད་ཆེ༑ 

ད་ནི་དཀྱུས་ལ་ཞུགས་ཏེ་སྨྲས་ན། དྭགས་པོ་སྨན་ལུང་ལྷ་ལྡིངས་སུ་རྗེ་ཙོང་ཁ་པས་འགྲེལ་

པ་«བུདྷ་པཱ་ལི་ཏར་»ཞིབ་ཏུ་གཟིགས་རྟོག་མཛད་པས་རྐྱེན་བྱས་ཏེ། སྐབས་ཤིག་ནམ་མཁའ་

ནས་གློ་བུར་དུ་གློག་འཁྱུག་པ་ལྟ་བུས་ཟབ་མོ་དབུ་མའི་ལྟ་བ་ཐུགས་ལ་འཁྲུངས་པ་བྱུང་རྗེས། 

ལོ་དེའི་དཔྱིད་ཀ་དང་དབྱར་ཁ་གཉིས་ཀ་ལྷ་ལྡིངས་སུ་བཞུགས་ཏེ་སྟོང་པ་ཉིད་ཀྱི་སྒོམ་སྒྲུབ་

ལ་རྩེ་གཅིག་ཏུ་གཞོལ༑ དེ་ཡང་ཐུགས་རྒྱུད་ལ་གསར་དུ་འཁྲུངས་པའི་ཟབ་མོ་དབུ་མའི་ལྟ་བ་

མཐར་ཐུག་པ་དེ། སྒོམ་སྟོབས་ཀྱིས་སྐྱེས་པའི་རྟོགས་པའི་ཡོན་ཏན་ཙམ་དུ་མ་ལུས་པར། དེ་

ལྟ་བུའི་ལྟ་བ་དེ་རང་གི་གཤིས་རྒྱུད་དང་འདྲེས་ངེས་སུ་བྱས་ཏེ། ཕྱི་ནང་གི་ཆོས་རྣམས་ལ་ཇི་

ལྟར་ལྟ་བའི་ཚུལ། རྒྱུན་གྱི་བསམ་པའི་ཁྱེར་སོ། ཉིན་རེའི་མི་ཚེའི་ནང་གི་མྱོང་ཚོར། གོམས་

གཤིས་སོགས། མདོར་ན་སྒོ་གསུམ་གྱི་བྱ་སྤྱོད་མཐའ་དག་གི་སྟེང་དུ་ལྟ་བ་དེའི་ཤུགས་རྐྱེན་

ཐེབས་པ་ཞིག་དགོས་པ་གལ་པོ་ཆེར་གཟིགས་པ་དང་། དེ་བཞིན་དུ་རང་བཞིན་གྱིས་གྲུབ་པ་

ཐ་སྙད་ཙམ་དུའང་མི་བཞེད་པའི་གནད་ཀྱིས། ཐ་སྙད་ཀྱི་རྣམ་གཞག་སྤྱི་དང་། ཁྱད་པར་དུ་ནང་

པ་སངས་རྒྱས་པའི་ལུགས་ཀྱི་གཞི་ལམ་འབྲས་གསུམ་ཀའི་རྣམ་གཞག་རྣམས། གོང་དུ་དྲངས་

པའི་འཕགས་པ་ཀླུ་སྒྲུབ་ཀྱི་གསུང་། “གང་ལ་སྟོང་པ་ཉིད་རུང་བ། །དེ་ལ་ཐམས་ཅད་རུང་བར་

འགྱུར།།” ཞེས་པ་ལྟར་འགལ་མེད་དུ་འཇོག་ཐུབ་པར་དགོས་ཤིང་། ཚུལ་དེ་དབུ་མའི་ལྟ་བའི་

དཀའ་གནད་མཐར་ཐུག་པ་ཞིག་ཏུའང་གཟིགས་ཏེ། དྭགས་པོ་ལྷ་ལྡིངས་སུ། མཉམ་གཞག་

ནམ་མཁའ་ལྟ་བུ་དང་། རྗེས་ཐོབ་སྒྱུ་མ་ལྟ་བུ་གཉིས་ཟུང་འབྲེལ་གྱི་ཐོག་ནས་ཟབ་མོ་དབུ་མའི་ལྟ་

བའི་ཉམས་བཞེས་མཛད་དེ། སྐབས་དེར་གནས་དེར་ཁྱོན་སྡོམས་པས་ལོ་གཅིག་གི་རིང་བཞུགས༑

སྐབས་དེར་རྗེ་ཙོང་ཁ་པས་དབུ་མའི་ལྟ་བ་མཐར་ཐུག་པ་ཐུགས་རྒྱུད་ལ་འཁྲུངས་པ་ལ་

བརྟེན་ནས། ལྟ་བའི་དཀའ་གནད་དགག་བྱའི་མཚམས་འཛིན། ལྷན་སྐྱེས་དང་ཀུན་བཏགས་ཀྱི་

འཛིན་པའི་ཁྱད་པར། ཐལ་རང་གི་དགག་བྱའི་ཕྲ་རགས། ཁྱད་པར་དུ་རང་བཞིན་གྱིས་གྲུབ་པ་

ཐ་སྙད་དུའང་མེད་པ་ལ་བྱ་བྱེད་འཐད་པའི་ཚུལ་སོགས། ཟབ་མོ་དབུ་མའི་ལྟ་བ་ལས་བརྩམས་

པའི་གལ་པོ་ཆེ་ལ་དཀའ་བའི་གནད་རྣམས། ཕྱིས་རྗེས་འཇུག་གི་གདུལ་བྱར་ཐུགས་བརྩེ་བས་

དགོངས་ཏེ། རིམ་པས་དབུ་མའི་གཞུང་ཆེན་པོ་དག་བརྩམས་ཏེ་ཞིབ་ཏུ་གཏན་ལ་འབེབས་པར་

འགྱུར་བ་གཤམ་དུ་བརྗོད་པར་བྱ་ལ། ལྟ་བའི་དཔྱད་པ་རྫོགས་པའི་མཇུག་ཐོགས་དེ་མ་ཐག་

ཏུ་ནི། རིང་མོ་ཞིག་འབད་པས་འཚོལ་བའི་ཟབ་མོའ་ིདོན་རྙེད་པས། ལོང་བ་ཞིག་སྟེས་དབང་

གིས་མིག་ལྡན་དུ་གྱུར་པ་ལྟ་བུའམ། སྤྲང་པོར་ཡིད་བཞིན་གྱི་ནོར་བུ་ལག་ཏུ་ཐོབ་པ་ལྟ་བུ་ཡིད་

བདེ་བས་ཀུན་ནས་ཁྱབ་ཅིང་། ཟབ་མོ་རྟེན་འབྱུང་གི་དེ་ཁོ་ན་ཉིད་དཔྱིས་ཕྱིན་པར་སྟོན་པའི་

སངས་རྒྱས་བཅོམ་ལྡན་འདས་ལའང་། སྟོན་པའི་ཡོན་ཏན་དང་བཀའ་དྲིན་ཤེས་ནས་ངེས་པ་

རྙེད་པའི་དད་པ་མི་ཕྱེད་པ་འཁྲུངས་ཏེ། ལུས་ཀྱི་བ་སྤུ་ལྡང་བ་དང་མིག་ནས་མཆི་མ་བབས་

པ་ལ་སོགས་པའི་ལུས་ཀྱི་རྣམ་འགྱུར་ངང་གིས་འབྱུང་བཞིན་དུ། ངག་ནས་ཀྱང་དགའ་དད་ཀྱི་

ཚོར་བ་མི་བཟོད་པ་ལྟ་བུ་དེ་ཐོལ་བྱུང་གི་ཚུལ་དུ་ཐོན་ཏེ། སངས་རྒྱས་བཅོམ་ལྡན་འདས་ལ་

ཟབ་མོ་རྟེན་འབྲེལ་གསུངས་པའི་སྒོ་ནས་«བསྟོད་པ་ལེགས་བཤད་སྙིང་པོ་»ཞེས་བྱ་བ། ཕྱིས་

ཡོངས་གྲགས་ལ་«རྟེན་འབྲེལ་བསྟོད་པ་»ཞེས་པ་དེ་བརྩམས༑ འདིའི་ནང་དུ་རྗེ་ཙོང་ཁ་པས་

སྐབས་དེར་ཉམས་མྱོང་དུ་འཆར་བའི་ཐུགས་ཀྱི་དགའ་སྤྲོ་དང་། ངོ་མཚར་སྐྱེ་བའི་ཉམས། 

སྟོན་པའི་བཀའ་དྲིན་རྗེས་སུ་དྲན་པའི་བསམ་པ་དང་། སྙིང་ནས་སྟོན་པ་ལ་ཤེས་ནས་དད་པ་

འཁྲུངས་པ་སོགས། ཇི་ལྟར་བྱུང་བ་རྣམས་མཚོན་པའི་ཕྱིར། «རྟེན་འབྲེལ་བསྟོད་པའི་»ཚིགས་

བཅད་འགའ་ཤས་ཤིག་དགོད་པར་བྱ་སྟེ། 

  འཇིག་རྟེན་རྒུད་པ་ཇི་སྙེད་པ། །དེ་ཡི་རྩ་བ་མ་རིག་སྟེ།།

  གང་ཞིག་མཐོང་བས་དེ་ལྡོག་པ། །རྟེན་ཅིང་འབྲེལ་བར་འབྱུང་བར་གསུངས།།

  དེ་ཚེ་བློ་དང་ལྡན་པ་ཡིས། །རྟེན་ཅིང་འབྲེལ་བར་འབྱུང་བའི་ལམ།།

  ཁྱོད་ཀྱི་བསྟན་པའི་གནད་ཉིད་དུ། །ཇི་ལྟར་ཁོང་དུ་ཆུད་མི་འགྱུར།།

  དེ་ལྟ་ལགས་ན་མགོན་ཁྱོད་ལ། །བསྟོད་པའི་སྒོར་ནི་སུ་ཞིག་གིས།།

  བརྟེན་ནས་འབྱུང་བ་གསུང་བ་ལས། །ངོ་མཚར་གྱུར་པ་ཅི་ཞིག་རྙེད།།

  གང་གང་རྐྱེན་ལ་རག་ལས་པ། །དེ་དེ་རང་བཞིན་གྱིས་སྟོང་ཞེས།།

   གསུང་བ་འདི་ལས་ཡ་མཚན་པའི། །ངོ་མཚར་གྱུར་པ་ཅི་ཞིག་ཡོད།།

   གང་དུ་བཟུང་བས་བྱིས་པ་རྣམས། །མཐར་འཛིན་འཆིང་བ་བརྟན་བྱེད་པ།།

   དེ་ཉིད་མཁས་ལ་སྤྲོས་པ་ཡི། །དྲ་བ་མ་ལུས་གཅོད་པའི་སྒོ།།

   བསྟན་འདི་གཞན་དུ་མ་མཐོང་བས། །སྟོན་པ་ཞེས་བྱ་ཁྱོད་ཉིད་དེ།།

   ཝ་སྐྱེས་ལ་ནི་སེང་གེ་བཞིན། །མུ་སྟེགས་ཅན་ལའང་གཅམ་བུའི་ཚིག། །

   ཨེ་མའོ་སྟོན་པ་ཨེ་མའོ་སྐྱབས། །ཨེ་མའོ་སྨྲ་མཆོག་ཨེ་མའོ་མགོན།།

   རྟེན་ཅིང་འབྲེལ་འབྱུང་ལེགས་གསུང་པའི། །སྟོན་པ་དེ་ལ་བདག་ཕྱག་འཚལ།།335

ཞེས་སོ། །དེ་ཡང་བཅོམ་ལྡན་འདས་ཀྱིས་གསུངས་པའི་ཟབ་མོ་རྟེན་འབྱུང་གི་དེ་ཁོ་ན་ཉིད་ཀྱི་

335 «རྟེན་འབྲེལ་བསྟོད་པ།» ཤླཽཀ ༢-༨ གསུང་ཐོར་བུ། ཤོག ༡༨

སྙིང་པོ་དེ་སྟོན་པ་ལ། 

  འདི་ཀུན་ངོ་བོས་སྟོང་པ་དང༌། །འདི་ལས་འདི་འབྲས་འབྱུང་བ་ཡི།།

  ངེས་པ་གཉིས་པོ་ཕན་ཚུན་དུ། །གེགས་མེད་པར་ནི་གྲོགས་བྱེད་པ།།

 འདི་ལས་ངོ་མཚར་གྱུར་པ་དང༌། །འདི་ལས་རྨད་དུ་བྱུང་བ་གང༌།།

 ཚུལ་འདིས་ཁྱོད་ལ་བསྟོད་ན་ནི། །བསྟོད་པར་འགྱུར་གྱི་གཞན་དུ་མིན།།336

ཞེས་སོ། །བསྟོད་པ་རྩོམ་པ་པོ་རང་ཉིད། འཇིག་རྟེན་ཕྱི་མའི་ལམ་དུ་མ་འཕོས་པའི་གོང་དུ། 

སྟོན་པ་བཀའ་དྲིན་ཅན་དེས་བསྟན་པའི་དམ་པའི་ཆོས་སྤྱི་དང་། ཁྱད་པར་རྟེན་འབྱུང་གི་དེ་ཁོ་

ན་ཉིད་སྟོན་པའི་ཆོས་དང་མཇལ་བ་སྐལ་པ་བཟང་པོར་དགོངས་ཏེ།

   ཀྱི་ཧུད་བདག་བློ་རྨོངས་པས་བཅོམ། །འདི་འདྲའི་ཡོན་ཏན་ཕུང་པོ་ལ།།

   རིང་ནས་སྐྱབས་སུ་སོང་གྱུར་ཀྱང༌། །ཡོན་ཏན་ཆ་ཙམ་མ་འཚལ་ཏོ།།

   འོན་ཀྱང་འཆི་བདག་ཁར་ཕྱོགས་པའི། །སྲོག་གི་རྒྱུན་ནི་མ་ནུབ་པར།།

   ཁྱོད་ལ་ཅུང་ཟད་ཡིད་ཆེས་པ། །དེ་ཡང་སྐལ་བ་བཟང་སྙམ་བགྱིད།།

   སྟོན་པའི་ནང་ན་རྟེན་འབྲེལ་སྟོན་པ་དང༌། །ཤེས་རབ་ནང་ན་རྟེན་འབྲེལ་ཤེས་པ་གཉིས།།

    འཇིག་རྟེན་དག་ན་རྒྱལ་བའི་དབང་པོ་བཞིན། །ཕུལ་བྱུང་ལེགས་པར་ཁྱོད་མཁྱེན་གཞན་གྱིས་མིན།།337

ཞེས་སོགས་གསུངས་སོ། །སྐབས་དེར་རྗེ་ཙོང་ཁ་པས་ཐོལ་གྱིས་བརྩམས་པའི་«རྟེན་འབྲེལ་

བསྟོད་པ་»འདི་ནི། ཟབ་མོ་དབུ་མའི་ལྟ་བ་ལ་སྙིང་ནས་མོས་པ་ཡོད་པ་ཀུན་གྱིས་བསྔགས་

པར་འོས་པའི་བཅོམ་ལྡན་འདས་ཀྱི་བསྟོད་པ་གྲགས་ཅན་ཞིག་ཏུ་གྱུར་པ་མ་ཚད། རྗེ་ཙོང་ཁ་

པའི་རྗེས་འཇུག་ཀུན་གྱིས་རྒྱུན་དུ་ངག་འདོན་དུའང་བྱེད་པའི་གསུང་བྱིན་ཅན་ཞིག་ཏུ་གྱུར་པ་

བྱུང་༑ སྤྱིར་ཡང་གཞུང་འདི་ཟབ་མོ་སྟོང་པ་ཉིད་སྟོན་པའི་བསྟན་བཅོས་རང་རྐང་ཞིག་ཏུའང་

ངོས་འཛིན་ཆོག་པར་བརྟེན། གཞུང་འདི་ལ་མི་རབས་སོ་སོར་ཟབ་མོ་དབུ་མའི་ལྟ་བ་ལ་མཁས་

ཤིང་གྲུབ་པ་རྙེད་པ་མང་པོས་ཀྱང་། འགྲེལ་པ་དང་འགྲེལ་བཤད་བསྡུས་དོན་སོགས་བརྩམས་

པ་བྱུང་ཡོད་ལ། དེ་དག་ལས་སྔ་ཤོས་ནི། གུང་རུ་རྒྱལ་མཚན་བཟང་པོའ་ི(༡༣༨༤-༡༤༥༠)འགྲེལ་

པ་དང་། ཞང་ཞུང་ཆོས་དབང་གྲགས་པའི་(༡༤༠༤-༦༩/༧༡)ས་བཅད་བསྡུས་དོན་དང་། བ་སོ་

ཆོས་ཀྱི་རྒྱལ་མཚན་(༡༤༠༢-༧༣)གྱི་འགྲེལ་པ་བཅས་ཡིན་ལ།338  ཁོང་གསུམ་ཀ་རྗེ་ཙོང་ཁ་པའི་

336 གོང་མཚུངས། ཤླཽཀ ༢༠-༢༡ གསུང་ཐོར་བུ། ཤོག ༡༩

337 གོང་མཚུངས། ཤླཽཀ ༣༥-༣༧ གསུང་ཐོར་བུ། ཤོག ༢༠

338 གུང་རུའི་འགྲེལ་པ་དང་བ་སོ་ཆོས་རྒྱན་གྱི་«རྟེན་འབྲེལ་བསྟོད་པའི་»འགྲེལ་པའི་དཔེ་དེང་མཇལ་དུ་མེད་པར་སྣང་ལ། 
ཞང་ཞུང་པའི་ས་བཅད་བསྡུས་དོན་ནི་མཁས་གྲུབ་རྗེའི་«སྟོང་ཐུན་ཆེན་མོའ་ི»མཇུག་ཏུ་ལྷན་ཐབས་ཀྱི་ཚུལ་དུ་བཞུགས༑ «རྟེན་



215ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

ཞབས་ཟིན་པའི་དངོས་སློབ་ཡིན་པ་དང་། ཕྱི་མ་གཉིས་ནི་མཁས་གྲུབ་རྗེའི་སློབ་མ་ཡིན་པར་

མ་ཟད་བ་སོ་ཆོས་རྗེ་ནི་མཁས་གྲུབ་རྗེའི་གཅུང་པོའང་ཡིན༑

ལྟ་བའི་སྐོར་ལས་བརྩམས་ཏེ་རྗེ་བཙུན་རེད་མདའ་བ་དང་ཕན་ཚུན་ཡིག་འབྲེལ་མཛད་པ།

རྗེ་ཙོང་ཁ་པས་སྔར་འོལ་ཁར་སྒྲུབ་པ་ལ་གཤེགས་པའི་སྐབས་ནས་བཟུང་སྟེ། ལྟ་བའི་སྐོར་ལ་

བསམ་སྒོམ་རྒྱུན་མར་མཛད་པ་དང་། སྐབས་འགར་ལྟ་བའི་དཀའ་གནད་ལས་བརྩམས་པའི་

དོགས་པའི་གནས་རྣམས་ལ་ཡི་དམ་ལ་བཀའ་འདྲི་མཛད་པའི་ཕྱིར་ཕེབས་མན་ངག་ཟུང་དུ་

སྦྲེལ་ཏེ། ཟབ་མོ་ལྟ་བའི་གོ་བ་དང་ཉམས་མྱོང་ཇི་འཕེལ་གྱི་སྐོར་ལ། རང་གི་བླ་མ་རྗེ་བཙུན་

རེད་མདའ་བ་ལ་འཕྲིན་ཡིག་གི་ལམ་ནས་རྒྱུན་མར་ཞུས་སྣང་ལ་། རྗེ་བཙུན་རེད་མདའ་བས་

ཀྱང་ཚུར་ལ་གསུང་ལན་གནང་བ་སོགས་ཀྱིས། བླ་སློབ་གཉིས་ལྟ་བའི་སྐོར་ལ་འཕྲིན་ཡིག་

སྤེལ་རེས་མཛད་ཡོད༑ དེ་ལ་རྗེ་ཙོང་ཁ་པའི་ཞུ་ཡིག་རྣམས་ནི་རང་ཉིད་འོལ་ཁ་ཁུལ་གྱི་དབེན་

གནས་ཁག་ཏུ་བཞུགས་པའི་སྐབས་སུ་ཕུལ་ཡོད་ཅིང་། སྐབས་དེ་དུས་བླ་མ་རྗེ་བཙུན་རེད་

མདའ་བ་ནི་དཔལ་ལྡན་ས་སྐྱས་གཙོས་པའི་དགོན་པ་ཁག་ཏུ་ཆོས་འཆད་ཀྱི་མཛད་པ་གཙོ་

བོར་སྐྱོང་བཞིན་པའི་སྐབས་སུ་ཡིན༑ བླ་སློབ་གཉིས་ཀྱིས་ལྟ་བའི་སྐོར་ལ་ཕན་ཚུན་འཕྲིན་ཡིག་

སྤེལ་རེས་མཛད་པ་འདི་ནི། རྗེ་ཙོང་ཁ་པ་བྱ་བྲལ་ལ་མ་བྱོན་པའི་སྔོན་ནས་བླ་སློབ་གཉིས་ཀྱིས། 

མདོ་སྔགས་ཀྱི་ཆོས་ཀྱི་གནད་རྣམས་དང་། ཁྱད་པར་དུ་ལྟ་བའི་སྐོར་ལ་ཕན་ཚུན་གོ་རྟོགས་སྤེལ་

བའི་བགྲོ་གླེང་གནང་གི་ཡོད་པ་དེའི་རྒྱུན་བསྐྱངས་པར་ཡང་ངོས་འཛིན་ཆོག

ཕྱིས་རྗེ་ཙོང་ཁ་པའི་གསུང་རྣམས་ཕྱོགས་བཏུས་ཀྱིས་གསུང་འབུམ་དུ་བསྒྲིགས་པའི་ཞུ་

ཆེན་པ་རྣམས་ཀྱི་བཀའ་དྲིན་ལས། རྗེས་འཇུག་གི་གདུལ་བྱ་རང་ཅག་ལྟ་བུ་རྣམས་ནས་དེང་

གི་དུས་སུའང་། རྗེ་ཙོང་ཁ་པས་རྗེ་བཙུན་རེད་མདའ་བ་ལ་ལྟ་བའི་སྐོར་ལ་འཕྲིན་ཡིག་གི་ལམ་

ནས་གང་ཞུས་པ་རྣམས་མཇལ་དུ་ཡོད་མོད། ལོ་རྒྱུས་སྨྲ་བའི་ལྟ་ཕྱོགས་ཀྱི་སྟེང་ནས་བརྟགས་

ན་ཅུང་བློ་ཕམ་པ་ཞིག་ལ། རྗེ་བཙུན་རེད་མདའ་བ་ལ་ལྟ་བའི་སྐོར་ལ་སྔ་ཕྱིར་ཕུལ་བའི་ཡི་

གེ་རྣམས་ཆབ་ཤོག་སོ་སོར་མ་བཞག་པར། ཤོག་དྲིལ་གཅིག་ཏུ་བྱས་ཏེ་བཀོད་སྟབས། ད་ལྟ་

གསུང་འབུམ་དུ་བཞུགས་པའི་ཤོག་དྲིལ་དེའི་ཆ་ཤས་རྣམས་དུས་སྔ་ཕྱི་གང་དུ་ཕུལ་བ་བརྗོད་

དཀའ༑ ད་དུང་གནས་འདི་ལ་མགོ་རྙོག་པར་བྱེད་པའི་རྐྱེན་གཅིག་ནི། རྗེ་ཙོང་ཁ་པ་ཆེན་པོའ་ི

གསུང་འབུམ་གྱི་ནང་། «རྗེ་བཙུན་འཇམ་དབྱངས་ཀྱི་ལམ་གྱི་གནད་རྗེ་རེད་མདའ་བ་ལ་ཤོག་

འབྲེལ་བསྟོད་པའི་»འགྲེལ་པ་གྲགས་ཆེ་བ་ནི། རྒྱལ་མཆོག་དགེ་འདུན་རྒྱ་མཚོའི་དེ་དང་། ལྕང་སྐྱ་རོལ་པའི་རྡོ་རྗེ། བསྟན་དར་ལྷ་
རམས་པ། དཔལ་མང་དཀོན་མཆོག་རྒྱལ་མཚན་བཅས་ཀྱི་འགྲེལ་པ་རྣམས་ཡིན་ལ། དུས་ཕྱིས་ཅོ་ནེ་བླ་མ་རིན་པོ་ཆེས་རྟེན་འབྲེལ་
བསྟོད་པ་ལ་ཚིགས་བཅད་ཀྱི་སྒོ་ནས་འགྲེལ་པ་«སྤེལ་མར་བསྟོད་པ་»ཞེས་བརྩམས་པའང་གྲགས་ཆེའོ།།



216 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དྲིལ་དུ་ཕུལ་བ་»ཞེས་བྱ་བ་གསུང་འབུམ་པོད། ཕ པར་བྱུང་བ་དང་། ཡང་བཀའ་འབུམ་ཐོར་

བུའི་ཁྲོད་དུ་«རེད་མདའ་བའི་གསུང་ལན་»ཞེས་བྱུང་བ་གཉིས་ཀྱི་ཕན་ཚུན་འབྲེལ་བའི་སྐོར་

དེར་མཐོང་༑ གཞུང་དེ་གཉིས་ཕན་ཚུན་བསྡུར་ཏེ་དཔྱད་ན། ཤོག་དྲིལ་དུ་གྲགས་པ་དེའི་གླེང་

གཞི་མདོར་བསྡུས་དེ་མ་གཏོགས། གཞུང་ཡོངས་རྫོགས་གསུང་ཐོར་བུར་བཞུགས་པའི་«རྗེ་

རེད་མདའ་བའི་གསུང་ལན་»དེའི་ནང་དུ་བྱུང་བས། ཤོག་དྲིལ་གྱི་ཡི་གེ་དེ་དཔེ་ལོགས་པ་ཞིག་

མིན་པར་སྣང་༑ གང་ལྟར་ཡང་འདིར་ནི། རྗེ་ཙོང་ཁ་པ་དང་རེད་མདའ་བ་གཉིས་ཀྱིས་ལྟ་བའི་སྐོར་

ལས་བརྩམས་ཏེ་ཕན་ཚུན་ཆབ་ཤོག་གནང་བ་རྣམས་གུང་བསྒྲིགས་ཏེ་བཤད་པ་ཅུང་ཟད་ཅིག་ཞུའོ།།

དེ་ཡང་འོལ་ཁར་ལོ་གསུམ་གྱི་རིང་བྱ་བྲལ་མཛད་བཞིན་པའི་སྐབས་ཤིག་ལ། རྗེ་ཙོང་ཁ་

པས་སྟོང་ཉིད་ཀྱི་ལྟ་བའི་སྐོར་ལས་བརྩམས་ཏེ་རྗེ་བཙུན་འཇམ་པའི་དབྱངས་ལ་དྲི་གཏུགས་

མཛད་པའི་སྐོར་རྗེ་རེད་མདའ་བར་ཆབ་ཤོག་ཅིག་ཕུལ་ལ། དེའི་ནང་འདི་ལྟར། 

སྔ་ཕྱི་བྱུང་བའི་ཡིད་ཆེས་ཀྱི་གནས་སུ་བཟུང་བ་འདི་དག་ལ། ཡིད་ཆེས་པའི་

རྟགས་དུ་མ་ཡོད་ཀྱང་། བྲིར་མ་ལང་བས། མདོར་བསྡུ་ན། བདག་ལ་ཐལ་

འགྱུར་བའི་ལྟ་བ་ཁས་ལེན་ཐམས་ཅད་དང་བྲལ་བ་དེ་ཡོད་པར་བསྒོམ་ནའང༌། 

ཞུ་གཏུགས་ལེགས་པོ་བགྱིས་པས། ད་དུང་མ་གོ་བའི་རྒྱུ་མཚན་དང་བཅས་པ་

གསུངས་ཤིང༌། དེ་ལ་བརྒལ་ཞིང་བརྟག་པ་ཡུན་རིང་པོའ་ིབར་དུ་བགྱིས་པས། 

ཐལ་འགྱུར་གྱི་ལྟ་བ་ལ་འདི་འདྲ་ཞིག་དགོས། ཁྱོད་ཀྱི་བློ་ལ་འདི་འདྲ་ཞིག་ལས་

མེད་པ་ལ་སོགས་པ་དུ་མ་གསུངས་པ་རྣམས། འཕགས་པ་ཡབ་སྲས་ཀྱི་གཞུང་

དང་བསྒྲིགས་ནས་མཛད་པས་མ་གོ་བར་ཤེས་ནས། གོ་བའི་ཐབས་ཞུས་ནས། 

བསྟན་པ་རྣམས་བྱས་པས། ད་ལྟ་རྟེན་འབྲེལ་གྱི་རང་བཞིན་སྔར་ཡེ་མ་གོ་བ་ཞིག་

གསར་དུ་གོ་ནས་ངེས་ཤེས་ཆེན་པོ་ཐོབ་པ་ཞིག་བྱུང་ལགས།339

ཞེས། རང་ཉིད་ལ་རྗེ་བཙུན་འཇམ་པའི་དབྱངས་ཀྱི་སྐུ་དང་གསུང་གི་སྣང་བ་བྱུང་བ་དང་། 

དེ་དག་ཚད་མ་ཡིན་པའི་དན་རྟགས་ཀྱང་མང་པོ་ཞིག་གཟིགས་པ་བྱུང་མོད། ཡི་གེ་མང་བས་

སྐབས་འདིར་མི་འབྲི་ཞིང་། གཙོ་བོར་ཡི་དམ་ལ་ལྟ་བའི་སྐོར་ལ་དོགས་འདྲི་ཞུས་པའི་ཕྱིར་

ཕེབས་རྣམས་ཞུ་རྒྱུར། དེ་སྔ་རང་ཉིད་ཀྱིས་ལྟ་བའི་གོ་བ་དཔྱིས་ཕྱིན་པ་ཞིག་བྱུང་མེད་པ་ཡི་

དམ་གྱིས་གསུངས་པ་ལྟར། ཀླུ་སྒྲུབ་ཡབ་སྲས་ཀྱི་གཞུང་ཆེན་མོ་དང་ཞིབ་ཏུ་བསྡུར་དུས། ཡི་

དམ་གྱིས་གསུངས་པ་བཞིན་ལྟ་བ་མཐར་ཐུག་དེ་ད་དུང་ཡང་རྙེད་མེད་ཚུལ་དང་། མཐར་ཡི་

339 «རྗེ་བཙུན་འཇམ་པའི་དབྱངས་ཀྱི་ལམ་གྱི་གནད་རྗེ་རེད་མདའ་བ་ལ་ཤོག་དྲིལ་དུ་ཕུལ་བ།» གསུང་འབུམ། ཕ ཤོག ༤༨༩

དམ་གྱིས་ལྟ་བའི་ཟབ་གནད་རྣམས་གོ་བའི་ཐབས་བསྟན་པ་ཉམས་སུ་བླངས་པས། ཟབ་མོ་

རྟེན་འབྱུང་གི་དེ་ཁོ་ན་ཉིད་ཀྱི་དོན་ལ་ངེས་ཤེས་ཆེན་པོ་ཞིག་ཐོབ་པ་སོགས་གསུངས༑ དེ་ལྟ་

བུའི་རྟེན་འབྱུང་གི་དོན་ལ་ངེས་ཤེས་ཆེན་པོ་རྙེད་པ་འདི་གང་ཞེ་ན།  འདི་ལྟར།

དེ་ཡང་སྤྱིར་སྟོང་པས་ཡོད་མཐའ་དང་། སྣང་བས་མེད་མཐའ་སེལ་བ་འདི། རྒྱང་

པན་གྱི་བར་ལ་ཐུན་མོང་བ་ཡིན་པས། ཐལ་འགྱུར་བའི་ཁྱད་ཆོས་ལ་སྣང་བས་

ཡོད་མཐའ་དང༌། སྟོང་པས་མེད་མཐའ་སེལ་ཞིང༌། སྟོང་ཉིད་རྒྱུ་འབྲས་སུ་འགྲོ་

ཚུལ་ཤེས་དགོས་ལ། འཁོར་འདས་ཀྱི་ཆོས་རྣམས་ཀྱི་རྒྱུ་ལ་བརྟེན་ནས་འབྲས་བུ་

འབྱུང་ཞིང༌། མི་སླུ་བའི་ཚུལ་རང་རྒྱུད་དུ་ཁས་ལེན།340

ཞེས། ཐལ་འགྱུར་བའི་ཐུན་མོང་མ་ཡིན་པའི་ལྟ་བ་གོ་བ་ལ། སྟོང་པས་ཀྱང་མེད་མཐའ་སེལ་བ་

དང་། སྣང་བས་ཀྱང་ཡོད་མཐའ་སེལ་བ་དང་། སྟོང་པ་ཉིད་རྒྱུ་དང་འབྲས་བུར་འགྲོ་བའི་ཚུལ་

ཤེས་པ་ཞིག་དགོས་ཤིང་། རང་བཞིན་མེད་ཀྱང་རང་ལུགས་ལའང་རྒྱུ་འབྲས་རྟེན་འབྲེལ་སོགས་

བསྙོན་མེད་དུ་འཇོག་ཐུབ་པ་ཞིག་དགོས་པར་གསུངས་༑ འདི་ལྟར་དཔལ་ལྡན་ཐལ་འགྱུར་བའི་

ཐུན་མོང་མ་ཡིན་པའི་ལུགས་ཀྱིས་སྟོང་པ་དང་རྟེན་འབྱུང་གི་དོན་དེ་ངོས་འཛིན་གནང་རྗེས། 

འདིའི་གནད་ཀྱིས་འཕགས་པ་ཀླུ་སྒྲུབ་ཀྱིས་སྟོང་པ་དང་རྟེན་འབྱུང་དོན་གཅིག་དུ་གསུངས་

པའི་གོ་བ་ཇི་ལྟར་ལེན་ཚུལ་དང་། རང་བཞིན་མེད་པ་ལ་ཐ་སྙད་ཀྱི་བྱ་བྱེད་འཐད་ཚུལ་སོགས་

ཀྱི་སྐོར་ལ། འདི་ལྟར།

དེ་ཉིད་ཀྱིས་མཐའ་ཐམས་ཅད་སྤོང་བའི་སྟོང་ཉིད་འགྱུར་ཚུལ་སོགས་དཔག་ཏུ་

མེད་པའམ་ཞིབ་ཆ་དང་། མདོར་ན་མ་དཔྱད་པ་ཞེའམ། གཞན་ངོར་ཞེའམ། ཐ་

སྙད་དུ་རྒྱུ་འབྲས་མི་སླུ་བ་དང༌། དཔྱད་ན་ཞེའམ། རང་ལུགས་ལ་ཞེའམ། གནས་

ལུགས་ལ་བསླུ་བ་དང་མི་སླུ་བའི་རྣམ་གཞག་གང་ཡང་མེད་ཟེར་བ་ལྟ་བུའང་

མིན། མ་དཔྱད་བའི་ངོ་ན་བསླུ་བར་མཐོང་ཞིང༌། དཔྱད་ན་འདི་ཡིན་མ་རྙེད་

ནས། ད་གཟོད་རྒྱུ་འབྲས་མཐོང་ནས། དེ་གཉིས་གཞི་གཅིག་གི་སྟེང་དུ་སྦྱོར་བ་

ལ་བསམས་ནས། རྟེན་འབྲེལ་དང་སྟོང་པ་དབྱེར་མེད་དུ་བྱེད་པའང་མིན་པར། 

རྒྱུ་ལ་བརྟེན་ནས་འབྲས་བུ་འབྱུང་བ་མི་སླུ་བར་མཐོང་བའི་བློ་དེ་ཉིད་ཀྱིས་བློ་

གཞན་ལ་ལྟོས་མེད་དུ་དམིགས་གཏད་ཞིག་པའི་སྟོང་པའང་འོང་བའི་ཚུལ་དང༌། 

རྒྱུ་འབྲས་མི་སླུ་བའི་གཏན་ཚིགས་དེ་ཉིད་ཀྱིས་རྟགས་གཞན་ལ་ལྟོས་མེད་དུ་ཡོད་

340  གོང་མཚུངས། ཤོག ༤༨༩



218 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མཐའ་སོགས་དང་བྲལ་བའི་སྟོང་པར་འགྲུབ་པའི་ཚུལ་ལས་རྒྱུ་འབྲས་མི་སླུ་བ་ལ་

གཏིང་ནས་ངེས་ཤེས་འདྲོངས་ཤིང་། དེ་ཀ་ནས་དམིགས་གཏད་ཐམས་ཅད་ཞིག་

པའི་ཞེན་མེད་ཀྱང་འོང་བ་ཞིག་གདའ།341

ཞེས་གསུངས༑ དེའི་རྗེས་སུ། སྔར་ནི་རྗེ་ཙོང་ཁ་པ་རང་ཉིད་ཀྱིས་ཡི་དམ་གྱིས་ལྟ་བའི་གནད་

གསུངས་པ་རྣམས་ཇི་ལྟ་བ་བཞིན་དུ་མ་རྟོགས་པའི་ཚུལ་ངོས་འཛིན་མཛད་དེ། ཡི་དམ་ལ་དེ་

ལྟ་ན་བླ་མ་རེད་མདའ་བས་ཀྱང་ལྟ་བ་མཐར་ཐུག་འདི་མ་རྙེད་པ་ཨེ་ཡིན་ཅེས་བཀའ་འདྲི་ཞུས་

ཚུལ་གསུངས་དོན་ལ། འདི་ལྟར། 

སྔར་དུས་ཀྱང་དེ་འདྲའི་ཚིག་འགྲིག་ཕྱིས་དང༌ཁྱད་མེད་པ་བྱུང་འདུག་སྟེ། ངེས་

ཤེས་ཡེ་མ་འདྲོངས་གདའ། ངེད་རང་གི་བསམ་པ་ལ་ངེད་ཀྱིས་མ་གོ་ན། ངེད་དང་

སློབ་དཔོན་ཁྱད་མེད་པས་སློབ་དཔོན་པས་ཀྱང་མ་དགོངས་སྙམ་ནས་ཞུས་པས་

རང་རེས་དགོངས་ཡོད། འོན་ཀྱང་ཞིབ་ཆ་འགའ་ཡར་ནི་མི་ཤེས་གསུང༌། དེས་ན་

ལྟ་བའི་གནད་མཐར་ཐུག་པ་དེ་ལྟ་བུ་དང༌། སྤྱོད་པའི་གནད་ཕྲ་ཞིབ་རྣམས་དང༌། 

ཉམས་ལེན་བྱེད་པའི་ལམ་དུ་འགྲོ་མི་འགྲོ་དང༌། སྔགས་མཚན་ཉིད་ཀྱི་གནད་

ཆེས་དཀའ་བ་སོགས་ལ། དེ་གོང་དུ་ཐེ་ཚོམ་དུ་ཡོད་ཅིང༌། དཔྱད་པ་མ་རྙེད་པ་

རྣམས་ལེགས་པར་རིགས་སྟོབས་ཀྱིས་སྒྲུབ་ལུགས་ལ་བལྟས་པས་གཏིང་ནས་ཐེ་

ཚོམ་གྱི་དྲི་མ་ཡང་མེད་པར་ཡིད་ཆེས་སྐྱེ་བར་གདའ།342

ཞེས་གསུངས༑ 

དེ་ཡང་གོང་དུ་དྲངས་པའི་གཞུང་ཚན་པ་བཞི་པོ་དེ་རྣམས་ལས། གཉིས་པ་དང་གསུམ་པ་

ནི། རྗེ་རེད་མདའ་བར་ཤོག་དྲིལ་དུ་ཕུལ་བ་དང་། རྗེ་རེད་མདའ་བའི་གསུང་ལན་གཉིས་ཀའི་

ནང་དུ་བྱུང་ལ། ཚན་པ་དང་པོ་ནི་རྗེ་བཙུན་འཇམ་པའི་དབྱངས་ཀྱི་མན་ངག་«རྗེ་རེད་མདའ་

བར་ཤོག་དྲིལ་དུ་ཕུལ་བ་»ཞེས་པ་དེའི་གླེང་གཞིའི་གཞུང་ཡིན་ཅིང་། འདི་དང་ཚན་པ་བཞི་

པ་གཉིས། གསུང་ཐོར་བུར་བཞུགས་པའི་«རྗེ་རེད་མདའ་བའི་གསུང་ལན་»གྱི་ནང་དུ་མི་ཐོན༑ 

གཞན་ཡང་«རྗེ་རེད་མདའ་བའི་གསུང་ལན་»ཞེས་པ་གསུང་ཐོར་བུར་བྱུང་བའི་གཞུང་དེའི་

ནང་དུ། གོང་དུ་དྲངས་པའི་ཚན་པ་གཉིས་པོ་དེ་ཙམ་ཞིག་མ་གཏོགས་པའི་ཤོག་དྲིལ་གྱི་

གཞུང་ཡོངས་རྫོགས་བཞུགས་པ་སོགས་ཀྱིས། ཡིག་ཆ་དེ་གཉིས་ཀྱི་དབར་གྱི་འབྲེལ་བ་

341  གོང་མཚུངས། ཤོག ༤༨༩

219ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

དང་། བརྩམས་དུས་སྔ་ཕྱི་དང་། སོ་སོའ་ིབརྗོད་བྱ་སོགས་ཀྱི་གནས་རྣམས་ལ་འགྲེལ་བརྗོད་

བྱེད་དཀའ་བའི་རྙོག་འཛིངས་ཅན་དུ་གྱུར་འདུག

གང་ལྟར་ཡང་། ཡིག་ཆ་དེ་གཉིས་ཀའི་ནང་གནད་འགག་ཆེ་བའི་བརྗོད་དོན་མང་པོ་ཞིག་

གི་སྐོར་གསུངས་ཡོད་པ་ནི། ལམ་གྱི་གཙོ་བོ་རྣམ་གསུམ་དང་། དེ་རྣམས་གོ་རིམ་དང་ལྡན་

པའི་སྒོ་ནས་བསྐྱེད་ཚུལ། ཞི་ལྷག་གཉིས་ཀ་སྒོམ་དགོས་པའི་དགོས་པ། ལྷག་པར་དུ་སྟོང་ཉིད་

ལ་དམིགས་པའི་ལྷག་མཐོང་སྐྱེ་བ་ལ་དཔྱད་སྒོམ་གལ་ཆེ་བའི་ཚུལ། སྒོམ་ལ་ཅིར་ཡང་མི་རྟོག་

ཅིང་ཡིད་ལ་མི་བྱེད་པའི་འཇོག་སྒོམ་ཇི་ལྟར་བྱ་ཚུལ། སྒྲ་རྟོག་གི་ཡུལ་ལས་འདས་པའི་དོན་

དམ་པའི་བདེན་པ་སྒྲ་རྟོག་ལ་བརྟེན་པའི་གཏན་ཚིགས་དང་རྗེས་དཔག་གི་ལམ་ནས་དཔག་སྟེ་

ཡིན་ལུགས་ལ་ངེས་ཤེས་ཇི་ལྟར་འདྲེན་པའི་ཚུལ། དབུ་མ་པ་ལ་རང་ལུགས་ཀྱི་ཁས་ལེན་ཡོད་

མེད་ཀྱི་སྐོར་གྱི་རྩོད་པ། མདོ་སྔགས་གཉིས་ལ་སྟོང་ཉིད་ཀྱི་ལྟ་བ་ལ་ཁྱད་པར་ཡོད་མེད་སོགས་

ཡིན༑ རྗེ་ཙོང་ཁ་པས་བླ་མ་རེད་མདའ་བ་ལ་ཕུལ་བའི་འཕྲིན་ཡིག་འདི་དག་ནི། གཞུང་ཚད་

ཆུང་མོད། ལྟ་བའི་སྐོར་གྱི་གལ་ཆེའི་དཀའ་གནད་ཀྱི་སྐོར་ལ་བཤད་པ་དང་དོགས་འདྲི་གཏིང་

ཟབ་མོར་བྱུང་བ་བཅས་ལ་གཞིགས་ན། དངོས་འབྲེལ་ངོ་མཚར་སྐྱེ་འོས་པའི་ལྟ་བའི་སྐོར་གྱི་

ཡིག་རིགས་ཤིན་ཏུ་གལ་ཆེན་པོར་གྱུར་པར་ཁོ་བོས་མཐོང་༑ «རྗེ་རེད་མདའ་བའི་གསུང་ལན་

»ཞེས་པ་དེའི་མཇུག་ཏུ། རྗེ་ཙོང་ཁ་པས་རང་ཉིད་ཀྱི་རྩ་བའི་བླ་མར། 

ཁྱེད་སྒྲུབ་པ་ཞིག་བྱེད་ན་ཅིས་ཀྱང་མཛོད་མཛོད་མཛོད། མྱུར་དུ་མཇལ་འཛོམ་

མ་བྱུང་ན་ཚེ་སྒྲུབ་དེ་ཟིན་པ་དང་། དེ་ནས་སྔོན་ལ་རྗེ་བཙུན་གྱི་སྒྲུབ་པ་དེ་ལོ་

གཅིག་པ་ཞིག་མཛད་ན། དེ་ནས་རྗེ་བཙུན་རང་གིས་དངོས་སུ་ལེགས་པར་

འདོམས་པར་གདོན་མི་ཟ་བས་རྩོལ་བ་སྐྱེད་པ་ཁྱེད་མཁྱེན་མཁྱེན་མཁྱེན། བློ་

ཉེས་མ་མཛད་ཅིག343

ཅེས། སློབ་མས་བླ་མར་ཡང་རེ་ཞིག་སྒྲུབ་པ་ལ་གཞོལ་བར་བསྐུལ་ཏེ། དེའི་རིང་ཡི་དམ་འཇམ་

པའི་དབྱངས་སྒྲུབ་པར་མཛད་ན། རིང་པོར་མ་ལོན་པར་ཡི་དམ་དངོས་སུ་མཇལ་ཏེ་གསུང་གི་

སྣང་བ་འཐོབ་ངེས་པའི་ཚུལ་ཞུས་སྣང་༑ 

དེ་ལྟར་རྗེ་ཙོང་ཁ་པས་ཟབ་མོ་ལྟ་བའི་སྐོར་ལས་བརྩམས་ཏེ་རྗེ་བཙུན་རེད་མདའ་བ་ལ་

ཆབ་ཤོག་སྔ་རྗེས་ཕུལ་བར་བཀའ་ལན་ཇི་ལྟར་མཛད་ཡོད་དམ་ཅེ་ན། སྟབས་ལེགས་པ་གཅིག་

ལ། རྗེ་བཙུན་རེད་མདའ་བས་རྗེ་ཙོང་ཁ་པར་གནང་བའི་ཕྱག་བྲིས་ཕལ་ཆེར་གལ་ཆེ་ཤོས་

343 གསུང་ཐོར་བུ། ཤོག ༩༧



220 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དེ། སྔ་དུས་ནས་ཀྱང་མ་བརླག་པར་བདག་གཉེར་ཐུབ་པ་བྱུང་ཡོད་པས་དེང་ང་ཚོས་མཇལ་དུ་

ཡོད༑ དེ་ནི་ས་སྐྱ་ནས་གནང་ལ་རིང་ཚད་ལ་དཔེ་མ་ཐུང་ཤོག་བུ་བཅུ་དགུ་ཙམ་ཡོད་པའི་འཕྲིན་

ཡིག་རྒྱས་ཙམ་ཞིག་ཏུ་ཡོད༑ དེ་ནི་ཁོ་བོས་བརྟགས་ན་ཕལ་ཆེར་རྗེ་ཙོང་ཁ་པས་«འཇམ་པའི་

དབྱངས་ཀྱི་ལམ་གྱི་གནད་ཤོག་དྲིལ་དུ་ཕུལ་བ་»དེ་འབྱོར་བའི་ལན་དུ་མཛད་སྙམ༑ གསུང་ལན་

དེའི་དབུར་གླེང་གཞིའི་དུ་ཚུལ་དུ། འདི་ལྟར། 

ཡི་གེ་བཀོད་པ་རྣམས་ཀྱི་དོན་གཙོ་ཆེ་བ་རྣམས་ཁོ་བོའ་ིབློ་ལ་སྔ་ནས་ཡོད་

ཀྱང་། ངེས་པ་སྐྱེ་བ་དང་ཞིབ་ཆ་མང་པོ་ལ་ཤིན་ཏུ་ཕན་ཆེ་བར་བྱུང་། ཁྱད་པར་

ཆོས་ཀྱི་གནད་ངེས་འབྱུང་སོགས་གསུམ་དུ་བསྐུར་བ་འདི་ལམ་གྱི་སྲོག་རྩ་ནས་

བཟུང་བའི་ཉམས་ལེན་གྱི་གནད་ཡིན་སྙམ་པ་ཁོ་བོ་ལ་སྔར་ནས་ཡོད་ལ།344

ཞེས་གསུངས༑ དེ་རྗེས་འཕྲིན་ཡིག་དེའི་ནང་། རྗེ་བཙུན་རེད་མདའ་བ་རང་ཉིད་ཀྱིས་ལམ་གྱི་

གཙོ་བོ་རྣམ་གསུམ་ལས། དང་པོ་གཉིས་ཏེ། ངེས་འབྱུང་དང་བྱང་ཆུབ་ཀྱི་སེམས་གཉིས་ཇི་

ལྟར་སྐྱེད་པའི་སྐོར་ལ་དགོངས་ཚུལ་མང་ཙམ་ཞིག་ཏུ་གསུངས་ཤིང་། གསུམ་པ་ཡང་དག་པའི་

ལྟ་བའི་སྐོར་ལ། སྟོང་ཉིད་ཀྱི་ལྟ་བ་ཡང་དག་པ་ཞིག་མེད་ན་ངེས་འབྱུང་ཡང་རྣལ་མ་འོང་དཀའ་

བར་མ་ཚད། དེ་མེད་ན་བྱང་ཆུབ་ཀྱི་རང་བཞིན་མི་ཤེས་པས། ཐོབ་བྱའི་བྱང་ཆུབ་ལ་མཚན་

འཛིན་གྱི་ལོག་རྟོག་གིས་བསླད་པས། བྱང་ཆུབ་ཀྱི་སེམས་བསྐྱེད་པའི་དབང་དུ་བཏང་ནའང་

སེམས་སྐྱེད་རྣལ་མར་མི་འགྲོ་བ་སོགས་གསུངས་ལ། མཇུག་ཏུ་གཤམ་གྱི་རེ་སྐུལ་འདིའང་མཛད༑

མན་ངག་འདི་པའི་ལུགས་ལ་ངེས་འབྱུང་དང་། སེམས་བསྐྱེད་ལ་འཁྲིད་ཚུལ་དང་

འབོགས་འདོན་ཚུལ་ཁྱད་པར་ཅན་ཞིག་ཡོད་པ་འདྲ་སྟེ། ཡི་གེར་ཞིབ་ཏུ་བཀོད་

ནས་རྒྱ་བྱས་ཏེ་དབུས་ནས་བརྒྱུད་ནས་བསྐུར་བ་བྱུང་ན་ཁྱད་ཆེ། གཞན་

འཁྲིད་ན་བློ་ཚོད་དང་མཐུན་པར་གོ་རིམས་ངེས་པ་ཅན་གྱིས་འཁྲིད་དགོས་པར་

སྣང་། ཁོ་བོ་རང་གིས་ནི་ཆོས་གསུམ་གོ་རིམ་མ་འཆོལ་བར་ཉམས་སུ་བླངས་ཏེ་

ཉན་ཙམ་བྱུང་།345

ཞེས་སོ། །ལམ་གྱི་གཙོ་བོ་རྣམ་པ་གསུམ་པ་ཡང་དག་པའི་ལྟ་བའི་སྐོར་ལ། རྗེ་བཙུན་རེད་

མདའ་བས། ལྟ་བའི་ཕྱོགས་ལ་ཕྱི་ནང་གི་གྲུབ་མཐའ་རྣམས་ཐ་དད་ཀྱི་དབང་གིས་ལྟ་བ་བཟང་

ངན་ཐ་དད་པ་ཡོད་མོད། ཀུན་ཀྱང་རྣམ་རྟོག་ལས་མ་འདས་ཤིང་། འཕགས་པའི་མཉམ་གཞག་

344 «ཆོས་རྗེ་བློ་བཟང་གྲགས་པ་ལ་གནང་བ་དབེན་པ་ལ་དགའ་བའི་གཏམ་དང་བཅས་པ།» གསུང་འབུམ་པོད། ༣ ཤོག ༧༨

345 གོང་མཚུངས། ཤོག ༨༠ མ་དཔེར། ཉན་ཙམ་བྱུང་། ཞེས་པ། ཉམས་ཙམ་བྱུང་། ཞེས་དགོས་སྙམ་ཡང་མ་དཔེ་རང་སོར་བཞག



221ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

ཡེ་ཤེས་དང་སངས་རྒྱས་ཀྱི་མཁྱེན་པ་འབའ་ཞིག་བཟང་ངན་སོགས་ལྟ་བའི་སྤྲོས་པ་མཐའ་དག་

ལས་འདས་པར་གསུངས༑ དེ་རྗེས་རང་ཉིད་ཀྱི་དགོངས་བཞེད་ལྟར་གྱི་དབུ་མ་ཐལ་རང་གི་ལྟ་

བའི་ཁྱད་པར་སྐོར་ལ་གསུངས་ཏེ།  དབུ་མ་པ་གཉིས་དོན་དམ་པའི་བདེན་པ་བརྗོད་བྲལ་དུ་

འདོད་པ་མཚུངས་ཀྱང་། དབུ་མ་རང་རྒྱུད་པ་རྟེན་འབྲེལ་སྒྱུ་མ་ཙམ་དུ་འཛིན་པ་དང་། དེ་ལས་

ལྡོག་སྟེ་དཔལ་ལྡན་ཐལ་འགྱུར་བས་ནི་རྟེན་འབྲེལ་བཏགས་ཡོད་མིང་རྐྱང་ཙམ་དུ་འཛིན་པ་སྟེ། 

ཚུལ་འདི་དབུ་མ་གཉིས་ཀྱི་ཁྱད་པར་ཐུན་མོང་མ་ཡིན་པ་དེ་ཡིན་ཚུལ་གསུངས༑346 

དེ་ལྟར་དབུ་མ་ཐལ་རང་གཉིས་ཀྱི་ཁྱད་པར་ཐུན་མོང་མ་ཡིན་པ་དེ་ངོས་འཛིན་གནང་

རྗེས། རང་ཉིད་ཀྱིས་དགོངས་ཚུལ་ལྟར་ན། དབུ་མའི་རྟོགས་པ་སྐྱེ་ཚུལ་བཞི་ཡོད་པར་གསུངས་

ལ། ཚུལ་འདི་ནི་རྗེ་བཙུན་རེད་མདའ་བའི་བཞེད་པ་ཐུན་མོང་མ་ཡིན་པ་ཞིག་ཏུ་མངོན༑ ཅི་

ལྟར་ཡང་ཟབ་མོ་སྟོང་ཉིད་ཀྱི་ལྟ་བའི་སྐོར་ལ། གཅིག་ནས་རྗེ་ཙོང་ཁ་པས་སློབ་གཉེར་གྱི་

སྐབས་སུ་གཙོ་བོར་རྗེ་བཙུན་རེད་མདའ་བ་ལས་གསན་ཡོད་པ་དང་། གཉིས་ནས་གོང་སྨྲོས་

ལྟར་བླ་སློབ་གཉིས་ལྟ་བའི་སྐོར་ལ་ཕན་ཚུན་བགྲོ་གླེང་རྒྱུན་མར་གནང་བ་སོགས་ཀྱིས། ཕན་

ཚུན་བློ་སྐྱེད་འཕེལ་བ་བྱུང་ཡོད་པར་བརྟེན། བླ་སློབ་གཉིས་དབུ་མའི་ལྟ་བའི་སྐོར་ལ། རང་

བཞིན་གྱིས་གྲུབ་པ་ཐ་སྙད་ཙམ་དུའང་མི་བཞེད་པ་དང་། རང་བཞིན་མེད་ཀྱང་ཐ་སྙད་ཀྱི་བྱ་

བྱེད་རྣམས་གཞན་ངོ་ཁོ་ན་ལ་མི་སྐྱེལ་བ་དང་། སྟོང་ཉིད་ལ་དམིགས་པའི་ལྷག་མཐོང་སྐྱེ་བ་ལ་

དཔྱད་སྒོམ་མེད་དུ་མི་རུང་བ་སོགས། ཕྱོགས་མང་པོ་ཞིག་ནས་བཞེད་པ་ལ་མཐུན་ཕྱོགས་ཡོད་

མོད། དེ་ལྟ་ནའང་བླ་སློབ་གཉིས་ཀྱི་དབུ་མའི་ལྟ་བ་གཅིག་པ་མིན་པར་བརྟེན། དེ་གཉིས་ཀྱི་

ཁྱད་པར་རྟོགས་པ་ལ་རྗེ་བཙུན་རེད་མདའ་བའི་ཐུན་མོང་མ་ཡིན་པའི་བཞེད་པ། “དབུ་མའི་

རྟོགས་པ་སྐྱེ་ཚུལ་རིམ་པ་བཞི།” ཞེས་གསུངས་པ་དེ་ངོས་བཟུང་ན་སྨན་པས། འདིར་རྗེ་བཙུན་

ཉིད་ཀྱི་གསུང་ལན་དུ་བྱུང་བ་ལྟར་དགོད་ན། འདི་ལྟར།

ཁོ་བོ་ལ་དབུ་མའི་རྟོགས་པ་སྐྱེ་ཚུལ་རིམ་པ་བཞི་འབྱུང་སྟེ། འདི་ལྟར་དང་པོ་

ཆད་སྟོང་། གཉིས་པ་སྣང་སྟོང་། གསུམ་པ་རྟེན་འབྲེལ་སྒྱུ་མར་གོ་བ། བཞི་པ་རྟེན་

འབྲེལ་བཏགས་ཡོད་གཞི་མེད་དུ་གོ་བའོ། །དང་པོ་ནི། བུམ་པ་ཐོ་བས་བཅོམ་

པ་ལྟར། ཀུན་རྫོབ་རྫས་སྔགས་རིགས་པས་བཤིག་པའི་སྟོང་པ་ཉིད་དེ། འདིས་

ཀྱང་རིགས་དཔྱད་ཀྱི་བདེན་འཛིན་ལྡོག་ཅིང་སྟོང་ཉིད་ལ་མོས་པའི་རྒྱུ་ཙམ་བྱེད། 

གཉིས་པ་ནི། སྒྱུ་མ་ལྟར་སྣང་དུས་ཉིད་ནས་རང་བཞིན་མེད་པར་རྟོགས་པ་སྟེ། 

222 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

འདིས་ཕྱི་གཟུང་བྱ་ལ་སྒྲོ་སྐུར་གྱི་རྟོག་པ་ལྡོག་ཀྱང་ནང་མྱོང་རིག་ལ་བྲོས་པའི་

ཞེན་པ་མི་འདོར་བས་སེམས་ཙམ་རྣམ་རྫུན་པའི་ལྟ་བ་ལས་མ་འདས། གསུམ་

པ་ནི། ནང་རིག་པ་དང་ཕྱི་སྣང་བ་གཉིས་ཀ་ཡང་རྒྱུ་རྐྱེན་ལ་རག་ལས་པས་སྒྱུ་

མ་ལྟར་ཀུན་རྫོབ་ཏུ་སྣང་བ་ཙམ་ལས་རང་བཞིན་མེད་པར་རྟོགས་པ་སྟེ། འདི་

ལ་ཡང་མཐར་འཛིན་གྱི་ཞེན་པ་ཅི་ཡང་མེད་ཀྱང་རྟེན་སྒྲ་རྟོག་ལ་མ་ལྟོས་པའི་

དོན་ཆོས་སྒྱུ་མ་ཙམ་དུ་འཛིན་པ་ཡོད་པས། རྣལ་འབྱོར་སྤྱོད་པའི་དབུ་མ་པ་

ལས་མ་འདས། བཞི་པ་ནི། རྟེན་འབྲེལ་གྱི་ཆོས་རྣམས་རིགས་པས་ཚུལ་བཞིན་

དུ་དཔྱད་པ་ན་རང་གི་དངོས་པོ་ཅུང་ཟད་ཀྱང་མི་རྙེད་ཅིང་། མ་དཔྱད་པ་ན་ཐ་

སྙད་ཀྱི་ཡུལ་དུ་འགྱུར་བས། རྟོག་པས་བཏགས་ཤིང་མིང་གི་ཐ་སྙད་བྱས་པ་ཙམ་

གྱི་བཏགས་ཡོད་དུ་རྟོགས་པའོ། །དེ་ལྟ་བུའི་རྟེན་འབྲེལ་རྟོགས་པའི་བློ་དེ་ཉིད་

ཀྱིས་བློ་གཞན་ལ་ལྟོས་མེད་དུ་རྒྱུ་འབྲས་ཕན་ཚུན་མི་འཁྲུལ་བ་དང་། རྟེན་འབྲེལ་

རྟག་ཆད་སྤྲོས་པའི་མཐའ་ཐམས་ཅད་དང་བྲལ་བར་ངེས་པ་འདྲོངས་པ་གཅིག་

འོང་བ་ཡིན། གོ་ཡུལ་གྱི་ལྟ་བ་འདིའི་གོང་ན་བོགས་དབྱུང་རྒྱུ་གཞན་ཡོད་པར་མི་

སེམས། འདི་མ་རྟོགས་བར་ལ་ལྟ་བ་མཐར་ཐུག་པ་ཡང་མ་ཡིན།347 

ཞེས་གསུངས། དེ་ལྟར་རང་གི་དགོངས་བཞེད་ལྟར་གྱི་ལྟ་བའི་འཆར་ཚུལ་གྱི་རིམ་པ་བཞི་ངོ་

སྤྲད་ཅིང་། རིམ་པ་བཞི་པ་དཔལ་ལྡན་ཐལ་འགྱུར་བའི་ལྟ་བ་དེ་ལས་མཐོ་བའི་ལྟ་བ་མེད་པར་

གསུངས་རྗེས། རྗེ་ཙོང་ཁ་པས་«རྗེ་བཙུན་འཇམ་པའི་དབྱངས་ཀྱི་ལམ་གྱི་གནད་རྗེ་རེད་མདའ་

བ་ལ་ཤོག་དྲིལ་དུ་ཕུལ་བའི་»ནང་དུ། སྟོང་པ་དང་རྟེན་འབྱུང་གི་དོན་ཐོག་ལ་ངེས་ཤེས་ཆེན་པོ་

ཞིག་རྙེད་པར་ཞུས་ཡོད་པ། དེའི་སྐོར་ལ་འགྲེལ་བརྗོད་མཛད་ཡོད་པ་ནི། འདི་ལྟར། 

ཁྱོད་ཀྱི་རྟེན་འབྲེལ་རྟོགས་ཚུལ་གྱི་ལྟ་བ་དེ་ཤིན་ཏུ་བཟང་ཡང་། སྒྱུ་མའི་འཛིན་

པ་ཅུང་ཟད་ཡོད་པས་ལྟ་བ་འདི་ལ་ངེས་པ་རྙེད་ན་དེ་ཡང་འཇིག་པས། ད་དུང་

གསོལ་བ་ཐོབ་ཅིག རང་གིས་ཀྱང་དཔྱོད་དང་། རིང་པོ་མི་ཐོགས་པར་ངེས་པ་

རྙེད་པར་འགྱུར། ཡི་དམ་གྱིས་ཀྱང་རྒྱུད་ཚོད་དང་མཐུན་པར་སྟོན་པས་ཐེངས་

གཅིག་རྟོགས་པ་ལ་ཆོག་ཚོད་བཟུང་མི་ཉན། ལྟ་བ་འདི་རྟོགས་པ་ན་རྒྱུ་འབྲས་

དང་སྟོང་པ་ལ་ཡིད་ཆེས་པའི་ངེས་པ་གཅིག་ཅར་སྐྱེ། སྤང་གཉེན་དང་འཁོར་

འདས་གཞི་མེད་རྩ་བྲལ་དུ་རྟོགས་པས་དེ་དག་ལ་བློ་བུར་དུ་འཛིན་པ་དང་། རྟེན་

223ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

འབྲེལ་སྒྱུ་མ་ཙམ་དུ་འཛིན་པ་ཡང་སྤོང་བ་ཡིན། ཀུན་རྫོབ་རྟེན་འབྲེལ་བཏགས་

པ་ཙམ་དུ་རྟོགས་པ་ན་དོན་དམ་བརྗོད་བྲལ་ནམ་མཁའ་ལྟར་གོ་བའི་ངེས་པ་སྐྱེ་

བ་རིགས་པ་གཞན་ལ་ལྟོས་མི་དགོས་ཏེ། བློ་དེ་ཉིད་ཀྱིས་དོན་དམ་ལ་སྒྲོ་འདོགས་

ཆོད་པས་སོ།།348

ཞེས་གསུངས༑ འཕྲིན་ཡིག་རིང་པོ་འདིའི་མཇུག་ཏུ། རྗེ་ཙོང་ཁ་པས་དབེན་པ་བསྟེན་ནས་

ཐུགས་དམ་ལ་རྩེ་གཅིག་ཏུ་གཞོལ་བ་ལ་བསྔགས་པ་མཛད་པའི་མཇུག་ཏུ། ཕན་ཚུན་གཉིས་

ཀའི་ལུས་ཁམས་བཟང་ན་ལོ་གསུམ་གྱི་ནང་དུ་བླ་སློབ་མཇལ་བའི་རྟེན་འབྲེལ་བསྒྲིག་པར་

གསུངས་འདུག འཕྲིན་ཡིག་འདིའི་མཇུག་ཏུ་ལོ་གསུམ་གྱི་ནང་དུ་ཕན་ཚན་མཇལ་བར་སྨོན་

པ་གསུངས་པ་དེར་དཔག་ན། རྗེ་བཙུན་རེད་མདའ་བའི་གསུང་ལན་དེ་བཞིན། རྗེ་ཙོང་ཁ་པ་

འོལ་ཁ་ཁུལ་དུ་ལོ་གསུམ་གྱི་རིང་ལ་བྱ་བྲལ་མཛད་དེ་སྒོམ་སྒྲུབ་ལ་གཞོལ་བའི་སྐབས་ཤིག་ཏུ་

སྤྲིངས་པར་སྣང་བས། གསུང་ལན་དེ་རྗེ་ཙོང་ཁ་པས་དྭགས་པོ་ལྷ་ལྡིངས་སུ་ཟབ་མོ་དབུ་མའི་

ལྟ་བ་ཐུགས་རྒྱུད་ལ་མ་འཁྲུངས་པའི་གོང་དུ་སྤྲིངས་གནང་བ་ཞིག་ཡིན་པར་སྟོན་སྙམ༑ དེ་ཡང་

རྗེ་བཙུན་རེད་མདའ་བའི་འཕྲིན་ཡིག་དེའི་མཇུག་ཏུ། འདི་ལྟར།

དེ་བས་ན་ཁྱེད་ཀྱང་དགེ་སྦྱོར་ལ་བློ་ཐག་ཆོད་པ་དེ་ཤིན་ཏུ་ལེགས། ཐོས་བསམ་

པའི་གཏིང་དཔགས་ནས་ཚེ་འདི་བློས་བཏང་གི་སྒྲུབ་པ་སྙིང་པོར་བྱེད་པ་ལས། 

རྒྱལ་བ་སྲས་བཅས་མཉེས་པར་བྱེད་པའི་མཆོད་པ་གཞན་མེད། དེའི་ཐད་ན་དེང་

སང་གི་འཆད་ཉན་འདྲ་བ་གཞན་དོན་གྱི་ན་ལྟར་སྣང་བ་ཡིན། རྙེད་བཀུར་ལྷུར་

ལེན་གྱི་ཐབས་དབང་བསྐུར་དང་། ལུང་ཁྲིད་སོགས་འཁོར་སྡུད་པའི་གཞན་དོན་

ལྟར་སྣང་བྱེད་པ་རྣམས་ལ་སྙིང་པོ་མ་མཐོང་ཞིང་། དེ་བས་ན་འཆད་ཉན་བྱེད་པ་

བསྟན་པའི་རྒྱུན་ལ་ཕན་པར་བསམས་ནས། ཁྱེད་ལ་ཡང་སྔར་རེ་ཞིག་འཆད་ཉན་

ལ་བློ་སྣ་བསྲིངས་པ་འཐད་ཟེར་བ་བྱས་པ་ཡིན། ད་ཚེ་འདི་བློས་བཏང་ཐར་པ་

དོན་གཉེར་མ་གཏོགས་པའི་འཁོར་མ་བསྟེན། གནས་གཅིག་ཏུ་ཡུན་མ་རིང་། ཕྱི་

ནས་ཀྱང་དགོན་པའི་གཞི་གདིང་བ་སོགས་ཀྱི་རྩོལ་བ་མ་བྱེད། རི་ཁྲོད་དུ་མི་ཚེ་

མཐར་སྐྱེལ་བའི་དམ་བཅའ་མཐར་ཕྱིན་པར་མཛོད། ཁམས་བཟང་ན་ལོ་གསུམ་

གྱི་ནང་དུ་དཔོན་སློབ་འཕྲད་པའི་རྟེན་འབྲེལ་བསྒྲིག349

348 གོང་མཚུངས། ཤོག ༨༣

349 གོང་མཚུངས། ཤོག ༨༩



224 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཞེས་གསུངས༑ 

ད་ནི་གོང་དུ་དྲངས་པའི་བླ་སློབ་གཉིས་ཀྱི་འཕྲིན་ཡིག་དེ་རྣམས་ཀྱི་དུས་ཀྱི་གོ་རིམས་

ཇི་ལྟར་དུ་འཇོག་ཅེ་ན། ཁོ་བོའ་ིཚོད་དཔག་བྱས་ན། རྗེ་བཙུན་རེད་མདའ་བས་གནང་བའི་

«དབེན་པ་ལ་དགའ་བའི་གཏམ་དང་བཅས་པའི་»འཕྲིན་ཡིག་རིང་པོ་དེ་ནི། རྗེ་ཙོང་ཁ་པ་

འོལ་ཁ་ཁུལ་དུ་བྱ་བྲལ་ལ་བཞུགས་པའི་སྐབས་ཤིག་ལ་གནང་བར་མངོན་ལ། ད་ལྟ་རྗེ་ཙོང་ཁ་

པའི་བཀའ་འབུམ་ཐོར་བུའི་ནང་བཞུགས་པའི་«རྗེ་རེད་མདའ་བའི་གསུང་ལན་»ཞེས་པ་དེ། 

གསུང་འབུམ་ཕྱོགས་སྒྲིག་པ་རྣམས་ནས་གོང་གི་རྗེ་བཙུན་རེད་མདའ་བའི་བཀའ་ཡིག་དེའི་

ལན་དུ་བསམས་འདུག་ཀྱང་། གསུང་ལན་དེའི་སྨད་ཕྱོགས་ཁག་གཅིག་དེ་ལྟར་འདོད་པ་རིགས་

མོད། སྟོད་ཆ་རྣམས་རྗེ་བཙུན་རེད་མདའ་བའི་འཕྲིན་ཡིག་རིང་པོ་དེའི་ལན་དུ་འཐད་པར་མ་

མཐོང་༑ ལར་ནས་གསུང་ལན་དེའི་དབུ་ནས་བཟུང་སྟེ། “འདི་རྣམས་ཐམས་ཅད་ལ་དགག་

སྒྲུབ་དཔག་མེད་བྱས་ན་ཞུ་གཏུགས་བྱས་པ་དུ་མ་ཡོད་ཀྱང་བྲིར་མི་ལང་།”350 ཞེས་པའི་བར་

རྣམས། གསུང་འབུམ་པོད་ ཕ པར་བྱུང་བའི་«རྗེ་བཙུན་འཇམ་པའི་དབྱངས་ཀྱི་མན་ངག་རྗེ་

རེད་མདའ་བ་ལ་ཤོག་དྲིལ་དུ་ཕུལ་བ་»ཞེས་པ་དེ་ཇི་ལྟ་བ་བཞིན་དུ་འདུག་ལ། ཁྱད་པར་ཅུང་

ཟད་ཅིག་ཡོད་པ་ནི། ཤོག་དྲིལ་དུ་ཡོད་པའི་གླེང་གཞི་མདོར་བསྡུས་དེ་གསུང་ལན་གྱི་དབུར་

མི་འབྱུང་བ་དེ་ཡིན༑ དེ་ནི་གསུང་ལན་དེའི་མཇུག་བྱང་དུ། ཞུ་སྒྲིག་པས། “འདིའི་ཕྱི་མོའ་ི

མགོ་ཤོག་བླ་མ་ཐར་བཟང་པའི་དཔེ་ཆའི་ནང་ནས་གཞན་དུ་འཁྱེར་བ་འདྲ་ཟེར་ནས་མི་འདུག་

གོ།”351 ཞེས་བཀོད་པ་ལྟར། གསུང་ལན་གྱི་མ་དཔེ་རང་ལ་འགོའ་ིགླེང་གཞིའི་ཚོད་དེ་སྔ་ཙམ་

ཞིག་ནས་བརླག་སྟེ་མེད་པར་གྱུར་པས་ཡིན་སྣང་༑ གང་ལྟར་ཡང་ཤོག་དྲིལ་དུ་བྱུང་ཞིང་རྗེ་ཙོང་

ཁ་པའི་«རྗེ་རེད་མདའ་བའི་གསུང་ལན་»དུ་བྱུང་བའི་སྟོད་ཆ་དེ། རྗེ་བཙུན་རེད་མདའ་བས་

རྗེ་ཙོང་ཁ་པ་ལ་གནང་བའི་«དབེན་པ་ལ་དགའ་བའི་གཏམ་དང་བཅས་པའི་»ལན་དུ་བྱས་

ན་མི་བདེ་ལ། དེ་ལས་ལྡོག་ཏེ། རྗེ་བཙུན་རེད་མདའ་བའི་འཕྲིན་ཡིག་དེ་ཤོག་དྲིལ་དུ་ཕུལ་བ་

དེའི་ལན་ཚུར་ལ་གནང་བར་བྱས་ན་འཐད་པར་མཐོང་༑ དཔེར་ན་རྗེ་བཙུན་རེད་མདའ་བའི་

འཕྲིན་ཡིག་རིང་པོ་དེའི་དབུར། “ཡི་གེ་བཀོད་པ་རྣམས་ཀྱི་དོན་གཙོ་ཆེ་བ་རྣམས་ཁོ་བོའ་ིབློ་

ལ་སྔ་ནས་ཡོད་ཀྱང་།”352 ཞེས་ཤོག་དྲིལ་དུ་བྱུང་བའི་ལམ་གཙོ་རྣམ་གསུམ་གྱི་སྐོར་ལ་བཤད་

པ་མཛད་པ་དང་། དེ་བཞིན་དུ། “ཁྱོད་ཀྱི་རྟེན་འབྲེལ་རྟོགས་ཚུལ་གྱི་ལྟ་བ་དེ་ཤིན་ཏུ་བཟང་

350  «རྗེ་རེད་མདའ་བའི་གསུང་ལན།» གསུང་ཐོར་བུ། ཤོག ༩༧

351  «རྗེ་རེད་མདའ་བའི་གསུང་ལན།» གསུང་ཐོར་བུ། ཤོག ༡༠༡

352 «ཆོས་རྗེ་བློ་བཟང་གྲགས་པ་ལ་གནང་བ་དབེན་པ་ལ་དགའ་བའི་གཏམ་དང་བཅས་པ།» གསུང་འབུམ་པོད། ༣ ཤོག ༧༨



225ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

ཡང་།”353 ཞེས་སོགས། རྗེ་ཙོང་ཁ་པས་རྟེན་འབྲེལ་གྱི་དེ་ཁོ་ན་ཉིད་ལ་ངེས་ཤེས་ཆེན་པོ་ཞིག་

ཐོབ་ཚུལ་གསུངས་པའི་སྐོར་ལ་རྗེ་བཙུན་རེད་མདའ་བས་བཤད་པ་མཛད་པ་བྱུང་བ་བཅས་

ལས་དཔོག་ནུས༑

སྤྱི་ལྟར་ན། བླ་སློབ་གཉིས་ཀྱིས་ལྟ་བའི་སྐོར་ལ་ཕན་ཚུན་གནང་བའི་འཕྲིན་ཡིག་རྣམས་

ཀྱི་དུས་ཀྱི་རིམ་པ་དེ་ངེས་གཏན་ཞིག་བརྗོད་མི་ནུས་མོད། ཁོང་གཉིས་ཀྱིས་ལྟ་བའི་སྐོར་ལ་

སོ་སོའ་ིདགོངས་པ་བཞེས་ཕྱོགས་དང་། ཁྱད་པར་དུ་རྗེ་ཙོང་ཁ་པའི་ངོས་ནས་ལྟ་བའི་སྐོར་ལ་

རང་ཉིད་ཀྱི་བསམ་སྒོམ་དང་། ཡི་དམ་གྱི་མན་ངག ཀླུ་སྒྲུབ་ཡབ་སྲས་ཀྱི་གཞུང་དང་བསྡུར་ཞིབ་

སོགས་ཀྱི་སྟེང་ནས་རིམ་གྱིས་འགྱུར་བ་ཐེབས་ཚུལ་སྐོར་ལ། སྤྲིངས་ཡིག་གི་ལམ་ནས་རང་གི་

བླ་མ་རྗེ་བཙུན་རེད་མདའ་བ་དང་བགྲོ་གླེང་རྒྱུན་མར་གནང་ཡོད་པ་དེ་ནི་བསྙོན་དུ་མེད་པར་

གྲུབ༑ དེ་ལྟ་བུའི་བགྲོ་གླེང་གནང་བ་དེས། རྗེ་ཙོང་ཁ་པ་ལ་རང་གི་བླ་མའི་དགོངས་བཞེད་

གསུངས་པ་རྣམས་ཀྱིས་ཚུར་ཤུགས་རྐྱེན་ཐེབས་ཡོད་པ་ཙམ་དུ་མ་ཟད། རྗེ་བཙུན་རེད་མདའ་

བ་ལའང་ཕར་ཤུགས་རྐྱེན་ཐེབས་པ་བྱུང་ཡོད་སྣང་༑ 

གོང་དུ་བླ་སློབ་གཉིས་ཀྱིས་ལྟ་བའི་སྐོར་ལ་ཕན་ཚུན་གོ་རྟོགས་སྤེལ་རེས་གནང་བའི་ཐད་

དྲི་བ་གལ་ཆེན་ཞིག་ཡོད་པ་ནི། འདི་ཡིན་ཏེ། རྗེ་ཙོང་ཁ་པས་དབུ་མ་ཐལ་འགྱུར་བའི་ལུགས་

ཀྱིས་སྣང་བས་ཡོད་མཐའ་སེལ་བ་དང་། སྟོང་པས་མེད་མཐའ་སེལ་ཞིང་། སྟོང་པ་དང་རྟེན་

འབྱུང་དོན་གཅིག་པར་གཟིགས་ཏེ་ངེས་ཤེས་ཆེན་པོ་ཐོབ་གསུངས་པ་དེ་དང་། རྗེ་བཙུན་རེད་

མདའ་བས་དབུ་མའི་རྟོགས་པ་སྐྱེ་ཚུལ་རིམ་པ་བཞི་གསུངས་པའི་ནང་གསེས་ཀྱི་རིམ་པ་བཞི་

པའི་ལྟ་བ་དེ་གཉིས་ཀྱི་དབར་ལ་ཁྱད་པར་གང་ཡོད༑ དེ་ལ་ཕྱིས་སུ་རྗེ་ཙོང་ཁ་པས་ཟབ་མོ་སྟོང་

པ་ཉིད་ཀྱི་ལྟ་བའི་སྐོར་ལ་དབུ་མའི་གཞུང་ཆེན་ལྔར་གྲགས་པ་སོགས་བརྩམས་ཏེ། བོད་དུ་དབུ་

མའི་སྐོར་གྱི་དཔྱད་པ་དང་བགྲོ་གླེང་སོགས་ལ་འགྱུར་བ་ཤིན་ཏུ་ཆེན་པོ་ཐེབས་པ་བྱུང་ཡོད་

མོད། དབུ་མའི་གཞུང་ཆེན་དེ་དག་གི་ནང་དུ་དངོས་ཤུགས་གང་དུའང་། རྗེ་བཙུན་རེད་མདའ་

བའི་དགོངས་བཞེད་ཀྱི་ལྟ་བ་རྟོགས་ཚུལ་གྱི་རིམ་པ་བཞིའི་སྐོར་ལ་བཤད་པ་གང་ཡང་མཛད་

ཡོད་མི་སྣང་༑ གཅིག་བྱས་ན་རང་གི་བླ་མ་རེད་མདའ་བས་སྟོང་ཉིད་ཀྱི་ལྟ་བ་རྟོགས་པ་རིམ་

པ་བཞི་པོ་དེ་རྣམས། རིམ་པ་བཞིན། དང་པོ་དོན་སྨྲའི་འདུས་བྱས་སྐད་ཅིག་མའི་འཇིག་པའི་

སྟོང་པ་དང་། གཉིས་པ་སེམས་ཙམ་རྣམ་རྫུན་དང་། གསུམ་པ་དབུ་མ་རང་རྒྱུད་པ་དང་། བཞི་

པ་དབུ་མ་ཐལ་འགྱུར་བ་དང་སྦྱར་ཏེ་གསུངས་པ་དེ། དེ་ཙམ་ཐུགས་ལ་འཐད་པར་མ་བྱུང་བས་

353  གོང་མཚུངས། ཤོག ༨༣



226 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཡིན་སྲིད༑

དེ་ལྟ་ནའང་རྗེ་ཙོང་ཁ་པའི་གསུང་ཐོར་བུའི་ནང་། རང་གི་སློབ་མ་བྱང་ཆུབ་བླ་མས་དོན་

གནད་ཁག་གཅིག་ལས་བརྩམས་ཏེ་དོགས་འདྲི་ཞུས་པའི་ལན་དུ་འཕྲིན་ཡིག་རིང་པོ་ཞིག་

གནང་ཡོད་པར། དེའི་ནང་དྲི་བ་གཅིག་ནི། རྗེ་བཙུན་རེད་མདའ་བའི་ལྟ་བ་རྟོགས་པའི་རིམ་པ་

བཞིའི་སྐོར་སྤྱི་དང་། ཁྱད་པར་དུ་དབུ་མ་ཐལ་རང་གི་ལྟ་བ་ལ་སྦྱར་བའི་རིམ་པ་ཕྱི་མ་གཉིས་

ཀྱི་ཁྱད་པར་གྱི་སྐོར་དེ་ཡིན༑ དེ་ལ་བྱང་ཆུབ་བླ་མས། “གལ་ཏེ་སྒྱུ་མ་ཙམ་དུ་སྨྲ་བ་ལ་སྒྱུ་འཛིན་

གྱི་ཞེན་པ་ཡོད་པས་སོ་སྙམ་ན། དེ་ལྟ་ན་མིང་རྐྱང་ཙམ་དུ་རྟོགས་པ་ལའང་མིང་འཛིན་ཡོད་པས་

མཚུངས་སོ། །དེས་ན་བླ་མའི་བཞེད་པ་དེ་ཇི་ལྟར་ཡིན།”354 ཞེས་དྲིས་པའི་ལན་དུ། འདི་ལྟར།

དགོངས་ཚུལ་གསུམ་པ་ནང་མྱོང་རིག་དང་ཕྱི་སྣང་བ་གཉིས་ཀའང་རྒྱུ་རྐྱེན་ལ་

རག་ལས་པས། སྒྱུ་མ་ལྟ་བུར་ཀུན་རྫོབ་ཏུ་ཡང་སྣང་བ་ཙམ་ལས་རང་བཞིན་ཅུང་

ཟད་ཀྱང་མེད་པར་རྟོགས་ཏེ། འདི་ལའང་མཐར་འཛིན་གྱི་ཞེན་པ་ཅི་ཡང་མེད་

ཀྱང་རྟེན་འབྲེལ་སྒྲ་རྟོག་ལ་མི་ལྟོས་པའི་དོན་ཆོས་སྒྱུ་མ་ཙམ་དུ་འཛིན་པ་ཡོད་

ཅེས་གསུངས་པ་ནི། ཆོས་རྣམས་སྒྱུ་མ་ལྟར་རྟོགས་པ་གང་ཡིན་ལ་མ་ཡིན་གྱི། 

རང་རྒྱུད་པ་རྣམས་ཐ་སྙད་དུ་རང་གི་མཚན་ཉིད་ཀྱིས་གྲུབ་པར་ཁས་ལེན་པས། 

དོན་དམ་པར་རང་བཞིན་ཁེགས་ཀྱང་ཀུན་རྫོབ་ཏུ་རྟོག་པས་བཞག་ཙམ་མིན་

པའི་རང་མཚན་འདོད་ལ། དེ་ལྟ་ན་དེའི་ལུགས་ཀྱིས་སྒྱུ་མ་ལྟ་བུར་སྨྲ་བའི་དོན་

དེ་ལ་ཀུན་རྫོབ་ཏུ་རྟོག་པས་བཞག་པ་ཙམ་མིན་པའི་དོན་ཆེས་འདོད་དོ། །ཐལ་

འགྱུར་བས་རང་གི་མཚན་ཉིད་ཀྱིས་གྲུབ་པའི་དོན་ཆོས་བདེན་པ་གཉིས་ཆར་དུ་

མི་བཞེད་པས། རྟེན་འབྲེལ་བཏགས་ཡོད་མིང་རྐྱང་དུ་གོ་བ་དེའི་ལུགས་སུ་བཞེད་

པས་འགལ་བ་མེད་དོ།།355

ཞེས། རང་གི་བླ་མའི་དགོངས་པ་གསལ་བཤད་གནང་སྟེ་རང་ལུགས་ཀྱི་ཐལ་རང་གཉིས་ཀྱི་

ཁྱད་པར་འཇོག་ཚུལ་གསུངས༑ དེ་ལྟ་ནའང་རྗེ་ཙོང་ཁ་པ་རང་ཉིད་ཀྱི་ཐུགས་ལ། རྗེ་བཙུན་

རེད་མདའ་བས་བཞེད་ཚུལ་ལྟར་གྱི་ལྟ་བའི་རྟོགས་རིམ་ནང་གི་བཞི་པའི་སྐབས་སུ་ནི། “ཆོས་

354 «བཤེས་གཉེན་ཆེན་པོ་བྱང་ཆུབ་བླ་མའི་དྲིས་ལན།» གསུང་ཐོར་བུ། ཤོག ༢༢༠ རྗེ་ཙོང་ཁ་པའི་གསུང་ཐོར་བུའི་ནང་
ཁོང་ལ་བྱང་བླ་མ་ཞེས་ཀྱང་གསུང་ཞིང་། སྤྲིངས་ཡིག་གཞན་གཉིས་ཀྱང་གནང་བའི་ནང་དུ། ཁོང་གིས་བླ་ཆེན་དགོངས་ 
པ་རབ་གསལ་གྱི་ཡུལ་དུ་རྒྱལ་བསྟན་སླར་སྤེལ་བར་བསྔགས་པ་དང་། དེ་བཞིན་དུ་ཁོང་གིས་ཆོས་སྡེ་ལྔ་བཙུགས་པ་ལ་ཆེ་
བསྟོད་གནང་བ་སོགས་ཐོན༑

355 གོང་མཚུངས། ཤོག ༢༢༠



227ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

རྣམས་རང་གི་མཚན་ཉིད་ཀྱིས་གྲུབ་པ་ལྟར་སྣང་བ་དེ་མེད་པའི་སྒྱུ་མ་ལྟ་བུའི་གོ་བ་དང་། སྣང་

བ་ཐམས་ཅད་རང་བཞིན་མེད་པར་རྟོགས་པ་དང་། རྟེན་འབྲེལ་བཏགས་ཡོད་ཙམ་དུ་རྟོགས་

པ་རྣམས་ལ་ནི་ལྟ་བ་མཐོ་དམན་གཞག་དུ་མེད་དོ།།”356 ཞེས་གསུངས༑ མདོ་དོན་སྙིང་པོ་ནི་

འདི་ཡིན་ཏེ། རྗེ་ཙོང་ཁ་པའི་དགོངས་པ་ལྟར་ན། རྟེན་འབྲེལ་སྒྱུ་མ་ཙམ་དུ་རྟོགས་པ་དང་། རྟེན་

འབྲེལ་མིང་རྐྱང་བཏགས་ཡོད་ཙམ་དུ་རྟོགས་པ་གཉིས་གནད་གཅིག་པར་བརྟེན། དེ་གཉིས་ལ་

ལྟ་བའི་སྟེང་ནས་མཆོག་དམན་འཇོག་ཏུ་མེད་དོ།།

རྗེ་ཙོང་ཁ་པའི་དགོངས་བཞེད་ལྟར་ན། དབུ་མའི་ལྟ་བའི་དཀའ་ས་མཐར་ཐུག་པ་གཅིག་

ནི། རང་བཞིན་གྱིས་གྲུབ་པ་རྡུལ་ཙམ་ཡང་མེད་པ་ལ། རྒྱུ་ལས་འབྲས་བུ་འབྱུང་བ་དང་། མེས་

སྲེག་པ་དང་། ཆུས་བརླན་པ་ལ་སོགས་པའི་ཐ་སྙད་ཀྱི་བྱ་བྱེད་བསྙོན་མེད་རྣམས་འགལ་མེད་

དུ་ཇི་ལྟར་འཇོག་པའི་ཚུལ་དེ་ཡིན་ཏེ། དཔེར་ན་ཆུ་རྟ་ཕྱི་ལོ་ ༡༤༠༢ ལོར་གྲུབ་པར་འགྱུར་བའི་

«ལམ་རིམ་ཆེན་མོའ་ི»ཆ་ཤས་སུ་གཏོགས་པའི་དབུ་མའི་གཞུང་ཆེན་«ལྷག་མཐོང་ཆེན་མོར།» 

དཀའ་ས་ནི། རང་གི་ངོ་བོས་གྲུབ་པའི་རང་བཞིན་མ་ལུས་པར་ཁེགས་པ་དང་

རང་བཞིན་མེད་པའི་གང་ཟག་ལ་སོགས་པ་དེ་ཉིད། ལས་གསོག་པ་པོ་དང་

འབྲས་བུ་མྱོང་བ་པོ་ལ་སོགས་པར་འཇོག་པ་ལ་ངེས་པ་གཏིང་ནས་འདྲོངས་

ཏེ། དེ་རྣམས་སུ་འཇོག་ཐུབ་པའི་གཉིས་ཚོགས་དེ་སྲིད་མཐའ་ཙམ་དུ་སོང་བས། 

དབུ་མའི་ལྟ་བ་ཤིན་ཏུ་རྙེད་དཀའ་བ་ཡིན་ནོ།།357

ཞེས་གསུངས་པ་ལྟ་བུའོ། །གང་ལྟར་དྭགས་པོ་ལྷ་ལྡིངས་སུ་དབུ་མའི་ལྟ་བ་ཐུགས་ལ་འཁྲུངས་

པའི་དུས་འདི་ནས་རྩིས་པའི་ལོ་ངོ་འགའ་ཤས་ཀྱི་རྗེས་སུ། རྗེ་ཙོང་ཁ་པས་དབུ་མའི་གཞུང་

ཆེན་པོ་རྣམས་བརྩམས་ཏེ། ཟབ་མོ་སྟོང་པ་ཉིད་ཀྱི་སྐོར་སྤྱི་དང་ཁྱད་པར་དུ་དཔལ་ལྡན་ཐལ་

འགྱུར་བའི་ལུགས་ཀྱིས། རང་བཞིན་གྱིས་གྲུབ་པ་ཐ་སྙད་དུའང་མི་བཞེད་པའི་ལྟ་བའི་གནད་

མང་པོ་ཞིག་ལ། གངས་ཅན་གྱི་ལྗོངས་སུ་སྔོན་མེད་པའི་ལེགས་བཤད་མང་དུ་སྤེལ་ཏེ། དཔལ་

ལྡན་ཟླ་བའི་ལུགས་ཀྱི་ཉིན་བྱེད་ཀྱི་འོད་ཟེར་གྱིས་བོད་ས་སྟེང་ཁྱབ་པར་མཛད་པ་སོགས་འོག་

ཏུ་བརྗོད་པར་འགྱུར་བ་ལྟར་ལགས༑ 

356 གོང་མཚུངས། ཤོག ༢༢༡ རྗེ་ཙོང་ཁ་པ་དང་བླ་མ་རྗེ་བཙུན་རེད་མདའ་བ་གཉིས་ཀྱི་དབར་ལ་དབུ་མའི་ལྟ་བའི་བཞེད་
ཚུལ་ལ་ཁྱད་པར་ཡོད་མེད་སྐོར་འདི། ཆོས་རྗེ་རྣམ་པ་གཉིས་ཀའི་སློབ་མར་གྱུར་པ་ཁག་གཅིག་ལ་ཐུགས་རྟོག་བྱུང་ཡོད་སྣང་
སྟེ། དཔེར་ན་མཁས་གྲུབ་རྗེའི་གསུང་འབུམ། བ པར། (ཤོག ༤༧༥) གྲུབ་པ་དཔལ་བ་ཞེས་པ་ཞིག་གིས་འདིའི་སྐོར་ལ་དོགས་
འདྲི་བྱས་པའི་ལན་དུ། ལྟ་བའི་སྐོར་གྱི་བཤད་པའི་ཆ་ཤས་ཁག་གཅིག་ལ་ཅུང་མི་འདྲ་བ་ཡོད་མོད། སྤྱི་ཐོག་ནས་བླ་མ་ཡབ་
སྲས་གཉིས་དགོངས་པ་གཅིག་དང་དབྱངས་གཅིག་དུ་བདག་གིས་རྟོགས་ཞེས་གསུངས་པ་བྱུང་།

357 «ལམ་རིམ་ཆེན་མོ།» ཤོག ༦༦༥



228 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གོང་དུ་དྲངས་པའི་རྗེ་ཙོང་ཁ་པ་དང་རྗེ་བཙུན་རེད་མདའ་བ་ཆེན་པོ་གཉིས་ཀྱི་སྤྲིངས་

ཡིག་རྣམས་ལས་རགས་ཙམ་དཔོག་ནུས་པ་ལྟར། བླ་སློབ་གཉིས་ལམ་གྱི་གནད་སྤྱི་དང་ཁྱད་

པར་དུ་ལྟ་བའི་སྐོར་ལ་བགྲོ་གླེང་རྒྱུན་མར་མཛད་པ་སོགས་ཀྱིས། གཤམ་དུ་གསལ་བར་འགྱུར་

བ་ལྟར། ཁོང་རྣམ་པ་གཉིས་ཀྱི་བླ་སློབ་གྱི་འབྲེལ་བའི་ཐོག་ལའང་འགྱུར་བ་རིམ་གྱིས་ཐེབས་

པ་བྱུང་ཞིང་། ཁྱད་པར་དུ་རྗེ་བཙུན་རེད་མདའ་བའི་ངོས་ནས། རྗེ་ཙོང་ཁ་པ་ལ་སྔར་གྱི་སློབ་

མའི་འདུ་ཤེས་དེ་རིམ་གྱིས་འགྱུར་ཏེ་ཆོས་གྲོགས་སུ་གཟིགས་པ་དང་། ཕྱིས་སུ་རྗེ་ཙོང་ཁ་པ་

ལས་ཚུར་ཆོས་གསན་པ་སོགས་བྱུང་༑ རིམ་གྱིས་འགྱུར་བའི་ཚུལ་འདི་རྗེ་བཙུན་རེད་མདའ་

བས་སྔ་རྗེས་ཕྱག་བྲིས་གནང་བ་རྣམས་ལས་རགས་ཙམ་དཔོག་ནུས་ཏེ། དཔེར་ན་སྔ་དུས་སུ་

གནང་བའི་ཕྱག་བྲིས་རྣམས་སུ། “བཀའ་བཞི་པ་བློ་བཟང་གྲགས་པ་”ཞེས་དང་། འོལ་ཁ་

ཁུལ་དུ་བྱ་བྲལ་ལ་བཞུགས་པའི་དུས་སུ་གནང་བའི་ནང་དུ། “ཆོས་རྗེ་བློ་བཟང་གྲགས་པ་

”ཞེས་དང་། དུས་ཕྱིས་སྐྱིད་གྲོང་དུ་དབེན་གནས་ལ་བཞུགས་པའི་སྐབས་ནས་གནང་བའི་ནང་

དུ་ནི། “བླ་མ་རིན་པོ་ཆེ་བློ་བཟང་གྲགས་པ་”ཞེས་བྱུང་༑ ཅི་ལྟར་ཡང་རྗེ་བཙུན་རེད་མདའ་

བ་དགོངས་པ་མྱ་ངན་ལས་མ་འདས་བར་དུ་སྐབས་དུ་མར་བླ་སློབ་གཉིས་ཕན་ཚུན་མཇལ་

འཕྲད་དང་། ཆོས་འབྲེལ་ཞུ་རེ། གཞན་ཡང་མདོ་སྔགས་ཀྱི་ལམ་གྱི་གནད་སྤྱི་དང་། ཁྱད་པར་

དུ་རྗེ་ཙོང་ཁ་པ་རང་ཉིད་ཕྱིས་གང་གི་སྐོར་ལ་ངེས་དོན་གྱི་སློབ་དཔོན་དུ་འགྱུར་བའི་རྒྱུད་རྒྱལ་

གསང་བ་འདུས་པའི་རིམ་གཉིས་ཀྱི་ལམ་གྱི་སྐོར་ལས་བརྩམས་ཏེ་ཕན་ཚུན་སྤྲིངས་ཡིག་སྤེལ་

རེས་མཛད་པ་སོགས། བླ་སློབ་གཉིས་དམ་ཚིག་གི་ཆུ་བོ་གཙང་ཞིང་རྒྱུན་བརྟན་པ་དང་ཕན་

ཚུན་ཐུགས་ཤིན་ཏུ་ཉེ་བར་བཞུགས་ཡོད་པ་ནི། ཆོས་རྗེ་རྣམ་པ་གཉིས་སོ་སོའ་ིརྣམ་ཐར་དང་

སྤྲིངས་ཡིག་ལས་གསལ་བར་ཤེས་སོ།།

ད་ནི་རྣམ་ཐར་གྱི་གཞུང་གི་དཀྱུས་ལ་ཞུགས་ཏེ་ལེའུ་འདིའི་མཇུག་བསྡུ་བ་ལ། མེ་གླང་ཕྱི་

ལོ་ ༡༣༩༧ ལོའ་ིསྟོན་ཁར། འོལ་ཁ་དང་ཉེ་བའི་དྭགས་པོ་ལྷ་ལྡིངས་སུ་རྗེ་ཙོང་ཁ་པའི་ཐུགས་

རྒྱུད་ལ་དབུ་མའི་ལྟ་བ་འཁྲུངས་པའི་སྐབས་སུ། རྗེ་ཙོང་ཁ་པ་རང་ཉིད་ལ་དེ་མ་ཐག་ཏུ་བྱུང་

བའི་རྣམ་འགྱུར་ནི། གོང་གསལ་ལྟར། ཡིད་སྤྲོ་བས་ཁྱབ་པ་དང་། མཚན་འཛིན་གྱི་དམིགས་

གཏད་བཤིག་པའི་ཞི་བདེ་དང་བག་ཕེབས། སངས་རྒྱས་བཅོམ་ལྡན་འདས་ཀྱི་བཀའ་དྲིན་དྲན་

པའི་དད་པ་སོགས། ཕན་ཚུན་གཅིག་ལ་གཅིག་འགྲན་པ་ལྟ་བུའི་མྱོང་ཚོར་ཟབ་མོས་ཐུགས་

གང་བ་ལྟ་བུར་གྱུར༑ དེ་ལ་ཡིད་སྤྲོ་བས་ཁྱབ་པ་ནི། སྟོན་པ་བཅོམ་ལྡན་འདས་ཉིད་ཀྱིས་ལན་

གྲངས་དུ་མར་བསྔགས་ཤིང་ཞི་བའི་སྒོ་གཉིས་པ་མེད་པར་གསུངས་པའི་ཟབ་མོ་སྟོང་པ་ཉིད་



229ལེའུ་དགུ་པ། ལྟ་བའི་དཔྱད་པ་རྫོགས་པའི་སྐབས། 

ཀྱི་ལྟ་བ་དེ་རང་ཉིད་ཀྱི་རྒྱུད་ལ་གསལ་ལེ་འཁྲུངས་པ་ཞིག་བྱུང་བས་ཡིན་ལ། ཞི་བདེ་དང་བག་

ཕེབས་ཉམས་ཀྱི་ཉམས་ཤར་བ་ནི། སྤྲོས་པས་དུབ་པའི་སེམས་ཀྱི་སྐྱེ་བོ་དེ། རང་གི་རང་བཞིན་

ནམ་གནས་ལུགས་ཀྱི་ཁྱིམ་དུ་འབྱོར་ནས་བག་ལྷོད་པོར་ངལ་གསོ་ཞིང་། ད་ནི་དགག་སྒྲུབ་དང་

ལེགས་ཉེས་སོགས་སུ་ཞེན་པའི་སྤྲོས་པ་ཅུང་ཟད་ཙམ་གྱིས་ཀྱང་མི་གཡོ་བ་དང་། གནས་ལུགས་

དེ་ལས་འདས་པའི་རང་བཞིན་གང་ཡང་འཚོལ་བའི་འདུན་པ་དང་འདོད་པ་སོགས་ཅུང་ཟད་

ཙམ་ཡང་མི་འཆར་བར་སེམས་གློད་དེ་མཉམ་པར་བཞག་པ་ཞིག་བྱུང་བས་ཡིན༑ དེ་ལྟ་བུའི་སྤྲོ་

བ་དང་ཞི་བདེ་བག་ཕེབས་ཀྱི་སྟེང་དུ། རྗེ་ཙོང་ཁ་པའི་ཐུགས་རྒྱུད་ལ། སྟོན་པ་ཐུབ་པའི་དབང་

པོ་ལ་ཟབ་མོ་སྟོང་ཉིད་དང་རྟེན་འབྱུང་གི་དེ་ཁོ་ན་ཉིད་བསྟན་པའི་བཀའ་དྲིན་རྗེས་སུ་དྲན་

པའི་དད་པའི་ཚོར་བའང་ཤིན་ཏུ་ཆེན་པོ་འཁྲུངས་ཡོད༑ གང་ལྟར་ཡང་ཟབ་མོ་སྟོང་པ་ཉིད་ཀྱི་

ལྟ་བའི་ཕྱོགས་ལ་ནི། དུས་དེ་ནས་བཟུང་སྟེ་རྗེ་ཙོང་ཁ་པས་སྐབས་དེར་དྭགས་པོ་ལྷ་ལྡིངས་སུ་

ལྟ་བའི་དཔྱད་པ་རྫོགས་ཏེ། སྟོང་པ་དང་རྟེན་འབྱུང་དོན་གཅིག་པའི་ཚུལ་ཐུན་མོང་མ་ཡིན་

པ། རང་བཞིན་གྱིས་གྲུབ་པ་ཐ་སྙད་དུའང་མི་བཞེད་ཅིང་རྟེན་འབྲེལ་མིང་རྐྱང་བཏགས་ཡོད་

ཙམ་དུ་འཇོག་པའི་དཔལ་ལྡན་ཐལ་འགྱུར་བའི་ལུགས་དེ་ཉིད་མཐའ་གཅིག་ཏུ་རྩལ་འདོན་དུ་

མཛད་པའི་དབུ་བརྩམས༑ དེ་ལྟ་བུར་ལྟ་བའི་དཔྱད་པ་རྫོགས་པའི་ཉམས་རྟོགས་འདིས། རང་

ཉིད་ལ་དབུ་མའི་ལྟ་བའི་གོ་བ་གསར་པ་ཞིག་རྙེད་པ་ཙམ་དུ་མ་ཚད། བོད་བརྒྱུད་ནང་བསྟན་

གྱི་འཇིག་རྟེན་གྱི་ནང་དུའང་། སྔར་མེད་པའི་ལེགས་བཤད་གསར་པའི་ཉིན་བྱེད་ཤར་ཏེ། 

ཟབ་མོ་དབུ་མའི་ལུགས་ཀྱི་སྟོང་པ་ཉིད་ཀྱི་ལྟ་བའི་བཤད་པ་དེ། ཆེས་གསལ་ལ་གཏིང་ཟབ་

པ་དང་། དཀའ་བའི་གནད་རྣམས་དཔྱིས་ཕྱིན་པར་མཐའ་དཔྱོད་དེ་གཏན་ལ་འབེབས་པའི་

ཤིང་རྟའི་སྲོལ་ཆེན་པོ་ཞིག་བཏོད་ཡོད་པ་བཅས་སོ། །སྨྲས་པ།

ཨེ་མའོ་ཆོས་ཀྱི་གནས་ལུགས་དེ་ལྟར་ཟབ། །ཆོས་འདི་ཟབ་ཅིང་ཕྲ་བ་དེ་ཡི་ཕྱིར།།

ཐུབ་པའི་ཐུགས་ནི་ཆོས་འདི་སྟོན་པ་ལ། །ཐུགས་ལས་ཆུང་ངུ་ཉིད་དུ་བཞུགས་པ་ཡིན།།

སླར་ཡང་ཆོས་ཀྱི་དེ་ཉིད་འཚོལ་བ་ལ། །གཤོང་བུ་དམའ་བར་ཆུ་བོའ་ིརྒྱུན་བཞིན་བཞུགས།།

གང་ཞིག་ཐུགས་ལ་བརྣག་པ་བར་མ་དོར། །མ་དོར་འདི་ལྟར་དམ་པ་ཀུན་གྱི་ཡིན།།

འཇམ་པའི་དབྱངས་དང་བླ་མ་དབྱེར་མེད་དུ། །བལྟས་ནས་ཤུགས་དྲག་གསོལ་བ་མང་དུ་བཏབ།།

ཟབ་མོའ་ིདོན་ལ་རིགས་པས་དཔྱད་པ་ནི། །དེར་ཡང་གངྒཱའི་རྡུལ་རྙེད་ཞིབ་པར་མཛད།།

དེ་ནས་ནུབ་གཅིག་ཆོས་ཀྱི་ཉིང་ཁུ་མཆོག །སངས་རྒྱས་ཀུན་གྱི་རྟེན་འབྱུང་སྟོན་པ་འོ།།

ཤིང་རྟ་ཆེན་པོ་ཀླུ་སྒྲུབ་ཡབ་སྲས་ལྔ་། །ཟབ་མོའ་ིགནད་ལ་བགྲོ་བ་མང་དུ་མཛད།།



230 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དེ་ཡི་ནང་ནས་སྔོ་བསངས་སྐུ་བོང་ཆེ། །སློབ་དཔོན་ཆེན་པོ་སངས་རྒྱས་བསྐྱངས་ཞེས་པའི།།

པཎ་ཆེན་དེ་ཡི་དབུ་མའི་རྒྱ་དཔེ་གཅིག །ཕྱག་ཏུ་བསྣམས་ནས་ཚུར་བྱོན་བྱིན་གྱིས་བརླབས།།

དེ་ནི་མཁས་ཤིང་གྲུབ་པའི་དབང་པོ་སྟེ། །ཐལ་འགྱུར་སྲོལ་ནི་ཐོག་མར་དེ་ཡིས་བཏོད།།

འཕགས་པ་ཡབ་སྲས་དགོངས་པ་རྨད་འབྱུང་འགྲེལ། །དཔལ་ལྡན་ཟླ་བའང་དེ་རྗེས་ཟབ་དོན་འཆད།།

དེ་ནས་ཟབ་མོའ་ིདོན་ལ་བློ་གྲོས་མིག །བྱེ་བའི་འགྲན་ཟླ་འགྲོ་བ་མིག་ཕྱེ་ན།།

མིག་མཁན་ཉི་མ་ཤར་ཚེ་ཟབ་མོའ་ིགཞུང་། །བུདྡྷ་པཱ་ལི་ཏ་ལ་རང་ཉིད་གཟིགས།།

དེ་འཕྲལ་འབད་པ་མེད་པར་ཐལ་འགྱུར་གྱི། །ལྟ་བའི་གནད་དང་དགག་བྱའི་མཚམས་འཛིན་ལ།།

ངེས་པ་གཏིང་ཚུགས་སྔ་ན་མེད་པ་འཁྲུངས། །མཚན་འཛིན་དམིགས་གཏད་ཐམས་ཅད་རགས་པར་ཞིག། །

ཟབ་མོའ་ིདོན་ལ་གཞན་དུ་དོགས་པ་ཡི། །སྒྲོ་འདོགས་ཐམས་ཅད་མ་ལུས་དྲུང་ཕྱུང་སྟེ།།

ཕུ་ཐག་ལེགས་པར་ཆོད་པའི་ལྟ་བ་ལ། །བཞེད་དགུར་དབང་བསྒྱུར་ཨེ་མའོ་ངོ་མཚར་ཆེ།།

དེ་ལྟར་དེ་ཉིད་དོན་ལ་རིགས་པ་ཡི། །རིགས་ཀྱི་སྒྲོ་འདོགས་ལྷག་མ་མ་མཆིས་པར།།

ཆོད་དེ་མཐའ་བྲལ་ཟབ་མོའ་ིསྟོང་ཉིད་ལ། །ཁྱོད་ཐུགས་ཏིང་འཛིན་མཆོག་གིས་མཉམ་པར་བཞག། །

སྟོང་པའི་ངང་དུ་རྩེ་གཅིག་ཞུགས་གྱུར་པས། །སྤྲོས་པའི་མཚན་མ་མཐའ་དག་ཉེར་ཞི་བ།།

ནམ་མཁའི་དབྱིངས་སུ་ཆུ་འཛིན་ཞུ་བ་བཞིན། །ཁྱོད་ཐུགས་བླ་ན་མེད་པའི་རིགས་སྔགས་ཆེ།།

འདི་ནི་རྒྱལ་བ་ཀུན་གྱི་བགྲོད་གཅིག་ལམ། །ཀླུ་སྒྲུབ་ཡབ་སྲས་ཐུགས་ཀྱི་ཐིག་ལེ་དེ།།

ལམ་གྱི་སྲོག་དང་སངས་རྒྱས་བསྟན་པའི་གནད། །འདི་འདྲ་རྙེད་པ་ཨེ་མའོ་མཆོག་ཏུ་བསྔགས།།358

ཞེས་«རྗེ་ཙོང་ཁ་པའི་རྣམ་ཐར་རྟོགས་བརྗོད་མེ་ཏོག་ཆུན་པོར་བྱུང་བ་»བར་སྐབས་ཀྱི་ཚིགས་

བཅད་དུ་བཀོད་པའོ།།     །།

358 «རྗེ་ཙོང་ཁ་པའི་རྣམ་ཐར་རྟོགས་བརྗོད་མེ་ཏོག་ཆུན་པོ།» ཤོག ༡༥༦-༡༥༧



ལེའུ་བཅུ་པ།
མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

༈ དེ་ལྟར་ལེའུ་སྔ་མར་གསལ་བ་ལྟར་དྭགས་པོ་ལྷ་ལྡིངས་སུ་ལོ་གཅིག་ཙམ་བཞུགས་རྗེས། མེ་

གླང་ ༡༣༩༧ ལོའ་ིསྟོན་ཁར་རྗེ་ཙོང་ཁ་པ་འཁོར་བཅས་འོལ་ཁར་བྱོན༑ དེའི་ལོ་མཇུག་དང་། ས་

སྟག་ ༡༣༩༨ ལོའ་ིདཔྱིད་གཉིས་མགར་ཕུག་ཏུ་ཐུགས་དམ་རྒྱུན་མར་མཛད་པའི་ཐོག འོལ་ཁ་

ཁུལ་གྱི་དགེ་འདུན་པ་རྣམས་ལ་ཆོས་ཀྱང་མང་དུ་གསུངས་ཤིང་། ཁྱད་པར་དུ་སྐུ་མཚམས་དམ་

པོར་བཞུགས་པའི་སྐབས་ཤིག་ལ། སྔར་བྱ་བྲལ་ལ་ཕྱག་ཕྱིར་ཕེབས་མཁན་གྱི་སློབ་བུ་རྣམས་

ལ། རྗེ་བཙུན་འཇམ་དབྱངས་ཀྱིས་གནང་བའི་གདམས་ངག་རྣམས་བསྩལ་ཏེ་སྒོམ་དུ་བཅུག་

པས་ཕལ་མོ་ཆེ་ལ་ཡི་དམ་གྱི་ཞལ་གཟིགས་པའང་བྱུང་༑359 

༡༣༩༨ ལོ་དེའི་དབྱར་ཁར་མགར་ཕུག་ནས་ཆས་ཏེ་ཨེའི་ཏེའུ་རར་ཕེབས་ལ། དེར་དབྱར་

གནས་མཛད་དེ་བཞུགས་ཤིང་། ཨེའི་དགེ་འདུན་རྣམས་ལ་ཆོས་མང་དུ་གསུངས་པ་དང་། དད་

མཇལ་དུ་ཡོང་བའི་ཁྱིམ་པ་མང་པོ་ལའང་སྐྱབས་འགྲོ་དང་བསྙེན་གནས་སོགས་གནང་སྟེ་དགེ་

བའི་ལམ་དུ་བཀོད༑ དབྱར་གནས་ཀྱི་སྐབས་དེར་གཞན་ཡང་རྗེ་ཙོང་ཁ་པས། རང་ཉིད་ཀྱི་

ལམ་རིམ་གྱི་དཔེ་དང་ཤོས་སུ་གྱུར་བའི་ཞལ་གདམས་སམ་སྤྲིངས་ཡིག་གཉིས་བརྩམས༑ དེ་

གཉིས་ལས་དང་པོ་ནི། རྔོག་ལོ་ཆེན་པོ་བློ་ལྡན་ཤེས་རབ་ཀྱི་གདན་ས་པ་དཀོན་མཆོག་ཚུལ་

ཁྲིམས་ཀྱིས་ཞུ་ཡིག་ཕུལ་བའི་ལན་དུ། «ལམ་གྱི་རིམ་པ་མདོ་ཙམ་དུ་བསྟན་པ་»ཞེས་པ་དེ་

ཡིན་ཞིང་།360 གཉིས་པ་ནི། ལམ་རིམ་ཀྱི་ཚིགས་བཅད་གྲགས་ཅན་«ལམ་གཙོ་རྣམ་གསུམ་

»ཞེས་པ་འདི་ཡིན༑ ཕྱི་མ་དེ་ནི་རྗེ་ཙོང་ཁ་པའི་སློབ་མ་སྔ་ཚར་གྱི་གྲས་ཉེ་གནས་དང་པོ། ཚ་

ཁོ་དབོན་པོ་ངག་དབང་གྲགས་པ་ཕ་ཡུལ་རྒྱལ་མོ་རོང་དུ་ཕེབས་ཟིན་པའི་རྗེས་སུ་སྤྲིངས་ཡིག་

གི་ཚུལ་དུ་གནང་བ་ཞིག་ཡིན༑ ལམ་རིམ་གྱི་སྔ་རྩོམ་དེ་གཉིས་ལས་ཕྱི་མ་དེ་ཤིན་ཏུ་གྲགས་ཆེ་

ལ། དང་པོ་ནི་དེ་ཙམ་མ་གྲགས་པ་མ་ཚད། རྗེས་འཇུག་སློབ་མ་རྣམས་ཀྱིས་ཀྱང་དམིགས་ཀྱིས་

བཤད་པ་མཛད་པ་མི་སྣང་མོད། གཞུང་འདིའི་ནང་མདོ་སྔགས་གཉིས་ཀའི་ལམ་གྱི་རིམ་པའི་

གནད། དཔེར་ན་ལམ་ལ་འཇུག་པ་རྣམས་ཀྱིས་དང་ཐོག ལམ་གྱི་ངོ་བོ་དང་། གྲངས་དང་། གོ་

རིམ་ལ་མཁས་པར་བྱ་དགོས་པ་དང་། གཞུང་ཆེན་པོ་རྣམས་གདམས་ངག་ཏུ་མི་འཆར་བར་

359 གནས་འདི་ཆ་ཧར་གྱིས། ཤོག ༡༧༧ ཐད་བཀོད་མོད། རང་ཉིད་ཀྱིས་གང་ལ་ཁུངས་གཏགས་མ་གསུངས༑

360 ལམ་རིམ་གྱི་གཞུང་འདི་གསུང་ཐོར་བུ། ཤོག ༢༣༧-༢༥༡ བར་བཞུགས༑



232 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དེ་རྣམས་བཤད་ཆོས་དང་མན་ངག་བྱ་བ་གཞུང་ཆུང་ངུ་ཞིག་གཞན་དུ་འཚོལ་བ་མི་འཐད་པ་

དང་། ཉམས་ལེན་གྱི་ཐོག་མ་ཀུན་སློང་བཅོས་པ་གལ་ཆེ་བ་དང་། སྒོམ་ལ་དཔྱད་འཇོག་གཉིས་

ཀ་གལ་ཆེ་བ་དང་། སྟོང་ཉིད་ཀྱི་ལྟ་བ་ལ་མདོ་སྔགས་ཁྱད་པར་མེད་ཅིང་། སྔགས་ཀྱི་ཟབ་ཁྱད་

ཐབས་ཏིང་ངེ་འཛིན་གྱི་བྱེད་ལས་ལས་འདོན་དགོས་པ་སོགས། མདོ་སྔགས་ཀྱི་ལམ་གྱི་གནད་

ཁག་ཅིག་ལ་དགོངས་བཞེད་ཇི་ལྟར་ཡོད་པ་གསལ་པོ་བསྟན་གནང་ཡོད་པས། རྗེ་བླ་མའི་ལམ་

རིམ་གྱི་ཐོག་ལ་འདི་ལོ་རྒྱུས་ཀྱི་ཆ་ནས་གལ་འགངས་ཅན་གྱི་ཡིག་ཆ་ཞིག་ཏུ་གྱུར་པ་ཁོ་བོས་མཐོང་༑  

རྗེ་བཙུན་མི་ལ་རས་པའི་བར་དོའ་ིམགུར་འབུམ།

ཡང་ཨེའི་ཏེའུ་རར་བཞུགས་པའི་སྐབས་ཉིན་གཅིག རྗེ་བཙུན་མི་ལ་རས་པའི་མགུར་འབུམ་

ལས། གཤམ་གསལ་གྱི་གསུང་སྒྲོས་«བར་དོའ་ིདྲིས་ལན་»གཟིགས་པས། གསང་སྔགས་ཀྱི་

གདམས་པའི་གནད་ཐུན་མོང་མ་ཡིན་པ་ལ་ངེས་ཤེས་ཆེན་པོ་རྙེད་ཅིང་། གསུང་སྒྲོས་དེ་ལ་

མཆོད་པ་རྒྱ་ཆེན་པོ་ཕུལ༑ 

ད་བཙོན་རྭ་དེ་ལས་ཐར་འདོད་ན། །དེ་རེས་འཁོར་འདས་བར་དོ་རུ།།

གནས་ལུགས་ངོ་སྤྲོད་ཕྱག་རྒྱ་ཆེ། །གཞི་ལྟ་བ་གཏན་ལ་འབེབས་ཀྱང་འཚལ།།

སྣང་བ་སྐྱེ་ཤིའི་བར་དོ་རུ། །རིག་པ་སེམས་ཀྱི་རྩལ་སྦྱང་ཕྱིར།།

ལམ་བསྐྱེད་རྫོགས་གཉིས་ལ་འབད་ཀྱང་འཚལ། །རང་བཞིན་ལམ་གྱི་བར་དོ་རུ།།

གཉུག་མ་ཡེ་ཤེས་ངེས་གཟུང་ཕྱིར། །སྙན་བརྒྱུད་ཀྱི་གདམས་ངག་བསྒོམ་ཡང་འཚལ།།

རྨི་ལམ་གཉིད་ཀྱི་བར་དོ་རུ། །བག་ཆགས་ལམ་དུ་བསྒྱུར་བའི་ཕྱིར།།

འོད་གསལ་སྒྱུ་ལུས་སྦྱང་ཡང་འཚལ། །ཐ་མ་སྲིད་པའི་བར་དོ་རུ།།

སྐུ་གསུམ་མངོན་དུ་གྱུར་ནས་ཀྱང་། །ཞིང་ཁམས་ཀུན་ཏུ་བགྲོད་ཀྱང་འཚལ།།

གལ་ཏེ་མངོན་དུ་མ་གྱུར་ན། །སྐྱེ་གནས་བརྒྱུད་པའི་བར་དོ་རུ།།

སྨོན་ལམ་དག་པའི་མཚམས་སྦྱར་གྱིས། །རྒྱུ་འབྲས་མི་སླུའི་རྟེན་འབྲེལ་གྱིས།།

དལ་འབྱོར་འཛོམས་པའི་ལུས་ཐོབ་ཅིང་། །སྔ་མའི་ལས་འཕྲོ་སད་ནས་ཀྱང་།།

ལམ་གྱི་རྟོགས་པ་མཐར་ཕྱུང་སྟེ། །རིང་པོར་མི་ཐོགས་དེ་ཉིད་གྲོལ་བར་འགྱུར་བར་ཐེ་ཚོམ་མེད།།361

ཞེས་སོ། །རྗེ་བཙུན་མི་ལའི་གསུང་སྒྲོས་འདིའི་དོན་ལ་ཞིབ་ཏུ་བསམས་པས་གསང་སྔགས་

361 «རྗེ་བཙུན་མི་ལ་རས་པའི་མགུར་འབུམ།» ཚེ་རིང་མཆེད་ལྔས་དྲོད་ཉུལ་བ་དང་ཞུས་ལན་གྱི་རིམ་པ། ཤོག ༥༠༩ ཨེའི་
ཏེའུ་རར་རྗེ་མི་ལའི་གསུང་སྒྲོས་འདི་ལ་ཞིབ་ཏུ་གཟིགས་པའི་སྐོར་འདི་ལས་ཆེན་བཀའ་གདམས་ཆོས་འབྱུང་། ཤོག ༦༩༡ ཐད་
འཁོད༑ ད་ལྟ་མཇལ་དུ་ཡོད་པའི་རྗེ་མི་ལའི་མགུར་འབུམ་ནི། རྗེ་ཙོང་ཁ་པ་མྱ་ངན་ལས་འདས་རྗེས་སུ་གཙང་སྨྱོན་ཧེ་རུ་ཀས་
ཕྱི་ལོའ་ིདུས་རབས་བཅོ་ལྔའི་ནང་བསྒྲིགས་པས། རྗེ་ཙོང་ཁ་པས་གཟིགས་ཡུལ་གྱི་མགུར་འབུམ་བྱ་བ་དེ་འདི་ལ་གོ་མི་རིགས༑



233ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

བླ་མེད་ཀྱི་ལམ་གྱི་ཁྱད་ཆོས་སྤྱི་དང་།  ལྷག་པར་དུ་རྗེ་མི་ལ་ཉིད་ཀྱི་བླ་མ་ལྷོ་བྲག་མར་པའི་

གདམས་པ། རྒྱུད་རྒྱལ་གསང་བ་འདུས་པའི་རྫོགས་རིམ་གྱི་ལམ་གྱི་གནད། བསྲེ་བའི་ཆོས་སྐོར་

དུ་གྲགས་པ་དེའི་ཐད་གོ་རྟོགས་ཟབ་མོ་ཞིག་འཁྲུངས་པ་བྱུང་༑ སྐབས་དེར་རྗེ་བཙུན་མི་ལའི་

གསུང་སྒྲོས་གོང་གསལ་དེ་གཟིགས་པའི་རྐྱེན་གྱིས་བསྐུལ་བ་ལས། གསུང་སྒྲོས་དེའི་ཁུངས་

དཔལ་གསང་བ་འདུས་པའི་རྩ་བཤད་ཀྱི་རྒྱུད་དགོངས་འགྲེལ་དང་བཅས་པ་ལ་ཞིབ་རྟོག་རྩེ་

གཅིག་ཏུ་མཛད་པའི་ཐོག གསང་འདུས་ཀྱི་བསྐྱེད་རྫོགས་གཉིས་ཀའི་ཉམས་ལེན་ལ་གཞོལ་ཏེ་

འོལ་ཁའི་བྲག་གདོང་དུ་ལོ་དེའི་སྟོན་ཀ་དང་དགུན་ཁ་གཉིས་རིང་བཞུགས༑ 

ཉང་པོ་ནས་གྲོང་ཁྱེར་ལྷ་སར་སླར་ཡང་བྱོན་པ།

ས་ཡོས་(༡༣༩༩)གནམ་ལོ་གསར་དུ་བཞད་པར། རྗེ་ཙོང་ཁ་པ་འཁོར་བཅས་སླར་ཡང་རྫིང་

ཕྱིའི་བྱམས་པའི་གཙུག་ལག་ཁང་དུ་ཕེབས༑ དེར་རྟེན་གྱི་གཙོ་བོ་རྒྱལ་བ་བྱམས་པའི་མདུན་

དུ་ཉིན་བཅོ་ལྔའི་རིང་ལ། སྔོན་བདག་ཅག་གི་སྟོན་པ་བཅོམ་ལྡན་འདས་ཀྱིས་གྲོང་ཁྱེར་མཉན་

ཡོད་དུ། མུ་སྟེགས་ཅན་དང་རྫུ་འཕྲུལ་འགྲན་ཏེ་ཚར་བཅད་པའི་ཆོ་འཕྲུལ་གྱི་དུས་ཆེན་དེ་

རྗེས་སུ་དྲན་པའི་སླད་དུ། མཆོད་པ་རྒྱ་ཆེ་ཞིང་བཀོད་པ་ཡིད་དུ་འོང་བ། བསྟོད་པ་དང་གསོལ་

འདེབས་ཤིས་བརྗོད་ཚོགས་འདོན་དུ་མཛད་པ་དང་བཅས་པའི་སྒོ་ནས། བསྟན་པ་དང་འགྲོ་

བ་འབའ་ཞིག་ལ་དགོངས་ནས་འཕྲལ་དང་ཡུན་དུ་ཕན་བདེ་རྒྱས་པའི་སྨོན་ལམ་རླབས་ཆེ་བར་

མཛད༑362 འདི་ནི། འོག་ཏུ་བརྗོད་པར་འགྱུར་བ་ལྟར། ༡༤༠༩ ལོར་ལྷ་སར་ཆོ་འཕྲུལ་སྨོན་

ལམ་ཆེན་མོ་གསར་དུ་འཛུགས་པའི་སྟ་གོན་ལྟ་བུ་ཞིག་ཏུ་གྱུར་པ་བྱུང་༑ 

ལོ་དེའི་དཔྱིད་ཀར་རྫིང་ཕྱིར། རྗེ་ཙོང་ཁ་པས་རྒྱལ་ཚབ་དར་མ་རིན་ཆེན་གཙོ་མཛད། 

འདུལ་བ་འཛིན་པ་ཉིས་བརྒྱ་ལྷག་ཙམ་ལ་ཆོས་མང་དུ་གསུངས༑ སྐབས་དེར་རྫིང་ཕྱིར་

བཞུགས་དུས་བདེ་མོ་ཐང་པ་བློ་གྲོས་རྒྱལ་མཚན་རྗེ་ཙོང་ཁ་པ་དང་ཐོག་མར་མཇལ་ཞིང་། 

ཁོང་དེ་དུས་དགུང་ལོ་བདུན་ཙམ་གྱི་བྱིས་པ་ཞིག་ཡིན་ལ། ཕྱིས་སུ་རྗེ་ཙོང་ཁ་པའི་བུ་སློབ་ཀྱི་

ཁྲོད་དུ་གཞན་དོན་ལྷུན་གྱིས་གྲུབ་པའི་སེམས་དཔའ་དྲུག་ཅེས་པའི་གཅིག་ཏུ་གྱུར་པ་བྱུང་༑ 

བྱིས་པ་དེར་རྗེ་ཙོང་ཁ་པ་ལ་སངས་རྒྱས་དངོས་ཀྱི་འདུ་ཤེས་བྱུང་ལ། རྗེའི་ངོས་ནས་ཀྱང་ཁོང་

ལ་བཙུན་ཆུང་ལས་འབྲས་པ་ཞེས་གསུངས་ཏེ་ཤིན་ཏུ་མཉེས་པར་མཛད༑ སྐབས་དེར་བློ་གྲོས་

རྒྱལ་མཚན་ཐེ་བའི་བཙུན་ཆུང་དགུ་སྐྱོར་མོ་ལུང་དུ་སློབ་གཉེར་ལ་བརྫངས་པར་གྲགས༑363 དེ་

362 «རྣམ་ཐར་དད་པའི་འཇུག་ངོགས།» ཤོག ༥༠

363 ཞིབ་གནས་འདི་རྣམས་ཐོ་ཡོན་གྱིས། ཤོག ༡༩༤ «བདེ་མོ་ཐང་གི་རྣམ་ཐར་རིན་ཆེན་ཕྲེང་བ་»བྱ་བ་ནམ་མཁའ་ཆོས་
བཟང་གིས་བརྩམས་པ་ལས་དྲངས་ཏེ་བཀོད༑



234 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ནས་ཉང་པོ་ཕྱོགས་ནས་དད་ལྡན་མང་པོས་གསོལ་བ་བཏབ་པ་ལ་བརྟེན་ནས། ཉང་པོ་མདངས་

མདོའ་ིདགོན་པར་བྱོན་ཏེ། ས་ཡོས་ ༡༣༩༩ ལོའ་ིདབྱར་གནས་དེ་དེར་མཛད༑ དེའི་དུས་སུ་

རྗེ་ཙོང་ཁ་པའི་ཞབས་འབྲིང་དུ་ཕེབས་མཁན་སློབ་མ་དགེ་འདུན་པ་ཉིས་བརྒྱ་ལྷག་ཙམ་ཡོད་

སྣང་བས།  བླ་སློབ་རྣམས་གནས་གཅིག་ནས་གཅིག་ཏུ་འབྱོན་རྒྱུ་དེ་དཀའ་ཚེགས་ཅན་གྱི་བྱ་

བ་ཞིག་ཏུ་གྱུར་ཡོད་སྟབས། སློབ་མ་བགྲེས་གྲས་བཀའ་བཅུ་པ་དར་མ་རིན་ཆེན་དང་། འདུལ་

འཛིན་གྲགས་པ་རྒྱལ་མཚན་གཉིས་ནས། རྗེ་ཙོང་ཁ་པ་ལ་རང་ཅག་བླ་སློབ་འཁོར་བཅས་རྒྱུན་

ཆགས་སུ་བཞུགས་སའི་དགོན་གནས་ཞིག་དགོས་པའི་བསམ་ཚུལ་ཕུལ༑ དེ་ལྟ་ནའང་རྗེ་ཙོང་

ཁ་པ་རང་ཉིད་ནི། གནས་ངེས་མེད་མཛད་པ་ཐུགས་ལ་ཤིན་ཏུ་འཐད་སྟབས་རེ་ཞིག་དམིགས་

བསལ་བཀའ་ལན་མ་གནང་༑

རྗེ་ཙོང་ཁ་པ་ཉང་པོར་བཞུགས་པའི་སྐབས་སུ། ལྷ་སའི་ཁུལ་གྱི་དཔོན་པོ་སྣེའུ་ནམ་མཁའ་

བཟང་པོས། རྔོག་ལོ་ཆེན་པོའ་ིགདན་ས་གསང་ཕུའི་ཁྲི་པ་དཀོན་མཆོག་ཚུལ་ཁྲིམས་ངོ་ཆེན་ལ་

སྦྲན་ཏེ། སྐྱིད་ཤོད་ཕྱོགས་སུ་ཕེབས་པར་ཞུ་བའི་གསོལ་བ་འདེབས་པ་སྔ་ལོ་ནས་ཡོད་མུར། ད་

ལམ་ཡང་བསྐྱར་དུ་གསོལ་བ་འདེབས་པའི་ཕོ་ཉ་བྱུང་བ་དང་། གཞན་ཡང་ལྷ་སའི་ཇོ་བོ་རིན་

པོ་ཆེ་སླར་ཡང་མཇལ་བར་བཞེད་པས་ཀྱང་ཐུགས་དྲངས་ཏེ། སྟོན་ཀར་སྐྱིད་ཤོད་དུ་ཕེབས༑ 

སྣེའུ་ནམ་མཁའ་བཟང་པོ་ནི། སྔར་རྗེ་ཙོང་ཁ་པ་འོལ་ཁ་ཁུལ་དུ་བྱ་བྲལ་མཛད་ནས་བཞུགས་

པའི་སྐབས་སུ་སྦྱིན་བདག་གནང་ཡོད་ལ། ཕྱིས་སུའང་རྗེ་ཙོང་ཁ་པའི་མཛད་པ་ཆེ་ཁག་མང་

པོའ་ིསྦྱིན་བདག་བགྱི་བར་འགྱུར་བ་གཤམ་དུ་བརྗོད་པར་བྱའོ། །དེ་ལྟར་ ༡༣༩༩ ལོའ་ིསྟོན་

དེར་ལྷ་སར་བྱོན་ནས་པོ་ཏཱ་ལར་བཞུགས་ཏེ། གསང་ཕུ་དང་། སྙེ་ཐང་བདེ་བ་ཅན། ཚལ་གུང་

ཐང་། དགའ་བ་གདོང་། སྐྱོར་མོ་ལུང་། ཟུལ་ཕུ་དགོན་བཅས་ཀྱི་མཁན་པོ་རྣམས་ཀྱིས་གཙོས། 

ལྷ་ས་ཁུལ་གྱི་དགོན་སྡེ་ཁག་ནས་ཆོས་ཞུར་ཕེབས་པའི་སྡེ་སྣོད་འཛིན་པ་བརྒྱ་ཕྲག་དུ་མ་ལ། 

དབུ་མ་སྣང་བ་དང་། འདུལ་བ། ལམ་རིམ་ལ་སོགས་པའི་ཆོས་མང་དུ་གསུངས། སྐབས་དེར་ལྷ་

སར་ཆོས་ཞུ་བའི་ཁྲོད་དུ་ཕྱིས་དཔལ་ས་སྐྱ་པའི་མཁས་པའི་རྩེ་མོར་འགྱུར་བ་རོང་སྟོན་ཤཱཀྱ་

རྒྱལ་མཚན་(༡༣༦༧–༡༤༤༩)ཡང་ཡོད་ལ། ཁོང་གི་ཕྱིས་གཞུང་ཆེན་གྱི་སྐོར་ལ་བསྟན་བཅོས་

བརྩམས་ཏེ། རྗེ་ཙོང་ཁ་པ་ཡབ་སྲས་ཀྱི་བཞེད་སྲོལ་ལས་ཐ་དད་པའི་དཔལ་ས་སྐྱ་པའི་རང་

ལུགས་ཐུན་མོང་མ་ཡིན་པ་གཏན་ལ་ཕབ་སྟེ་སྤེལ་བ་འབྱུང་བར་འགྱུར་ལ། རྣམ་ཐར་གྱི་ཡིག་ཆ་

ཁག་གཅིག་གི་ནང་དུ་བྱུང་བ་ལྟར་ན། ངོར་པ་ཀུན་དགའ་བཟང་པོ་ཡང་སྐབས་དེར་ཆོས་ཞུར་



235ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

བཅར་ཏེ་ཆོས་འབྲེལ་རྒྱ་ཆེར་མཛད་ཡོད་སྣང་༑364 གཞན་ཡང་སྐབས་དེར་ལྷ་སར་བཞུགས་

རིང་། ཕྱིས་སུ་བྱང་སེམས་རྭ་སྒྲེང་བ་ཞེས་གྲགས་པར་འགྱུར་བའི་ཤཱཀྱ་བསོད་ནམས་ཀྱང་

རྗེའི་སློབ་མར་གྱུར་ཅིང་། ཁོང་ནི་རྗེ་ཙོང་ཁ་པས་ལམ་རིམ་གསུངས་པ་གསན་པའི་རྐྱེན་གྱིས་

སྐུལ་འདེད་ཤིན་ཏུ་ཆེན་པོ་ཞིག་ཐེབས་ཏེ། བྱང་ཆུབ་ཀྱི་སེམས་བཅོས་མ་མ་ཡིན་པ་ཐུགས་ལ་

འཁྲུངས་པ་བྱུང་བར། རྗེ་ཙོང་ཁ་པའི་ཞལ་ནས་ཀྱང་། “ངའི་བྱང་ཆུབ་ཀྱི་སེམས་དེ་བཤེས་

གཉེན་རྭ་སྒྲེང་བས་ཁྱེར།”365ཞེས་བསྔགས་པ་མཛད་ཡོད༑ ཁོང་ཉིད་ཀྱི་བསྟོད་པར་ཡང་།

རྒྱལ་བ་གཉིས་པ་ལྟ་བུའི་བླ་མ་ཡིས། །མཉེས་ཤིང་རྗེས་བཟུང་གདམས་པས་སྨིན་པའི་མཐུས།།

ཐུབ་བསྟན་ཉིན་མོར་བྱེད་པའི་རྭ་སྒྲེང་བ། །བྱང་སེམས་བླ་མའི་ཞབས་ལ་ཕྱག་འཚལ་ལོ།།366

ཞེས་ཀྱང་བྱུང་ངོ་།།

བླ་མ་རྗེ་བཙུན་རེད་མདའ་བ་དང་སླར་ཡང་ཞལ་འཛོམས་བྱུང་བ།

དེའི་ཕྱི་ལོ་ལྕག་འབྲུག་ ༡༤༠༠ ལོར། རྗེ་ཙོང་ཁ་པ་དགའ་བ་གདོང་དུ་བྱོན༑ དེར་སློབ་མའི་

ཚོགས་ལ་འཕགས་པ་ཐོགས་མེད་ཀྱི་«བྱང་སའི་»ཚུལ་ཁྲིམས་ལེའུ་དང་། སློབ་དཔོན་རྟ་

དབྱངས་ཀྱི་«བླ་མ་ལྔ་བཅུ་པ།» «རྩ་ལྟུང་བཅུ་བཞི་པ་»རྣམས་ཀྱི་བཤད་པ་ཞིབ་པར་གསུངས༑ 

དེ་ནི་ཐེག་པ་ཆེན་པོར་མོས་པ་རྣམས། རང་ཉིད་ཀྱིས་སྔར་སྨོན་འཇུག་གི་སེམས་བསྐྱེད་པའི་

སྐབས་སུ། རྒྱལ་བ་སྲས་དང་བཅས་པ་དཔང་པོར་བྱས་ཏེ། བྱང་སེམས་ཀྱི་བསླབ་བྱ་ཁས་

བླངས་པ་རྣམས་ལ་ཇི་ལྟར་སློབ་པའི་ཚུལ་ལེགས་པར་མ་ཤེས་ན། ཐེག་པ་ཆེན་པོ་མིང་ཙམ་དུ་

འགྱུར་ལ། དེ་ལྟ་བུའི་བྱང་སེམས་ཀྱི་བསླབ་བྱའི་ཚུལ་ཁྲིམས་སྟོན་པ་ལ་ནི། འཕགས་པ་ཐོགས་

མེད་ཀྱི་«བྱང་སའི་»ཚུལ་ཁྲིམས་ཀྱི་ལེའུ་དེ་མཆོག་ཏུ་འགྱུར་བར་གཟིགས་པས། ལེའུ་དེ་ཞིབ་

ཏུ་གསུངས༑ དེ་བཞིན་དུ་གསང་སྔགས་ཀྱི་སྐབས་སུ་བླ་མ་བསྟེན་ཚུལ་མདོ་ཕྱོགས་ལས་ཆེས་

ཁྱད་པར་དུ་འཕགས་པ་ཡོད་པའི་ཚུལ་རྣམས་«བླ་མ་ལྔ་བཅུ་པར»གསལ་བར་ཐོན་པ་དང་། 

སྔགས་ལ་འཇུག་པ་རྣམས་ཀྱིས་དངོས་གྲུབ་ཀྱི་རྩ་བ་དམ་ཚིག་དང་སྡོམ་པ་བསྲུང་བ་རྒྱུད་ནས་

གསལ་བར་གསུངས་པས། སློབ་དཔོན་བྷ་བི་ལྷས་མཛད་པའིརྩ་ལྟུང་བཅུ་བཞི་བཅས། གཞུང་

ཕྱི་མ་འདི་གཉིས་སྐབས་དེར་གསང་སྔགས་ཀྱི་སྡོམ་པ་སྟོན་པའི་རྩ་བའི་གཞུང་དུ་མཛད་དེ་

ཞིབ་ཏུ་གསུངས༑ ལྷ་སའི་ཆོས་བསྐོར་དེ་གྲོལ་ལ་ཉེ་བ་ན་རྗེ་བཙུན་རེད་མདའ་བ་སྟོད་སྐྱིད་

གྲོང་ནས་བྱོན་ཏེ་དབྱར་གནས་སྟག་ཚང་དུ་མཛད་དེ་བཞུགས་པ་གསན་པས། དགའ་བ་གདོང་

364 རྒྱལ་དབང་ཆོས་རྗེ། «རྗེ་ཙོང་ཁ་པའི་རྣམ་ཐར་ཆེན་མོ།» ཤོག ༢༦༧

365 ལས་ཆེན་ཀུན་དགའ་རྒྱལ་མཚན། «བཀའ་གདམས་ཆོས་འབྱུང་།» ཤོག ༧༤༩ 

366 བསྟོད་ཚིག་འདི་ལས་ཆེན་ཀུན་དགའ་རྒྱལ་མཚན། «བཀའ་གདམས་ཆོས་འབྱུང་།» ཤོག ༧༤༩ ཐད་དྲངས༑



236 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དུ་ཕྱག་ཕེབས་པར་གསོལ་བ་བཏབ་པ་ལྟར་ཕེབས་ཏེ། བླ་སློབ་གཉིས་དགའ་བ་གདོང་དུ་སླར་

ཡང་ཞལ་འཛོམས་བྱུང་༑ 

སྐབས་དེར་རྗེ་བཙུན་རེད་མདའ་བ་ཆེན་པོ་དགའ་བ་གདོང་དུ་ཕེབས་འབྱོར་སྐབས། 

ཕེབས་ལམ་གྱི་ཕྱོགས་གཉིས་སུ་དགེ་འདུན་པ་རྣམས་གྲལ་བསྒྲིགས་ཏེ་ཕེབས་བསུ་ཞུས་

ཤིང་། རྗེ་ཙོང་ཁ་པས་རང་གི་བླ་མ་རྗེ་བཙུན་རེད་མདའ་བ་མཇལ་བ་ན། ལམ་འཕྲལ་སྐུ་ཕྱག་

ཕུལ་བར། རྗེ་བཙུན་རེད་མདའ་བས་མི་བཞེས་པའི་ཚུལ་མཛད་ཅིང་། རྗེ་ཙོང་ཁ་པས་མ་

གསན་པར་ཕྱག་ཕུལ་བའི་རྗེས་སུ་ཚུར་ལ་ཕྱག་མཛད་པར་རྗེ་ཙོང་ཁ་པས་དེ་ལྟར་མི་མཛད་པ་

ཞུ་ཞེས་ནན་གྱིས་བཟློག་པར་མཛད་པ་བྱུང་བ་སོགས། ཕན་ཚུན་གཅིག་ལ་གཅིག་གུས་པའི་ངོ་

མཚར་བའི་རྣམ་ཐར་རྨད་དུ་བྱུང་བ་ཀུན་གྱིས་མཇལ༑367 འདིས་བླ་སློབ་གཉིས་ཀྱི་འབྲེལ་བའི་

ངོ་བོ་དེར་འགྱུར་བ་ཐེབས་ཡོད་པ་གསལ་པོ་ཐོན་ཏེ། རྗེ་བཙུན་རེད་མདའ་བའི་ངོས་ནས་ནི། 

ད་ནི་རྗེ་ཙོང་ཁ་པ་ལ་སློབ་མའི་འདུ་ཤེས་ཙམ་མིན་པར་ཆོས་གྲོགས་ཀྱི་འདུ་ཤེས་མཛད་ཀྱི་ཡོད་

པ་མངོན་གསལ་དོད་པོ་བྱུང་༑ རྗེ་ཙོང་ཁ་པས་རང་ཉིད་གནས་ངེས་མེད་དུ་འགྲིམས་པའི་རྒྱལ་

ཁམས་པ་ཞིག་ཡིན་མོད། སྐབས་དེར་མཐུན་རྐྱེན་ཅི་ཡོད་ཀྱིས་རང་གི་བླ་མའི་བསྙེན་བཀུར་

དང་ཞབས་ཏོག་རྨད་དུ་བྱུང་བ་མཛད༑ སྐབས་དེར་དགའ་བ་གདོང་དུ་རྗེ་བཙུན་རེད་མདའ་

བས་«དབུ་མ་འཇུག་པ་གསུངས་པར་»སྡེ་སྣོད་འཛིན་པ་ལྔ་བརྒྱ་ལྷག་ཙམ་འདུས་ཏེ་གསན༑ 

ཆོས་ཐུན་གཅིག་ལ་གསང་ཕུ་བའི་དགེ་བཤེས་དཀོན་མཆོག་སེང་གེ་ཟེར་བ་དེ་ཡར་ལངས་ཏེ་

གཤམ་གྱི་རེ་སྐུལ་འདི་ཞུས༑

དེང་སང་གཙང་ན་མཁས་པ་རེད་མདའ་བ། དབུས་ན་མཁས་པ་ཙོང་ཁ་པ་ཟེར་

བས། ཁྱེད་ཡབ་སྲས་གཉིས་དབུས་གཙང་གི་བསྟན་པའི་བདག་པོར་གྱུར་གདའ་

ཞིང་། ད་ལྟ་ཞལ་འཛོམས་པའི་དུས་འདིར་ཐེག་པ་གསུམ་དང་། གྲུབ་མཐའ་

རྣམ་བཞིའི་གཤོག་རལ་རྣམས་ལྐོག་ཏུ་མི་མཛད་པར་བདག་ཅག་དབུས་གཙང་

གི་དོན་གཉེར་བ་རྣམས་ཀྱི་ཐེ་ཚོམ་དང་ལོག་རྟོག་སེལ་བའི་ཕྱིར་དུ་ཚོགས་སུ་

འབེལ་གཏམ་མཛད་པ་ཞུ་ཞིང་། ལུང་རིགས་ཀྱི་དགག་སྒྲུབ་མཛད་ནས་ཡིན་མིན་

གྱི་ཁོ་ཐག་ཆོད་པའི་ཆོས་འཁོར་ཡུན་རིང་དུ་བསྐོར་དུ་གསོལ། དེ་བས་ན་རེད་

མདའ་བས་གངས་བུ་ལེ་དང་། ཆོས་རྗེ་བློ་བཟང་གྲགས་པས་འོ་དེ་གུང་རྒྱལ་གྱི་

367 རྗེ་བཙུན་རེད་མདའ་བའི་རྣམ་ཐར་དུ། (ཤོག ༨༠) སྐབས་དེར་རྗེ་བཙུན་གྱིས་རྗེ་ཙོང་ཁ་པ་ལས་ཕྱག་མི་བཞེས་པར་
མཛད་པ་ཙམ་དུ་མ་ཟད། འདི་ནས་བཟུང་སྟེ་རྗེ་ཙོང་ཁ་པ་དང་ལྷན་དུ་ཡོད་པའི་སྐབས་སུ་སློབ་མ་གཞན་ནས་ཀྱང་ཕྱག་ལེན་
པར་མི་མཛད་པར་གསུངས༑



237ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

གངས་ལ་གཤེགས་མི་གསུང་བར། དབུས་གཙང་གི་གཞུང་དུ་བསྟན་པའི་བྱ་བ་རྒྱ་

ཆེན་པོ་མཛད་པར་ཞུ།368 ཞེས་སོ།།

གསུང་ཆོས་ཀྱི་རིམ་པ་རྣམས་ཡོངས་སུ་གྲུབ་རྗེས། རྗེ་བཙུན་རེད་མདའ་བ་དང་རྗེ་ཙོང་ཁ་པ་

གཉིས་གཅིག་ནས་དབེན་གནས་ལ་ཐུགས་ཤིན་ཏུ་མཉེས་པོ་ཡོད་པ་དང་། གཉིས་ནས་སྤྱན་

རས་གཟིགས་དངོས་འབྲོམ་སྟོན་རྒྱལ་བའི་འབྱུང་གནས་ཀྱིས། ༡༠༥༦ ལོར་ཕྱག་བཏབ་པའི་ཇོ་

བོ་བཀའ་གདམས་པའི་མ་དགོན་རྭ་སྒྲེང་གི་ངོ་མཚར་བའི་ཡོན་ཏན་ཡང་རིང་ནས་གསན་ཡོད་

པ་སོགས་ཀྱིས། དགའ་བ་གདོང་ནས་ཆས་ཏེ་དབེན་གནས་རྭ་སྒྲེང་ཕྱོགས་སུ་ཐོན༑ ཕར་ལམ་

ལྷ་སར་བྱོན་ནས་རྗེ་བཙུན་རེད་མདའ་བས་དགེ་འདུན་བརྒྱད་བརྒྱ་ཙམ་དང་སྐྱ་བོ་དྲུག་བརྒྱ་

ཙམ་ཁྱོན་བསྡོམས་པས་ཆོས་ཞུ་བ་ཆིག་སྟོང་བཞི་བརྒྱ་ཙམ་ལ་སྐྱིད་སྡུག་ལམ་འཁྱེར་གྱི་བློ་སྦྱོང་

གསུངས༑369 རྗེ་ཙོང་ཁ་པ་དཔོན་སློབ་ཁག་ཅིག་ཇོ་བོའ་ིདྲུང་དུ་མཆོད་པ་རྒྱ་ཆེན་པོ་བཤམས་

ཏེ། ཁོང་གིས་གཙོས་པའི་དགེ་འདུན་ལྔ་བརྒྱ་ཙམ་གྱིས་ཡན་ལག་བདུན་པ་རྒྱས་པ་གཅིག་ཕུལ་

ཞིང་། གཙོ་བོ་«བཟང་པོ་སྤྱོད་པའི་སྨོན་ལམ་»དང་། རྗེ་ཙོང་ཁ་པ་རང་ཉིད་ཀྱིས་མཛད་པའི་

«བདེ་སྨོན་»བཅས་བཏོན་ཏེ་སྨོན་ལམ་རྒྱ་ཆེར་བཏབ་ལ། ཁྱད་པར་དུ་རྗེ་བཙུན་ཐམས་ཅད་

མཁྱེན་པ་རེད་མདའ་བ་ཆེན་པོ་ཀུ་མ་ར་མ་ཏིས་གཙོ་མཛད་བསྟན་པའི་རྩ་ལག་སྐྱེས་ཆེན་ཞལ་

བཞུགས་ཐམས་ཅད་བསྟན་པ་དང་སེམས་ཅན་གྱི་དོན་དུ་ཞབས་བརྟན་པར་གྱུར་ཅིག ཅེས་

པའི་སྨོན་ལམ་ལན་གསུམ་མཛད་པ་སོགས་གནང་༑ སྐབས་དེར་ལྷ་སར་ཆོས་རྗེ་རྣམ་པ་གཉིས་

ཀྱི་དྲུང་ནས་ཕྱག་དབང་ཞུ་བའི་མི་ཚོགས་ཤིན་ཏུ་མང་བ་བྱུང་བར། རྗེ་བཙུན་རེད་མདའ་བས་

སུས་ཞུས་ལ་གནང་མོད། རྗེ་ཙོང་ཁ་པས་ཡེ་མ་གནང་བར་། གསང་ཕུའི་གྲྭ་པ་འགའ་ཤས་ཀྱིས། 

རེད་མདའ་བ་ཁོང་འཆི་བ་ལ་མི་འཇིགས་པས་ཞབས་དབང་སུ་ཞུ་ལ་གནང་གིན་འདུག བློ་

བཟང་འཆི་བས་འཇིགས་པ་སུ་ལ་ཡང་མི་གནང་བ་འདུག་ཟེར་བ་ཡང་བྱུང་མོད། རྗེ་ཙོང་ཁ་

པ་སྔར་སློབ་གཉེར་གྱི་སྐུ་དུས་ནས་སྐུ་སྟོད་སྐབས་འགར་སྙུན་པ་སོགས་ཀྱིས། མི་ཚོགས་ཆེན་

པོ་སྡེབས་གཅིག་ལ་འཛོམས་པའི་སྐབས་སུ་སྐུ་སྙེལ་བའི་གནས་ཚུལ་ཞིག་ཡོད་སྣང་བ་ཕྱིས་

སུའང་གསལ་བར་འགྱུར་བ་ལྟར་ལགས༑ “དེ་ནས་རྭ་སྒྲེང་ལ་འབྱོན་དུས་བྲག་དཀར་མོ་པ། བྱ་

368 སངས་རྒྱས་རྩེ་མོ། «རྗེ་བཙུན་རེད་མདའ་བ་ཆེན་པོའ་ིརྣམ་ཐར།» གསུང་འབུམ་དེབ། ༡ ཤོག ༨༡ རེད་མདའ་བའི་རྣམ་
ཐར་དུ་བྱུང་བ་འདི་འཇམ་བཞད་དཀོན་མཆོག་འཇིགས་མེད་དབང་པོའ་ི«དགའ་ལྡན་ཆོས་འབྱུང་ནོར་ཕྲེང་བ་»དང་། (ཤོག 
༤༣༣) རྒྱལ་དབང་ཆོས་རྗེའི་«རྗེ་ཙོང་ཁ་པའི་རྣམ་ཐར་ཆེན་མོ་» (ཤོག ༢༦༨)གཉིས་སུ་དྲངས༑

369 རྗེ་ཙོང་ཁ་པ་ཆེན་པོའ་ིརྣམ་ཐར་གྱི་ཡིག་ཆ་རྣམས་སུ་མི་ཐོན་མོད། གནམ་རྩེ་ལྡེང་ནས་རྭ་སྒྲེང་ཕྱོགས་སུ་ཕེབས་པའི་ཕར་
ལམ་དུ་ལྷ་སར་ཕེབས་པ་དང་། སྟག་རྩེ་ཕུ་ལ་འབྱོན་དུས་བསོད་སྙོམས་ལ་ཕེབས་དགོས་པར་བྱུང་ཚུལ་སོགས་ཀྱི་ཞིབ་གནས་
རྣམས། «དཔལ་ལྡན་རེད་མདའ་བ་ཆེན་པོའ་ིརྣམ་ཐར་ངོ་མཚར་རྨད་འབྱུང་»དུ་(ཤོག ༨༣)གསལ་བར་ཐོན༑



238 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཡུལ་རིན་པོ་ཆེ། ལོ་མཁན་པོ། འབྲི་གུང་པའི་སྟག་རྩེ་རྫོང་པ་རྣམས་ཀྱིས་འབུལ་སྣོད་ཕུན་སུམ་

ཚོགས་པ་མཛད། སྟག་རྩེ་ཕུ་ལ་བྱོན་པས། དགེ་འདུན་སུམ་བརྒྱ་ཙམ་གྱི་གདན་ཆད་ནས་ཀུན་

བསོད་སྙོམས་ལ་བྱོན་པས། གནད་ཐེབ་ཙམ་བྱུང་། དེ་ནས་ལོ་པའི་ཚོགས་པ་ཆོས་འབྲེལ་ཞུ་

བར་བྱུང་སྟེ། རྩམ་པ་མཛོ་རྒྱབ་ཉི་ཤུ་ལྷག་ཙམ་གཅིག་ཕུལ་བས། སླར་མི་ཐེག་པའི་སྡུག་

བསྔལ་དུ་གྱུར། ཆོས་རྗེ་ཡབ་སྲས་ནམ་མཁའ་མཛོད་ལ་མངའ་བརྙེས་པ་འདྲ་ཟེར་བའི་

གྲགས་པ་བྱུང་།”370 ཞེས་རྗེ་བཙུན་རེད་མདའ་བའི་རྣམ་ཐར་དུ་གསལ་བ་ལྟར་བྱུང་༑

དེ་ནས་རྭ་སྒྲེང་དུ་ཕྱག་ཕེབས༑ སྐབས་དེར་བླ་མ་གཉིས་ཀྱི་ཞབས་འབྲིང་དུའང་དགེ་

འདུན་སྡེ་སྣོད་འཛིན་པ་མང་ཙམ་ཞིག་ཀྱང་ཡོད་སྣང་ལ། ལྕགས་འབྲུག་ཕྱི་ལོ་ ༡༤༠༠ ལོའ་ི

དགུན་ཁ་རྭ་སྒྲེང་དུ་བཞུགས༑ དང་ཐོག་བླ་སློབ་གཉིས་ཀ་སྐུ་མཚམས་བཅད་དེ་བཞུགས་

ཤིང་། དེའི་རིང་ཐུན་མཚམས་ལ་རྗེ་བཙུན་རེད་མདའ་བས་དེར་འདུས་གཞི་བྱེས་ཀྱི་དགེ་

འདུན་ཚོགས་པ་དྲུག་རྒྱ་ཙམ་ལ། རྒྱུད་རྒྱལ་གསང་བ་འདུས་པའི་རྫོགས་རིམ་གྱི་གཞུང་ཕྱི་མོར་

གྱུར་པ་འཕགས་པ་ཀླུ་སྒྲུབ་ཀྱིས་མཛད་པའི་«གསང་འདུས་རིམ་ལྔའི་»ཁྲིད་དང་། དབུ་མའི་

ལྟ་ཁྲིད། «བཞི་བརྒྱ་པའི་»བཤད་པ་བཅས་གསུངས་ཤིང་། སྐུ་མཚམས་གྲོལ་བའི་རྗེས་སུ་ནི། 

འཕགས་པ་ཀླུ་སྒྲུབ་ཀྱི་«རིགས་པ་དྲུག་ཅུ་པའི་»བཤད་པ་རྒྱས་པ་ཞིག་གནང་༑ རྗེ་ཙོང་ཁ་པས་

ནི། རྗེ་བཙུན་བྱམས་པ་མགོན་པོའ་ི«མདོ་སྡེ་རྒྱན་»དང་«དབུས་མཐའ་རྣམ་འབྱེད་»དང་། དེ་

བཞིན་དུ་འཕགས་པ་ཐོགས་མེད་ཀྱི་«ཉན་ཐོས་ཀྱི་ས་»བཅས་ཕན་ཚུན་གུང་བསྒྲིགས་ཏེ། སློབ་

མ་རྣམས་ལ་ཞི་གནས་སྒོམ་ཚུལ་གྱི་བཤད་པ་རྒྱས་པ་ཞིག་གནང་སྟེ། ཉིན་མང་པོར་ཆོས་ཞུ་བ་

རྣམས་དམིགས་རིམ་རེ་རེ་ནས་རིམ་པ་བཞིན་སྒོམ་དུའང་བཅུག་པས། ཞི་གནས་ཀྱི་ཁྲིད་

དེ་གྲུབ་རྗེས་སློབ་མ་མང་པོ་ཞིག་གི་རྒྱུད་ལ་ཞི་གནས་ཀྱི་མྱོང་བའང་ཁྱད་པར་ཅན་སྐྱེས་པ་

བྱུང་༑371 དེ་དུས་རྗེ་བཙུན་རེད་མདའ་བས་རྗེ་ཙོང་ཁ་པའི་དྲུང་ནས་«དབུ་མ་རྩ་བ་ཤེས་

རབ་»ཀྱི་བཤད་པ་དང་། དཔལ་ལྡན་ཟླ་བའི་གསང་བ་འདུས་པའི་འགྲེལ་པ་གྲགས་ཅན་«སྒྲོན་

གསལ་»བཅས་ཚར་གཅིག་ཚུར་གསན་ལ། རྗེ་ཙོང་ཁ་པས་ཀྱང་རྗེ་བཙུན་རེད་མདའ་བའི་དྲུང་

ནས་དཔལ་ལྡན་ཟླ་བའི་རྩ་ཤེའི་འགྲེལ་པ་«ཚིག་གསལ་»དང་། དབུ་མའི་ལྟ་ཁྲིད་བཅས་གསན་

པ་སོགས། ཆོས་རྗེ་རྣམ་པ་གཉིས་ཕན་ཚུན་ཆོས་ཀྱི་སྐྱེས་བཟང་པོ་འབུལ་རེས་ཀྱང་མཛད༑372 

370 སངས་རྒྱས་རྩེ་མོ། «དཔལ་ལྡན་རེད་མདའ་བ་ཆེན་པོའ་ིརྣམ་ཐར་ངོ་མཚར་རྨད་འབྱུང་» གསུང་འབུམ་དེབ། ༡ ཤོག ༨༣

371 ཞིབ་གནས་འདི་རྣམས་«རྣམ་ཐར་དད་པའི་འཇུག་ངོགས་»(ཤོག ༥༢)སུ་བྱུང་བ་ལྟར་བཀོད༑

372 གནས་རྙིང་ཀུན་དགའ་བདེ་ལེགས། «རྣམ་པར་ཐར་པ་དད་པའི་འཇུག་ངོགས།» ཤོག ༣༩༡ “དེའི་ཚེ་མངོན་ཆུང་བར་མཛད་དེ། 
འགྲེལ་པ་སྒྲོན་གསལ་དང་རྩ་ཤེས་གཉིས་ཚར་རེ། རྗེ་བཙུན་ཆེན་པོས་རྗེ་འདི་ཉིད་ལ་གསན་པར་མཛད་དོ།།” ཞེས་སོ།།



239ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

གཞན་ཡང་དུས་དེར་རྭ་སྒྲེང་དུ་བཞུགས་རིང་། རྗེ་བཙུན་རེད་མདའ་བ་དང་རྗེ་ཙོང་ཁ་པ་རྣམ་

གཉིས་སྐབས་མང་པོར། མདོ་སྔགས་ཀྱི་གཞུང་གི་བཤད་པ་དང་ལམ་གྱི་གནད་མང་པོར་གསུང་

གླེང་ཞིབ་མོ་མང་དུ་མཛད་པས། སློབ་མ་རྣམ་དཔྱོད་ཅན་མང་པོ་ཞིག་ཀྱང་མདོ་སྔགས་ཀྱི་

དཀའ་བའི་གནད་དུ་མ་ལ་སྒྲོའདོགས་ཆོད་པའི་གོ་བ་གསར་པ་ཐོབ་པའང་མང་དུ་བྱུང་༑ 

དེ་ནས་ཆོས་རྗེ་ལོ་ཙཱ་བ་སྐྱབས་མཆོག་དཔལ་བཟང་དང་། འབྲི་གུང་ཆོས་ཀྱི་རྒྱལ་པོ་

(༡༣༣༥–༡༤༠༧)གཉིས་སོ་སོ་ནས་ཞལ་འཛོམས་ཞུ་བའི་ཕོ་ཉ་དང་གསུང་འཕྲིན་བྱུང་བ་བཞིན། 

རྗེ་ཙོང་ཁ་པས་ལྕགས་སྦྲུལ་ ༡༤༠༡ ལོའ་ིདཔྱིད་ཀར་རྭ་སྒྲེང་ནས་འབྲི་གུང་ཕྱོགས་སུ་བྱོན༑ རྗེ་

ཙོང་ཁ་པ་འབྲི་གུང་དུ་བྱོན་ཤུལ་དུ་རྗེ་བཙུན་རེད་མདའ་བས། གསང་ཕུ་དང་། བདེ་བ་ཅན། 

གུང་ཐང་དང་། རྩེད་ཐང་གི་དགེ་འདུན་པ་བདུན་བརྒྱ་ལྷག་ཙམ་ལ་གསང་འདུས་རྒྱུད་འགྲེལ་ཆ་

ལག་དང་བཅས་པ་དང་། «དབུ་མ་རྒྱན་»གྱི་བཤད་པ་རྒྱས་པ་ཞིག་གནང་༑373 དེ་ལྟར་རྗེ་ཙོང་

ཁ་པ་ནི་རང་ཉིད་མདོ་སྨད་ནས་བོད་དབུས་སུ་ཕེབས་པའི་སྐབས་སུ་ཐོག་མར་འབྱོར་ས། འབྲི་

གུང་བཀའ་བརྒྱུད་ཀྱི་མ་དགོན་འབྲི་གུང་མཐིལ་དུ་ཕེབས༑ དེར་འབྲི་གུང་ཆོས་ཀྱི་རྒྱལ་པོས་

འདུ་ཁང་གི་ཡང་ཐོག་ཏུ་རང་ཉིད་ཀྱི་གཟིམ་ཤག་དང་ཉེ་སར་རྗེ་ཙོང་ཁ་པའི་བཞུགས་གནས་

གྲ་སྒྲིག་གནང་ཡོད་པས་དེར་བཞུགས་སུ་གསོལ༑ འབྲི་གུང་དུ་བཞུགས་རིང་གསོལ་ཚིགས་

དང་གསོལ་ཇ་སོགས་ལྷན་དུ་མཛད་ཅིང་། དེ་དག་གི་སྐབས་སོགས་སུ་མདོ་སྔགས་ཀྱི་ལམ་དང་

ཉམས་ལེན་གྱི་གནད་ལས་བརྩམས་པའི་ཆོས་ཀྱི་གསུང་གླེང་མང་དུ་མཛད༑ རྗེ་ཙོང་ཁ་པས་

འབྲི་གུང་མཐིལ་གྱི་འདུས་སྡེར་ཆོས་མང་དུ་གསུངས་ཤིང་། རང་ཉིད་ཀྱིས་ཀྱང་འབྲི་གུང་ཆོས་

རྗེའི་དྲུང་ནས་ནཱ་རོ་ཆོས་དྲུག་དང་། ཕྱག་ཆེན་ལྷན་ཅིག་སྐྱེས་སྦྱོར་སོགས་གསན༑374 སྐབས་

དེར་འབྲི་གུང་གི་ཆོས་བསྒོ་བ་བཀྲ་ཤིས་རིན་ཆེན་དང་། སློབ་དཔོན་ཆེན་པོ་ཤེས་རབ་དཔལ་

དང་། གཟིམས་གཡོག་པ་ཡོན་ཏན་རིན་ཆེན་བཅས་ཀྱིས་བསྐུལ་བའི་ངོར། འབྲི་གུང་ཆོས་ཀྱི་

རྒྱལ་པོའ་ིབསྟོད་པ་ཤླཽཀ་བཅུ་དྲུག་ཅན་ཞིག་བརྩམས་པའི་ནང་དུ། 

 ཀུན་གྱིས་གཙུག་གི་རྒྱན་དུ་འཛིན་ན་ཡང་། །ཁེངས་པ་དོར་ནས་དེས་པའི་དཔལ་གྱིས་མཛེས།།

373 «རྣམ་ཐར་དད་པའི་འཇུག་ངོགས་»སུ། ཤོག ༥༢ “དེ་རྗེས་ཡབ་སྲས་གཉིས་ཀས་ཕྱག་བཏེག་ནས་བྱོན།” ཞེས་བྱུང་བའི་
ཆིག་སྒྲོས་ལ་བརྟགས་ན། སྐབས་དེར་རྗེ་བཙུན་རེད་མདའ་བའང་ལྷན་དུ་འབྲི་གུང་མཐིལ་དུ་ལྷན་དུ་ཡོད་པ་ལྟ་བུར་ཐོན་མོད། 
རྗེ་བཙུན་རེད་མདའ་བའི་རྣམ་ཐར་དུ་ནི། ཤོག ༨༤ རྗེ་ཙོང་ཁ་པ་འབྲི་གུང་དུ་ཕེབས་ཤུལ་དུ་གསང་འདུས་ཀྱི་རྒྱུད་འགྲེལ་དང་
དབུ་མ་རྒྱན་གསུངས་པ་ཤིན་ཏུ་གསལ་པོར་འཁོད་པས། སྐབས་དེར་ཁོང་འབྲི་གུང་དུ་ལྷན་དུ་ཕེབས་མེད་པར་གྲུབ༑

374 «རྣམ་ཐར་དད་པའི་འཇུག་ངོགས་»སུ། ཤོག ༥༢ རྗེ་ཙོང་ཁ་པས་འབྲི་གུང་དུ་ཕེབས་ཏེ་ཆོས་ཀྱི་རྒྱལ་པོ་ལས་ནཱ་རོ་ཆོས་
དྲུག་དང་ཕྱག་ཆེན་ལྷན་ཅིག་སྐྱེས་སྦྱོར་གསན་པ་ཙམ་ལས་མི་འབྱུང་མོད། འདིའི་སྐབས་ཀྱི་ཞིབ་གནས་རྣམས་འཇམ་བཞད་
དཀོན་མཆོག་འཇིགས་མེད་དབང་པོའ་ི«དགའ་ལྡན་ཆོས་འབྱུང་»དུ་(ཤོག ༤༣༤)བྱུང་བ་ལྟར་འདིར་བཀོད༑



240 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

  དུལ་བའི་མཛད་པས་འགྲོ་བའི་ཡིད་འཕྲོག་པ། །འདྲེན་པ་བཟང་པོ་ཁྱོད་ལ་ཕྱག་འཚལ་ལོ།།375

ཞེས། འབྲི་གུང་ཆོས་ཀྱི་རྒྱལ་པོ་ནི། སྐབས་དེར་བོད་བརྒྱུད་ནང་བསྟན་གྱི་འཇིག་རྟེན་གྱི་ནང་

དུ་ཀུན་གྱི་གཙུག་ཏུ་ཡོད་པའི་རྒྱན་ལྟ་བུ་ཡིན་ནའང་། ཐུགས་རྒྱུད་འཇམ་ཞིང་དུལ་བའི་རྣམ་

ཐར་གྱིས་གདུལ་བྱའི་ཡིད་འཕྲོག་པའི་ཚུལ་གསུངས༑ སྐབས་འདིར། ཕྱིས་སུ་འབྲི་གུང་གི་ཁྲི་

འཛིན་པར་འགྱུར་བའི་གོ་ཤྲཱི་དོན་གྲུབ་རྒྱལ་པོ་དང་། གྲགས་པ་རྒྱལ་མཚན། བཀྲ་ཤིས་རིན་

ཆེན་སོགས་ཀྱིས་གཙོས་པའི་འབྲི་གུང་ཆོས་བརྒྱུད་ཀྱི་བགྲེས་གྲས་མང་པོ་ཞིག་རྗེ་ཙོང་ཁ་པའི་

ཞབས་ལ་གཏུགས་ཏེ་སློབ་མར་གྱུར༑ «ཆོས་འབྱུང་མཁས་པའི་དགའ་སྟོན་»དུ།  “འབྲི་གུང་

ཆོས་རྗེ་ཉེར་གཉིས་རིན་པོ་ཆེས་བསྟན་དགོངས་ཀྱིས་བཤད་གྲྭ་བཙུགས་པའི་བླ་མ་རྗེ་ཙོང་ཁ་

པ་བསྐོས།”376 ཞེས་བྱུང་བ་ལྟར་ན། སྐབས་དེར་འབྲི་གུང་དུ་བཤད་གྲྭའང་ཐོག་མར་བཙུགས་

སྣང་ཞིང་དེའི་ཆོས་སྟོན་གྱི་སློབ་དཔོན་དང་པོ་དེ་རྗེ་ཙོང་ཁ་པས་མཛད་ཡོད་སྣང་༑ གཞན་

ཡང་འབྲི་གུང་དུ་བཞུགས་རིང་རྗེ་ཙོང་ཁ་པས་«ཐོག་མཐའ་བར་གསུམ་དགེ་བའི་སྨོན་ལམ་

»ཞེས་པ་དེའང་རྩོམ་པར་མཛད་ལ། ཤླཽཀ་སུམ་ཅུ་ཅན་གྱི་སྨོན་ལམ་གྱི་ཚིགས་སུ་བཅད་པ་འདི་

ནི། ཕྱིས་«སྨོན་ལམ་ཐོག་མཐའ་མ་»ཞེས་ཡོངས་སུ་གྲགས་ཤིང་དད་ལྡན་ཀུན་གྱིས་ཀློག་པ་

ཙམ་གྱིས་ཡིད་ཆོས་ལ་བསྐུལ་བའི་སྨོན་ལམ་ཤིན་ཏུ་ཁྱབ་ཆེ་བ་ཞིག་ཏུ་གྱུར་པ་བྱུང་༑ སྨོན་ལམ་

འདིའི་མཇུག་བསྡུར། 

སྨོན་ལམ་འདི་དག་གང་གིས་མཐོང་ངམ་ཐོས། །ཡིད་ལ་དྲན་པར་བྱེད་པ་དེ་དག་ཀྱང༌།།

རྒྱལ་སྲས་རྣམས་ཀྱི་སྨོན་ལམ་རླབས་པོ་ཆེ། །མ་ལུས་སྒྲུབ་ལ་ཞུམ་པ་མེད་པར་ཤོག། །

ལྷག་བསམ་དག་པའི་སྟོབས་ཀྱིས་ལེགས་བསྒྲུབ་པའི། །རྒྱ་ཆེན་སྨོན་ལམ་བཏབ་པ་འདི་ཡི་མཐུས།།

སྨོན་ལམ་ཕ་རོལ་ཕྱིན་པ་ཡོངས་རྫོགས་ནས། །ལུས་ཅན་ཀུན་གྱི་རེ་བ་བསྐོང་བར་ཤོག། །377

ཞེས་ཀྱང་སྨོན་པར་མཛད་ཡོད༑ སྨོན་ལམ་འདི་ནི། དེང་སང་དགེ་ལྡན་པའི་དགོན་པ་རྣམས་སུ་

དགེ་འདུན་པ་ཚང་མས་བློ་འཛིན་བྱས་ཏེ་ཚོགས་སུ་རྒྱུན་འདོན་མཛད་བཞིན་པ་དང་། ལྷ་ལྡན་

སྨོན་ལམ་ཆེན་མོའ་ིཚོགས་མཆོད་ཀྱི་སྐབས་སུའང་འདོན་རྒྱུའི་ཚིགས་བཅད་ཤིན་ཏུ་གལ་ཆེ་བ་

ཞིག་ཏུ་གྱུར་ཡོད་པ་མ་ཚད། མི་ཤི་བྱུང་བའི་སྐབས་སུའང་དུར་ཁྲོད་སོགས་སུ་འདས་པོའ་ིཆེད་

དུ་འདོན་རྒྱུའི་སྨོན་ལམ་གཙོ་བོའ་ིཁོངས་སུ་ཚུད་པ་སོགས་བྱུང་ཡོད༑378

375 «བླ་མ་དམ་པ་ཆོས་ཀྱི་རྒྱལ་པོ་ལ་ཅུང་ཟད་བསྟོད་པ།» གསུང་ཐོར་བུ། ཤོག ༡༥

376  དཔའ་བོ་གཙུག་ལག་ཕྲེང་བ། «ཆོས་འབྱུང་མཁས་པའི་དགའ་སྟོན།» སྨད་ཆ། ཤོག ༡༡༥༥

377 གསུང་ཐོར་བུ། ཤོག ༣༥༣

378 གཤིན་པོའ་ིཆེད་དུ་འདོན་པའི་སྨོན་ལམ་གཙོ་བོ་རྣམས་ནི། མདོ་ཕལ་པོ་ཆེར་བྱུང་བའི་«བཟང་སྤྱོད་སྨོན་ལམ་»དང་། 



241ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

གནམ་རྩེ་ལྡེང་དུ་ཞལ་འཛོམས་དམིགས་བསལ་ཞིག་བྱུང་བ།

དེ་ཡང་གོང་དུ་སྨྲས་པ་བཞིན། རྗེ་བཙུན་རེད་མདའ་བ་དང་རྗེ་ཙོང་ཁ་པ་གཉིས་དབེན་གནས་

རྭ་སྒྲེང་དུ་བཞུགས་པའི་སྐབས་སུ།  ལོ་ཆེན་སྐྱབས་མཆོག་དཔལ་བཟང་ནས། སྐབས་དེར་རང་

ཉིད་གང་དུ་བཞུགས་སའི་དགོན་པ་གནམ་རྩེ་ལྡེང་སྟེ། བོད་དུ་ཕར་ཕྱིན་གྱི་བསྟན་པ་ལ་ཕྱག་

རྗེས་ཆེ་བའི་མཁས་པ་ཨར་བྱང་ཆུབ་ཡེ་ཤེས་ཀྱིས་ཕྱི་ལོའ་ིདུས་རབས་བཅུ་གཅིག་པའི་ནང་

ཕྱག་བཏབ་པའི་དགོན་པ་དེར། ཞལ་འཛོམས་ཞིག་འོང་བར་གདན་འདྲེན་བསྐུལ་མ་མཛད་

པའི་ཕོ་ཉ་དང་ཡི་གེ་འབྱོར་ཡོད་དོན་བཞིན། རྗེ་ཙོང་ཁ་པས་འབྲི་གུང་མཐིལ་ནས་ཐོན་ཏེ། ལོ་

ཆེན་གྱི་ཐུགས་རེ་བཞིན་གནམ་རྩེ་ལྡེང་ཕྱོགས་སུ་བྱོན་ཅིང་། (གནམ་རྩེ་ལྡེང་ནི་དེང་འདམ་

གཞུང་རྫོངས་ཁོངས་ཡངས་པ་ཅན་གྱི་གྲོང་འདབ་ཏུ་ཡོད༑) ཕར་ལམ་དུ་སྟག་ལུང་མདོར་

རྗེ་བཙུན་རེད་མདའ་བ་དང་ཞལ་འཛོམས༑ སྟག་ལུང་རིན་པོ་ཆེ་བཀྲ་ཤིས་དཔལ་བརྩེགས་

(༡༣༥༩–༡༤༢༤)ཀྱིས་གདན་ཞུའི་བསྐུལ་མ་བྱུང་བ་བཞིན། རྗེ་བཙུན་རེད་མདའ་བ་དང་རྗེ་ཙོང་

ཁ་པ་བླ་སློབ་གཉིས་སྟག་ལུང་དགོན་པར་ཕེབས༑ དགོན་པ་འདི་ནི་ཕྱི་ལོའ་ིདུས་རབས་བཅུ་

གཉིས་པར་སྟག་ལུང་ཐང་པ་བཀྲ་ཤིས་དཔལ་གྱིས་སྲོལ་གཏོད་པའི་སྟག་ལུང་བཀའ་བརྒྱུད་

ཀྱི་མ་དགོན་ཡིན༑ སྐབས་དེར་ཆོས་རྗེ་རྣམ་པ་གཉིས་ཀྱི་གྲགས་པས་སྐྱ་སེར་མང་པོ་ཞིག་ཁོང་

གཉིས་མཇལ་བར་དད་གུས་ཀྱིས་སླེབས་ཏེ་ཕེབས་བསུ་ཞུས་ཤིང་། སྟག་ལུང་ཆོས་རྗེ་བཀྲ་ཤིས་

དཔལ་བརྩེགས་རིན་པོ་ཡང་ཞལ་མཇལ་ལ། རིན་པོ་ཆེས་ཀྱང་ནམ་བཟའ་དང་ཇ་སིག་སོགས་

འབུལ་བ་རྒྱ་ཆེན་པོ་གནང་༑ གསོལ་ཇའི་སྐབས་སུ་ཆོས་རྗེ་རྣམ་པ་གསུམ་ཆོས་ཀྱི་གསུང་གླེང་

ལྷུག་པོར་མཛད་ཅིང་། ཆོས་རྗེ་རིན་པོ་ཆེས་སྐུལ་བ་བཞིན་རྗེ་བཙུན་རེད་མདའ་བ་དང་རྗེ་

ཙོང་ཁ་པ་གཉིས་ཀས། སྐབས་དེར་སྟག་ལུང་གི་དགེ་འདུན་པ་རྣམས་ལ་ཆོས་འབྲེལ་ཡང་

མཛད༑ ཆོས་རྗེ་རྣམ་པ་གཉིས་སྟག་ལུང་ནས་འབྱོན་ཁར་སྟག་ལུང་རིན་པོ་ཆེས། རྗེ་ཙོང་ཁ་

པ་ལ། “ཁྱོད་ལ་འཕྲིན་ལས་ནམ་མཁའ་དང་མཉམ་པ་འོང་། མངའ་བདག་མར་པ་ནས་བརྒྱུད་

བཀའ་འགྱུར་གཟུངས་བསྡུས་སུ་བཞུགས་པའི་«བྱམས་པའི་སྨོན་ལམ།» ཞི་བ་ལྷའི་«སྤྱོད་འཇུག་»ལེའུ་བཅུ་པ་སྨོན་ལམ་གྱི་
ལེའུ་བཅས་གསུམ་དང་། དེའི་སྟེང་དུ་རྗེ་ཙོང་ཁ་པས་བརྩམས་པའི་«སྨོན་ལམ་ཐོག་མཐའ་མ།» «བདེ་སྨོན།» «ཇི་སྲིད་ཐུབ་
མཆོག་མ་»བཅས་སོ། །ཆ་ཧར་གྱིས་(ཤོག ༥༦)སྨོན་ལམ་ཐོག་མཐའ་མ་འདི་རྗེ་ཙོང་ཁ་པས་དགུང་ལོ་བཅུ་བདུན་ལ་དབུས་
སུ་ཐོག་མར་འབྱོར་དུས་འབྲི་གུང་དུ་བརྩམས་པར་བཤད་པ་ཤིན་ཏུ་ནས་མི་འཐད་དེ། གཅིག་ནས་སྨོན་ལམ་འདི་རྩོམ་པ་པོ་
ལ་དབུ་མ་དང་ཕར་ཕྱིན་གཉིས་ཀའི་གོ་རྟོགས་ཟབ་མོ་ཡོད་པ་དང་། གཉིས་ནས་དཔྱད་འཇོག་གཉིས་ཀའི་སྒོམ་གྱི་ཞི་ལྷག་
ཟུང་འབྲེལ་གནད་ཆེ་བའི་སྐོར། «དྲི་བ་ལྷག་བསམ་རབ་དཀར་»དང་«ལམ་རིམ་ཆེན་མོ་»སོགས་སུ་བྱུང་བའི་གནད་རྣམས་
གསལ་བར་ཐོན་པ་དང་། གསུམ་ཐད་ནས་སྨོན་ལམ་འདིའི་མཇུག་བྱང་དུ་རང་ཉིད་ལ། མང་དུ་ཐོས་པ། ཞེས་གསུང་བ་རྣམས་
སྨོན་ལམ་འདི་བརྩམས་དུས་དགུང་ལོ་བཅུ་བདུན་ལ་བྱས་ན་ཤིན་ཏུ་འགྲིག་དཀའ་བས་སོ།།

པའི་འདུས་པའི་བསྐྱེད་རྫོགས་ཀྱི་བསྟན་པ་ལ་ཕན་པར་མཛོད།”379 ཅེས་བཀའ་སྩལ༑

སྟག་ལུང་ནས་ཐོན་ཏེ་ཆོས་རྗེ་རྣམ་པ་གཉིས། ལོ་ཆེན་སྐྱབས་མཆོག་དཔལ་བཟང་གིས་

བསྐུལ་བ་བཞིན། གནམ་རྩེ་ལྡེང་དུ་དབྱར་གནས་དེར་མཛད་པར་བྱོན༑ སྐབས་དེར་གནམ་རྩེ་

ལྡེང་དུ་དབུས་གཙང་གི་ཆོས་རྗེ་རྣམ་པ་གསུམ་སྟེ། ལོ་ཆེན་ཉིད་དང་། རྗེ་བཙུན་རེད་མདའ་

བ། རྗེ་ཙོང་ཁ་པ་བཅས། དབྱར་གནས་རིང་ཞལ་འཛོམས་ཀྱིས། ཆོས་འབྲེལ་དང་ཆོས་ཀྱི་

བགྲོ་གླེང་མཛད་རྒྱུའི་གནས་ཚུལ་དེ་མང་པོ་ཞིག་གིས་ཐོས་འཕྲལ། དགེ་འདུན་དྲུག་བརྒྱ་ལྷག་

ཙམ་ཞིག་དབྱར་གནས་ཀྱི་ཆོས་ཐོག་ལ་འཛོམས་པ་བྱུང་སྟེ། ཐམས་ཅད་ཀྱིས་དབྱར་གནས་

པར་ཞལ་གྱིས་བཞེས་ཏེ་བཞུགས༑ དཔོན་ཡོན་ཏན་རྒྱ་མཚོས་དད་པ་དང་གཏོང་བ་ཤིན་ཏུ་

ཡངས་པའི་བསམ་པ་རྒྱ་ཆེན་པོས་གཞི་བྱེས་དགེ་འདུན་པ་རྣམས་ལ་བསྙེན་བཀུར་ཞབས་ཏོག་

ཞུས༑ དབྱར་གནས་ཀྱི་ཆོས་ཐོག་དེའི་རིང་ཞོགས་པའི་ཆོས་ཐུན་ལ་ལོ་ཆེན་གྱིས་རིམ་པ་བཞིན་

འདུལ་བ་དང་། རྒྱལ་སྲས་ཆེན་པོ་ཞི་བ་ལྷའི་«སྤྱོད་འཇུག»  རྗེ་བཙུན་བྱམས་པ་མགོན་པོའ་ི

«རྒྱུད་བླ་མ།» དཔལ་ལྡན་ཟླ་བ་གྲགས་པའི་«དབུ་མ་ལ་འཇུག་པ།» བློ་སྦྱོང་། ཀྱཻ་རྡོ་རྗེ་བཅས་

གསུངས་ཤིང་།380 ཉིན་གུང་ཡོལ་བའི་ཆོས་ཐུན་སྔ་མ་ལ། རྗེ་བཙུན་རེད་མདའ་བས་འདུལ་

བ་དང་། འཕགས་པ་ཀླུ་སྒྲུབ་ཀྱི་«རྩ་བ་ཤེས་རབ།» ཟླ་བ་གྲགས་པའི་«དབུ་མ་ལ་འཇུག་པ།» 

«གསང་བ་འདུས་པའི་རྩ་རྒྱུད།» སྟོང་ཉིད་ཀྱི་ལྟ་བའི་ཁྲིད་ཡིག་སོགས་ཀྱི་ཆོས་འབྲེལ་མཛད༑ 

དེ་ནས་ཉིན་གུང་ཡོལ་བའི་ཆོས་ཐུན་ཕྱི་མ་ལ། རྗེ་ཙོང་ཁ་པས་ཡོན་ཏན་འོད་ཀྱི་«འདུལ་བ་

མདོ་རྩ་བའི་»བཤད་པ་ཞིབ་མོ་མཛད་ཅིང་། “དེའི་དུས་སུ་གཞི་བཅུ་བདུན་ནས་གསུངས་པའི་

བཅས་པ་ཕྲ་མོ་ཡན་ཆད། ད་ལྟའི་གང་ཟག་གིས་ཉམས་སུ་བླངས་ནུས་ཙམ་རྣམས་དང་། རྣམ་

འབྱེད་ནས་བྱུང་བའི་བཅས་པ་རྣམས་ལས་འདས་པའི་ལྟུང་བ་ཐམས་ཅད་རང་རང་གི་མིང་

རིགས་ཀྱིས་ཕྱིར་བཅོས་པའི་ཆོ་ག་ཇི་ལྟར་བཤད་པ་བཞིན་གྱི་ཕྱག་ལེན་རྣམ་པར་དག་པའི་

སྲོལ་ལེགས་པར་བཙུགས་”381པ་སོགས་ཀྱིས། “སངས་རྒྱས་ཀྱི་བསྟན་པའི་རྩ་བ་སོ་སོར་ཐར་

པའི་རྨང་རྫོགས་པར་གསོས་པས་བསྟན་པ་ལ་བྱ་བ་མཛད་པ་ཞིག་ལ་འདི་ཡ་མཚན་པ་ཡིན་

379 སྟག་ལུང་ཞབས་དྲུང་ངག་དབང་རྣམ་རྒྱལ། «སྟག་ལུང་ཆོས་འབྱུང་།» ཤོག ༣༩༤ ཆོས་འབྱུང་འདིར་བྱུང་བ་ལྟར་ན། 
སྐབས་དེར་རྗེ་ཙོང་ཁ་པ་བླ་སློབ་གཉིས་སྟག་ལུང་དུ་ཟླ་བ་ཕྱེད་བཞུགས་ཤིང་། དེའི་རིང་རྗེ་ཙོང་ཁ་པས་སྟག་ལུང་ཆོས་རྗེའི་
དྲུང་ནས་ནཱ་རོ་ཆོས་དྲུག་གི་ཁྲིད་ཀྱང་གསན་པར་གསུངས༑ སྟག་ལུང་དགོན་པར་རྗེ་ཙོང་ཁ་པ་དང་རྗེ་བཙུན་རེད་མདའ་བ་
གཉིས་ཀ་སྐབས་དེར་ཕེབས་པའི་ཚུལ་འདི་རྗེ་བཙུན་རེད་མདའ་བའི་རྣམ་ཐར་དུའང་གསལ༑ ཤོག ༨༥

380 རྗེ་ཙོང་ཁ་པའི་རྣམ་ཐར་སྔ་རྩོམ་རྣམས་སུ་སྐབས་དེར་ལོ་ཆེན་གྱིས་ཆོས་འབྲེལ་གང་མཛད་ཞིབ་གནས་མི་འབྱུང་མོད། འཇམ་
བཞད་དཀོན་མཆོག་འཇིགས་མེད་དབང་པོའ་ི«དགའ་ལྡན་ཆོས་འབྱུང་»དུ་(ཤོག ༤༣༥)ཞིབ་པར་འཁོད་པ་ལྟར་འདིར་བཀོད་ཡོད༑

381 «རྣམ་ཐར་དད་པའི་འཇུག་ངོགས།» ཤོག ༥༣



243ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

ནོ།།”382 ཞེས་«རྣམ་ཐར་དད་པའི་འཇུག་ངོགས་»སུ་གསུང་བ་གནད་ཆེ༑ 

སྐབས་དེར་རྗེ་ཙོང་ཁ་པས་འདུལ་བ་གསུངས་སྐབས་དགེ་ཚུལ་སློང་སོ་སོའ་ིའདུལ་བའི་

ལག་ལེན་གྱི་བསླབ་བྱའི་སྐོར་ལ་རྒྱས་པར་གསུངས་པ་རྣམས། རྒྱལ་ཚབ་དར་མ་རིན་ཆེན་གྱིས་

ཟིན་བྲིས་སུ་བཏབ་པ་«བསླབ་བྱ་གནམ་རྩེ་ལྡེང་མར་»གྲགས་ཤིང་ཕྱིས་དཔར་དུ་བཀོད་དེ་

རྗེ་ཙོང་ཁ་པའི་གསུང་འབུམ་དུ་བཞུགས་སུ་གསོལ་བ་ལྟར་ལ། འདུལ་འཛིན་གྲགས་པ་རྒྱལ་

མཚན་གྱིས་ཀྱང་ཟིན་བྲིས་རྒྱས་པར་བཏབ་པ་ལ། ཕྱིས་«འདུལ་བའི་བསླབ་བྱ་ཆེན་མོ་»གྲགས་

པ་བརྩམས་པར་རྗེ་ཙོང་ཁ་པས་ཀྱང་བསྔགས་པ་གནང་༑ སྐབས་དེར་དབུས་གཙང་གི་ཆོས་

རྗེ་རྣམ་པ་གསུམ་གྱིས་ཆོས་འབྲེལ་རྒྱ་ཆེར་མཛད་པ་ལ་ཕྱིས་སུ་“གནམ་རྩེ་ལྡེང་གི་ཆོས་འཁོར་

”ཞེས་གྲགས་པ་བྱུང་༑ མདོ་དོན་སྐབས་དེར་དབུས་གཙང་གི་ཆོས་རྗེ་རྣམ་པ་གསུམ་པོས་

དབྱར་གནས་དེའི་རིང་ལ་དགེ་འདུན་པའི་ཚོགས་ལ་ཆོས་གསུངས་པ་དང་། ཆོས་ཕྱོགས་ཀྱི་

བགྲོ་གླེང་མཛད་པ། ད་དུང་དགོན་པའི་འདུལ་ཁྲིམས་རྣམས་ནན་ཏན་དུ་སྲུང་བའི་མིག་དཔེ་

བསྟན་པ་སོགས་ཀྱི་བཀའ་དྲིན་ལ་བརྟེན་ནས། བོད་དུ་དམ་ཆོས་འདུལ་བའི་བཅས་ཁྲིམས་

ཕྲ་ཞིང་ཕྲ་བ་རྣམས་སྲུང་ནས། ཉེས་ལྟུང་བཤགས་སྡོམ་གྱི་ཆོ་ག་ཚུལ་བཞིན་དུ་སྒྲུབ་པའི་སྲོལ་

བརྟན་པོ་ཞིག་རྨང་ནས་བཙུགས་ཐུབ་པ་བྱུང་ཡོད༑

དབྱར་གནས་ཀྱི་ཆོས་ཐོག་དེའི་རིང་ལ། ཆོས་ཁྲིམས་པའམ་ཆོས་འཁོར་གྱི་གྲལ་དཔོན་ནི་

ཀརྨ་བཀའ་རྒྱུད་ཀྱི་མཁས་པ། ཀརྨ་པ་རོལ་པའི་རྡོ་རྗེ་དང་དེ་བཞིན་གཤེགས་པ་གཉིས་ཀའི་

སློབ་མ། ཀརྨ་དཀོན་གཞོན་དུ་ཡོངས་སུ་གྲགས་པ་དཀོན་མཆོག་གཞོན་ནུས་མཛད་ཅིང་། 

གཡག་སྡེ་པཎ་ཆེན་དང་རོང་སྟོན་གཉིས་ཀྱང་བྱམས་ཆོས་ཕྱི་མ་རྣམས་གཙོ་བོ་འདི་ལས་གསན་

པར་གྲགས༑ ཉིན་གཅིག་ཁོང་གིས་ཚོགས་གཏམ་མཛད་པ་ན། སྐད་སང་མཐོན་པོས་འདི་སྐད་དུ།  

ཆོས་རྗེ་ལོ་ཙཱ་བ་ཁྱོད་ཀྱི་སློབ་མ་ཁ་ཅིག་ཀུན་རྫོབ་དུ་ཡོད་པས་ཡོད་གོ་མི་ཆོད་

ཟེར་གྱི་འདུག་པ། ལས་རྒྱུ་འབྲས་ཁྱད་དུ་གསོད་པ་བསྟན་པའི་ཆོམ་རྐུན་ཡིན་

པས། རང་རེ་གཉིས་ཀྱིས་རེད་མདའ་བ་དང་ཙོང་ཁ་པ་གཉིས་དཔང་དུ་བཞག་

ནས་རྩོད་པ་ཡིན། ཡང་ན་རེད་མདའ་བ་དང་ངེད་རང་གཉིས་བརྩད་པས་འཐུས། 

ད་ལམ་བླ་མ་བློ་བཟང་གྲགས་པ་དང་རྩོད་རྒྱུ་མེད། ཁོང་ལ་སྔ་མོ་ནས་བྱང་ཆུབ་

ཀྱི་སེམས་བཟང་པོ་ཡོད་པས་གྲུབ་མཐའ་ངན་པ་རེ་ལའང་ཆགས་སྡང་མི་མཛད་

པར་འདུག རེད་མདའ་བ་འདི་ཡང་དེང་སང་གངས་ཅན་ན་ཁ་དབུ་མ་སྣ་དབུ་མ་

382 «རྣམ་ཐར་དད་པའི་འཇུག་ངོགས།» ཤོག ༥༣



244 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཟེར་བ་འདི་ཡང་ཁོང་གི་དྲིན་ཡིན། དེའི་སྔོན་དུ་ཐང་སག་ན་དབུ་མ་ཤི་བའི་རོ་

ཞིག་འདུག གཞན་དབུ་མའི་སྒྲ་བསྒྲགས་པ་མ་ཚོར། དེ་ལྟར་ཕུན་སུམ་ཚོགས་པ་

ཡིན་སྙམ་ཙ་ན། དུས་འཁོར་ཆོས་མིན་ཟེར་བ་འདི་བདུད་ལས་ཡིན་ནམ་སྙམ། 

ཞེས་དང་། གཞན་ཡང་། ད་མདོར་བསྡུ་ན་དབུས་གཙང་གི་མཁས་པ་ཐམས་ཅད་

འཚོགས་ན། ཆོས་རྗེ་རྣམ་གསུམ་གྱི་སྟེང་དུ་ལོ་ཙཱ་བ་གྲགས་པ་རྒྱལ་མཚན་ཕེབས་

དགོས། བཞི་པོ་དེ་འཛོམས་ན་ཆད་ལྷག་གིས་སྐྱོན་མེད།383

ཅེས་སྨྲས༑ དེ་ལྟར་ཀརྨ་དཀོན་གཞོན་གྱིས་རྩོད་པའི་སྐབས་ཕྱེ་བ་དེ་ལ། ལོ་ཆེན་གྱིས་དངོས་སུ་

ལན་མཛད་ཡོད་མིན་གསལ་ཁ་མི་ཐོན་མོད། རྗེ་བཙུན་རེད་མདའ་བས་ནི་དེའི་ལན་དུ། “དྲུང་

ལོ་ཙཱ་བ་ཡང་། རིགས་པས་མ་དཔྱད་པར་ཀུན་རྫོབ་ཏུ་ཡོད་པས་ཡོད་གོ་མི་ཆོད་ནི་མ་གསུང་། 

གསུང་ན་ཆད་ལྟར་འགྱུར། ཀརྨ་པ་ཡང་རིགས་པས་དཔྱད་པས་ཀྱང་ཀུན་རྫོབ་ཏུ་ཡོད་ན་ཡོད་

གོ་ཆོད་པར་མི་འདོད། འདོད་ན་རྟག་མཐར་འགྱུར། གཞོང་སྟོང་ལ་ཁྱི་འཐབ་མི་དགོས་པར་

གདའ་གསུང་།”384 ཞེས་གསུངས་པ་དེའི་རྣམ་ཐར་དུ་བྱུང་ལ། རྗེ་བཙུན་རེད་མདའ་བ་རང་

ངོས་ནས་ཀྱང་ཀརྨ་དཀོན་གཞོན་ལ་དུས་འཁོར་གྱི་སྐོར་ལ་རྩོད་པ་མཛད་ཡོད་ཚུལ་རྣམ་ཐར་

དེ་ཉིད་དུ་ཐོན༑385

རྗེ་ཙོང་ཁ་པའི་ངོས་ནས་གནམ་རྩེ་ལྡེང་དུ་བཞུགས་རིང་། རང་གི་བླ་མ་རྗེ་བཙུན་རེད་

མདའ་བའི་དྲུང་དུ་ཡང་ཡང་བཅར་ཐོག འབུལ་བའང་གསེར་སྲང་རེའི་མཎྜལ་ཐེངས་གསུམ་

ཕུལ་ཏེ་གསོལ་བ་འདེབས་པ་སོགས་མཛད་ལ། དེའི་གོང་དུའང་གསེར་གར་ལུག་དང་། ལི་སྐུའི་

འཇམ་དཔལ་ཞལ་གཉིས་ཀྱིས་གཙོ་མཛད། གསེར་དངུལ་གོས་དར་སོགས་འབུལ་སྣོད་རྒྱ་ཆེན་

པོ་མཛད་ཡོད་པར་རྗེ་བཙུན་རེད་མདའ་བའི་རྣམ་ཐར་དུ་བྱུང་བ་ལྟར་ལགས༑386 གནམ་རྩེ་

ལྡེང་དུ་སྐབས་ཤིག་ལ། 

༈ ནཱ་མོ་གུ་རུ་མཉྫུ་གྷོ་ཥཱ་ཡ།

མཁས་པ་གཞོན་ནུའི་ལུས་འཆང་འཇམ་པའི་དབྱངས།།

མགོན་དེའི་རྣམ་དཀར་འཕྲིན་ལས་ཀྱིས་བསྐྲུན་པས།།

383 ཞིབ་གནས་འདི་འཇམ་བཞད་དཀོན་མཆོག་འཇིག་མེད་དབང་པོས་«དགའ་ལྡན་ཆོས་འབྱུང་ནོར་བུའི་ཕྲེང་བར་
»བཀོད་ཅིང་། (ཤོག ༤༣༥) རང་ཉིད་ཀྱིས་གང་ལས་བཞེས་མ་གསུངས༑ ཀརྨ་དཀོན་གཞོན་གྱིས་གནམ་རྩེ་ལྡེང་གི་ཆོས་
འཁོར་སྐབས་གྲལ་དཔོན་མཛད་པ་«ཆོས་འབྱུང་མཁས་པའི་དགའ་སྟོན་»དུའང་འཁོད༑

384 སངས་རྒྱས་རྩེ་མོ། «རྗེ་བཙུན་རེད་མདའ་བ་ཆེན་པོའ་ིརྣམ་ཐར།» ཤོག ༥༤

385 གོང་མཚུངས། ཤོག ༤༨

386 དཀོན་མཆོག་རྩེ་མོ། རྗེ་བཙུན་རེད་མདའ་བ་ཆེན་པོའ་ིརྣམ་ཐར། ཤོག ༨༠



245ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

དྲི་མེད་བློ་གྲོས་ཀུན་ཏུ་རབ་རྒྱས་པ།།

རྗེ་བཙུན་བླ་མའི་ཞབས་ལ་གསོལ་བ་འདེབས།།

རྣམ་དག་ཐུགས་དེས་ཆེས་དཀའི་གསུང་རབ་དོན།།

ཚུལ་བཞིན་འབྱེད་ལ་གཞན་དྲིང་མི་འཇོག་པས།།

གངས་ཁྲོད་མཁས་པའི་ཁྲོད་དུ་ལྷམ་མེ་བ།།

རྒྱལ་སྲས་ཆེན་པོ་ཁྱོད་ལ་གསོལ་བ་འདེབས།།387

ཞེས་པའི་གསོལ་འདེབས་ཀྱི་བསྟོད་པ་ཤླཽཀ་གཉིས་ཅན་དེ་བརྩམས་ནས་བླ་མ་རྗེ་བཙུན་རེད་

མདའ་བ་ལ་ཕུལ་ལ། ཡང་སྐབས་གཞན་དུ་གཤམ་གྱི་བསྟོད་པའི་ཚིགས་སུ་བཅད་པ་འདི་

བརྩམས་ཏེ་ཕུལ༑ 

 དྲི་མེད་མཁྱེན་པའི་དབང་པོ་འཇམ་དཔལ་དབྱངས།།

ཚད་མེད་བརྩེ་བའི་གཏེར་ཆེན་སྤྱན་རས་གཟིགས།།

གངས་ཅན་མཁས་པའི་གཙུག་རྒྱན་རེད་མདའ་བ།།

གཞོན་ནུ་བློ་གྲོས་ཞབས་ལ་གསོལ་བ་འདེབས།།

ཐར་འདོད་བུང་བ་བདག་ཀྱང་བསྐྱབ་ཏུ་གསོལ།།388

རྗེ་བཙུན་རེད་མདའ་བས་ནི་བསྟོད་པའི་ཆིགས་བཅད་འདི་ལ་གཟིགས་ཏེ། ཚིགས་རྐང་རེ་

གཉིས་ལ་འགྱུར་བ་ཅུང་ཟད་མཛད་དེ་རྗེ་ཙོང་ཁ་པ་རང་ཉིད་ལ་ཚུར་སྩལ་ཞིང་། བསྟོད་པ་

འདི་རྗེ་ཙོང་ཁ་པ་ཉིད་ལ་ཤིན་ཏུ་རན་པར་གསུངས༑ དེ་ལྟར་རྗེ་བཙུན་རེད་མདའ་བས་འགྱུར་

བ་ཅུང་མཛད་དེ་གཏན་འབེབས་གནང་བའི་བསྟོད་ཚིག་ནི། 

 དམིགས་མེད་བརྩེ་བའི་གཏེར་ཆེན་སྤྱན་རས་གཟིགས།།

 དྲི་མེད་མཁྱེན་པའི་དབང་པོ་འཇམ་དཔལ་དབྱངས།།

 གངས་ཅན་མཁས་པའི་གཙུག་རྒྱན་ཙོང་ཁ་པ།།

387  གསུང་ཐོར་བུ། ཤོག ༨

388 གསོལ་འདེབས་དམིགས་བརྩེ་མའི་གཞིར་གྱུར་པ་རྗེ་ཙོང་ཁ་པས་བརྩམས་པའི་རྗེ་བཙུན་རེད་མདའ་བའི་བསྟོད་པ་
འདི་ནི། རྗེ་ཙོང་ཁ་པ་ཆེན་པོའ་ིགསུང་ཐོར་བུར་བཞུགས། ཤོག ༨  ཡང་ངོ་མཚར་བའི་གནས་ཤིག་ལ། གཡུང་དྲུང་བོན་གྱི་
ཆོས་བརྒྱུད་ནང་མཉམ་མེད་ཤེས་རབ་རྒྱལ་མཚན་གྱི་གསོལ་འདེབས། “བདེ་ཆེན་རྒྱལ་པོ་ཀུན་བཟང་རྒྱལ་བ་འདུས། །མི་
བརྗེད་གཟུངས་ལྡན་ཤེས་རབ་སྨྲ་བའི་སེང་། །འཛམ་གླིང་བོན་གྱི་གཙུག་རྒྱན་མཉམ་མེད་པ། །ཤེས་རབ་རྒྱལ་མཚན་ཞབས་
ལ་གསོལ་བ་འདེབས།།”ཞེས་དམིགས་བརྩེ་མ་ལྟ་བུ་ཤིན་ཏུ་བྱིན་ཅན་དུ་བརྩིས་ཏེ། རྒྱུན་དུ་ཚོགས་སུ་འདོན་པ་ཙམ་དུ་མ་ཚད་
འབུམ་ལོངས་པའི་བསྙེན་པའང་བགྱི་བའི་ཕྱག་སྲོལ་ཡོད་པའི་ཤླཽཀ་དེ། རྗེ་ཙོང་ཁ་པ་དང་རྒྱལ་བ་མཉམ་མེད་པ་ཆེན་པོ་གཉིས་
མཇལ་ཕྲད་བྱུང་སྟེ་ཕན་ཚུན་བསྟོད་པ་ཕུལ་བ་ལས་བྱུང་བར་གསུང་སྲོལ་ཡོད་སྣང་༑ 



246 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

 བློ་བཟང་གྲགས་པའི་ཞབས་ལ་གསོལ་བ་འདེབས།།

ཞེས་པ་དེ་ཡིན༑ འདི་ལ་ཕྱིས་སུ། “བདུད་དཔུང་མ་ལུས་འཇོམས་མཛད་གསང་བའི་བདག” 

ཅེས་པ། སྔར་རྗེ་ཙོང་ཁ་པ་ཉིད་ནས་ལྷོ་བྲག་གྲུབ་ཆེན་ལ་བསྟོད་པའི་ཚིགས་སུ་བཅད་པར་

གསུངས་པ་དེ་བསྣན་ཏེ།389 རྗེ་ཙོང་ཁ་པ་ཆེན་པོ་རིགས་གསུམ་མགོན་པོའ་ིངོ་བོར་གསོལ་བ་

འདེབས་པའི་ཚིགས་བཅད་ཤིན་ཏུ་གལ་པོ་ཆེར་འགྱུར་ཏེ། གསོལ་འདེབས་དམིགས་བརྩེ་མ་

ཞེས་གྲགས་པ། རྗེ་ཙོང་ཁ་པའི་རྗེས་འཇུག་སེར་སྐྱ་ཐམས་ཅད་ཀྱིས། རྗེ་བླ་མའི་མཚན་སྔགས་

ཀྱི་ཚུལ་དུ་རྒྱུན་དུ་འདོན་པའི་གསོལ་འདེབས་ཤིན་ཏུ་བྱིན་རླབས་ཅན་དུ་འགྱུར་བ་མ་ཚད། 

ཕྱིས་སུ་རིམ་པས་དམིགས་བརྩེ་མའི་གསོལ་འདེབས་གཞིར་བྱས་པའི་བླ་མའི་རྣལ་འབྱོར་ཐུན་

མོང་མ་ཡིན་པ་«དགའ་ལྡན་ལྷ་བརྒྱ་མ་»དང་། དབེན་ས་སྙན་བརྒྱུད་ཀྱི་«བླ་མ་མཆོད་པ།» 

གཞན་ཡང་དམིགས་བརྩེ་མ་ལ་བརྟེན་པའི་ལས་ཚོགས་སོགས་ཟབ་ཅིང་རྒྱ་ཆེ་བའི་ཆོས་སྐོར་

ཤིན་ཏུ་འཕེལ་བ་སོགས་བྱུང་བས།390 ཕལ་ཆེར་སྐབས་དེར་རྗེ་བཙུན་རེད་མདའ་བའི་གསོལ་

འདེབས་ཚིགས་བཅད་འདིའི་ནུས་པ་དང་བྱིན་རླབས་སྔོན་མཁྱེན་གྱིས་གཟིགས་ཡོད་སྙམ༑ 

ལོ་ཆེན་དང་ལྷན་དུ་བྲག་སེང་གེའི་ཞོལ་དུ་བཞུགས་པ།

གནམ་རྩེ་ལྡེང་དུ་དབྱར་གནས་པ་གྲུབ་སྟེ་དགག་དབྱེ་ཐོན་རྗེས། རྗེ་བཙུན་རེད་མདའ་བ་

གཙང་དུ་ཕྱག་གཏེག ལོ་ཆེན་དང་རྗེ་ཙོང་ཁ་པ་རྣམ་གཉིས་འཁོར་དང་བཅས་པ་སླར་ཡང་རྭ་

སྒྲེང་ལ་བྱོན་ཏེ། དེར་བྲག་སེང་གེའི་གདོང་དུ་དབེན་གནས་བཏབ་སྟེ་བཞུགས༑ དབེན་གནས་

འདི་རྭ་སྒྲེང་དགོན་པའི་སྟོད་དུ་ཡོད་ཅིང་། དེར་འབྲོམ་སྟོན་རྒྱལ་བའི་འབྱུང་གནས་ཀྱི་སྒྲུབ་

389 དམིགས་བརྩེ་མ་ཡོངས་གྲགས་རྗེ་བླ་མ་རིགས་གསུམ་མགོན་པོའ་ིངོ་བོར་གསོལ་བ་འདེབས་པ་འདི་ལ་དམིགས་བརྩེ་མ་
ལྔ་སྐོར་ཞེས་ཟེར་ཞིང་། འདིའི་སྟེང་དུ་ཚིགས་རྐང་དང་པོ་ལ། དངོས་གྲུབ་ཀུན་འབྱུང་ཐུབ་དབང་རྡོ་རྗེ་འཆང་། །ཞེས་བསྣན་
པས་དྲུག་སྐོར་དང་། དེའི་སྟེང་སྲད་རྒྱུད་ལུགས་ཀྱི་དགུ་སྐོར་དང་། དབེན་ས་ལུགས་ཀྱི་དགུ་སྐོར་གཉིས་ཡོད་པ་ནི་རིམ་པ་
བཞིན། བསྟན་པའི་བདག་པོ་སྟོན་པ་བཅོམ་ལྡན་འདས། །རིགས་བརྒྱའི་ཁྱབ་བདག་དྲུག་པ་རྡོ་རྗེ་འཆང་། །ཞེས་པ་དབུར་
བསྣན་པའི་རྗེས་སུ་ཡོངས་གྲགས་ཀྱི་དམིགས་བརྩེ་མའི་ཚིགས་རྐང་ལྔ་དེ་འདོན་པའི་མཇུག་ཏུ། ཡང་། ལུས་ངག་ཡིད་ལ་སྐུ་
གསུང་ཐུགས་ཞུགས་ནས། །བླ་མ་ཁྱེད་རང་ལྟ་བུར་བྱིན་གྱིས་རློབས། །ཞེས་པ་དེ་དགུ་སྐོར་དང་པོ་དང་༑ གཉིས་པ་དབེན་ས་
ལུགས་ཀྱི་དགུ་སྐོར་ནི། དངོས་གྲུབ་ཀུན་འབྱུང་ཐུབ་དབང་རྡོ་རྗེ་འཆང་། །ཞེས་པ་དབུར་བསྣན་པའི་མཇུག་ཏུ་ཡོངས་གྲགས་
ཀྱི་རྐང་པ་དང་པོ་གསུམ་རང་སོར་བཞག་ཏེ། དེའི་མཇུག་ཏུ། གངས་ཅན་མཁས་པའི་གཙུག་རྒྱན་བློ་བཟང་གྲགས། །སྐྱབས་
གསུམ་ཀུན་འདུས་བླ་མ་སངས་རྒྱས་ལ། །སྒོ་གསུམ་གུས་པའི་སྒོ་ནས་གསོལ་བ་འདེབས། །རང་གཞན་སྨིན་ཅིང་གྲོལ་བར་
བྱིན་གྱིས་རློབས། །མཆོག་དང་ཐུན་མོང་དངོས་གྲུབ་སྩལ་དུ་གསོལ། །ཞེས་པ་དེའོ།།

390 གསོལ་འདེབས་དམིགས་བརྩེ་མ་དང་འབྲེལ་བའི་ཆོས་སྐོར་རྣམས་ཕྱི་ལོའ་ིདུས་རབས་བཅོ་བརྒྱད་པའི་སྟོད་དུ་གྲུབ་
དབང་འཇལ་དཔལ་རྒྱ་མཆོའམ་མཚན་གཞན་འཇམ་དབྱངས་བདེ་བའི་རྡོ་རྗེར་གྲགས་པས། དམིགས་བརྩེ་མའི་ཆོས་སྐོར་
ཞེས་པོད་གཅིག་ཏུ་བསྒྲིགས་ཤིང་། དེ་རྗེས་ཐོ་ཡོན་ཡེ་ཤེས་དོན་གྲུབ་ཀྱིས་ཁ་བསྐངས་ལ། ཁོང་གི་སློབ་མ་ཐོ་ཡོན་འཇམ་
དབྱངས་ཕྲིན་ལས་ཀྱིས་ཀྱང་ཁ་སྐོང་བསྣན་ཏེ། དམིགས་བརྩེ་མའི་བེའུ་བུམ་དུ་གྲགས་པ་པོད་ཆེན་གསུམ་ལོངས་པ་དེ་བྱུང་༑



247ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

ཁང་ཡང་ཡོད༑ སྐབས་དེར་རྭ་སྒྲེང་དུ་བཞུགས་དུས། རྗེ་ཙོང་ཁ་པ་རང་ཉིད་ལ་ཇོ་བོ་རྗེའི་ལམ་

རིམ་གྱི་གདམས་ངག་མང་པོ་ཞིག་སྩོལ་མཁན་ལྷོ་བྲག་གྲུབ་ཆེན་ནམ་མཁའ་རྒྱལ་མཚན་སྐུ་

གཤེགས་པའི་སྐྱོ་བའི་གནས་ཚུལ་འབྱོར་ཞིང་། གྲུབ་ཆེན་ཞི་བར་གཤེགས་དུས་དགུང་ལོ་དོན་

ལྔར་ཕེབས་ཡོད༑ ཉིན་གཅིག་ཆོས་རྗེ་རྣམ་པ་གཉིས་གསུང་གླེང་གནང་བཞིན་པའི་སྐབས་ཤིག་

ལ། ལོ་ཆེན་གྱིས་ལོ་འདིའི་དཔྱིད་ཀ་རང་དུ་རྗེ་ཙོང་ཁ་པ་དང་རྗེ་བཙུན་རེད་མདའ་བ་གཉིས་

རྭ་སྒྲེང་དུ་བཞུགས་ཏེ་ཆོས་ཀྱི་འཁོར་ལོ་བསྐོར་བ་དང་། དམ་པའི་ཆོས་ཀྱི་བགྲོ་བའང་མང་དུ་

མཛད་པ་བྱུང་བའི་སྐོར་དེ་གླེང་མུར། རྗེ་ཙོང་ཁ་པ་ལ། “ཁྱོད་ཡབ་སྲས་གཉིས་འདིར་ཟླ་བ་

གཉིས་གསུམ་ཙམ་དུ་སྐུ་མཚམས་དམ་པོར་མཛད་ནས། ཆོས་ཀྱི་འབེལ་གཏམ་མང་དུ་མཛད་

པ་ཡོད་པར་གདའ་བ། དྲུང་རྗེ་བཙུན་པ་ལ་ཐུན་མོང་མ་ཡིན་པའི་ཡོན་ཏན་ཅི་མངའ།”391 

ཞེས་བཀའ་འདྲི་ཞུས༑ རྗེ་ཙོང་ཁ་པས་ལན་དུ། “བླ་མའི་ཡོན་ཏན་མཁས་བཙུན་བཟང་གསུམ་

པ་ཆོས་མཐུན་གྱི་རྣལ་འབྱོར་བ་དང་བྲལ་བ་དེར་གདའ།” ཞེས་གསུངས་པར། ལོ་ཆེན་གྱིས། 

“དེའང་མིན་པའི་ཐུན་མོང་མིན་པ་འདྲ་གསུངས་བདོག་པ་ད་ལན་ཅིས་ཀྱང་གསུང་བར་ཞུ།” 

ཞེས་ཞུས་པར། ལན་དུ་རྗེ་ཙོང་ཁ་པས། “བླ་མའི་ཡོན་ཏན་ཆུང་ཤོས་གདའ་ལགས་ནའང་། ས་

སྐྱ་ནས་འཆད་ཉན་བཤོལ་ཏེ། བུལ་རོང་དུ་ཞལ་གཟིགས་ནས། ཐ་མ་ད་ལྟའི་བར་ལ་ཁོང་ཁྲོ་ཚ་

འཁྲུག་པ་གཅིག་ཀྱང་སྐྱེས་མ་མྱོང་།” ཞེས་གསུངས་ནས་སྤྱན་ཆབ་ཆེར་བསིལ་བས། ལོ་ཆེན་

ཡང་སྤྱན་ཆབ་བཏང་ནས་གསུང་བསྐྱོན་ཏེ་བཤུམས༑

རྭ་སྒྲེང་དུ་རྒྱུན་རིང་པོར་དབེན་གནས་བསྟེན་ཏེ་བཞུགས་རིང་། ལོ་ཆེན་གྱིས་གཞིས་བྱེས་

དགེ་འདུན་པ་ཚོར་དབུ་མ་དང་། རྗེ་ཙོང་ཁ་པས་ལམ་རིམ་གྱི་གདམས་པ་ཞིག་ཞིབ་ཅིང་རྒྱས་

པར་གནང༑ ལམ་རིམ་གྱི་ཁྲིད་དེ་གནང་རིང་རྭ་སྒྲེང་གི་རྟེན་གཙོར་ཡོད་པའི་ཇོ་བོ་རྗེའི་སྐུ་

དབུ་གཡོན་མ་ཆེ་བར་གྲགས་པ། འབྲོམ་སྟོན་རྒྱལ་བའི་འབྱུང་གནས་ཀྱིས་བཞེངས་པ་དེའི་

དྲུང་དུ་ཞག་མང་པོར་གསོལ་བ་དྲག་པོ་བཏབ་པས། སྐབས་ཤིག་ལ་སྟོན་པའི་བདག་པོ་སྟོན་པ་

བཅོམ་ལྡན་འདས་ནས་བཟུང་སྟེ། རང་ཉིད་ཀྱི་ལམ་རིམ་གྱི་བླ་མ་ལྷོ་བྲག་གྲུབ་ཆེན་ནམ་མཁའ་

རྒྱལ་མཚན་བར་གྱི་བཀའ་གདམས་ཀྱི་བླ་མ་བརྒྱུད་པ་རྣམས་དང་། ཁྱད་པར་དུའང་ཇོ་བོ་རྗེ། 

འབྲོམ་སྟོན་པ། པོ་ཏོ་བ། ཤ་ར་བ་རྣམས་ཟླ་བ་གཅིག་གི་བར་གཟིགས་ཤིང་། གདམས་པ་དང་

རྗེས་སུ་བསྟན་པའང་མང་དུ་སྩལ་ནས། མཐར་པོ་ཏོ་བ་སོགས་ཇོ་བོ་རྗེ་ལ་ཐིམ་ཞིང་། ཇོ་བོ་རྗེ་

ཨ་ཏི་ཤས་ཕྱག་གཡས་པ་རྗེ་ཙོང་ཁ་པའི་སྤྱི་བོར་བཞག་སྟེ། “བསྟན་པ་ལ་བྱ་བ་རྒྱ་ཆེར་གྱིས་

391 འདི་དང་མཇུག་ཐོགས་དེ་མ་ཐག་ཏུ་དྲངས་པའི་དྲི་ལན་རྣམས་རྗེ་བཙུན་རེད་མདའ་བའི་རྣམ་ཐར་དུ་བྱུང་བ་ལས་བཀོད། ཤོག ༧༠



248 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དང་། བྱང་ཆུབ་བསྒྲུབ་པ་དང་། སེམས་ཅན་གྱི་དོན་བྱེད་པའི་གྲོགས་བདག་གིས་བྱ་ཡི།” ཞེས་

གསུངས་ནས་མི་སྣང་བར་གྱུར་པ་སོགས་ངོ་མཚར་བའི་ལྟས་མང་པོ་བྱུང་༑392 སྐབས་དེར་

བྱང་ཆུབ་ལམ་རིམ་གྱི་བླ་མ་བརྒྱུད་པའི་གསོལ་འདེབས་«ལམ་མཆོག་སྒོ་འབྱེད་»ཅེས་པའང་

མཛད་ལ། གསོལ་འདེབས་འདི་ཕྱིས་ལམ་རིམ་གྱི་བཀའ་ཆོས་གནང་བའི་སྔོན་འགྲོར་འདོན་ཏེ་

ལམ་རིམ་གྱི་བླ་མ་བརྒྱུད་པ་རྣམས་ལ་གསོལ་བ་འདེབས་ཏེ་བྱིན་རླབས་ཞུ་བའི་སྲོལ་ཆགས་པ་བྱུང་༑

རྗེ་ཙོང་ཁ་པ་རང་ངོས་ནས་གཟིགས་སྣང་དེ་རྣམས་དང་། ལྷག་པར་དུ་ཇོ་བོ་རྗེས་བསྟན་

པ་ལ་བྱ་བ་རྒྱ་ཆེན་པོར་བགྱི་བར་སྐུལ་བའི་གསུང་གི་སྣང་བ་བྱུང་བ་འདིས། རང་ཉིད་ལ་ཇོ་

བོ་རྗེའི་བསྟན་པ་སྤྱི་དང་ཁྱད་པར་དུ་ལམ་རིམ་གྱི་གདམས་པ་དེ་དར་སྤེལ་བྱེད་པའི་སྐལ་བ་

དམིགས་བསལ་ཞིག་ཡོད་པ་ཐུགས་ལ་ཤར༑ དེ་ལྟར་སྐབས་དེར་རྭ་སྒྲེང་དུ་རྗེ་ཙོང་ཁ་པས་ཇོ་

བོ་རྗེའི་ལམ་རིམ་གྱི་གདམས་ངག་གི་སྐོར་ལ་བཀའ་ཁྲིད་ཞིབ་རྒྱས་ཤིག་གནང་བའི་རྐྱེན་གྱིས། 

ལོ་ཆེན་སྐྱབས་མཆོག་དཔལ་བཟང་གིས་ཉེ་བར་བསྐུལ་བ་དང་། སྔར་ནས་ཀྱང་ཇོ་བོ་རྗེའི་

ལམ་རིམ་གྱི་ཐོག་ལ་རྗེ་ཙོང་ཁ་པ་རང་ཉིད་ཀྱི་དགོངས་བཞེད་ལྟར་གྱི་ཁྲིད་ཡིག་རྒྱས་པ་ཞིག་

རྩོམ་པར་འཚལ་ཞེས། གསང་ཕུའི་གདན་ས་པ་དཀོན་མཆོག་ཚུལ་ཁྲིམས་དང་། ཟུལ་ཕུ་དགོན་

གྱི་ཁྲི་པ་དཀོན་མཆོག་དཔལ་བཟང་གིས་གཙོས་པའི་དོན་གཉེར་ཅན་མང་པོས་གསོལ་བ་ནན་

གྱིས་བཏབ་ཡོད་དོན་ལྟར། ལམ་རིམ་གྱི་ཁྲིད་ཡིག་དེ་ལྟ་བུ་ཞིག་རྩོམ་པའི་ཐུགས་བཞེད་མཛད༑ 

ཕར་ཕྱིན་ཐེག་པའི་ལམ་གྱི་སྡོམ་བྱང་ཆུབ་ལམ་རིམ་ཆེན་མོ་མཛད་པ།

དེ་ལྟར་དགུང་ལོ་ཞེ་བཞི་བཞེས་པའི་ལྕགས་སྦྲུལ་ཕྱི་ལོ་ ༡༤༠༡ སྟོན་ཁར། རྗེ་ཙོང་ཁ་པས། 

མ་འོངས་པར་རང་ཉིད་ཀྱིས་བརྩམས་པའི་བསྟན་བཅོས་ཀྱི་ནང་ནས་ཤུགས་རྐྱེན་ཆེ་ཤོས་སུ་

འགྱུར་བའི་«བྱང་ཆུབ་ལམ་རིམ་ཆེན་མོ་»མཛད་པའི་དབུ་བརྩམས༑393 «ལམ་རིམ་ཆེན་མོ་

»རྩོམ་པའི་རིང་། ཐུགས་རེ་བཞིན་ཞབས་འབྲིང་བ་རྣམས་ནས་འབྲོམ་སྟོན་པས་བཞེངས་པའི་

ཇོ་བོའ་ིསྐུ་དབུ་གཡོན་མ་ཆེ་བ་དེ་གཟིམ་ཁང་དུ་གདན་དྲངས་ཤིང་། ཞོགས་ལྟར་དེའི་མདུན་དུ་

392  རྭ་སྒྲེང་དུ་སྐབས་འདིར་ལམ་རིམ་གྱི་བླ་མ་བརྒྱུད་པ་རྣམས་ཞལ་གཟིགས་པ་དང་། མཐར་ཇོ་བོ་རྗེས་ཕྱག་དབུར་བཞག་
སྟེ་བྱིན་གྱིས་བརླབས་པ་སོགས་ཀྱི་ངོ་མཚར་བའི་ལྟས་རྣམས་བྱུང་ཚུལ་གྱི་ཞིབ་གནས་རྣམས། རྟོག་ལྡན་འཇམ་དཔལ་རྒྱ་
མཚོའི་«རྗེ་ཙོང་ཁ་པའི་རྣམ་ཐར་ཟུར་འདེབས་»སུ་(ཤོག ༡༠༤)བྱུང་བ་ལས་བཀོད༑

393  ལམ་རིམ་ཆེན་མོའ་ིམཚན་ཡོངས་སུ་རྫོགས་པ་ནི། གཞུང་གི་མཇུག་བྱང་དུ་བྱུང་བ་ལྟར། «རྒྱལ་བའི་གསུང་རབ་ཐམས་
ཅད་ཀྱི་གནད་བསྡུས་པ་ཤིང་རྟ་ཆེན་པོ་ཀླུ་སྒྲུབ་དང་ཐོགས་མེད་གཉིས་ཀྱི་ལམ་སྲོལ་རྣམ་པ་ཐམས་ཅད་མཁྱེན་པའི་སར་
བགྲོད་པའི་སྐྱེ་བོ་མཆོག་གི་ཆོས་ལུགས། སྐྱེས་བུ་གསུམ་གྱིས་ཉམས་སུ་བླང་བའི་རིམ་པ་ཐམས་ཅད་ཚང་བར་སྟོན་པའི་བྱང་
ཆུབ་ལམ་གྱི་རིམ་པ།» ཞེས་པ་དེ་ཡིན༑ འདི་ལ་ལམ་རིམ་ཆེན་མོ་ཞེས་བསྙད་པ་ནི། ཕྱིས་ ༡༤༡༥ ལོར་ལམ་རིམ་ཅུང་བསྡུས་
པ་ཤིག་མཛད་པ་ལ་འབྲིང་དང་། དེའི་སྟེང་དགའ་ལྡན་དུ་ལམ་རིམ་བསྡུས་དོན་ནམ་ཉམས་མགུར་དུ་གྲགས་པ་མཛད་པ་ལ་
ཆུང་ངུར་བྱས་ཏེ། རྗེ་ཙོང་ཁ་པ་ཆེན་པོའ་ིལམ་རིམ་ཆེ་འབྲིང་ཆུང་གསུམ་དུ་གྲགས་པ་བྱུང་༑ 

གསོལ་བ་བཏབ་རྗེས་རྩོམ་འབྲིའི་ལས་ལ་འཇུག་པ་སོགས་མཛད༑ ལམ་རིམ་རྩོམ་པའི་དབུ་

ཚུགས་པ་ནས་བཟུང་སྟེ། སྔོན་འགྲོའ་ིསྐོར་དང་། དེ་བཞིན་དུ་སྐྱེས་བུ་གསུམ་སོ་སོའ་ིལམ་གྱི་

རིམ་པའི་སྐོར་དང་། སྐྱེས་བུ་ཆེན་མོའ་ིསྐོར་ལས་ཀྱང་། ཞི་གནས་ཡན་གྱི་རྩོམ་པ་རྣམས་ངལ་

བ་མེད་པར་ལེགས་པར་གྲུབ་པ་བྱུང་༑ དེ་ལྟ་ནའང་ལྷག་མཐོང་གི་ཐད་དང་དེ་འབྲེལ་ཟབ་མོ་

སྟོང་པ་ཉིད་ཀྱི་ལྟ་བའི་སྐོར་གྱི་ཚན་པ་དེ་རྩོམ་པ་ལ་འཇུག་པའི་སྐབས་སུ། ཐུགས་ལ་ཅུང་མི་

བདེ་བའི་ཚོར་བ་ཞིག་བྱུང་བ་ནི། སྤྱིར་ནས་སྟོང་པ་ཉིད་ཀྱི་ལྟ་བ་དེ་ཕྲ་ཞིང་ཆེས་གོ་དཀའ་

བར་བརྟེན། ལམ་རིམ་གྱི་གཞུང་འདིའི་ནང་སྟོང་ཉིད་ཀྱི་ལྟ་བའི་སྐོར་ལ་འགྲེལ་བཤད་རྒྱས་

པོ་བྱས་ན་གཞན་ལ་ཕན་པ་ཞིག་ཨེ་ཡོང་སྙམ་པའི་སོམ་ཉི་སྐྱེས་ཏེ་ཐུགས་འདུན་ཆུང་དུ་སོང་

བ་ལྟ་བུ་ཞིག་བྱུང་༑ ཚུལ་འདི་ཐུགས་ལ་ཤར་ཏེ་ཡོད་མུར་ཡི་དམ་འཇམ་པའི་དབྱངས་ཀྱི་སྐུའི་

སྣང་བ་བྱུང་སྟེ། ཅིས་ཀྱང་རྩོམ་ཞེས་གསུང་བ་ཐོས་པས། དེ་ནས་བླ་མ་དང་རྗེ་བཙུན་འཇམ་

པའི་དབྱངས་དབྱེར་མེད་དུ་བྱས་ནས་གསོལ་བ་དྲག་ཏུ་བཏབ༑ ཉིན་ཞིག་སྟོང་ཉིད་ཀྱི་ལྟ་བའི་

གནད་ཕྲ་མོ་ཁག་ཅིག་གི་ཐད་དུ་རྩོམ་པ་ལ་འཇུག་བཞིན་པའི་ཚེ་ན། སྟོང་ཉིད་ཉི་ཤུའི་འགྲེས་

རྐང་རྣམས། མདུན་གྱི་ནམ་མཁའ་ལ་དངུལ་གྱི་ཡི་གེར་གྱེན་དུ་བྲིས་པའི་རྣམ་པ་ཅན་གྱི་ཉམས་

སྣང་བྱུང་བས། ལྷག་མཐོང་གི་སྐོར་དེའི་རྩོམ་པ་དཔྱིས་ཕྱིན་པར་འོང་རྒྱུའི་ཐུགས་སྟོབས་

འཁྲུངས་ལ། རིམ་གྱིས་«བྱང་ཆུབ་ལམ་རིམ་ཆེན་མོའ་ི»རྩོམ་པ་མཐར་ཕྱིན་ཏེ། ཆུ་རྟ་ཕྱི་ལོ་ 

༡༤༠༢ ལོར་ལམ་རིམ་གྱི་ཁྲིད་ཡིག་ཆེན་པོ་དེ་བརྩམས་ཟིན་པ་བྱུང་ལ། དེ་དུས་«ལམ་རིམ་

ཆེན་མོ་»རྩོམ་པའི་དབུ་བཙུགས་ནས་ལོ་གཅིག་ལྷག་ཙམ་ལས་སོང་མེད༑ 

དེ་ལ་«བྱང་ཆུབ་ལམ་རིམ་ཆེན་མོ་»ནི། ཇོ་བོའ་ིརྗེ་དཔལ་ལྡན་ཨ་ཏིའི་«བྱང་ཆུབ་ལམ་

སྒྲོན་»གྱིས་བྱང་ཆུབ་ཏུ་བགྲོད་པའི་ལམ་གྱི་རིམ་པ་རྣམས། གདུལ་བྱ་སྐྱེས་བུ་ཆུང་འབྲིང་ཆེ་

གསུམ་སོ་སོའ་ིབློའ་ིརིམ་པ་དང་བསྟུན་ཏེ་ཁྲིད་པའི་ཐུན་མོང་མ་ཡིན་པའི་གདམས་ངག་སྟོན་

པ་དེ་རྩ་བར་བཞག་སྟེ། རྒྱས་པར་གཏན་ལ་འབེབས་པའི་ཁྲིད་ཡིག་ཅིག་ཡིན༑ མན་ངག་འདིས་

ནི་གཙོ་བོར། ལས་དང་པོ་པས་ཐོག་མར་བློ་ཆོས་ལ་ཕྱོགས་པ་ནས་བཟུང་སྟེ། མཐར་རྣམ་

མཁྱེན་རྒྱལ་བའི་གོ་འཕང་མ་ཐོབ་ཀྱི་བར་གྱི་ལམ་གྱི་རིམ་པ་རྣམས་ལ་རིམ་གྱིས་དཀྲི་བར་

བྱེད་པས། འདི་སྤྱིར་བཀའ་གདམས་པའི་ལམ་རིམ་གྱི་ཁོངས་སུ་གཏོགས་པ་ཞིག་ཡིན་མོད། དེ་

ལྟ་ནའང་འདིའི་ནང་གཞི་དངོས་པོའ་ིགནས་ལུགས་དང་འབྲེལ་བའི་ལྟ་བ་དང་། ལམ་བསླབ་པ་

གསུམ། སྐྱབས་འགྲོ་དང་ལས་འབྲས། བླང་དོར་ཚུལ་ཁྲིམས། དེ་བཞིན་དུ་བསམ་པ་བྱམས་སྙིང་

རྗེ་བྱང་ཆུབ་ཀྱི་སེམས། སེམས་རྩེ་གཅིག་པའི་གཞི་གནས་སྒྲུབ་ཚུལ། རྒྱས་སྲས་ཀྱི་སྤྱོད་པ་ཕྱིན་

དྲུག་སོགས། ཐེག་པ་ཆེ་ཆུང་གི་ལམ་གྱི་རྣམ་གཞག་ཆ་ཚང་བར་སྟོན་པས། ནང་པའི་ལྟ་སྒོམ་

སྤྱོད་པ་གསུམ་ཀ་སྟོན་པའི་རང་རྐང་གི་བསྟན་བཅོས་ཁྱད་འཕགས་ཅན་ཞིག་ཏུའང་བརྩི་

རུང་༑ རྗེ་ཙོང་ཁ་པ་རང་ཉིད་ནས་ཀྱང་བསྟན་བཅོས་ཀྱི་དབུར་ལམ་རིམ་གྱི་གདམས་པའི་

ཆེ་བ་ངོས་འཛིན་པའི་སྐབས་སུ། ༡ བསྟན་པ་ཐམས་ཅད་འགལ་མེད་དུ་རྟོགས་པ་དང་། ༢ 

གསུང་རབ་མ་ལུས་པ་གདམས་ངག་ཏུ་འཆར་བ་དང་། ༣ རྒྱལ་བའི་དགོངས་པ་བདེ་བླག་ཏུ་

རྙེད་པ་དང་། ༤ ཆོས་སྤོང་བ་ལ་སོགས་པའི་ཉེས་སྤྱོད་ཆེན་པོ་རྣམས་རང་འགགས་སུ་འགྲོ་བ་

བཅས་བཞི་དང་ལྡན་པར་གསུངས་པར་གཞིགས་ན། «བྱང་ཆུབ་ལམ་རིམ་ཆེན་མོ་»འདི་ནི། 

མདོ་ཕྱོགས་སམ་ཕར་ཕྱིན་ཐེག་པའི་ལམ་གྱི་སྡོམ་ཆེན་པོ་ཞིག་ཏུ་མཛད་ཡོད་པར་དཔོག་ནུས་

སྙམ་དུ་ཁོ་བོས་བསམས༑ འདི་ནས་རྩིས་པའི་ལོ་འགའ་ཙམ་གྱི་མཇུག་ཏུ། རང་ཉིད་ཀྱི་ལམ་

གྱི་རིམ་པའི་གདམས་ངག་ལ་བརྟེན་པའི་ཉམས་རྟོགས་རྣམས་མགུར་གྱི་ཚུལ་དུ་གསུང་བའི་

སྐབས་སུའང་། འདི་ལྟར།

སྐྱེ་དགུའི་འདོད་དོན་མ་ལུས་སྐོང་བས་ན། །གདམས་པ་རིན་ཆེན་དབང་གི་རྒྱལ་པོ་སྟེ།།

གཞུང་བཟང་སྟོང་གི་ཆུ་བོ་འདུ་བའི་ཕྱིར། །དཔལ་ལྡན་ལེགས་པར་བཤད་པའི་རྒྱ་མཚོའང་ཡིན།།394

ཞེས་གསུང་༑

«ལམ་རིམ་ཆེན་མོའ་ི»སྒྲོམ་དང་བརྗོད་བྱའི་རྒྱ་ཁྱོན།

བསྟན་བཅོས་འདི་ལ་ས་བཅད་ཆེན་པོ་གཉིས་ཏེ། གདམས་པའི་སྔོན་འགྲོ་དང་། གདམས་པ་

དངོས་ཀྱི་སློབ་མ་ཇི་ལྟར་དཀྲི་བའི་རིམ་པ་གཉིས་སུ་བྱས་ལ། གདམས་པའི་སྔོན་འགྲོའ་ིཁོངས་

སུ། ལམ་རིམ་གྱི་གདམས་པའི་ཆུ་འགོ་གང་ལ་ཐུག་པའི་འབྱུང་ཁུངས་ཇོ་བོ་རྗེ་དཔལ་ལྡན་ཨ་

ཏི་ཤའི་རྣམ་ཐར་མདོར་བསྡུས་ཤིག་དང་། ལམ་རིམ་གྱི་གདམས་པ་འདིའི་ཆེ་བ་བཞི་སྟེ། གོང་

དུ་སྨྲས་པ་ལྟར་བསྟན་པ་ཐམས་ཅད་འགལ་མེད་དུ་རྟོགས་པའི་ཆེ་བ། གསུང་རབ་ཐམས་ཅད་

གདམས་ངག་ཏུ་འཆར་བའི་ཆེ་བ། རྒྱལ་བའི་དགོངས་པ་བདེ་བླག་ཏུ་རྙེད་པའི་ཆེ་བ་དང་། 

ཉེས་སྤྱོད་ཆེན་པོ་རང་འགག་ཏུ་འགྲོ་བ་བཅས་དང་། གདམས་པ་འདི་ལ་ཉན་བཤད་ཇི་ལྟར་བྱ་

བ་བཅས་གསུངས༑ གདམས་པ་དངོས་ཀྱི་སློབ་མ་ཇི་ལྟར་དཀྲི་བའི་རིམ་པ་ལ་ནང་གསེས་ཀྱི་

ས་བཅད་གཉིས་སྟེ། ལམ་གྱི་རྩ་བ་བཤེས་གཉེན་བསྟེན་པའི་ཚུལ་དང་། བསྟེན་ནས་བློ་ཇི་ལྟར་

སྦྱོང་བའི་རིམ་པ་གཉིས་སུ་མཛད༑ གདམས་པ་དངོས་ཀྱི་རིམ་པ་ནི། ཇོ་བོ་རྗེའི་«བྱང་ཆུབ་

ལམ་སྒྲོན་»དུ་བྱུང་བའི་སྐྱེས་བུ་གསུམ་གྱི་ལམ་གྱི་རིམ་པའི་སྒྲོམ་གྱི་སྟེང་ནས་མཛདཅིང་། དེ་

394 «ལམ་རིམ་བསྡུས་དོན།» ཤླཽཀ ༧ གསུང་ཐོར་བུ། ཤོག ༨༡



251ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

ལའང་སྔོན་དུ་དལ་འབྱོར་དོན་ཆེ་རྙེད་དཀའི་ཚུལ་རྒྱས་པར་གསུངས་པ་ནི། དལ་འབྱོར་ཚང་

བའི་ལུས་རྟེན་ཁྱད་པར་བ་འདི་ལ་སྙིང་པོ་ལེན་པའི་བསམ་པ་བརྟན་པོ་ཞིག་དང་པོ་ཉིད་ནས་

སྐྱེད་པ་དེ། བློ་ཆོས་ལ་ཕྱོགས་པའི་ཆ་རྐྱེན་གལ་ཆེན་པོ་ཞིག་ཡིན་པའི་གནད་ཀྱིས་ཡིན༑ དེ་ནས་

རིམ་གྱིས་སྐྱེས་བུ་ཆུང་ངུ་དང་ཐུན་མོང་བའི་ལམ་རིམ་དང་། འབྲིང་དང་ཐུན་མོང་ལམ་རིམ། 

མཐར་སྐྱེས་བུ་ཆེན་པོའ་ིལམ་གྱི་རིམ་པ་བཅས་ལ་རེ་རེ་ནས་བློ་སྦྱོང་བའི་ཚུལ་རྣམས་ཞིབ་

ཏུ་བསྟན༑ འདིར་རྗེ་ཙོང་ཁ་པས་སྐྱེས་བུ་ཆུང་ངུ་དང་འབྲིང་གཉིས་ཀྱི་སྐབས་སུ། “ཐུན་མོང་

བའི་ལམ་གྱི་རིམ་པ།” ཞེས་གསུངས་པ་ལ་གནད་འགག་ཆེན་པོ་ཞིག་ཡོད་དེ། «བྱང་ཆུབ་ལམ་

རིམ་ཆེན་མོའ་ི»གདུལ་བྱ་གཙོ་བོ་ལ་སྐྱེས་བུ་ཆུང་འབྲིང་རང་མཚན་པ་གང་ཟག་རྒྱུད་ཐ་དད་

ལ་མི་འཇོག་པར། དང་པོ་ཉིད་ནས་མཐར་ཐུག་གི་དམིགས་ཡུལ་ཡང་དག་པར་རྫོགས་པའི་

སངས་རྒྱས་ཀྱི་གོ་འཕང་ཐོབ་བྱར་བཟུང་བ་གང་ཞིག་ལ། སྐྱེས་བུ་ཆེན་པོའ་ིབློ་མ་སྦྱང་བའི་

གོང་དུ་སྔོན་འགྲོའ་ིཉམས་ལེན་ལ་སྐྱེས་བུ་ཆུང་ངུ་དང་འབྲིང་གི་ཆོས་སྐོར་ལ་བློ་སྦྱོང་དགོས་

པར་སྟོན་གྱི་ཡོད༑ དེའི་ཕྱིར་«ལམ་རིམ་ཆེན་མོར།» གདུལ་བྱ་ལས་དང་པོ་བ་ཐོག་མར་བློ་

ཆོས་ལ་འཇུག་པར་སྐུལ་བ་ནས། མཐར་སངས་རྒྱས་ཀྱི་གོ་འཕང་མ་ཐོབ་ཀྱི་བར་གྱི་ཕར་ཕྱིན་

ཐེག་པའི་ལམ་གྱི་རིམ་པ་ཆ་ཚང་བ་ཞིག་སྟོན་གྱི་ཡོད་པར་གོ་དགོས་པ་གནད་ཆེ༑

སྤྱིར་སྐྱེས་བུ་ཆུང་འབྲིང་ཆེ་གསུམ་གྱི་ཁྱད་པར་ནི། སོ་སོའ་ིའདོད་བྱའི་དམིགས་ཡུལ་

གཙོ་བོ་གང་ཡིན་མིན་དང་། དེ་བསྟུན་ཆོས་ལ་འཇུག་པའི་ནུས་པ་དང་སྙིང་སྟོབས་ཆེ་ཆུང་

གྱི་སྟེང་ནས་འཇོག་སྟེ། དཔེར་ན། སྐྱེས་བུ་ཆུང་ངུ་ནི་ཚེ་ཕྱི་མའི་མངོན་མཐོ་ཙམ་གཙོ་བོར་

དོན་དུ་གཉེར་བ་དང་། སྐྱེས་བུ་འབྲིང་ནི་འཁོར་བའི་ཕུན་ཚོགས་ལ་བློ་ལོག་པའི་སྒོ་ནས་རང་

ཉིད་ཐར་པའི་གོ་འཕང་གཙོ་བོར་དོན་དུ་གཉེར་བ་དང་། སྐྱེས་བུ་ཆེན་པོ་ནི་སྙིང་རྗེ་ཆེན་པོའ་ི

གཞན་དབང་དུ་གྱུར་པའི་སྒོ་ནས་སེམས་ཅན་ཐམས་ཅད་ཀྱི་དོན་བྱང་ཆུབ་དོན་དུ་གཉེར་བ་

ཞིག་ལ་འཇོག དེའི་ཕྱིར་སྐྱེས་བུ་གསུམ་སོ་སོས་གང་ལ་རྩལ་དུ་འདོན་པའི་ཉམས་ལེན་གྱི་རིམ་

པ་ཡང་ཐ་དད་པ་སྟེ། དཔེར་ན་སྐྱེས་བུ་ཆུང་ངུའི་ཉམས་ལེན་གཙོ་བོ་ནི། གཞི་མའི་བླང་དོར་

ཏེ་ཉེས་སྤྱོད་སྡོམ་པའི་ཚུལ་ཁྲིམས་དང་ལས་འབྲས་བསྲུང་རྒྱུ་དེ་ཡིན་ལ། སྐྱེས་བུ་འབྲིང་གི་

ཉམས་ལེན་གཙོ་བོ་ནི། ཚུལ་ཁྲིམས་ཀྱི་བསླབ་པ་དང་། ཏིང་ངེ་འཛིན་གྱི་བསླབ་པ། ཤེས་རབ་

ཀྱི་བསླབ་པ་བཅས་ལ་བློ་སྦྱོང་བ་དེ་ཡིན་པ་དང་། སྐྱེས་བུ་ཆེན་པོའ་ིཉམས་ལེན་གཙོ་བོ་ནི། 

བསམ་པ་སེམས་བསྐྱེད་གཞིར་བྱས་པའི་ཕ་རོལ་ཏུ་ཕྱིན་པ་དྲུག་ལ་སྤྱོད་པ་སྟེ། སྦྱིན་པ་དང་། 

ཚུལ་ཁྲིམས། བཟོད་པ། བརྩོན་འགྲུས། བསམ་གཏན། ཤེས་རབ་ཕར་ཕྱིན་བཅས་ཀྱི་ཉམས་

ལེན་ལ་འཇུག་པ་ཡིན༑ དེ་གསུམ་ལས་«བྱང་ཆུབ་ལམ་རིམ་ཆེན་མོར་»སྐྱེས་བུ་ཆེན་པའི་ལམ་

རིམ་གྱི་སྐོར་དེ་གཞུང་རྒྱས་ཤོས་ཡིན་ལ། ལྷག་པར་དུ་ཕར་ཕྱིན་ཐ་མ་བསམ་གཏན་དང་ཤེས་

རབ་གཉིས་རྩལ་དུ་འདོན་པའི་བརྗོད་བྱ་ཞི་ལྷག་གཉིས་སྟེ། ཞི་གནས་དང་ལྷག་མཐོང་གི་སྐོར་

དེ་ཤིན་ཏུ་རྒྱས་པས། ཞི་ལྷག་གཉིས་ཀྱི་སྐབས་དེ་ག་རང་ལའང་པོ་ཏི་ལོངས་པའི་ཚད་ཡོད༑

«བྱང་ཆུབ་ལམ་རིམ་ཆེན་མོའ་ི»སྐྱེས་བུ་ཆེན་པོའ་ིཆོས་སྐོར་གྱི་སྐབས་དེ་ནི། ཐེག་པ་

ཆེན་པོའ་ིབསམ་པ་བྱང་ཆུབ་མཆོག་ཏུ་སེམས་སྐྱེད་པའི་སེམས་བསྐྱེད་ཀྱི་ཉམས་ལེན་ཤིན་ཏུ་

ལེགས་པ་ཞིག་སྟོན་པའི་སྒོ་ནས་དབུ་བཙུགས་ཡོད༑ དེ་ཡང་བྱང་ཆུབ་ཀྱི་སེམས་ལ་བློ་ཇི་ལྟར་

སྦྱོང་བའི་ཐབས་སམ་མན་ངག་ལ་ལུགས་གཙོ་ཆེ་བ་གཉིས་ཏེ། གཅིག་ནི་འཕགས་པ་ཐོགས་

མེད་དང་སློབ་དཔོན་ཀ་མ་ལ་ཤཱི་ལ་དང་ཇོ་བོ་རྗེ་དཔལ་ལྡན་ཨ་ཏི་ཤ་སོགས་ཀྱི་གཞུང་དུ་རྩལ་

འདོན་མཛད་དེ་བསྟན་པ་དེ་ཡིན་ལ། གཅིག་ཤོས་ནི། འཕགས་པ་ཀླུ་སྒྲུབ་ཀྱི་«རིན་ཆེན་ཕྲེང་

བ་»དང་། ཁྱད་པར་དུ་རྒྱལ་སྲས་ཆེན་པོ་ཞི་བ་ལྷའི་«སྤྱོད་འཇུག་»ཏུ་བྱུང་བ་བཅས་སུ་ངོས་

འཛིན་མཛད་དེ། བློ་རིམ་གྱིས་སྦྱངས་པ་ལས་མཐར་བྱང་ཆུབ་ཀྱི་སེམས་བཅོས་མ་མ་ཡིན་པ་

རྩོལ་མེད་དུ་ངང་གིས་ཇི་ལྟར་སྐྱེ་བའི་རིམ་པ་རྣམས་གསལ་བར་བསྟན༑ དེ་གཉིས་ལ་རིམ་པ་

བཞིན། རྒྱུ་འབྲས་མན་ངག་བདུན་མའི་ལུགས་དང་། བདག་གཞན་མཉམ་བརྗེའི་ལུགས་ཞེས་

ཀྱང་གྲགས༑ དེའི་ལྟར་ན། «བྱང་ཆུབ་ལམ་རིམ་ཆེན་མོར་»བྱུང་བའི་སེམས་བསྐྱེད་ཀྱི་

སྐབས་འདི་ནི། བྱམས་སྙིང་རྗེ་བྱང་ཆུབ་ཀྱི་སེམས་དང་འབྲེལ་བའི་ཀུན་སློང་གི་བསམ་པ་

དང་། འདུ་ཤེས། སྙིང་སྟོབས། སྤྱོད་ལམ་སོགས་དཔྱིད་ཕྱིན་པར་སྟོན་པའི་ངེས་དོན་གྱི་གསུང་

རབ་གཅིག་ཏུ་གྱུར་པ་མ་ཚད། དེ་གསུམ་ལ་བློ་རིམ་གྱིས་སྦྱངས་ཏེ་སྒོམ་སྟོབས་ཀྱིས་ཇི་ལྟར་

སྐྱེད་པའི་ཐབས་ལམ་སྟོན་པའི་ཁྲིད་ཡིག་རྨད་དུ་བྱུང་བ་ཞིག་ཀྱང་ཆགས་ཡོད༑  

དེ་ལྟར་བསམ་པ་སེམས་བསྐྱེད་ཀྱི་སྐོར་བསྟན་ཟིན་པའི་མཇུག་ཏུ། ཇི་ལྟར་སེམས་བསྐྱེད་

པ་དེའི་བསླབ་བྱར་འཇུག་དགོས་པ་ལྟར། སེམས་སྐྱེད་ཀྱི་བསླབ་བྱ་ལ་རང་རྒྱུད་སྨིན་བྱེད་ཕར་

ཕྱིན་དྲུག་དང་གཞན་རྒྱུད་སྨིན་བྱེད་བསྡུ་བའི་དངོས་པོ་བཞིར་ངེས་པས། དེ་རྣམས་སྟོན་པ་ལ་

གཙོ་བོར་སློབ་དཔོན་དཔའ་བོའ་ིགཞུང་«ཕ་རོལ་ཏུ་ཕྱིན་པ་བསྡུས་པ་»དང་། རྒྱལ་སྲས་ཞི་བ་

ལྷའི་«སྤྱོད་འཇུག་»དང་། རྗེ་བཙུན་བྱམས་པ་མགོན་པོའ་ི«མདོ་སྡེ་རྒྱན་»བཅས་གཙོར་བོར་

མཛད་དེ་གཏན་ལ་འབེབས༑ ཕར་ཕྱིན་དྲུག་ལས་ཐ་མ་གཉིས་ཏེ། བསམ་གཏན་དང་ཤེས་རབ་

གཉིས་ཤིན་ཏུ་རྒྱས་པར་བསྟན་ཅིང་། དེ་ཡང་བསམ་གཏན་གྱི་ཕར་ཕྱིན་སྟོན་པ་ལས་བརྩམས་

ཏེ་བསམ་གཏན་གྱི་ངོ་བོ་ཞི་གནས་ཀྱི་ཉམས་ལེན་དང་། ཤེས་རབ་ཀྱི་ཕར་ཕྱིན་ལས་བརྩམས་

ཏེ་ལྷག་མཐོང་གི་ཉམས་ལེན་སྤྱི་དང་ཁྱད་པར་སྟོང་ཉིད་ལ་དམིགས་པའི་ལྷག་མཐོང་ཇི་ལྟར་

སྐྱེད་པའི་ཚུལ་དེ་ཤིན་ཏུ་རྒྱས་པར་གཏན་ལ་འབེབས་པར་མཛད༑ དེ་ཡང་«ལམ་རིམ་ཆེན་

མོར་»བྱུང་བའི་ཞི་གནས་ཀྱི་སྐབས་དེ་ནི། ཞི་གནས་ཀྱི་ངོ་བོ་དང་བྱེད་ལས་དང་དེ་ཇི་ལྟར་

སྒྲུབ་པའི་ཚུལ་ཤིན་ཏུ་རྒྱས་པར་གཏན་ལ་འབེབས་པའི་ལེགས་བཤད་རྨད་དུ་བྱུང་བ་ཞིག་ཏུ་

གྱུར་ཡོད༑ དེའི་ནང་བཀོད་པའི་ཞི་གནས་ཀྱི་བཤད་པ་དང་ཁྲིད་དེ་ལོ་གཉིས་ཙམ་གྱི་གོང་སྟེ་

ལྕགས་འབྲུག་ ༡༤༠༠ ལོར། རྗེ་བཙུན་རེད་མདའ་བ་དང་ལྷན་དུ་རྭ་སྒྲེང་དུ་ཡོད་དུས། རྗེ་ཙོང་

ཁ་པས་སློབ་མའི་ཚོགས་ཤིག་ལ་འཕགས་ཡུལ་གྱི་གཞུང་ལས་བྱུང་བའི་ཞི་གནས་སྒྲུབ་ཚུལ་

རྣམས་གུང་བསྒྲིགས་ཏེ་ཞི་གནས་ཀྱི་མྱོང་ཁྲིད་ཞིབ་ཏུ་མཛད་ཡོད་པ་དེ། སྐབས་འདིར་ཡི་གེར་

རྒྱས་པར་བཀོད་དམ་སྙམ༑ ཞི་གནས་ཀྱི་ཐད་དུ་གཞུང་གལ་ཆེ་བ་གཞན་«མདོ་སྡེ་དགོངས་

འགྲེལ་»དང་རིན་ཆེན་འབྱུང་གནས་ཞི་བས་མཛད་པའི་«ཤེར་ཕྱིན་མན་ངག་»གཉིས་ལའང་

ཁུངས་རྒྱས་པར་མཛད་སྣང་༑ «ལམ་རིམ་ཆེན་མོར་»བྱུང་བའི་ཞི་གནས་ཀྱི་སྐབས་འདི། ཞི་

གནས་ཀྱི་སྐོར་ལ་ངེས་དོན་གྱི་ཁྲིད་ཡིག་ཅིག་ཏུ་རྗེ་ཙོང་ཁ་པའི་སློབ་མ་ཆེ་བ་རྣམས་ཀྱིས་ཀྱང་

དགོངས་ཡོད་སྣང་སྟེ། དཔེར་ན་རྒྱལ་ཚབ་དར་མ་རིན་ཆེན་གྱིས་«མངོན་རྟོགས་ཉམས་སུ་

ལེན་ཚུལ་ཐེག་མཆོག་སྒོ་འབྱེད་»དུ། “ཞི་གནས་ཇི་ལྟར་སྒྲུབ་པའི་ཚུལ་ནི། རྗེ་ཐམས་ཅད་

མཁྱེན་པ་བློ་བཟང་གྲགས་པའི་དཔལ་གྱི་ཞལ་སྔ་ནས་ཀྱིས་མཛད་པའི་ལམ་གྱི་རིམ་པ་ཆེ་ཆུང་

དུ་ཤེས་པར་བྱའོ།།”395 ཞེས་དང་། དེ་དང་ཚུལ་མཚུངས་པར་དེའི་«དུས་འཁོར་གྱི་རིམ་

གཉིས་ཉམས་སུ་ལེན་ཚུལ་»དུའང་། “ཞི་གནས་ཐུན་མོང་སྒྲུབ་ཚུལ་མཁས་པར་བྱ་སྟེ། དེ་ཡང་

རྗེ་ཐམས་ཅད་མཁྱེན་པའི་ཞལ་སྔ་ནས་མཛད་པའི་ཕ་རོལ་དུ་ཕྱིན་པའི་ལམ་གྱི་རིམ་པ་ལས་

གསུངས་པ་བཞིན་ཤེས་པར་བྱའོ།།”396 ཞེས་གསུངས་པ་སོགས་ལས་དཔོག་ནུས༑

«ལམ་རིམ་ཆེན་མོའ་ི»ཞི་གནས་ཀྱི་སྐབས་སུ། སེམས་གནས་དགུ་དང་དེ་རྣམས་སྟོབས་

དྲུག་ཏུ་ཇི་ལྟར་འདུ་བའི་ཚུལ་དང་། བསྒྲིམས་ཏེ་འཇུག་པ་སོགས་ཡིད་བྱེད་བཞི། མཚན་ཉིད་

སོ་སོར་རིག་པའི་ཡིད་བྱེད་སོགས་ཡིད་བྱེད་བདུན་སོགས་གསལ་བར་བསྟན་མོད། ཞི་གནས་

སྒྲུབ་ཚུལ་གྱི་གདམས་པ་དངོས་ནི། «དབུས་མཐའ་རྣམ་འབྱེད་»དུ། “ཉེས་པ་ལྔ་སྤོང་འདུ་

བྱེད་བརྒྱད།།”397 ཅེས་གསུངས་པའི་ཐབས་ཀྱིས་གཙོ་བོར་སྒྲུབ་ཚུལ་བསྟན༑ དེའི་ལྟར་ན་

སེམས་རྩེ་གཅིག་པའི་ཞི་གནས་འགྲུབ་པའི་གེགས་ལྔ་སྟེ། ༡ ལེ་ལོ་དང་། ༢ གདམས་ངག་

395 «མངོན་རྟོགས་ཉམས་སུ་ལེན་ཚུལ་ཐེག་མཆོག་སྒོ་འབྱེད།» གསུང་འབུམ། ཅ ཤོག ༤༣

396 «དུས་འཁོར་གྱི་རིམ་གཉིས་ཉམས་སུ་ལེན་ཚུལ།» གསུང་འབུམ། ཀ ཤོག ༩༨

397 རྗེ་བཙུན་བྱམས་པ་མགོན་པོ། «དབུ་དང་མཐའ་རྣམ་པར་འབྱེད་པ།» ༤/༣ག ང ཤོག ༡༠༧ བ༦ 



254 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བརྗེད་པ་སྟེ་ཞི་གནས་ཀྱི་དམིགས་རྟེན་བོར་བ། ༣ བྱིང་རྒོད་གཉིས། ༤ བྱིང་རྒོད་འབྱུང་བའི་

སྐབས་སུ་གཉེན་པོ་འདུ་མི་བྱེད་པ་དང་། ༥ སྐབས་མིན་ལ་འདུ་བྱེད་པ་སྟེ་བྱིང་རྒོད་མི་འབྱུང་

བའི་སྐབས་སུ་གཉེན་པོ་འདུ་བྱེད་པ་བཅས་ཉེས་པ་ལྔའི་གཉེན་པོར། རིམ་པ་བཞིན་དང་པོ་ལེ་

ལོའ་ིགཉེན་པོར། ༡ དད་པ་དང་། ༢ འདུན་པ། ༣ རྩོལ་བ། ༤ ཤིན་སྦྱངས་བཅས་དང་། གཉིས་

པ་གདམས་ངག་བརྗེད་པའི་གཉེན་པོར། ༥ དྲན་པ་དང་། གསུམ་པ་བྱིང་རྒོད་གཉིས་ཀྱི་གཉེན་

པོར། ༦ ཤེས་བཞིན་དང་། བཞི་པ་འདུ་མི་བྱེད་པའི་གཉེན་པོར། ༧ གཉེན་པོ་འདུ་བྱེད་པ་དང་། 

ལྔ་པ་སྐབས་མིན་ལ་འདུ་བྱེད་པའི་གཉེན་པོར། ༨ གཉེན་པོ་མངོན་པར་འདུ་མི་བྱེད་པའི་བཏང་

སྙོམས་བཅས་བསྟེན་དགོས་པར་གསུངས༑ དེ་ལྟ་བུའི་ཐབས་ལམ་ལ་བརྟེན་ནས་བློ་སྦྱངས་ཏེ་

སེམས་རྩེ་གཅིག་པ་སྒྲུབ་པ་ན། དྲན་པ་དང་ཤེས་བཞིན་གྱི་སྟོབས་རྒྱས་ཏེ་རྣམ་གཡེང་དང་བྱིང་

རྒོད་སོགས་སེམས་གནས་པའི་གེགས་རྣམས་ཆུང་དུ་ཆུང་དུ་སོང་བ་ལས། རིམ་པ་བཞིན། ༡ 

སེམས་ནང་དུ་འཇོག་པ་དང་། ༢ རྒྱུན་དུ་འཇོག་པ། ༣ གླན་ཏེ་འཇོག་པ། ༤ ཉེ་བར་འཇོག་པ། 

༥ དུལ་བར་འཇོག་པ། ༦ ཞི་བར་བྱེད་པ། ༧ རྣམ་པར་ཞི་བར་བྱེད་པ། ༨ རྩེ་གཅིག་ཏུ་བྱེད་པ། 

༩ མཉམ་པར་འཇོག་པ་བཅས་འབྱུང་བའི་ཚུལ་རྣམས་བསྟན༑ 

རྗེ་ཙོང་ཁ་པ་རང་ཉིད་ཀྱི་ཉམས་རྟོགས་ཀྱི་སྟེང་ནས་ཞུས་ན། ཁོང་ལ་སེམས་རྩེ་གཅིག་

པའི་ཏིང་ངེ་འཛིན་གྱི་ཚད་མཐོན་པོ་ཞིག་ཡོད་པ་ཡོངས་སུ་གྲགས་ཤིང་། ཚུལ་འདི་ལ་རྗེ་ཙོང་

ཁ་པའི་ཉེ་གནས་ལེགས་པ་བཟང་པོས། “ཡང་དེའི་དུས་སུ་ཐུགས་དམ་གྱི་སྐབས་སུ་སྐུ་མདུན་

དུ་འགྲོ་འཆག་སོགས་ཅི་བྱས་ཀྱང་། ཐུགས་བཅུག་ན་མ་གཏོགས། གཏན་མི་ངེས་པར་སྣང་བ་

འདི། ཅི་ཙམ་ནས་བྱུང་ཞུས་པས། བྱམས་པ་གླིང་ནས་ཡིན། ད་དགེ་སྦྱོར་དང་ལྟ་རྟོག་གང་བྱེད་

ཀྱང་འདྲ་བར་སྣང་གསུངས།”398 ཞེས། ཐུགས་དམ་མཛད་པའི་སྐབས་སུ་ཕྱིའི་རྐྱེན་གྱིས་རྣམ་

གཡེང་མི་འོང་བ་དེ་འོལ་ཁར་བྱ་བྲལ་གནང་སྟེ་སྒྲུབ་པ་མཛད་སྐབས་བྱམས་པ་གླིང་དུ་ཐོག་

མར་བྱུང་བ་དང་། ད་ནི་དགེ་སྦྱོར་སོགས་དོན་གང་གི་ཐོག་ཏུ་ཐུགས་རྩེ་གཏད་དེ་བཞུགས་པའི་

སྐབས་སུ་འབད་མེད་དུ་འོང་བར་གསུངས༑

«ལམ་རིམ་ཆེན་མོར་»ཕར་ཕྱིན་དྲུག་གི་ཐ་མ་ཤེས་རབ་ཕར་ཕྱིན་གྱི་ཉམས་ལེན་ནི། ཆོས་

རྣམས་ཀྱི་དོན་དམ་པའི་གནས་ལུགས་ཟབ་མོ་སྟོང་པ་ཉིད་ལ་དམིགས་པའི་ལྷག་མཐོང་སྒྲུབ་

398 «རབ་གསང་རྨད་འབྱུང་གཏམ་གྱི་དགའ་སྟོན།» ཤོག ༥༠༨ «རྣམ་ཐར་དད་པའི་འཇུག་ངོགས་»སུ་ནི། ཤོག ༥༦ ཅུང་མི་
འདྲ་བ་ཞིག་འཁོད་པ་ནི། “དེ་ལྟར་ཐུགས་དམ་སྒོམ་བཟླས་སོགས་མཛད་པའི་སྐབས་སུ། སྐུ་མདུན་རང་ན་ཡོད་པ་རྣམས་ཀྱིས་
སྒོ་གསུམ་གྱི་སྤྱོད་པ་ཅི་བྱས་ཀྱང་། ཆེད་དུ་གཏད་ནས་ཐུགས་བཅུག་ན་མ་གཏོགས། ཐུགས་ཀྱིས་དེ་རྣམས་ཅི་ཡང་མི་ངེས་པ་
ཞིག་ཡོད། འདི་དུས་ཇི་ཙམ་ནས་ལགས་ཞུས་པས། དགེ་སྦྱོར་གྱི་དུས་སུ་དེ་ལྟར་འོང་བ་བྱམས་པ་གླིང་ནས་ཡོད། ལྟ་རྟོགས་
དང་དཔྱད་པ་ཞིབ་པོ་བྱེད་པའི་སྐབས་སུ་དེ་ལྟར་འོང་བ་སྔ་མོ་ནས་ཡོད་དེ་འདྲ་བ་འདུག” ཞེས་སོ།།



255ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

པའི་ཚུལ་ལས་བརྩམས་ཏེ་བསྟན་ལ། སྐབས་འདི་ལ་ཕྱིས་«ལྷག་མཐོང་ཆེན་མོ་»ཞེས་གྲགས་

པ་བྱུང་སྟེ། འདི་ནི་གོང་དུ་སྨྲས་ཟིན་པ་ལྟར། རྗེ་ཙོང་ཁ་པས་དབུ་མའི་གཞུང་ཆེན་ལྔ་མཛད་

པར་འགྱུར་བའི་དང་པོ་དེ་ཡིན༑ དེ་ཡང་ལྷག་མཐོང་ཆེན་མོའ་ིདབུར་དང་ཐོག་སེམས་རྩེ་

གཅིག་པའི་ཞི་གནས་ཙམ་གྱིས་མི་ཆོག་པར། ཐར་པ་སྒྲུབ་པའི་ལམ་ལ་དཔྱད་སྒོམ་གཙོ་བོར་

གྱུར་པའི་ལྷག་མཐོང་གི་ཉམས་ལེན་དགོས་པར་གལ་ཆེ་ཚུལ་དང་། དེ་ལྟ་བུའི་ལྷག་མཐོང་གི་

ཚོགས་སམ་མཐུན་རྐྱེན་གཙོ་བོར་ཐོས་བསམ་གྱི་ཤེས་རབ་ཀྱིས་དེ་ཁོ་ན་ཉིད་ཀྱི་ལྟ་བ་སྐྱེད་པ་

དེ་མེད་དུ་མི་རུང་བར་གསུངས༑ དོན་གནས་འདི་ལ་ནང་གསེས། ༡ དྲང་དོན་དང་ངེས་དོན་

གྱི་གསུང་རབ་ངོས་བཟུང་བ་དང་། ༢ ཀླུ་སྒྲུབ་ཀྱི་དགོངས་པ་འགྲེལ་བའི་ཚུལ་ཇི་ལྟར་བྱུང་བ་

དང་། ༣ སྟོང་པ་ཉིད་ཀྱི་ལྟ་བ་གཏན་ལ་འབེབས་པའི་ཚུལ་བཅས། ས་བཅད་ཆེན་པོ་གསུམ་དུ་

མཛད་དེ་གཏན་ལ་འབེབས་པར་མཛད༑

དེ་ནས་གསུམ་པ་ལ། དེ་ཁོ་ན་ཉིད་ལ་འཇུག་པའི་རིམ་པ་དང་། དེ་ཁོ་ན་ཉིད་གཏན་ལ་

འབེབས་པ་དངོས་བཅས་གཉིས་སུ་མཛད་དེ། གཉིས་པ་སྟོང་པ་ཉིད་གཏན་ལ་འབེབས་པ་

དངོས་ལ། ༡ སྟོང་ཉིད་གཏན་ལ་འབེབས་པའི་རིགས་པའི་དགག་བྱ་ངོས་འཛིན་པ་དང་། ༢ 

དགག་བྱ་དེ་ཚུལ་ཇི་ལྟར་དུ་འགོག་པ། ༣ ཐབས་དེ་ལྟ་བུར་བརྟེན་ནས་སྟོང་ཉིད་ཀྱི་ལྟ་བ་རྒྱུད་

ལ་སྐྱེ་ཚུལ་བཅས་གསུམ་དུ་ཕྱེ་སྟེ་ཞིབ་ཏུ་གཏན་ལ་ཕབ༑ འདིའི་ས་བཅད་དང་པོ་དེའི་ནང་

དུ། སྟོང་ཉིད་ཀྱི་ལྟ་བ་གཏན་ལ་འབེབས་པའི་སྐབས་ཀྱི་དགག་བྱ་ངོས་བཟུང་བ་ན། དགག་བྱ་

ཁྱབ་ཆེ་དྲགས་ཏེ་ཆད་ལྟར་འགྱུར་བ་དང་། དགག་བྱ་ཁྱབ་ཆུང་དྲགས་ཏེ་ཞེན་པ་ཕྲ་མོ་ནས་མི་

འགོག་པར་ལུས་ཏེ་རྟག་ལྟར་འགྱུར་ཉེན་པས། དེ་ལྟར་མཐའ་གཉིས་སུ་མ་ལྷུང་བའི་སྟེང་ནས་

དགག་བྱའི་མཚམས་འཛིན་མི་འཆུགས་པར་བྱ་དགོས་པ་ཤིན་ཏུ་གནད་འགག་ཆེ་བར་བརྟེན། 

དགག་བྱ་ངོས་འཛིན་གྱི་ཚུལ་དེ་ལྷག་མཐོང་ཆེན་མོར་ཤིན་ཏུ་ཞིབ་ཅིང་རྒྱས་པར་བསྟན་ཡོད༑ 

དེ་ལ་དགག་བྱ་ངོས་འཛིན་ཁྱབ་ཆེ་བའི་ཉེན་ཁ་དེ་འགོག་པའི་ཐབས་གཙོ་བོ་ཞིག་ནི། དོན་

དམ་ལ་དཔྱོད་པ་དང་ཀུན་རྫོབ་ལ་དཔྱོད་པའི་རིགས་པ་གཉིས་ཀྱི་དཔྱད་མཚམས་ལེགས་པོར་

རྣམ་པར་འབྱེད་པ་དང་། དེ་བཞིན་དུ་དོན་དམ་དཔྱོད་བྱེད་ཀྱི་རིགས་པས་མ་རྙེད་པ་དང་། 

རིགས་པ་དེས་བཀག་པའམ་མེད་པར་རྙེད་པའི་ཁྱད་པར་འབྱེད་པ་དེ་ཡིན་པར་གསུངས་ཏེ། 

དཔེར་ན་ལྷག་མཐོང་ཆེན་མོར། “རངབཞིན་ཡོད་མེད་དཔྱོད་པའི་རིགས་ཤེས་ཀྱིས་སྐྱེ་འགག་

མ་གཟིགས་པ་དང་སྐྱེ་འགག་མེད་པར་རྙེད་པ་གཉིས་མ་ཕྱེད་པར་གཅིག་ཏུ་བཟུང་བ་འདིས་

ད་ལྟ་བ་རྣམས་ལྟ་ཅི་སྨོས་ཏེ། སྔོན་གྱི་མཁས་པ་འགའ་རེ་ཡང་འཁྲུལ་པ་བསྐྱེད་སྣང་བས་བློ་



256 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གྲོས་དང་ལྡན་པ་རྣམས་ཀྱིས་ཞིབ་ཏུ་དཔྱོད་པ་དེ་དག་ཕྱེད་པར་གྱིས་ཤིག”399  ཅེས་བསྐུལ་

མ་གནང་བ་ལྟ་བུའོ།། 

གོང་གི་ས་བཅད་གཉིས་པ། དགག་བྱ་དེ་ཚུལ་ཇི་ལྟར་དུ་འགོག་པའི་ནང་དུ། སྟོང་ཉིད་ཀྱི་

ལྟ་བ་གཏན་ལ་འབེབས་པའི་ཐབས་སམ་དགག་བྱ་བདེན་གྲུབ་འགོག་པ་དེ་གང་གིས་བྱེད་པའི་

སྐོར་ལས་བརྩམས་ཏེ། འཕགས་པ་ཀླུ་སྒྲུབ་ཀྱི་དགོངས་པ་འགྲེལ་བའི་ལུགས་ཆེན་པོ་དཔལ་

ལྡན་ཐལ་འགྱུར་བ་དང་། རང་རྒྱུད་པ་གཉིས་ཀྱི་ཁྱད་པར་སྐོར་ལ་དཔྱད་པ་ཞིབ་མོ་

གནང་ཞིང་། ཐལ་རང་གི་གྲུབ་མཐའི་ཁྱད་པར་གྱི་དཔྱད་པ་འདི། ཕྱིས་ཀྱང་དྲང་ངེས་ཀྱི་

བསྟན་བཅོས་ཆེན་པོ་«ལེགས་བཤད་སྙིང་པོ་»རྩོམ་པར་འགྱུར་བའི་ནང་དུའང་དོན་གནད་

གལ་ཆེན་ཞིག་ཏུ་འགྱུར༑ 

ས་བཅད་གསུམ་པ། ཐབས་དེ་ལྟ་བུར་བརྟེན་ནས་སྟོང་ཉིད་ཀྱི་ལྟ་བ་རྒྱུད་ལ་སྐྱེ་ཚུལ་གྱི་

ཐད་དུ། ཟབ་མོ་སྟོང་པ་ཀྱི་ལྟ་བ་ཐོས་བསམ་གྱིས་བསྐྱེད་དེ་མཐར་སྒོམ་པའི་ཐད་དུ། སྟོང་

ཉིད་ལ་དམིགས་པའི་ལྷག་མཐོང་ཇི་ལྟར་སྒྲུབ་ཚུལ་དང་། ཁྱད་པར་དུ་སྟོང་ཉིད་ལ་དམིགས་

པའི་ཞི་ལྷག་ཟུང་འབྲེལ་གྱི་ཏིང་ངེ་འཛིན་དེ། སེམས་ཅིར་ཡང་མི་རྟོག་པའི་རྩེ་གཅིག་པའི་

ཞི་གནས་ཀྱི་འཇོག་སྒོམ་དང་། གནས་ལུགས་ཀྱི་དོན་ལ་སོ་སོར་རྟོགས་པའི་ཤེས་རབ་ཀྱིས་

དཔྱོད་པའི་དཔྱད་སྒོམ་ཟུང་དུ་སྦྲེལ་ཏེ་ཇི་ལྟར་འགྲུབ་པའི་ཚུལ་ཤིན་ཏུ་གསལ་བར་གསུངས༑ 

མཐར་དེ་ལྟ་བུའི་ཞི་ལྷག་ཟུང་འབྲེལ་གྱི་ཏིང་ངེ་འཛིན་ལ་བརྟེན་ནས། བདག་གཉིས་སུ་འཛིན་

པ་རགས་རིམ་ནས་ལྡོག་སྟེ། དེ་ཁོ་ན་ཉིད་ལ་རྨོངས་པའི་མ་རིག་པ་དང་དེ་ལ་བརྟེན་པའི་ཉོན་

མོངས་རྣམས་རིམ་གྱིས་འགག་པར་འགྱུར་བའི་ཚུལ་སོགས་ཞིབ་ཏུ་གསུངས༑ དུས་འདི་ནས་

རྩིས་པའི་ལོ་མང་པོའ་ིརྗེས་དུ། «དེབ་ཐེར་སྔོན་པོ་»མཛད་པ་པོ་འགོས་ལོ་ཙཱ་བ་གཞོན་ནུ་

དཔལ་གྱིས་རྗེ་ཙོང་ཁ་པའི་ལམ་རིམ་གྱི་གཞུང་གི་སྐོར་ལ། “ང་ལ་རྗེའི་ལམ་རིམ་སྐུ་དྲིན་ཆེ།” 

ཞེས་དང་། ཁྱད་པར་ལྷག་མཐོང་ཆེན་མོ་གཟིགས་རྗེས་སུ། “དབུ་མའི་ལུས་དེས་རྫོགས་པ་

ཡིན།”400 ཞེས་གསུངས་པ་དོན་གྱི་གནད་འབིག་པའི་བཤད་པར་གོའ།ོ།

«ལམ་རིམ་ཆེན་མོར་»ལྷག་མཐོང་གི་སྐོར་རྒྱས་པར་བསྟན་ཟིན་པའི་མཇུག་ཏུ། “ད་ནི་

ལམ་སྤྱིའི་དོན་བསྡུ་བ་ཅུང་ཟད་བརྗོད་པར་བྱ་སྟེ།”401 ཞེས། «ལམ་རིམ་ཆེན་མོའ་ི»གཞུང་

399 «བྱང་ཆུབ་ལམ་རིམ་ཆེན་མོ།» ཤོག ༥༤༤

400 ཞྭ་དམར་ཆོས་གྲགས་ཡེ་ཤེས། «དཔལ་ལྡན་བླ་མ་དམ་པ་གཞོན་ནུ་དཔལ་གྱི་རྣམ་པར་ཐར་པ་ཡོན་ཏན་རིན་པོ་ཆེའི་
མཆོག་ཏུ་རྒྱས་པའི་ལྗོན་པ།» ཤོག ༥༡༦

401 «བྱང་ཆུབ་ལམ་རིམ་ཆེན་མོ།» ཤོག ༧༡༨-༧༢༠



257ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

ཤིན་ཏུ་རྒྱས་པ་དེའི་ནང་དུ་བསྟན་པའི་ལམ་གྱི་གནད་རྣམས་ཀྱི་སྙིང་པོ་བསྡུས་ནས། ཤར་སྒོམ་

གྱི་ཚུལ་དུ་ཉམས་ལེན་ལ་ཇི་ལྟར་སྦྱར་བའི་ཚུལ་གསུངས་པ་འདི་ཁྱད་དུ་འཕགས་པའི་ལམ་

གྱི་སྡོམ་ཆེན་པོ་ཞིག་ཏུ་ཁོ་བོས་མཐོང་སྟེ། འདི་ལམ་རིམ་གྱི་ཉམས་ལེན་ལ་དད་མོས་ཡོད་པ་

རྣམས་དུས་དུས་ལ་ཡིད་ཤར་བགྱིས་ཏེ་བསམ་ཐུབ་པ་བྱས་ན་རང་གི་རྒྱུན་གྱི་ཉམས་ལེན་ལ་

ཤིན་ཏུ་སྨན་ངེས༑ ལམ་གྱི་བསྡུ་བ་དེའི་མཇུག་ཏུ། ཇོ་བོ་རྗེའི་«བྱང་ཆུབ་ལམ་སྒྲོན་»དུ་བྱུང་བ་

དང་ཚུལ་མཚུངས་པར། གསང་སྔགས་རྡོ་རྗེ་ཐེག་པའི་ལམ་ལ་བསླབ་པའི་ཚུལ་ཤིན་ཏུ་མདོར་

བསྡུས་ཤིག་གསུངས་ཏེ། གཞུང་གི་མཇུག་རྫོགས་པར་མཛད་ཡོད༑ «ལམ་རིམ་ཆེན་མོའ་ི»རྩོམ་

པ་རྣམས་ལེགས་པར་གྲུབ་པར། རང་ཉིད་ཀྱིས་བརྩམས་པའི་ཕར་ཕྱིན་ཐེག་པའི་ལམ་གྱི་སྡོམ་

ཆེན་པོ་འདི་ཡིས་སྐྱེ་བོ་མང་པོ་ཞིག་ལ་སྨན་པར་འགྱུར་བའི་སྨོན་ལམ་དང་། ཆོས་སྐྱོང་བར་

དམ་བཅས་པའི་མཐུ་ལྡན་སྲུང་མ་རྣམས་ནས་ཀྱང་། ལམ་རིམ་གྱི་གདམས་ངག་འདི་ལ་བརྟེན་

ནས་ཐམས་ཅད་མཁྱེན་པའི་ལམ་ལ་འཇུག་པར་འགྱུར་བའི་ཐར་འདོད་ཀྱི་སྐྱེས་བུ་རྣམས་ཀྱི་

མཐུན་རྐྱེན་འགྲུབ་པ་དང་འགལ་རྐྱེན་སེལ་བའི་གྲོགས་བྱེད་པར་བསྐུལ་བར། གཤམ་གྱི་ཚིགས་

བཅད་འདི་རྣམས་གསུངས་པ་ཕྱིས་ལམ་རིམ་གྱི་ཆོས་ཐུན་ཀུན་གྱི་མཐར་སྨོན་ལམ་གྱི་ཚུལ་དུ་

འདོན་པའི་སྲོལ་ཆགས་པ་བྱུང་༑

དེར་ནི་རིང་དུ་འབད་ལས་ཚོགས་གཉིས་ནི། །མཁའ་ལྟར་ཡངས་པ་གང་ཞིག་བསགས་པ་དེས།།

བློ་མིག་མ་རིག་གིས་ལྡོངས་འགྲོ་བ་ཀུན། །རྣམ་འདྲེན་རྒྱལ་བའི་དབང་པོར་བདག་གྱུར་ཅིག། །

དེར་མ་སོན་པའི་ཚེ་རབས་ཀུན་ཏུ་ཡང༌། །འཇམ་པའི་དབྱངས་ཀྱིས་བརྩེ་བས་རྗེས་བཟུང་སྟེ།།

བསྟན་པའི་རིམ་པ་ཀུན་ཚང་ལམ་གྱི་མཆོག །རྙེད་ནས་སྒྲུབ་པས་རྒྱལ་རྣམས་མཉེས་བྱེད་ཤོག། །

རང་གི་ཇི་བཞིན་རྟོགས་པའི་ལམ་གྱི་གནད། །ཤུགས་དྲག་བརྩེ་བས་དྲངས་པའི་ཐབས་མཁས་ཀྱིས།།

འགྲོ་བའི་ཡིད་ཀྱི་མུན་པ་བསལ་བྱས་ནས། །རྒྱལ་བའི་བསྟན་པ་ཡུན་རིང་འཛིན་གྱུར་ཅིག། །

བསྟན་པ་རིན་ཆེན་མཆོག་གིས་མ་ཁྱབ་པའམ། །ཁྱབ་ཀྱང་ཉམས་པར་གྱུར་པའི་ཕྱོགས་དེར་ནི།།

སྙིང་རྗེ་ཆེན་པོས་ཡིད་རབ་བསྐྱོད་པ་ཡིས། །ཕན་བདེའི་གཏེར་དེ་གསལ་བར་བྱེད་པར་ཤོག། །

སྲས་བཅས་རྒྱལ་བའི་རྨད་བྱུང་འཕྲིན་ལས་ལས། །ལེགས་གྲུབ་བྱང་ཆུབ་ལམ་གྱི་རིམ་པས་ཀྱང༌།།

ཐར་འདོད་རྣམས་ཀྱི་ཡིད་ལ་དཔལ་སྟེར་ཞིང༌། །རྒྱལ་བའི་མཛད་པ་རིང་དུ་སྐྱོང་གྱུར་ཅིག། །

ལམ་བཟང་བསྒྲིག་པའི་མཐུན་རྐྱེན་སྒྲུབ་བྱེད་ཅིང༌། །འགལ་རྐྱེན་སེལ་བྱེད་མི་དང་མི་མིན་ཀུན།།

ཚེ་རབས་ཀུན་ཏུ་རྒྱལ་བས་བསྔགས་པ་ཡི། །རྣམ་དག་ལམ་དང་འབྲལ་བར་མ་གྱུར་ཅིག།

གང་ཚེ་ཐེག་པ་མཆོག་ལ་ཆོས་སྤྱོད་བཅུས། །ཚུལ་བཞིན་བསྒྲུབ་ལ་བརྩོན་པ་དེ་ཡི་ཚེ།།



258 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མཐུ་ལྡན་རྣམས་ཀྱིས་རྟག་ཏུ་གྲོགས་བྱེད་ཅིང༌། །བཀྲ་ཤིས་རྒྱ་མཚོས་ཕྱོགས་ཀུན་ཁྱབ་གྱུར་ཅིག། །402 

ཞེས་སོ།།

རྭ་སྒྲེང་དུ་ཆོས་འབྲེལ་མཛད་པ་དང་གཞུང་གཞན་ཡང་བརྩམས་པ།

ད་ནི་དཀྱུས་ལ་འཇུག་པར་བྱ་སྟེ། རྗེ་ཙོང་ཁ་པ་རང་ཉིད་«ལམ་རིམ་ཆེན་མོའ་ི»ལྗགས་

རྩོམ་གནང་སྟེ་བཞུགས་པའི་སྐབས་སུ། ཉིན་གཅིག་སློབ་མ་རྣམས་ལ། “ད་ཕྱིན་ཆད་སྔགས་

ཀྱི་ཆོས་ཐན་ཐུན་འཆད་འདོད་པས། ཁྱེད་དྲག་པ་འགའ་རེས་ཆོས་རྗེ་ལོ་ཆེན་སྐྱབས་མཆོག་

དཔལ་བཟང་གི་དྲུང་ནས་གསང་འདུས་མི་བསྐྱོད་པའི་དབང་ཞུས་ལ་སྔགས་ཀྱི་སྡོམ་པ་སོར་

ཆུག་གསུངས་པས།”403 དེ་དོན་རྗེའི་དངོས་སློབ་འཇམ་དཀར་བ་དང་འདུལ་འཛིན་གྲགས་པ་

རྒྱལ་མཚན་གྱིས་གཙོས་པའི་སློབ་མ་བགྲེས་པ་ཉི་ཤུ་རྩ་ལྔས་དབང་ཞུས༑ རྗེ་ཙོང་ཁ་པས་སྔར་

སྨོན་འཇུག་གི་སྡོམ་པ་གནང་ཟིན་པ་འགའ་ཞིག་མ་གཏོགས་པ་རྣམས་ལ། ཆོས་རྗེ་ལོ་ཙཱ་བས་

སྔོན་དུ་སྨོན་འཇུག་གི་སྡོམ་པ་གནང་སྟེ་དེ་ནས་དབང་བསྐུར་བར་མཛད༑404 དེ་ལྟར་རྗེ་ཙོང་

ཁ་པས་«ལམ་རིམ་ཆེན་མོ་»རྩོམ་པའི་རིང་། ལོ་ཆེན་སྐྱབས་མཆོག་དཔལ་བཟང་མཆོག་རྭ་

སྒྲེང་དུ་ཆོས་འབྲེལ་གནང་སྟེ་བཞུགས་མུས་ཡིན་སྣང་ལ། རྗེ་ཙོང་ཁ་པས་«བྱང་ཆུབ་ལམ་རིམ་

ཆེན་མོའ་ི»རྩོམ་ལེགས་པར་གྲུབ་རྗེས་སུ། ལོ་ཆེན་ཐུགས་ཤིན་ཏུ་རངས་ཏེ་«ལམ་རིམ་ཆེན་

མོའ་ི»དཔེ་ཕྱག་ཏུ་བསྣམས་ནས་གཙང་ལ་བྱོན༑ «ལམ་རིམ་ཆེན་མོའ་ི»མཇུག་བྱང་དུ། “ཡི་

གེ་པ་ནི་བསོད་ནམས་དཔལ་བཟང་པོའ།ོ།” ཞེས་བྱུང་བ་ལྟར་སྐབས་དེར་«ལམ་རིམ་ཆེན་མོ་

»གླེགས་བམ་དུ་ཕབ་སྟེ་ཡེ་གེར་བྱེད་ཅིང་། ལོ་ཆེན་གྱི་དཔེ་ཞིག་ཕྱག་ཏུ་བསྣམས་ཏེ་བྱོན་ཚུལ་

ལ་གཞིགས་ན། སྐབས་དེར་བོད་དུ་དཔེ་ཆ་ཤིང་དཔར་དུ་བཏབ་སྟེ་སྤེལ་བ་དར་མེད་པས། ཡི་

གེ་པ་འདིས་«ལམ་རིམ་ཆེན་མོའ་ི»དཔེ་འགའ་ཤས་ཤིག་ཡི་གེར་བཀོད་ཡོད་སྣང་༑ ཕྱིས་སུ་

རྗེ་ཙོང་ཁ་པས་ཚ་ཁོ་དབོན་པོ་ངག་དབང་གྲགས་པར་ཡང་«ལམ་རིམ་ཆེན་མོའ་ི»དཔེ་ཞིག་

བསྐུར་བར་མཛད་ཡོད༑ 

ལོ་ཆེན་ཕེབས་རྗེས་སུའང་རྗེ་ཙོང་ཁ་པ་བླ་སློབ་རྣམས་རྭ་སྒྲེང་དུ་ད་དུང་ཡང་ལོ་གཅིག་

ཙམ་ལ་བཞུགས་པར་སྣང་ལ། དེར་བཞུགས་མུར་གཞུང་རྩོམ་པའི་འདུན་པ་དང་འབད་པ་མ་

402  «བྱང་ཆུབ་ལམ་རིམ་ཆེན་མོ།» ཤོག ༧༢༣

403  «རྣམ་ཐར་དད་པའི་འཇུག་ངོགས།» ཤོག ༥༣ 

404  ཡིག་ཆ་འགའ་ཤས་ནང་ལོ་ཆེན་སྐྱབས་མཆོག་དཔལ་བཟང་རྗེ་ཙོང་ཁ་པའི་ཆོས་འབྲེལ་ཡོད་པའི་བླ་མར་བགྲངས་མོད། 
«རྣམ་ཐར་དད་པའི་འཇུག་ངོགས་»སོགས་རྗེ་ཙོང་ཁ་པའི་རྣམ་ཐར་ཆེ་ཁག་གང་གི་ནང་དུའང་། རྗེས་ལོ་ཆེན་གྱི་དྲུང་དུ་ཆོས་
གསན་པར་མི་ཐོན་ལ། ཡོངས་གྲགས་རྗེ་ཙོང་ཁ་པས་ཆོས་གསན་པའི་བླ་མའི་མཚན་འདོན་བགྱི་བའི་སྐབས་སུའང་ལོ་ཆེན་
བགྲངས་པ་ཁོ་བོས་མ་མཐོང་བས། དཔྱད་གཞིར་སྣང་༑



259ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

དོར་བར། རིམ་པས་བྱང་ཆུབ་སེམས་དཔའི་ཚུལ་ཁྲིམས་རྣམ་པ་གསུམ་གྱི་ལག་ལེན་ཞིབ་ཏུ་

སྟོན་པའི་གཞུང་«བྱང་སའི་»ཚུལ་ཁྲིམས་ཀྱི་ལེའུའི་རྣམ་བཤད་«རྒྱལ་བའི་གཞུང་ལམ་»ཞེས་

བྱ་བ་དང་། «གསང་སྔགས་ཀྱི་ཚུལ་ཁྲིམས་ཀྱི་རྣམ་བཤད་དངོས་གྲུབ་སྙེ་མ་»དང་། སྔགས་

ལུགས་ཀྱི་བཤེས་གཉེན་བསྟེན་ཚུལ་སྟོན་པའི་བསྟན་བཅོས་མཆོག་ཏུ་གྱུར་པ་«བླ་མ་ལྔ་བཅུ་

པའི་རྣམ་བཤད་སློབ་མའི་རེ་བ་ཀུན་སྐོང་»ཞེས་བྱ་བ་རྣམས་བརྩམས༑ སོ་ཐར་གྱི་སྡོམ་པའི་

སྐོར་ལ་ནི། རྭ་སྒྲེང་ལ་མ་ཕེབས་པའི་གོང་དུ་གནམ་རྩེ་ལྡེང་དུ་«འདུལ་བ་མདོ་རྩ་བའི་»བཤད་

པ་རྒྱས་པར་སྩལ་བ་དང་། དེ་བཞིན་དུ་འདུལ་བའི་བསླབ་བྱ་རྒྱས་པར་གསུངས་པ་ལ་རྒྱལ་ཚབ་

རྗེས་ཟིན་བྲིས་སུ་བཏབ་པ་ཕྱིས་«དགེ་སློང་གི་བསླབ་བྱ་གནམ་རྩེ་ལྡེང་མར་»གྲགས་པ་དེས་

འཐུས་པར་མཛད༑ གང་ལྟར་ཡང་སྐབས་འདིར་བྱང་སེམས་ཀྱི་ཚུལ་ཁྲིམས་དང་སྔགས་ཀྱི་

སྡོམ་པ་དང་«བླ་མ་ལྔ་བཅུ་པའི་»རྣམ་བཤད་བཅས་བརྩམས་པ་ནི། སྔར་ས་སྟག་ ༡༣༩༨ ལོའ་ི

དཔྱིད་ཀར་དགའ་བ་གདོང་དུ་དང་། དེ་རྗེས་ལྕགས་འབྲུག་ ༡༤༠༠ ལོར་རྭ་སྒྲེང་དུ་རྗེ་བཙུན་

རེད་མདའ་བ་དང་ལྷན་དུ་ཡོད་སྐབས་བཅས། སྔ་རྗེས་གཉིས་སུ། འཕགས་པ་ཐོགས་མེད་ཀྱི་

«བྱང་སའི་»ཚུལ་ཁྲིམས་ལེའུ་དང་། སློབ་དཔོན་བྷ་བི་ལྷས་མཛད་པའི་«རྡེ་རྗེ་ཐེག་པའི་རྩ་

ལྟུང་གི་རྣམ་གཞག» སློབ་དཔོན་རྟ་དབྱངས་ཀྱི་«བླ་མ་ལྔ་བཅུ་པ་»གསུམ་རྒྱས་པར་གནང་

ཡོད་པ་ལྟར། སྐབས་འདིར་ཡི་གེར་བཀོད་སྣང་༑ 

གང་ལྟར་ཡང་བྱང་སེམས་དང་སྔགས་ཀྱི་སྡོམ་པའི་སྐོར་གྱི་གཞུང་དེ་དག་བརྩམས་པ་

ལས། སོ་ཐར་བྱང་སེམས་སྔགས་བཅས་པའི་སྡོམ་པ་གསུམ་གྱི་ཐད་ལ། སྡོམ་པ་གསུམ་སོ་སོའ་ི

ངོ་བོ་དང་ནང་གསེས་ཀྱི་བསླབ་བྱ་དང་། སྡོམ་པ་ཉམས་པ་ཕྱིར་བཅོས་ཚུལ། དེ་བཞིན་དུ་སྡོམ་

པ་གསུམ་ལྡན་གྱི་གང་ཟག་གཅིག་གི་རྒྱུད་ལ་སྡོམ་པ་གསུམ་ཇི་ལྟར་འགལ་མེད་དུ་གནས་པའི་

ཚུལ་བཅས་ཀྱི་སྐོར་ལ། མནོ་བསམ་ཞིབ་ཏུ་གཏོང་ཐུབ་པའི་དཔྱད་གཞིའི་ཡིག་ཆ་ཚད་ལྡན་

ཁག་གཅིག་བསྐྲུན་ཡོད༑ «བྱང་སའི་ཚུལ་ཁྲིམས་ལེའུའི་རྣམ་བཤད་»ཀྱི་མཇུག་བྱང་གི་ཚིགས་

བཅད་ནང་། སྨོན་འཇུག་གི་སེམས་བསྐྱེད་གཉིས་ལེགས་པར་བཟུང་སྟེ། ཇི་ལྟར་ཁས་བླངས་

པ་བཞིན་རྒྱལ་སྲས་ཀྱི་སྤྱོད་པ་ལ་སློབ་པ་མེད་པར། ཐམས་ཅད་མཁྱེན་པའི་ས་ལ་འགྲོ་བྱེད་ཀྱི་

ལམ་ཡོད་པ་རྒྱལ་བ་སྲས་བཅས་ཀྱིས་མི་བཞེད་པ་དང་། བྱང་སེམས་དང་སྔགས་ཀྱི་སྡོམ་པ་

གཉིས་ཀྱི་སྐབས་སུ་གནང་བཀག་མི་འདྲ་བར་གསུངས་པ་ལ། མང་པོ་ཞིག་འཁྲུལ་ཏེ། ཐེག་པ་

ཆེན་པོ་སྤྱིའི་གཞུང་སྟེ་དྲི་མ་མེད་པའི་ལམ་བཟང་པོ་ནུབ་པར་བྱས་ཡོད་མོད། གསང་སྔགས་

ལ་འཇུག་ནའང་། སེམས་བསྐྱེད་ཀྱི་སྡོམ་པ་བཟུང་ནས་ཕར་ཕྱིན་དྲུག་ལ་སློབ་པ་གཞིར་བཟུང་



260 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ནས། དེའི་སྟེང་དུ་རྡོ་རྗེ་ཐེག་པའི་ལམ་གྱི་སྣོན་མ་འདེབས་པ་ནི། མ་ཚང་བ་མེད་པའི་ཐེག་པ་

ཆེན་པོའ་ིལམ་ཡིན་གྱི། དེ་ལས་གཞན་ནི་བྱིས་པ་དགའ་བར་བྱེད་པ་ཙམ་ཡིན་པར་གསུངས་

ཏེ།405 བྱང་སེམས་ཀྱི་སྡོམ་པའི་བསླབ་བྱ་རྣམས་ཤིན་ཏུ་གལ་ཆེ་ཚུལ་ནན་གྱིས་གསུངས་ཡོད་

པ་གནད་ཆེ༑

གོང་དུ་སྨོས་པའི་གཞུང་དེ་རྣམས་ལྗགས་རྩོམ་མཛད་པ་དང་མཉམ་དུ། རྗེ་ཙོང་ཁ་པས་རྭ་

སྒྲེང་དུ་རང་ཉིད་ཀྱིས་གསར་དུ་བརྩམས་པའི་«ལམ་རིམ་ཆེན་མོ་»དེས་གཙོས་པའི་ཆོས་མང་

དུ་གསུངས༑ སྐབས་དེར་རྭ་སྒྲེང་དུ་བཞུགས་རིང་། ཕྱིས་རྗེ་ཙོང་ཁ་པའི་དངོས་སློབ་ཆེ་གྲས་

སུ་འགྱུར་ཞིང་བསྟན་པ་ལ་མཛད་རྗེས་འཇོག་པར་འགྱུར་བའང་ཁག་གཅིག་རྗེ་ཙོང་ཁ་པའི་

ཞབས་ལ་གཏུགས་པའི་སློབ་མར་གྱུར་ཡོད༑ དཔེར་ན་སྐབས་དེར་རྗེའི་དྲུང་ནས་བསྙེན་རྫོགས་

ཀྱི་སྡོམ་པ་བཞེས་པའི་ཁོངས་སུ། ཕྱིས་སྟག་ཕུ་སྐུ་ཕྲེང་དང་པོར་བརྩི་ཞིང་དགོན་པའང་གནད་

ཆེ་བ་འགའ་ཤས་འདེབས་པ་པོར་འགྱུར་བ་སྟག་ཕུ་གུ་ཤྲཱི་དཔལ་ལྡན་དོན་འགྲུབ་དང་། བྱང་

སེམས་རྒྱལ་མཚན་གྲགས་བཟང་བ་གཉིས་ཡོད༑ གཞན་ཡང་གུང་རུ་རྒྱལ་མཚན་བཟང་པོ་ཡང་

སྐབས་དེར་རྭ་སྒྲེང་དུ་རྗེ་ཙོང་ཁ་པའི་ཞབས་ལ་གཏུགས་ཤིང་། སྐབས་དེར་ཁོང་དགུང་ལོ་བཅོ་

བརྒྱད་ཡིན་ལ། དེ་ནས་རྩིས་པའི་ལོ་བདུན་ཙམ་གྱི་རྗེས་རྗེ་ཙོང་ཁ་པའི་སྐུ་འཁོར་དུ་ཞུགས་ཏེ། 

ཆུ་འབྲུག་ ༡༤༡༢ ལོར་རྗེའི་དྲུང་ནས་བསྙེན་རྫོགས་ཀྱི་སྡོམ་པ་བཞེས་པ་དང་། མཐར་ས་ཕག་ 

༡༤༡༩ ལོར་རྗེ་ཙོང་ཁ་པ་དགོངས་པ་མྱ་ངན་ལ་མ་འདས་བར་དུ་སྐུ་དང་གྲིབ་མ་བཞིན་དུ་ལྷན་

དུ་བཅར་ཏེ་བཞུགས་པ་དང་། རྗེ་ཙོང་ཁ་པ་དགོངས་པ་མྱ་ངན་ལས་འདས་རྗེས་སུ། རྗེ་ཙོང་

ཁ་པ་ཆེན་པོའ་ིརང་རྣམ་«རྟོགས་བརྗོད་འདུན་ལེགས་མའི་འགྲེལ་པ་ལེགས་པར་བཤད་པའི་

སྒྲོན་མེ་བྱ་བ་»རྨད་དུ་བྱུང་བ་དེ་དང་། གཞན་ཡང་ཕར་ཕྱིན་«མངོན་རྟོགས་རྒྱན་»དང་«མདོ་

སྡེ་རྒྱན་»གཉིས་ཀྱི་འགྲེལ་པ། «རྩ་བ་ཤེས་རབ་ཀྱི་འགྲེལ་པ་»དང་། «དབུ་མ་སྟོང་ཐུན་»དུ་

གྲགས་པ་སོགས་བརྩམས་ཤིང་། སེ་རྭའི་མཁན་རབས་གསུམ་པར་ཡང་བཞུགས་པར་འགྱུར་

བ་སོགས་བྱུང་༑

གཞན་ཡང་རྗེ་ཙོང་ཁ་པས་སྐབས་དེར་རྭ་སྒྲེང་དུ་ལོ་གཉིས་ཙམ་བཞུགས་པའི་རིང་། རྒྱལ་

སྲས་ཆེན་པོ་ཞི་བ་ལྷའི་«བསླབ་བཏུས་»རྒྱས་པར་གསུངས་ཤིང་། དེའི་ཟིན་བྲིས་དངོས་སློབ་

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན་གྱིས་བཏབ་པ་ཕྱིས་རྗེ་ཙོང་ཁ་པའི་གསུང་འབུམ་

དུ་བཞུགས་སུ་གསོལ༑ དེར་མ་ཟད་རྭ་སྒྲེང་དུ་རྗེ་ཙོང་ཁ་པས་ཕར་ཕྱིན་གྱི་«བསྟན་བཅོས་

405 «བྱང་སའི་ཚུལ་ཁྲིམས་ལེའུའི་རྣམ་བཤད།» ཤོག ༥༢༥



261ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

མངོན་རྟོགས་རྒྱན་»གྱི་གཞུང་། སྐབས་སོ་སོའ་ིཐད་ཀྱི་ཡུམ་གྱི་མདོ་དང་སྦྱར་བའི་བཤད་

ཁྲིད་ཞིབ་ཅིང་རྒྱས་པ་ཞིག་ཀྱང་གནང་ཞིང་། སློབ་མ་རྣམས་ལ། “མཆོད་པ་རྒྱས་པ་ཞིག་གྱིས་

གསུངས་པས། གཞན་རྣམས་ནས་ཀོང་བུ་རྣམས་བླངས་ཚར་རྗེས། ཀུན་མཁྱེན་དར་མ་རིན་

ཆེན་གྱིས་གཞན་མ་རྙེད་པར་མཆོད་ཁང་གི་ཀ་ཏོ་ར་ཆེན་མོ་དེ་ག་བཞེས་ཏེ་སྡོང་བུ་ཆེན་པོ་

ཞིག་མར་གྱིས་བངས་པ་ཙམ་ཞིག་མཛད་ཕུལ་བ་དང་། རྗེ་ཉིད་ཀྱིས་ཞལ་འཛུམ་མཛད། གཞན་

རྣམས་ཀྱི་ཀོང་བུ་ཐམས་ཅད་ཀ་ཏོ་ར་དེར་ལྷུགས་གསུངས། བླུགས་པས་མེར་གྱིས་ཁེངས་ཤིང་

མར་མེ་ཆེན་པོ་གསལ་ཞིང་མཛེས་པ་གཅིག་བྱུང་བས། རྗེའི་ཞལ་ནས་རྟེན་འབྲེལ་ལེགས་

གསུངས༑”406 སྐབས་དེར་སྔར་«ལེགས་བཤད་གསེར་ཕྲེང་»དུ་གསུངས་པ་དང་མི་འདྲ་བའང་

མང་པོ་ཐོན་པ་ལ། སློབ་མ་རྣམས་ཀྱིས་སླར་ཡང་ཕར་ཕྱིན་གྱི་ཊཱིཀྐ་ཞིག་མཛད་འཚལ་ཞེས་ཞུ་

གྱིན་ཡོད་པར་བརྟེན། དེའི་སྐབས་སུ་རྒྱལ་ཚབ་དར་མ་རིན་ཆེན་ལ་ཕར་ཕྱིན་གྱི་བཤད་པའི་

གནད་རྣམས་ཟིན་བྲིས་འདེབས་སུ་བཅུག་པར་མ་ཟད། ཕྱིས་སུ་དེ་དུས་ཀྱི་ཟིན་བྲིས་དེ་གཞིར་

བྱས་ཏེ་ཕར་ཕྱིན་གྱི་རྒྱས་འགྲེལ་ཞིག་རྩོམ་པར་གྱིས་ཤིག་ཅེས་པའི་ཞལ་ཏ་ཡང་གནང་༑407 

དེ་ནས་རྩིས་པའི་ལོ་འགའི་རྗེས་སུ་རྒྱལ་ཚབ་དར་མ་རིན་ཆེན་གྱིས་རང་གི་བླ་མའི་བཀའ་

བཞིན་ཕར་ཕྱིན་གྱི་རྣམ་བཤད་ཆེན་པོ་«སྙིང་པོའ་ིརྒྱན་»ཞེས་པ་བརྩམས་པར་མཛད་ལ། ཕར་

ཕྱིན་གྱི་རྣམ་བཤད་དེ་ནི་ཕྱིས་རྗེ་ཙོང་ཁ་པའི་རྗེས་འབྲང་དགེ་ལྡན་པའི་སློབ་གཉེར་གྱི་གདན་

ས་དང་བཤད་གྲྭ་རྣམས་སུ། ཕར་ཕྱིན་ལ་སློབ་གཉེར་བྱེད་པའི་གཞུང་གཙོ་བོར་གྱུར་པ་སོགས་

ཀྱིས། བོད་དུ་ཕར་ཕྱིན་གྱི་བསྟན་པ་ལ་མཛད་རྗེས་ཤིན་ཏུ་ཆེ་བ་ཞིག་ཏུ་གྱུར་པ་བྱུང་༑ གཞུང་

འདི་ནི་གོང་གསལ་ལྟར་ཕྱོགས་གཅིག་ནས་ནི། རྗེ་ཙོང་ཁ་པས་ཕར་ཕྱིན་གྱི་བཤད་ཁྲིད་གནང་

བ་ལ་གཞིར་མཛད་པ་ཞིག་ཡིན་མོད། དེ་ལྟ་ནའང་རྒྱལ་ཚབ་རྗེ་རང་ཉིད་ཀྱིས་ཀྱང་། རྗེའི་

ཞབས་ལ་མ་གཏུགས་པའི་གོང་ནས་བཀའ་བཅུའི་གྲྭ་བསྐོར་མཛད་པ་སོགས་ཀྱིས་གཞུང་ཆེན་

མོ་ལ་ནང་བྱན་ཆུད་པའི་མཁས་པ་ཡིན་སྟབས། རྗེའི་གསུང་ཙམ་དུ་མ་ཚད་ཕར་ཕྱིན་གྱི་རྒྱ་

འགྲེལ་ཡང་མང་དག་ཅིག་ལ་ཞིབ་ཏུ་གཟིགས་རྟོག་གནང་སྟེ། རང་སྟོབས་ཀྱིས་ཀྱང་གཏན་

ལ་ཕབ་པའི་བསྟན་བཅོས་རྨད་དུ་བྱུང་བ་ཞིག་ཏུ་ངོས་འཛིན་དགོས༑ རྒྱལ་ཚབ་རྗེས་«རྣམ་

བཤད་སྙིང་རྒྱན་»གྱི་སྟེང་དུ་གཞན་ཡང་ཕར་ཕྱིན་གྱི་སྐོར་ལ། «མངོན་པར་རྟོགས་པ་བརྒྱད་

དོན་བདུན་ཅུ་དང་བཅས་འབྲེལ་བ་ཉམས་སུ་ལེན་ཚུལ་»ཞེས་པ་དང་། «མངོན་རྟོགས་རྒྱན་གྱི་

406 གནས་རྙིང་ཀུན་དགའ་བདེ་ལེགས། «རྗེ་ཙོང་ཁ་པའི་རྣམ་པར་ཐར་པ་དད་པའི་འཇུག་ངོགས།» ཤོག ༣༩༨

407 གོང་མཚུངས། ཤོག ༣༩༨ ཚུལ་འདི་གནས་རྙིང་པ་རང་ནས་རྭ་སྒྲེང་དུ་ཕེབས་དུས་སྒྲོ་སྐུར་མེད་པར་ཐོས་པར་གསུངས༑



262 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བསྡུས་དོན་རིན་པོ་ཆེའི་ཕྲེང་བ་»དང་། «མངོན་པར་རྟོགས་པའི་རིམ་པ་ཉམས་སུ་ལེན་ཚུལ་

ཐེག་མཆོག་སྒོ་འབྱེད་»བྱ་བ་རྣམས་རྩོམ་པར་མཛད་པར་འགྱུར་ལ། གཞུང་ཐ་མ་འདིས་ནི་

དེའི་མཇུག་བྱང་དུ།

ཁྱད་པར་དུ་མངོན་པར་རྟོགས་པའི་རྒྱན་གྱི་ལམ་གྱི་རིམ་པ་ཆུ་བོ་གསུམ་འདྲེས་

ཀྱི་རིམ་པ་ཇོ་བོ་རྗེ་ཨ་ཏི་ཤ་ནས་བརྒྱུད་དེ་འོངས་པ་འདི་སྙིགས་དུས་ཀྱི་ཐམས་

ཅད་མཁྱེན་པ་རིན་པོ་ཆེ་བློ་བཟང་གྲགས་པའི་དཔལ་བཟང་པོའ་ིཞལ་སྔ་ནས་

གསུང་གི་བདུད་རྩི་ཡུན་རིང་པོའ་ིབར་དུ་མྱངས་ནས་མངོན་པར་རྟོགས་པའི་

རྒྱན་གྱི་ལམ་གྱི་རིམ་པ་ཇི་ལྟར་ཉམས་སུ་ལེན་པའི་ཚུལ་ཐེག་མཆོག་སྒོ་འབྱེད་

ཅེས་བྱ་བ་འདི་ནི་་་་408

ཞེས་སོགས་བྱུང་བ་བཞིན། «བྱང་ཆུབ་ལམ་གྱི་རིམ་པའི་»མན་ངག་ལ་བརྟེན་ནས། «མངོན་

རྟོགས་རྒྱན་»དུ་བྱུང་བའི་ལམ་གྱི་རིམ་པ་རྣམས་ཇི་ལྟར་ཉམས་སུ་ལེན་ཚུལ་གཏན་ལ་འབེབས་

པའི་ཆེད་དུ་གཙོ་བོར་མཛད་པར་གསུངས་པར། གཞུང་འདི་ལ་བརྟེན་ནས་ཕར་ཕྱིན་«མངོན་

རྟོགས་རྒྱན་»དང་ལམ་རིམ་གྱི་གདམས་པ་གཉིས་ཀྱི་དབར་གྱི་འབྲེལ་བའི་ཐོག་དམིགས་

འབིག་པའི་གོ་རྟོགས་སྟེར་ནུས་པའི་ལེགས་བཤད་གཅིག་ཏུ་ཁོ་བོས་མཐོང་༑

གཞན་ཡང་ཤིང་སྤྲེལ་ ༡༤༠༤ ལོའ་ིགནམ་ལོ་གསར་ཚེས་དང་བསྟུན་ཏེ་རྭ་སྒྲེང་དུ། སྔོན་

བདག་ཅག་གི་སྟོན་པ་བཅོམ་ལྡན་འདས་ཀྱིས་མཉན་ཡོད་དུ་ཆོ་འཕྲུལ་བསྟན་པའི་མཛད་པ་

དེའི་དུས་དྲན་དུ། ཚེས་གཅིག་ནས་ཞག་བཅོ་ལྔའི་རིང་། རྗེ་ཙོང་ཁ་པ་བླ་སློབ་རྣམས་དང་

རྭ་སྒྲེང་དུ་གཉུག་མར་གནས་པའི་འདུས་སྡེ་ཡོངས་ནས་མཆོད་པ་དང་སྨོན་ལམ་རླབས་ཆེ་

བར་མཛད་ཅིང་། འདི་ནི་སྔར་ས་ཡོས་ ༡༣༩༩ ལོར་རྫིང་ཕྱི་རྒྱལ་བ་བྱམས་པའི་མདུན་དུ་ཆོ་

འཕྲུལ་གྱི་དུས་མཆོད་དུ་སྨོན་ལམ་རྒྱ་ཆེ་བ་ཞིག་མཛད་པ་དང་མཚུངས་པར། རྗེ་ཙོང་ཁ་པས་

ཆོ་འཕྲུལ་གྱི་དུས་ཆེན་དམིགས་ཀྱིས་རྒྱས་པར་མཛད་པ་ཐེངས་གཉིས་པ་དེ་ཡིན་ལ། འདི་ཡང་

ཕྱིས་ས་གླང་ ༡༤༠༩ ལོར་ལྷ་སར་ཆོ་འཕྲུལ་སྨོན་ལམ་གྱི་དུས་སྟོན་ཤིན་ཏུ་རླབས་ཆེ་བ་ཞིག་

མཛད་པར་འགྱུར་བའི་སྟ་གོན་དུའང་སྨན་པ་བྱུང་ཡོད༑

འོན་བདེ་ཆེན་དུ་ཕེབས་པ།

རྭ་སྒྲེང་དུ་ཆོ་འཕྲུལ་སྨོན་ལམ་གྱི་དུས་མཆོད་རྒྱས་པར་གནང་བ་ལེགས་པར་གྲུབ་རྗེས། རྗེ་

ཙོང་ཁ་པ་འཁོར་བཅས་ལྷས་ཕུ་དགོན་གསར་དུ་བྱོན༑ དགོན་པ་དེར་རྗེ་ཙོང་ཁ་པས་«ཚད་མ་

408 «མངོན་རྟོགས་ཉམས་སུ་ལེན་ཚུལ་ཐེག་མཆོག་སྒོ་འབྱེད།» གསུང་འབུམ། ཅ ཤོག ༩༣



263ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

རྣམ་འགྲེལ་»གྱི་བརྗོད་བྱའི་གཙོ་བོ་རྣམས་རིགས་པའི་ལམ་ནས་དྲངས་ཏེ། གཞུང་དོན་ལམ་

གྱི་རིམ་པར་བསྒྲིགས་ནས་ཉམས་སུ་ལེན་ཚུལ་དང་སྦྱར་ཏེ་གསུངས་པས། དེར་འདུས་པའི་སྡེ་

སྣོད་འཛིན་པ་ཐམས་ཅད་དཔལ་ཆོས་ཀྱི་གྲགས་པའི་བསྟན་བཅོས་«ཚད་མ་རྣམ་འགྲེལ་»ལ་

མཐོང་ཚུལ་གསར་པ་ཞིག་རྙེད་པ་བྱུང་སྟེ། གཞུང་དེ་ཉམས་ལེན་སྟོན་པའི་བསྟན་བཅོས་རྨད་

དུ་བྱུང་བ་ཞིག་ཀྱང་ཡིན་པའི་ངེས་པ་ཐོབ༑ དེའི་ཕྱིར་དེ་སྔ་བོད་དུ་«ཚད་མ་རྣམ་འགྲེལ་»ལྟ་

བུའི་ཚད་མའི་གཞུང་རྣམས་ནི། «རྟོགས་བརྗོད་འདུན་ལེགས་མར།» 

བྱང་ཕྱོགས་འདི་ན་ཚད་མའི་གཞུང་ལུགས་ལ། །སྦྱངས་དང་མ་སྦྱངས་དུ་མ་མགྲིན་གཅིག་ཏུ།།

མདོ་དང་སྡེ་བདུན་ཀུན་ལ་བྱང་ཆུབ་ཏུ། །བགྲོད་པའི་ཉམས་ལེན་རིམ་པ་ཡོད་མིན་ཟེར།།409

ཞེས་བྱུང་བ་ལྟར། ནང་དོན་རིག་པའི་བསྟན་བཅོས་སུ་མི་བརྩི་བར། ཚིག་གི་ན་ཡམ་དང་ཕྱིའི་

གོ་རྒྱ་གཅོད་པ་དང་། དེ་བཞིན་དུ་གཞན་ལུགས་འགོག་པ་དང་འབྲེལ་བའི་གཏན་ཚིགས་རིག་

པའི་གཞུང་ཁོ་ན་ལས། ཉམས་ལེན་དངོས་ལ་མི་མཁོ་བའི་ལྟ་ཚུལ་ཁྱབ་ཆེན་པོ་ཡོད་པ་དེ་རིམ་

གྱིས་ཉམས་པའི་རྐྱེན་ཆེན་པོ་བྱས་ཡོད༑ སྐབས་དེར་རྗེ་ཙོང་ཁ་པས་ཚད་མ་རྣམ་འགྲེལ་གྱི་སྐོར་

ལས་བརྩམས་ཏེ་གསུངས་པ་རྣམས་གཞིར་བྱས་ཏེ། ཕྱིས་རྗེ་ཙོང་ཁ་པ་རང་ཉིད་ཀྱིས་«ཚད་

མའི་ལམ་བསྒྲིགས་»ཞེས་པ་མཛད་ཅིང་། རྒྱལ་ཚབ་རྗེས་ཀྱང་རྗེའི་གསུང་དེའི་ལྷན་ཐབས་

ཀྱི་ཚུལ་དུ་«ཚད་མའི་ལམ་ཁྲིད་»བྱ་བ་བརྩམས་པ་བྱུང་བ། བླ་སློབ་སོ་སོའ་ིགསུང་འབུམ་དུ་

བཞུགས་པ་ལྟར་ལགས༑ 

དེ་ནས་མི་དབང་གྲགས་པ་རྒྱལ་མཚན་གྱིས་ནན་ཆེར་གསོལ་བ་བཏབ་པ་ལྟར། རྗེ་ཙོང་

ཁ་པ་འཁོར་བཅས་འོན་བདེ་ཆེན་དུ་བྱོན་ཏེ། དེར་སྡེ་སྣོད་འཛིན་པ་བརྒྱ་ཕྲག་དུ་མ་འདུས་ཡོད་

པ་དང་ལྷན་དུ་དབྱར་གནས་མཛད་ཅིང་བཞུགས༑ རྒྱལ་བཟང་སྨོན་མཁར་ནས་ཞབས་ཏོག་

བསམ་གྱིས་མི་ཁྱབ་པར་ཞུས་པར། དབྱར་གནས་ཀྱི་རིང་ཉིད་ཀྱིས་གསར་དུ་བརྩམས་པའི་

«ལམ་རིམ་ཆེན་མོའ་ི»བཀའ་ཁྲིད་དང་། གཞན་ཡང་དབུ་མ་དང་ཚད་མའི་དཀའ་བའི་གནས་

དུ་མ་གྲོལ་བའི་ཆོས་མང་དུ་གསུངས༑ ཉིན་གཅིག་གཟིམ་ཁང་དུ་བཞུགས་མུར་སྐུ་འཁོར་

རྣམས་ལ། “ད་རིང་སྐྱེས་བུ་ཁྱད་པར་ཅན་ཞིག་འབྱོན་པར་ཡོད་པས་སོ་ཐོང་ཞིག་གསུངས། 

ཤར་རི་མང་པོའ་ིརྩེ་ལ་ཉི་མ་སེར་ལྷག་ལྷག་འགྲོ་ཙམ་ལ། དགེ་བཤེས་བྱ་ར་བའི་ཚུལ་ཅན་

གཟན་ཉིས་སྤུགས་དང་ཤམ་ཐབས་གྱོན་པ། དཀའ་བ་སྤྱད་པས་སྐུ་ཤ་རྣམས་སེར་རིང་ངེ་སོང་

བ་སྐུ་ཤ་སྲབ་ཆེམ་མེ་བ་གཅིག་ཕེབས་བྱུང་། རྗེ་རིན་པོ་ཆེས་བཀུར་སྟི་བཟང་པོ་མཛད་དེ་ཆོས་

409 རྗེ་ཙོང་ཁ་པ་ཆེན་པོ། «རྟོགས་བརྗོད་འདུན་ལེགས་མ།» གསུང་ཐོར་བུ། ཤོག ༧༨



264 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཞུས་ཏེ་སླར་ཐེགས་སོང་ཟེར།”410 དེ་ནི་འབྲུག་པ་བཀའ་བརྒྱུད་ཀྱི་རྣལ་འབྱོར་པ་རྟོགས་ལྡན་

རྒོད་ཕྲུག་རས་པའམ་རྒོད་ཕྲུག་ཆོས་རྗེར་(འཁྲུངས་ལོ་ ༡༣༦༤)གྲགས་པ་དེ་ཡིན་ཅིང་། ཁོང་འོན་

བདེ་ཆེན་དུ་རྗེའི་དྲུང་ནས་ལམ་རིམ་གྱི་གདམས་པ་ཞུ་བར་ཕེབས་ལ། རྗེ་ཙོང་ཁ་པས་སྐབས་

དེར་ཁོང་ལ་རང་ཉིད་ཀྱི་སྟོད་འགག་ཅིག་ཀྱང་གནང་༑ དབྱར་གནས་གྲོལ་རྗེས། རྗེ་ཙོང་ཁ་པ་

སྐུ་འཁོར་རྣམས་འོལ་ཁ་ཁུལ་དུ་བྱོན་ཏེ། འོ་དེ་གུང་རྒྱལ་གྱི་ལྷ་གཞོལ་དབེན་གནས་བྱམས་པ་

གླིང་དུ་ཕེབས༑ དེར་དོན་གཉེར་ཅན་རྣམས་ལ་ལམ་རིམ་དང་བསྐྱེད་རྫོགས་ཀྱི་ཆོས་གསུངས༑

གསང་སྔགས་ཀྱི་ཐེག་པའི་སྡོམ་«སྔགས་རིམ་ཆེན་མོ་»བརྩམས་པ།

ཤིང་སྤྲེལ་ ༡༤༠༤ ལོའ་ིདགུན་ཁར། རྗེ་ཙོང་ཁ་པ་དཔོན་སློབ་རྣམས་འོལ་ཁ་བྱམས་པ་གླིང་དུ་

སྐུ་མཚམས་ཤིན་ཏུ་དམ་པར་གནང་སྟེ་ཐུགས་དམ་ལ་ལྷུར་མཛད་པའི་སྐབས་སུ། རྗེ་བཙུན་

འཇམ་པའི་དབྱངས་ཀྱི་གསུང་གི་སྣང་བ་བྱུང་བར། སློབ་དཔོན་ཀླུ་བྱང་གི་«རྣམ་གཞག་རིམ་

པ་»ལ་རྣམ་བཤད་རྩོམས་ཤིག འདིས་ཕན་ཐོགས་ཆེན་པོ་འོང་ཞེས་བསྐུལ་བ་ལྟར། དེ་འཕྲལ་

«རྣམ་གཞག་རིམ་པའི་རྣམ་བཤད་»མཛད་དེ་དོན་གཉེར་ཅན་རྣམས་ལ་ཞིབ་ཏུ་གསུངས༑ 

གཞུང་འདིའི་དབུར།

གང་གི་དྲིན་གྱིས་རྡོ་རྗེ་ཐེག་པའི་གནད། །ཇི་བཞིན་རྟོགས་པས་དྲངས་པའི་དགའ་བདེའི་རོས།།

ཡིད་ཀྱི་སྐྱེས་བུ་ཀུན་ནས་ཚིམ་མཛད་པ། །འཇམ་དབྱངས་བླ་མའི་ཞབས་ལ་གུས་ཕྱག་འཚལ།།411

ཞེས། རྗེ་བཙུན་འཇམ་པའི་དབྱངས་ལ་བླ་མའི་བཀའ་དྲིན་པའི་སྒོ་ནས་ཕྱག་བཙལ་ཏེ་མཆོད་

བརྗོད་གནང་ཡོད༑ སྐབས་དེར་འོལ་ཁ་བྱམས་པ་གླིང་དུ་«རྣམ་གཞག་རིམ་པའི་རྣམ་བཤད་

མཛད་པ་»འདི་ནི། རྗེ་ཙོང་ཁ་པས་གཞུང་རྩོམ་པའི་མཛད་པའི་ཐོག་ལེའུ་གལ་ཆེན་གསར་པ་

ཞིག་འགོ་ཚུགས་པར་ངོས་འཛིན་དགོས་ཏེ། ད་བར་ཁོང་གིས་གཞུང་བརྩམས་པ་རྣམས་ལས། 

«བླ་མ་ལྔ་བཅུ་པའི་རྣམ་བཤད་»དང་། «གསང་སྔགས་ཀྱི་ཚུལ་ཁྲིམས་དངོས་གྲུབ་སྙེ་མ་»ཙམ་

མ་གཏོགས། གཙོ་བོ་མདོ་ཕྱོགས་སམ་ཕར་ཕྱིན་ཐེག་པའི་བརྗོད་བྱ་དང་ལམ་གྱི་གནད་འབའ་

ཞིག་སྐོར་ལ་མཛད་ཡོད༑ ཕྱིས་སུ་རྗེ་ཙོང་ཁ་པས་རང་གི་སློབ་མ་ཁག་ཅིག་ལ། སྐབས་དེར་

འོལ་ཁ་བྱམས་པ་གླིང་དུ་«རྣམ་གཞག་རིམ་པའི་རྣམ་བཤད་»མཛད་པའི་སྐོར་ལ་བཀའ་མོལ་

གནང་སྐབས། གཤམ་གསལ་འདི་གསུངས་ཡོད།

དེ་ཡང་སྤྱིར་རིམ་ལྔའི་དོན་དང༌། ཁྱད་པར་རིམ་པ་གསུམ་པའི་སྒྱུ་ལུས་ཀྱི་སྒྲུབ་

410 ཟང་ཟང་ནེ་རིང་པ། «རྣམ་ཐར་གསེར་གྱི་མཆོད་སྡོང་།» ཤོག ༥༥༥

411 «རྣམ་གཞག་རིམ་པའི་རྣམ་བཤད།» གསུང་འབུམ། ཆ ཤོག ༡ ཐོ་ཡོན་གྱིས་(ཤོག ༢༢༠)སྐབས་དེར་འོལ་ཁ་བྱམས་པ་
གླིང་དུ་བཞུགས་པའི་འདུས་པའི་དཀའ་གནད་ཀྱི་ཟིན་བྲིས་ཀྱང་མཛད་པར་བཤད༑



265ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

ཚུལ་སོགས་དཔལ་གསང་བ་འདུས་པ་རྩ་བཤད་ཀྱི་རྒྱུད་དང༌། འཕགས་པ་ཡབ་

སྲས་ལྔའི་གཞུང་ནས་འབྱུང་བའི་དོན་ཐུན་མོང་མ་ཡིན་པ་རགས་པ་རྣམས་

དཔྱིས་ཕྱིན་པ་ཞིག་ལེགས་པར་གོ་ནས་དེ་དུས་ལོ་བཅུ་ལྷག་ཙམ་སོང་བ་ལ། དེ་

བར་དུ་སྨྲ་མ་ནུས། དེ་ནས་ཟུར་ཙམ་སྨྲས་པ་ཡིན།412

ཞེས་སོ། །ད་ནི་རྗེ་ཙོང་ཁ་པས་གསང་སྔགས་སྤྱི་དང་ཁྱད་པར་གསང་འདུས་སོགས། སྔགས་བླ་

མེད་ཀྱི་ཆོས་གསུང་འགོ་བཙུགས་པ་དང་། དེ་བཞིན་དུ་གསང་སྔགས་ཀྱི་སྐོར་ལ་གཞུང་རྩོམ་

པར་མཛད་པའི་གནས་འདི་རིམ་པས་གཞན་གྱིས་ཐོས་པར། མང་པོ་ཞིག་གིས་བསྐུལ་དོན་དུ། 

སྔར་ཕར་ཕྱིན་ཐེག་པའི་སྡོམ་«བྱང་ཆུབ་ལམ་རིམ་ཆེན་མོ་»མཛད་ཡོད་པ་དང་འདྲ་བར། ད་

ནི་གསང་སྔགས་རྡོ་རྗེ་ཐེག་པའི་སྡོམ་ཆེན་པོ་ཞིག་རྩོམ་པར་ཞུ་ཞེས་གསོལ་བ་འདེབས་པ་བྱུང་

ལ། ཁྱད་པར་དུ་«ལམ་རིམ་ཆེན་མོ་»རྩོམ་པར་བསྐུལ་ཞིང་བརྩམས་རྗེས་སུའང་དེས་ཐུགས་

ཤིན་ཏུ་རངས་པར་གྱུར་པའི་ལོ་ཆེན་སྐྱབས་མཆོག་དཔལ་བཟང་གིས་ཀྱང་། གསང་སྔགས་རྡོ་

རྗེ་ཐེག་པའི་ཐོག་ལའང་ངེས་དོན་གྱི་སྡོམ་ཆེན་མོ་ཞིག་མཛད་པར་འོས་པའི་གསུང་འཕྲིན་ཡང་

འབྱོར་བ་སོགས་ལ་བརྟེན། གསང་སྔགས་རྡོ་རྗེ་ཐེག་པའི་ལམ་གྱི་རིམ་པའང་རྩོམ་པའི་ཐུགས་

བཞེད་མཛད༑ «སྔགས་རིམ་ཆེན་མོའ་ི»མཇུག་བྱང་ལྟར་ན། གཞུང་དེ་རྩོམ་པར་སྐུལ་མཁན་

གྱི་གྲས་སུ་ཕག་གྲུའི་ཆོས་རྗེ་སྤྱན་སྔ་བསོད་ནམས་བཟང་པོའང་(༡༣༦༨–༡༤༡༥)ཡོད་པར་ཤེས༑ 

དེ་ལྟར་རྡོ་རྗེ་ཐེག་པའི་ལམ་གྱི་རིམ་པའམ་ཕྱིས་«སྔགས་རིམ་ཆེན་མོར་»གྲགས་པ་དེའི་

རྩོམ་པའི་དབུ་བཙུགས་ཏེ། རྩོམ་པའི་བྱ་བར་རྩེ་གཅིག་ཏུ་གཞོལ་ཏེ་དགུང་ལོ་ཞེ་བརྒྱད་བཞེས་

པ་ཤིང་བྱ་ ༡༤༠༥ ལོ་མཇུག་ཏུ། མདོ་སྔགས་ཀྱི་སྡོམ་ཆེན་པོ་གཉིས་ལས། གསང་སྔགས་ཀྱི་སྡོམ་

ཆེན་པོ་«སྔགས་རིམ་ཆེན་མོའ་ི»རྩོམ་པ་ལེགས་པར་གྲུབ༑ «སྔགས་རིམ་ཆེན་མོའ་ི»མཚན་

དངོས་ནི། «རྒྱལ་བ་ཁྱབ་བདག་རྡོ་རྗེ་འཆང་ཆེན་པོའ་ིལམ་གྱི་རིམ་པ་གསང་བ་ཀུན་གྱི་གནད་

རྣམ་པར་ཕྱེ་བ་»ཞེས་པ་དེ་ཡིན་ལ། གཞུང་འདི་ནི་རང་གི་མཚན་དོན་ལྟར་གསང་སྔགས་རྡོ་

རྗེ་ཐེག་པའི་ལམ་རིམ་ཡོངས་སུ་རྫོགས་པར་གཏན་ལ་འབེབས་པས། བརྗོད་བྱ་ཤིན་ཏུ་རྒྱ་ཆེ༑ 

འདི་ལ་ལེའུ་བཅུ་བཞི་དང་། སྐུ་འབུམ་དཔར་མ་ལྟར་ན། དཔེ་རིང་མདའ་ཚད་མ་ཤོག་གྲངས་

བཞི་བརྒྱ་ཞེ་གཅིག་ཡོད༑ གཞུང་འདིའི་དབུར། བསྟན་པ་ལ་འཇུག་པའི་རིམ་པ་སྤྱིར་བསྟན་

པ། ཞེས་པའི་ལེའུ་ནང་། དང་ཐོག་གསང་སྔགས་རྡོ་རྗེ་ཐེག་པའི་བསྟན་པ་དང་ལམ་གྱི་རྣམ་

གཞག་རྣམས་ནང་པ་སངས་རྒྱས་པའི་བསྟན་པ་སྤྱིའི་དབང་དུ་བྱས་ན་གང་དུ་གཏོགས་མིན། 

412  «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༥༥



266 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དེ་བཞིན་དུ་མདོ་སྔགས་ཀྱི་ཁྱད་པར་སོགས་ལ་བཤད་པ་ཞིབ་མོར་མཛད་དེ། ཐེག་པ་ཆེ་ཆུང་

གི་ལམ་སྤྱིའི་ལམ་གྱི་སྒྲོམ་ཆེན་པོ་ཞིག་གསལ་བར་གསུངས༑ དེ་རྗེས་རྒྱུད་སྡེ་དང་པོ་གསུམ་སྟེ། 

བྱ་རྒྱུད་དང་སྤྱོད་རྒྱུད་རྣལ་འབྱོར་རྒྱུད་གསུམ་ལ་ལེའུ་རེ་མཛད༑ རྒྱུད་སྡེ་བཞི་པ་རྣལ་འབྱོར་བླ་

མེད་ཀྱི་སྐབས་དེ་ཤིན་ཏུ་རྒྱས་ཤིང་དེར་ལེའུ་ཡང་བཅུ་ཡོད་ལ། བླ་མེད་ཀྱི་སྐབས་དེའི་ཁོངས་

སུ་«སྔགས་རིམ་»གྱི་གཞུང་གི་བཞི་ཆ་གསུམ་ཙམ་དེར་གཏོགས༑ «སྔགས་རིམ་ཆེན་མོའ་ི

»ཁྱད་ཆོས་ཐུན་མིན་ཞིག་ནི། གཞུང་འདིས་རྒྱུད་སྡེ་བཞི་སོ་སོའ་ིགདམས་ངག་གི་བརྒྱུད་པ་

འདྲ་མིན་དང་། ཕྱག་ལེན་གྱི་རྒྱུན་གལ་འགངས་ཅན་ཇི་ཡོད་རྣམས་ཀྱི་ཁུངས་ཞིབ་ཏུ་བཙལ་ཏེ་

གསལ་བར་བཀོད་ཅིང་། ལྷག་པར་དུ་རྣལ་འབྱོར་བླ་མེད་ཀྱི་རྒྱུད་ལ། ཕ་རྒྱུད་དང་མ་རྒྱུད་དང་

གཉིས་མེད་ཀྱི་རྒྱུད་ཀྱི་ངོ་བོ་འཇོག་ཚུལ་དང་། བསྐྱེད་རིམ་གྱི་སྐབས་སུ་དཀྱིལ་འཁོར་སྒྲུབ་

ཅིང་མཆོད་པ་དང་སློབ་མར་དབང་སྐུར་བའི་རྣམ་གཞག དེ་བཞིན་དུ་རྫོགས་རིམ་གྱི་ཐད་དུ་

ཡི་དམ་སོ་སོའ་ིརྒྱུད་ཀྱི་ཐུན་མིན་གྱི་ཁྱད་ཆོས། གཞན་ཡང་དུས་འཁོར་གྱི་རྒྱུད་དེ་བླ་མེད་ཀྱི་

རྒྱུད་སྡེ་གཞན་དང་བཤད་སྲོལ་མི་འདྲ་བའི་ཚུལ་སོགས། གསང་སྔགས་ཀྱི་ལམ་སྤྱིའི་སྒྲོམ་དང་

རྒྱུད་སྡེ་སོ་སོའ་ིལམ་གྱི་གནད་རྣམས་གསལ་བར་གཏན་ལ་འབེབས་པའི་བསྟན་བཅོས་རྨད་དུ་

འབྱུང་བ་ཞིག་ཏུ་ཡོད༑

དེ་ཡང་རྗེ་ཙོང་ཁ་པའི་མདོ་སྔགས་ཀྱི་སྡོམ་ཆེན་པོ་གཉིས་ཀྱི་སྐོར་ལ། སྐབས་དེར་བོད་དུ་

མཁས་པའི་གྲགས་པ་ཆེ་ཆེར་རྒྱས་བཞིན་པ་བོ་དོང་ཕྱོགས་ལས་རྣམ་རྒྱལ་(༡༣༧༦–༡༤༥༡)གྱིས་

ཀྱང་ཆེར་བསྔགས་ཏེ། རྗེ་ཙོང་ཁ་པ་ལ་འཕྲིན་ཡིག་ཅིག་ཕུལ་བའི་ནང་དུ།  

ཁྱོད་ཀྱི་རྣམ་ཐར་ཆེན་པོའ་ིཆེན་པོ་རྣམས། །རིང་ནས་གནས་ཀྱང་མངོན་སུམ་བཞིན་དུ་ཐོས།།

ཕར་ཕྱིན་སྔགས་ཀྱི་ལམ་རིམ་གཉིས་ཀྱང་མཐོང་། །དེས་ཀྱང་བདག་ཡིད་སྤྲོ་དང་དགའ་བར་གྱུར།།

བདག་ནི་འཇིག་རྟེན་འདི་ནས་ཕ་རོལ་ཏུ། །མྱུར་བར་དུས་ཀྱི་ཕོ་ཉས་མ་བོས་ན།།

སངས་རྒྱས་སྤྲུལ་སྐུ་ཁྱོད་ཉིད་མཇལ་བ་དང་། །དེར་བཞུགས་མཁས་གྲུབ་རྣམས་དང་མཇལ་ནས་ཀྱང་།།

དམ་པ་ཁྱོད་དང་ཆོས་ཀྱི་བཀའ་མཆིད་ལ། །དེ་ཕྱོགས་བགྲོད་ལ་རྩེ་གཅིག་ཡིད་ཞུགས་པ།།

རྟག་ཏུ་ངུ་དེ་ཤེར་ཕྱིན་འཚོལ་བ་ལྟར།།413

ཞེས་སོགས་གསུངས༑ དེ་ལྟར་མཁས་མཆོག་བོ་དོང་ལ་རྗེ་ཙོང་ཁ་པ་མཇལ་འདོད་ཀྱི་ཐུགས་

འདུན་ཆེན་པོ་ཡོད་སྣང་ཡང་། ཁོང་རྣམ་པ་གཉིས་ཕན་ཚུན་གཅིག་གིས་གཞན་གྱི་མཚན་སྙན་

མཁྱེན་པ་ལས་དངོས་སུ་ཞལ་འཛོམས་པ་བྱུང་མེད༑ འདི་ནི་ཕལ་ཆེར་རྗེ་ཙོང་ཁ་པས་སློབ་

413 བོ་དོང་གི་གསུང་འདི་རྣམས་རྒྱལ་དབང་ཆོས་རྗེའི་«རྗེ་ཙོང་ཁ་པའི་རྣམ་ཐར་ཆེན་མོར་»བྱུང་བ་ལྟར་བཀོད༑ རྣམ་ཐར་
འགར་དྲངས་པ་ལྟར་ན། རྐང་པ་གསུམ་པ་ལ། ཕར་ཕྱིན་སྔགས་ཀྱི་ལམ་རིམ་གཉིས་ཀྱང་ཐོས། །ཞེས་ཀྱང་བྱུང་༑



267ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

གཉེར་གྲུབ་རྗེས་སུ། དབུས་ཁུལ་གྱི་དབེན་གནས་རྣམས་དང་དགོན་པ་ཁག་ཏུ་ཕར་ཚུར་ཕེབས་

ཏེ་གནས་ངེས་མེད་མཛད་དེ་བཞུགས་པ་ལས། གཙང་ལ་ཕལ་ཆེར་བྱོན་ཡོད་མི་སྣང་ལ། མཁས་

མཆོག་བོ་དོང་བའང་གཙོ་བོར་གཙང་ཁུལ་དུ་མཛད་པ་བསྐྱངས་པ་ལས། རྗེ་ཙོང་ཁ་པ་ཞལ་

བཞུགས་པའི་སྐབས་སུ་དབུས་ལ་དེ་ཙམ་བྱོན་བཞུད་མཛད་ཡོད་མི་སྣང་བས་ཡིན་སྙམ༑

གནས་རྙིང་ཀུན་དགའ་བདེ་ལེགས་ཀྱིས། རྗེ་ཙོང་ཁ་པས་«སྔགས་རིམ་ཆེན་མོ་»མཛད་

པའི་རྐྱེན་གལ་ཆེ་བ་ཞིག་ནི། སྔར་རྒྱ་སོག་ཕུར་ཡི་དམ་གྱིས་འཕགས་ཡུལ་གྱི་གྲུབ་ཆེན་རྣམས་

དང་། སློབ་དཔོན་ཨ་བྷྱ་ཀཱ་རའི་གཞུང་ལ་བརྟེན་ནས་ཕན་པ་ཆེན་པོ་འགྲུབ་པར་འགྱུར་བར་

གསུངས་པའི་བྱིན་རླབས་ཀྱིས་ཀྱང་བསྐུལ་བར་བཤད་ལ།414 དེ་ནི་ཕལ་ཆེར་«སྔགས་རིམ་

ཆེན་མོར་»སྐབས་མང་པོར་གལ་ཆེའི་གནད་ལ་ཨ་བྷྱ་ཀཱ་རའི་གཞུང་«མན་ངག་སྙེ་མ་»ཁུངས་

སུ་མང་དུ་དྲངས་པ་ལ་དགོངས་སྙམ༑ གང་ལྟར་ཡང་«སྔགས་རིམ་ཆེན་མོ་»ནི། ཕྱིས་སུ་རྗེ་ཙོང་

ཁ་པའི་རྗེས་འཇུག་དགེ་ལྡན་པ་ཙམ་མིན་པར་བོད་ཀྱི་ཆོས་བརྒྱུད་གཞན་གྱི་མཁས་པ་རྣམས་

ཀྱིས་ཀྱང་གསང་སྔགས་ཀྱི་སྤྱི་དོན་རྩོམ་པའི་དཔེ་ལྟ་སའི་ཕྱི་མོ་ལྟ་བུར་གྱུར་པ་བྱུང་ཡོད༑ རྗེ་

ཙོང་ཁ་པ་རང་ཉིད་ཀྱིས་ཀྱང་མདོ་སྔགས་ཀྱི་སྡོམ་ཆེན་པོ་གཉིས་ལ་ཐུགས་གཙིགས་ཆེན་པོར་

མཛད་སྣང་ལ། ཕྱོགས་མཐར་གནས་པའི་སློབ་མ་བགྲེས་པ་རེ་གཉིས་ལའང་བཤུས་ཏེ་བསྐུར་

བར་མཛད་པ་དང་། «ལམ་རིམ་ཆེན་མོ་»ནི་དེ་བས་ཀྱང་རང་གི་སློབ་མ་སྔ་གྲས་ཚ་ཁོ་ངག་

དབང་གྲགས་པ་རྒྱལ་རོང་དུ་བཞུགས་པ་ལ་བསྐུར་གནང་བ་གསུང་ཐོར་བུར་བཞུགས་པའི་

སྤྲིངས་ཡིག་ནང་གསལ་བ་ལྟ་བུའོ།།415

སྐབས་དེར་བསྡོམས་པས་རྗེ་ཙོང་ཁ་པས་འོལ་ཁ་བྱམས་པ་གླིང་དུ་ལོ་གཉིས་ཙམ་ལ་

བཞུགས༑ དེའི་རིང་གོང་གསལ་ལྟར་«རྣམ་གཞག་རིམ་པའི་རྣམ་བཤད་»དང་«སྔགས་རིམ་

ཆེན་མོ་»མཛད་ཅིང་། དེ་རྗེས་དོན་གཉེར་ཅན་རྣམས་ལ་གསར་དུ་བརྩམས་པའི་གཞུང་དེ་

གཉིས་དང་། ཁྱད་པར་དུ་«སྔགས་རིམ་ཆེན་མོ་»ཞིབ་ཏུ་གསུངས་པར་མ་ཟད། བོད་སྐད་དུ་

བསྒྱུར་ཅིང་བོད་དུ་དར་བའི་བདེ་མཆོག་གི་ཆོས་སྐོར་ཡང་རྒྱས་པར་གསུངས་པ་སོགས་མཛད་

པས། ཡུལ་དེ་ལ་ཕྱིས་གསང་སྔགས་ནང་ཞེས་པའི་མིང་ཐོགས༑416 གསང་སྔགས་ཀྱི་ཆོས་སྐོར་

རྣམས་རྒྱས་པར་གསུང་བའི་སྐབས་སུ་རྩུབ་ཆགས་ཀྱི་ལྟས་ཅི་རིགས་བྱུང་ཞིང་། སྐུ་འཁོར་དུ་

414 «རྣམ་པར་ཐར་པ་དད་པའི་འཇུག་ངོགས།» ཤོག ༣༩༥

415 «ཚ་ཁོ་མཁན་ཆེན་ངག་དབང་གྲགས་པའི་ཞུས་ལན།» གསུང་ཐོར་བུ། ཤོག ༢༨༨ ཞུས་ལན་འདིའི་ནང་སྔར་ལམ་རིམ་
ཆེན་མོའ་ིདཔེ་བསྐུར་བ་འབྱོར་བས་ཡིད་བདུད་རྩིས་ངོམས་པར་གསུང་བའི་འཕྲིན་ཡིག་འབྱོར་ཚུལ་གསུངས༑

416 རྟོགས་ལྡན་འཇམ་དཔལ་རྒྱ་མཚོ། «རྗེ་ཙོང་ཁ་པའི་རྣམ་ཐར་ཟུར་འདེབས།» ཤོག ༡༠༧



268 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཡོད་པའི་དགེ་བཤེས་རེ་གཉིས་ཀྱང་འདས་པ་སོགས་བྱུང་བས། བར་ཆད་ཀྱི་མཚན་མ་རྣམས་

བཟློག་ཕྱིར་དཔོན་སློབ་རྣམས་སྐུ་མཚམས་དམ་པར་མཛད་དེ། ཐུགས་དམ་དང་ཟློག་པ་ལ་

སོགས་ལ་ཤིན་ཏུ་འབད་པ་གནང་བས་བར་ཆད་རྣམས་ཞི༑ དེའི་ཚེ་བཅོམ་ལྡན་འདས་དཔལ་

རྡོ་རྗེ་འཇིགས་བྱེད་ཀྱི་སྒྲུབ་ཐབས་«བདུད་ལས་རྣམ་པར་རྒྱལ་»དང་། སྦྱིན་སྲེག་གི་ཆོ་ག་རྒྱས་

པ་གཉིས་ཀྱང་བརྩམས༑417 རྗེ་ཉིད་ཀྱི་ཐུགས་དམ་ཡང་ཤིན་ཏུ་འཕེལ་བ་ཞིག་བྱུང་༑ དེ་ལྟར་

འོལ་ཁ་བྱམས་པ་གླིང་དུ་ལོ་གཉིས་བཞུགས་རྗེས་ཤིང་བྱ་ ༡༤༠༦ ལོའ་ིདགུན་ཁར།418 རྗེ་ཙོང་

ཁ་པ་འོལ་ཁ་བྱང་ཆུབ་ལུང་དུ་བཞུགས་གནས་སྤོས་ཏེ། དེར་སྔགས་མཚན་ཉིད་ཀྱི་སྡེ་སྣོད་

འཛིན་པ་བརྒྱ་ཕྲག་དུ་མ་ལ་«སྔགས་རིམ་ཆེན་མོ་»གསུངས༑

ད་ནི་རྗེ་ཙོང་ཁ་པའི་རྗེས་འཇུག་རྣམས་ལ། ཐེག་པ་ཆེན་པོའ་ིམདོ་ཕྱོགས་སམ་ཕར་ཕྱིན་

ཐེག་པའི་སྡོམ་«བྱང་ཆུབ་ལམ་རིམ་ཆེན་མོ་»དང་། གསང་སྔགས་རྡོ་རྗེ་ཐེག་པའི་ལམ་གྱི་རིམ་

པའི་སྡོམ་«སྔགས་རིམ་ཆེན་མོ་»བཅས། མདོ་སྔགས་གཉིས་ཀའི་ཐད་ལ་ངེས་དོན་གྱི་གསུང་

རབ་རྨད་དུ་འབྱུང་བ་གཉིས་མཇལ་དུ་ཡོད་པས། སོ་སོའ་ིངོས་ནས་མདོ་སྔགས་ཀྱི་བསྟན་པ་

སྤྱི་དང་ལམ་གྱི་གནད་ལ་མཐར་ཕྱིན་པའི་གོ་རྟོགས་སྤེལ་བ་དང་། ཉམས་ལེན་ལ་འཇུག་པའི་

ཚུལ་ལ་ཁུངས་བཅོལ་སའི་ལམ་ཡིག་ཚད་ལྡན་སྟེར་ཐུབ་པ་བྱུང་ལ། དེ་ཡང་འོག་ཏུ་གླེང་བར་

བྱ་བ་ལྟར། མདོ་སྔགས་ཀྱི་སྡོམ་ཆེན་པོ་འདི་གཉིས་རྗེ་ཙོང་ཁ་པའི་སྐུ་དུས་སུའང་ཤིང་དཔར་

དུ་བརྐོས་ཏེ། སྔ་དུས་ཀྱི་དཔེ་ཆ་མ་ཕྱི་གཅིག་ལས་གཅིག་ལག་པས་བཤུས་ཏེ་སྤེལ་བ་ལྟ་བུ་མིན་

པར། མང་པོ་སྡེབས་གཅིག་ལ་དཔར་བཏབ་སྟེ་ཤིན་ཏུ་མགྱོགས་པའི་ལམ་ནས་ཕྱོགས་ཐམས་

ཅད་ལ་ཁྱབ་པར་བྱས་པ་བྱུང་ཡོད་པ་བཅས་སོ། །སྨྲས་པ།

བཀོད་ལེགས་ཡུལ་ལྗོངས་ཤུག་པའི་ནགས་ཀྱིས་མཛེས། །ཇོ་བོས་ལུང་བསྟན་རྭ་སྒྲེང་དབེན་གནས་སུ།།

417 འདི་གཉིས་རིམ་པ་བཞིན་གསུང་འབུམ་པོད། ཐ དང་ ད པའི་ནང་བཞུགས༑ ཐོ་ཡོན་གྱིས་(ཤོག ༢༢༢)སྐབས་དེར་
བྱམས་པ་གླིང་བཞུགས་རིང་། དཔོན་དཔལ་འབྱོར་བཟང་པོས་གསོལ་བ་འདེབས་པའི་ངོར། «སྡིག་པའི་གཉེན་པོ་སྟོབས་
བཞིའི་ཆོ་ག» ཞེས་པ་དེ་བརྩམས་པར་བཤད་ལ། དེ་བཞིན་དུ། “དཔོན་ནམ་མཁའ་བཟང་པོས་མི་སྣ་མངགས་ནས་ཞུ་ཡིག 
ན་བཟའ། ཇ་དང་རོ་བརྒྱ་སོགས་ཕུལ་བའི་གསུང་ལན་གནང་། སྟོད་བྱང་པ་དཔོན་ནམ་མཁའ་དབང་ཕྱུག་ནས་མཁན་པོ་
བྱང་ཆུབ་པ་མངགས་ནས་བཤེས་སྤྲིངས་ཀྱི་རྒྱུ་མཚན་དྲིས་པར། གསུང་ཤོག་དང་། དབོན་བསོད་ནམས་རྒྱལ་མཚན་ལའང་
གདམས་པ་སྤྲིངས། མང་ཡུལ་སྐྱིད་གྲོང་གི་ཆོས་རྒྱལ་ཆེན་པོའ་ིནང་བློན་ལའང་། སྲིད་པའི་འབྱོར་བ་མི་བསླུ་མེད། །གཅིག་
ཏུ་ཕན་པ་དམ་པའི་ཆོས། །བསྟན་དང་མཇལ་བ་ལན་རེ་ཙམ། །དེ་ཕྱིར་དེ་ཡི་དོན་ལ་དགོངས། །ཞེས་གདམས་སོ། །དགེ་བའི་
བཤེས་གཉེན་སྤང་ཤོང་ནང་པས་ཞུ་ཡིག དངུལ་ཕོར། དར་རྟེན་བཅས་ཕུལ་བསྐུར། གསུང་ལན། ཉིད་ཀྱིས་ཡུན་རིང་བཞེས་
པའི་པཎ་ཞྭ་སེར་པོ་བསྐུར།” ཞེས་སོགས། རྗེ་ཙོང་ཁ་པའི་གསུང་ཐོར་བུར་བྱུང་བའི་སྤྲིངས་ཡིག་རྣམས་ལ་བརྟགས་ཏེ་
བཀོད་པ་རྣམས། རྗེ་ཙོང་ཁ་པ་ལ་སྐབས་དེའི་བོད་ཀྱི་དཔོན་རིགས་མང་པོས་ཀྱང་ཞབས་ལ་གཏུགས་ཏེ་ཞུ་ཡིག་ཕུལ་བ་དང་
བཀའ་སློབ་ཞུ་བ་སོགས་བྱུང་ཡོད་པར་དཔོག་པ་ལ་སྨན༑

418 ཁོ་བོས་ཨིན་ཡིག་རྣམ་ཐར་དུ་འདི་ལ་ ༡༤༠༥ དགུན་ཁ་ཞེས་བཀོད་པ་ནོར་བས། འདིར་བཅོས་ཡོད༑



269ལེའུ་བཅུ་པ། མདོ་སྔགས་ཀྱི་སྡོམ་ཆེན་པོ་གཉིས་བརྩམས་པའི་སྐབས།

འབྲོམ་སྟོན་ཉིད་ཀྱི་ཕྱག་ལས་གྲུབ་པ་ཡི། །བྱིན་ཅན་ཇོ་བོའ་ིསྐུ་དེ་དབུ་སྔས་སུ།།

གདན་དྲངས་བཀའ་གདམས་བླ་མ་བརྒྱུད་པ་ལ། །གསོལ་འདེབས་ལམ་མཆོག་སྒོ་འབྱེད་ཀྱིས་བསྐུལ་ཏེ།།

བྱིན་རླབས་ཞུས་པས་བརྒྱུད་པའི་བླ་མ་རྣམས། །དགྱེས་བཞིན་ཐིམ་ལ་མཐར་ནི་ཇོ་བོ་རྗེས།།

ཕྱག་གཡས་སྤྱི་བོར་བཞག་སྟེ་བསྟན་པ་ལ། །བྱ་བ་རྒྱ་ཆེར་གྱིས་དང་ཁྱོད་ཀྱིས་ནི།།

བྱང་ཆུབ་སྒྲུབ་དང་སེམས་ཅན་དོན་བྱེད་གྲོགས། །ཁོ་བོས་བྱ་ཡི་ཞེས་གསུང་བྱིན་གྱིས་བརླབས།།

དེ་ལྟར་གསུང་གི་གནང་བ་ཐོབ་པ་ལས། །ཇོ་བོ་ཉིད་ཀྱི་ལམ་གྱི་སྒྲོན་མ་ཡི།།

མན་ངག་སྐྱེས་བུ་གསུམ་གྱི་ལམ་གྱི་ཚུལ། །རྩ་བར་བྱས་ཏེ་ཕར་ཕྱིན་ཐེག་པ་ཡི།།

ལམ་གྱི་གནད་རྣམས་གདུལ་བྱ་གཅིག་ཉིད་ཀྱིས། །རིམ་གྱིས་བགྲོད་པའི་ལམ་ཡིག་གསལ་བཀོད་ཅིང་།།

ལྷག་པར་ཞི་ལྷག་གཉིས་ཀྱི་ཟབ་གནད་ཀྱི། །གཏེར་གྱི་མཛོད་ལ་དབང་བའི་སྐབས་ཀྱང་སྩལ།།

དེ་ཕྱིར་གངས་ལྗོངས་མཁས་གྲུབ་དུ་མ་ཡིས། །བསྔགས་པའི་མེ་ཏོག་ཐོར་བའི་གཞུང་བཟང་མཆོག། །

བྱང་ཆུབ་ལམ་རིམ་ཆེན་མོ་འདི་ཡིས་ནི། །ཡིད་རབ་མི་འཕྲོག་དཔྱོད་ལྡན་སུ་ཞིག་ཡོད།།419

དེ་ནས་དམ་པའི་སྐྱེ་བོ་མྱུར་དུ་ནི། །སྐུ་གསུམ་གོ་འཕང་རྩེ་མོར་འཛེགས་འདོད་པ།།

དུ་མས་བསྐུལ་བས་རྡོ་རྗེ་འཆང་གི་བར། །བགྲོད་པའི་གསང་ཆེན་ལམ་གྱི་རིམ་པ་བརྩམས།།

དེས་ནི་རྒྱུད་སྡེ་བཞི་ཡི་ལམ་གྱི་འདུས། །མ་ཚང་མེད་པར་མ་ནོར་གསལ་བ་རུ།།

གོ་རིམ་བཞིན་དུ་ལེགས་པར་སྟོན་པ་དེ། །སྔོན་མེད་མུ་ཏིག་དམར་པོའ་ིཕྲེང་བ་ཡིན།།

བྱ་དང་སྤྱོད་པ་རྣལ་འབྱོར་གཉིས་མེད་རྒྱུད། །དེ་འགྲེལ་མཐའ་དག་ཚིག་དོན་མ་འདྲེས་མཁྱེན།།

གདམས་པར་ཤར་ནས་སྒྲུབ་པ་ལྷུར་ལེན་ཅིང་། །དངོས་གྲུབ་བུམ་བཟང་གྱུར་པ་གཞན་ན་གང་།།

དཔལ་ལྡན་རྡོ་རྗེ་ཐེག་པ་མ་ལུས་པའི། །དེ་ཉིད་འབྱེད་ལ་རྡོ་རྗེ་སེམས་དཔའ་དང་།།

ཁྱོད་ཀྱི་མི་འདྲའི་བྱེ་བྲག་འདི་འོ་ཞེས། །རྣམ་པར་དབྱེ་བ་ཀུན་མཁྱེན་གྱིས་ཀྱང་མིན།།

ཞེས་བྱ་བ་ནི་བར་སྐབས་ཀྱི་ཚིགས་སུ་བཅད་པའོ།།    །།

419 འདི་མན་གྱི་ཚིགས་བཅད་རྣམས་«རྗེ་ཙོང་ཁ་པའི་རྣམ་ཐར་རྟོགས་བརྗོད་མེ་ཏོག་གི་ཆུན་པོ་»ལས་བཀོད༑



ལེའུ་བཅུ་གཅིག་པ།
«དྲང་ངེས་རྣམ་འབྱེད་»དང་«རྩ་ཤེའི་ཊཱིཀ་ཆེན་»བརྩམས་པའི་སྐབས།

༈ མེ་ཕག་ཕྱི་ལོ་ ༡༤༠༧ དཔྱིད་ཀར། འོལ་ཁ་བྱང་ཆུབ་ལུང་ནས་ཐོན་ཏེ་རྗེ་ཙོང་ཁ་པ་འཁོར་

བཅས་སྐྱིད་ཤོད་ལ་ཕེབས་ཤིང་། དེར་བཞུགས་རིང་སྣེའུ་ནམ་མཁའ་བཟང་པོའ་ིཁྱིམ་ཚང་

ནས་ཞབས་ཏོག་ལེགས་པར་བསྒྲུབས༑ ལོ་དེའི་དབྱར་གནས་སེ་རྭ་ཆོས་སྡིངས་ཀྱི་རི་ཁྲོད་དུ་

བཞུགས་ལ། དེ་ནས་རྩིས་པའི་ལོ་བཅུ་གསུམ་ཙམ་གྱི་རྗེས་སུ། དབེན་གནས་དེ་ཉིད་གང་དུ་

ཆགས་པའི་རི་བོ་དེའི་འདབས་སུ། རྗེ་ཙོང་ཁ་པའི་དངོས་སློབ་བྱམས་ཆེན་ཆོས་རྗེ་ཤཱཀྱ་ཡེ་ཤེས་

(༡༣༥༤–༡༤༣༥)ཀྱིས་གདན་ས་ཆེན་པོ་སེ་རྭ་ཕྱག་འདེབས་པར་འགྱུར༑ 

སྐབས་འདིར་སེ་རྭ་ཆོས་སྡིངས་སུ་བཞུགས་དུས། རྗེ་ཙོང་ཁ་པ་རང་ཉིད་ཀྱི་བསྟན་འགྲོའ་ི

མཛད་རྗེས་ཀྱི་ཐོག་ལ་ཕྱིས་ཞབས་འདེགས་ཤིན་ཏུ་ཆེན་པོ་ཞུ་བར་འགྱུར་ཞིང་། སྲས་ཀྱི་ཐུ་

བོར་ཡང་བརྩི་བར་འགྱུར་བ། མཁས་གྲུབ་དགེ་ལེགས་དཔལ་བཟང་(༡༣༨༥–༡༤༣༨)རྗེ་བླ་མའི་

ཞབས་ལ་གཏུགས་ཏེ་སློབ་མར་གྱུར༑ མཁས་གྲུབ་དགེ་ལེགས་དཔལ་བཟང་ནི། འོག་ཏུ་བརྗོད་

པར་འགྱུར་བ་ལྟར། རྗེ་བླ་མའི་གསང་སྔགས་ཀྱི་བསྟན་པ་དང་སྙན་བརྒྱུད་མན་ངག་གལ་པོ་ཆེ་

རྣམས་ཀྱི་མཛོད་འཛིན་དུ་འགྱུར་བ་མ་ཚད། ཁྱད་པར་དུ་བོད་བརྒྱུད་ནང་བསྟན་གྱི་ནང་དུ་རྗེ་

ཙོང་ཁ་པ་ཆེན་པོའ་ིབཀའ་སྲོལ་འཛིན་པ་རྣམས་ལ། “རི་བོ་དགེ་ལྡན་པ།” ཞེས་ཆོས་བརྒྱུད་

དང་གྲུབ་མཐའ་རང་རྐང་གསར་པ་ཞིག་གི་རྣམ་པར་གྱུར་ཏེ་སྤེལ་བའི་མཛད་པ་རྒྱ་ཆེར་བསྐྱང་

བར་འགྱུར༑ སྐབས་དེར་རྗེ་ཙོང་ཁ་པ་མཇལ་བར་ཕེབས་དུས། མཁས་གྲུབ་དགེ་ལེགས་དཔལ་

བཟང་ནི། དགུང་ལོ་ཉེར་གསུམ་ཙམ་ལ་སོན་པའི་ན་གཞོན་ཡིན་རུང་སྙན་གྲགས་ཀྱང་ཅུང་ཡོད་

པའི་ས་སྐྱའི་མཁས་པ་ཞིག་ཡིན་ཏེ།  བོ་དོང་ཕྱོགས་ལས་རྣམ་རྒྱལ་གྱིས་འཇམ་མགོན་ས་པཎ་

གྱི་«ཚད་མ་རིགས་གཏེར་»ལ་དགག་པ་གནང་བར། མཁས་གྲུབ་དགུང་ལོ་བཅུ་དྲུག་གི་དུས་སུ་

ངམ་རིང་དུ་རྩོད་པ་མཛད་དེ་མཁས་མཆོག་བོ་དོང་ཕམ་པར་མཛད་པར་གྲགས༑420 རྗེ་ཙོང་

420 མཁས་གྲུབ་རྗེ་དང་མཁས་མཆོག་བོ་དོང་ཆོས་རྗེ་ངམ་རིང་དུ་རྩོད་པ་མཛད་ཡོད་པ་ནི། མཁས་པ་གཉིས་ཀའི་གསུང་
ལས་ཐོན་པས་བདེན་པར་ངེས་ལ། མཁས་གྲུབ་རྗེའི་གསུང་ཐོར་བུར། ཤོག ༤༡༣ «དགེ་བའི་བཤེས་གཉེན་ཆེན་པོ་ཀོན་ཏིང་
གུ་ཤྲིའི་ལན་»དུ། “མཁན་ཆེན་ཆོས་རྒྱལ་བས། རིགས་གཏེར་ནང་འགལ་གྱི་ཕུང་པོ་ཆེན་པོ་ཡིན་པས། ངས་འདི་ཐར་ཆགས་
ལ་འགོག་པ་ཡིན་ཟེར་བར། འབྲུག་ལོ་དགུན་ཆོས་དུས་ངམ་རིང་གི་ཆོས་སྡེའི་སྡེ་སྣོད་འཛིན་པ་རྒྱ་མཚོ་ལྟ་བུའི་དབུས་ནས་
ཐར་ཆགས་ལ་བཀག་ཅིང་། ཁོ་བོས་དེའི་སྐྱོན་ཐར་ཆགས་ལ་སྤངས་ནས་ལན་མེད་པར་བྱས་པའི་བརྒལ་ལན་ཉི་མ་སྤེལ་མར་
བྱས་ཏེ། ངེད་གཉིས་ཀྱི་བརྒལ་ལན་ཐམས་ཅད་ཇི་ལྟར་སྨྲས་རིམ་བཞིན་ཡི་གེར་འགོད་པ་པོ་ངམ་རིང་གྱི་བཤེས་གཉེན་དོན་
བཟང་རྒྱལ་མཚན་པས་བྱས་པ་ཡོད།” ཅེས་བྱུང་༑ བོ་དོང་བའི་རྣམ་ཐར་དུ་ནི། ཤོག ༡༩༢ སྐབས་དེར་མཁས་གྲུབ་རྗེ་དང་



271ལེའུ་བཅུ་གཅིག་པ། དྲང་ངེས་རྣམ་འབྱེད་དང་རྩ་ཤེ་ཊཱིཀ་ཆེན་བརྩམས་པའི་སྐབས།

ཁ་པ་དང་མཇལ་དུས་ཁོང་དབུས་གཙང་གི་གདན་ས་གཅིག་ནས་གཅིག་ཏུ་ཕེབས་ཏེ་བཀའ་

བཅུ་པའི་གྲྭ་བསྐོར་མཛད་བཞིན་པའི་སྒང་ཡིན་ལ། ཁོང་ཡང་རྗེ་ཙོང་ཁ་པ་ལྟར་རྗེ་བཙུན་རེད་

མདའ་བའི་སློབ་མ་ཡིན་སྟབས། རྗེ་བཙུན་རེད་མདའ་བའི་དྲུང་ནས་མཚམས་སྦྱོར་གྱི་འཕྲིན་

ཡིག་གཅིག་ཀྱང་བསྣམས་ཏེ་ཕེབས་ཡོད༑ གང་ལྟར་ཡང་མཁས་གྲུབ་དགེ་ལེགས་དཔལ་བཟང་

གིས་སེ་རྭ་ཆོས་སྡིངས་སུ་རྗེ་ཙོང་ཁ་པའི་ཞབས་ལ་གཏུགས་ཏེ་སློབ་མར་གྱུར་དུས་རྗེ་བླ་མ་

དགུང་ལོ་ཞེ་དགུ་ལྷག་ཙམ་ལ་ཕེབས་ཡོད༑ 

རྗེ་ཙོང་ཁ་པ་མཇལ་བར་ཕེབས་པའི་ལམ་དུ་སྙེ་ཐང་དུ་སླེབས་པའི་ཐོ་རངས་ལ། མཁས་

གྲུབ་རྗེ་ལ་རྨི་ལམ་ཁྱད་པར་བ་ཞིག་བྱུང་སྟེ།   ས་ཐམས་ཅད་མུན་པས་ཁྱབ་པར་རང་ཉིད་མུན་

པ་དེའི་ཁྲོད་དུ་ཚུད་ནས་གར་འགྲོ་བརྟོལ་མེད་དུ་རྒྱུན་རིང་སོང་བ་ལ། ཤར་ཕྱོགས་ནས་ཡུ་བ་

རྣམས་དཀྱིལ་དུ་འདུས་པའི་རལ་གྲི་ཤིན་ཏུ་མང་པོ་ཚོགས་པའི་དཀྱིལ་འཁོར་ཞིག་མཐོང་

ཞིང་། དེའི་དབུས་སུ་རྗེ་བཙུན་འཇམ་པའི་དབྱངས་སྐུ་མདོག་དམར་སེར་ཅན། ཕྱག་གཉིས་ལ་

རལ་གྲི་དང་གླེགས་བམ་འཛིན་པ། རིན་པོ་ཆེའི་རྒྱན་བསམ་གྱིས་མི་ཁྱབ་པས་སྤྲས་པ་སོགས་

ཤིན་ཏུ་འཚེར་བ་ཞིག་བཞུགས་པ་དེ་དགྱེས་བཞིན་དུ་རང་ཉིད་ལ་ཐིམ་པར་རྨིས༑ རྨི་ལམ་

དུ་དེ་ལྟ་བུའི་འོད་ཀྱི་དཀྱིལ་འཁོར་ཤར་མ་ཐག་ཏུ་མུན་པ་དེ་ཀུན་ནས་སངས་ཤིང་། ཕྱོགས་

ཐམས་ཅད་འོད་ཀྱིས་ཁྱབ་པ་དང་། རང་ཉིད་ཀྱང་ལུས་སེམས་ལ་བདེ་བའི་ཉམས་ཁྱད་པར་

ཅན་ཞིག་སྐྱེས་བྱུང་བར་ཚོར༑421 དེའི་ཕྱི་ཉིན་སེ་རྭ་ཆོས་སྡིངས་སུ་འབྱོར་བ་ན། དགེ་སློང་ཞི་

དུལ་ཅན་ཞིག་དང་ཕྲད་པར་རྗེ་ཙོང་ཁ་པའི་གཟིམས་ཁང་གང་ཡིན་ཞེས་དྲིས་པར། ཅང་མི་

སྨྲ་བར་ནང་དུ་ཕྱིན་ནས་སྤོས་རིང་གཅིག་སྤར་ནས་བྱུང་སྟེ། གཟིམས་ཁང་སེར་པོའ་ིམདུན་དུ་

རྩོད་པ་གནང་བའི་ཡི་གེ་དེ་ཕྱིས་རྗེ་བཙུན་རེད་མདའ་བས་གཟིགས་པར་བོ་དོང་གི་བཞེད་པ་དེ་ཐུགས་ལ་བབས་པ་བྱུང་ཚུལ་
བཀོད༑ ཁོང་གཉིས་ངམ་རིང་དུ་རྩོད་པ་མཛད་པའི་འབྲུག་ལོ་དེ་ལྕག་འབྲུག་ ༡༤༠༠ ཡིན༑

421 མཁས་གྲུབ་རྗེས་རྗེ་ཙོང་ཁ་པ་ཆེན་པོ་ཐོག་མར་མཇལ་བའི་སྐོར་གྱི་ཞིབ་གནས། ཁོང་ལ་མནལ་ལམ་གང་བྱུང་སོགས་ནི། 
ཀུན་དགའ་བདེ་ལེགས་ཀྱིས་བརྩམས་པའིྲ་«མཁས་གྲུབ་རྗེའི་རྣམ་ཐར་མཁས་པའི་ཡིད་འཕྲོག» ཤོག ༦༩-༧༡ བར་དུ་བྱུང་བ་
ལས་བཀོད༑ རྣམ་ཐར་འདིའི་མཛད་བྱང་ལ་སྭ་སྟིས་བརྩམས་ཞེས་བྱུང་བ། སྭསྟི་ནི་བདེ་ལེགས་ཀྱི་སྐད་དོད་ཡིན་ལ། འདིའི་
བདེ་ལེགས་བྱ་བ། སེ་རྭ་རྗེ་བཙུན་ཆོས་ཀྱི་རྒྱལ་མཚན་གྱིས་«མཁས་གྲུབ་རྗེའི་རྣམ་ཐར་དད་པའི་རོལ་མཚོའི་»མཛད་བྱང་
དུ། རང་ཉིད་ཀྱིས་འཇམ་དབྱངས་ཀུན་དགའ་བདེ་ལེགས་རིན་ཆེན་རྒྱལ་མཚན་དཔལ་བཟང་པོའ་ིགསུང་ལས་དངོས་སུ་ཐོས་
པ་བཞིན་དུ་བཅོས་སླད་མེད་པར་བཅུག་ནས་བཀོད་པར་གསུངས་པ་དེ་ཡིན་ངེས༑ ཐོ་ཡོན་གྱིས་(ཤོག ༢༢༦)རྣམ་ཐར་འདིའི་
མཛད་པ་པོ་ལ་ཀུན་དགའ་བཀྲ་ཤིས་ཞེས་གསུང་བ་ཡིག་ནོར་་ཡིན་ངེས༑ རྣམ་ཐར་འདི་རྩོམ་པ་པོ་ཀུན་དགའ་བདེ་ལེགས་
རིན་ཆེན་རྒྱལ་མཚན་བྱ་བ་དེ། «རྗེ་ཙོང་ཁ་པའི་རྣམ་པར་ཐར་པ་དད་པའི་འཇུག་ངོགས་»བྱ་བ་རྩོམ་པ་པོ་གནས་རྙིང་ཀུན་
དགའ་བདེ་ལེགས་དེ་ཉིད་ཡིན་ལ། དེའི་རྗེ་ཙོང་ཁ་པའི་རྣམ་ཐར་དུའང་མཁས་གྲུབ་རྗེས་རྗེ་བླ་མ་མཇལ་ཚུལ་གྱི་ཞིབ་གནས་
རྣམས་རྒྱས་ཙམ་བཀོད་རྗེས། (ཤོག ༣༩༦) “དེ་དུས་འཇམ་དབྱངས་ཆོས་རྗེ་བཀྲ་ཤིས་དཔལ་ལྡན་པ་རྗེའི་དྲུང་ཡོད་པའི་ཞལ་
ལས་དངོས་སུ་ཐོས་པ་དག་གླེང་བ་སྒྲོ་སྐུར་མེད་པའོ།།” ཞེས་གསུངས༑



272 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

སླེབས་པ་ན་ཕྱག་གསུམ་བཙལ་ཏེ་སྤོས་བཟུང་སྟེ། “དོན་གྱི་སླད་དུ་མཚན་ནས་སྨྲོས་ཏེ་བདག་

གི་མཁན་རིན་པོ་ཆེ་བློ་བཟང་གྲགས་པའི་ཞལ་སྔ་ནས་བཞུགས་པའི་གཙུག་ལག་ཁང་འདིའོ།།” 

ཞེས་སྨྲས་ཏེ་ཕེབས༑ དེར་བཞུགས་དགེ་འདུན་པ་རྣམས་འདུལ་བ་ནས་བཤད་པའི་རྟགས་ཆ་

ལུགས་རྣམས་ལེགས་པར་ལྡན་པ་དང་། རང་ཉིད་ནི་སྐབས་དེར་ན་བཟའ་ཕུ་ཐུང་མ་བཞེས་

ཡོད་པས་ཅུང་ཐུགས་སྙོམས་ལས་ཆུང་བར་གྱུར་པ་བྱུང་༑ རྗེ་ཙོང་ཁ་པ་དངོས་སུ་མཇལ་བའི་

ཚེ་གནམ་ས་ངོ་མི་ཤེས་པ་ལྟ་བུའི་ཉམས་སྣང་དམིགས་བསལ་ཅན་ཞིག་སྐྱེས་ཤིང་། ལམ་འཕྲལ་

རྗེ་བཙུན་རེད་མདའ་བས་ཕྱག་རྟགས་མའི་ཡི་གེ་དེ་ཕྱག་ཏུ་ཕུལ་ནས། ཤིང་རྟ་ཆེན་པོ་ཀླུ་སྒྲུབ་

དང་ཐོགས་མེད་དང་། ཕྱོགས་གླང་ཆོས་གྲགས་ཀྱི་ཚད་མའི་གཞུང་སོགས་འཕགས་ཡུལ་གྱི་

རྩ་གཞུང་རྣམས་ཀྱི་དགོངས་པ་ལ། རྒྱ་གར་མཁས་པའི་འགྲེལ་བྱེད་ཁག་གཅིག་དང་། དེ་

བཞིན་དུ་བོད་ཀྱི་མཁས་པའི་འགྲེལ་པ་དུ་མར་ཡང་མཐའ་གཅིག་ཏུ་ངེས་པ་བྱར་མེད་ཚུལ་

གཟིགས་པའི་སྐོར་སོགས་ཞུས་ཏེ། མདོ་སྔགས་གཉིས་ཀྱི་གསུང་རབ་ཀྱི་དོན་དང་ལམ་གྱི་

གནད་ལས་བརྩམས་པའི་དྲི་བ་མང་ཙམ་ཞིག་ཞུས་པར། རྗེ་ཙོང་ཁ་པ་ཐུགས་རབ་ཏུ་དགྱེས་

ཏེ་དྲི་བ་རྣམས་ལ་ལན་ཞིབ་ཅིང་ནན་པར་མཛད་པར་མ་ཟད། མཁས་གྲུབ་རྗེའི་རྣམ་དཔྱོད་ལ་

བསྔགས་པའང་གནང་༑ 

དེ་རྗེས་མཁས་གྲུབ་ནས་སྔ་ནུབ་ཀྱི་རྨི་ལམ་དེ་ཞུས་པར། རྗེ་ཙོང་ཁ་པས། “ཁྱེད་ཀྱིས་བླ་

མ་དང་ཡིད་དམ་དབྱེར་མེད་དུ་མཐོང་བ་ལེགས། ཁྱེད་སྔགས་ཀྱི་ཆེད་དུ་བྱ་བའི་གདུལ་བྱ་རིན་

པོ་ཆེ་ལྟ་བུའི་གང་ཟག་ཡིན་པར་འདུག”422 ཅེས་གསུངས་ཏེ། ཡི་དམ་གཙོ་བོ་གང་ལ་བྱེད་པ་

བཀའ་འདྲི་གནང་བར། མཁས་གྲུབ་ཀྱིས་འཇམ་དབྱངས་སྨྲ་སེང་དང་གཤིན་རྗེ་གཤེད་དམར་

གཉིས་ཡི་དམ་གཙོ་བོར་བྱེད་ཚུལ་ཞུས༑ དེ་ལ་རྗེའི་ཞལ་ནས།

སྤྱིར་དམར་ནག་འཇིགས་གསུམ་གང་ལ་ཡིད་དམ་བྱས་ཀྱང་། རྗེ་བཙུན་འཇམ་

དབྱངས་རིམ་གྱིས་ཁྲོས་ཚུལ་ཆེར་སོང་བས། རྗེ་བཙུན་ཉིད་ཀྱིས་རྗེས་སུ་འཛིན་

མོད། འོན་ཀྱང་ངེད་རང་གི་བརྒྱུད་པ་འདི་ལ་རྗེ་བཙུན་འཇམ་དབྱངས་ཀྱིས་རྗེས་

སུ་བཟུང་ཞིང་བྱིན་གྱིས་བརླབས་པ་ཡིན་པས་དེ་ཤེས་དགོས་པ་ཡིན། ཡི་དམ་

ཡང་དཔལ་རྡོ་རྗེ་འཇིགས་བྱེད་ལ་བྱེད་དགོས་ཏེ། འདི་ལ་རྒྱུ་དུས་འབྲས་དུས་

གཉིས་ཀའི་གནས་སྐབས་སུ་རྗེ་བཙུན་གྱི་ཞལ་དངོས་སུ་སྟོན་པ་ཡིན་པས། དགོས་

པ་ཁྱད་པར་ཅན་གཅིག་ཡོད་པ་ཡིན་ཏེ། གཞན་རྣམས་ཀྱིས་འདིའི་གནད་གཏན་

422 གོང་མཚུངས་«མཁས་གྲུབ་རྗེའི་རྣམ་ཐར་མཁས་པའི་ཡིད་འཕྲོག» ཤོག ༧༡



273ལེའུ་བཅུ་གཅིག་པ། དྲང་ངེས་རྣམ་འབྱེད་དང་རྩ་ཤེ་ཊཱིཀ་ཆེན་བརྩམས་པའི་སྐབས།

ནས་མ་གོ་བར་འདུག་པས། འཇམ་དབྱངས་ཞི་ཁྲོ་སྦྲགས་སྒྲུབ་བཅས་རྗེ་བཙུན་

འཇམ་དབྱངས་ཀྱིས་དངོས་སུ་གསུངས་པའི་གནད་ཁྱད་པར་ཅན་ཐུན་མོང་མ་

ཡིན་ཞིང་། གཞན་ལ་གཏན་ནས་མེད་པའི་ལེགས་བཤད་རྒྱ་བོད་ཀྱི་མཁས་པ་

སུས་ཀྱང་མ་མཐོང་ཞིང་། རྗེ་བཙུན་གྱིས་ཁོ་བོ་ཁོ་ན་ཆེད་དུ་བྱ་བའི་གདུལ་བྱར་

གཟིགས་ནས་གསུངས་པའི་ཞལ་འཕྲེང་འདི་ལྟ་བུ་ཁྱོད་ལ་བསྟན་པ་ཡིན།423

ཞེས་གསུངས༑ ཚུལ་འདི་རྣམས་བཀའ་སྩལ་རྗེས། རྗེ་ཙོང་ཁ་པས་མཁས་གྲུབ་དགེ་ལེགས་

དཔལ་བཟང་ལ་དཔལ་རྡོ་རྗེ་འཇིགས་བྱེད་ཀྱི་དབང་བསྐུར་བའི་སྟ་གོན་མཛད་ནས་དེ་གར་

ལམ་འཕྲལ་དབང་བསྐུར༑ མཁས་གྲུབ་ཀྱིས་ཀྱང་། དུས་འདི་ནས་བཟུང་སྟེ་རྡོ་རྗེ་འཇིགས་བྱེད་

ཡི་དམ་གྱི་གཙོ་བོར་བྱས་ཏེ་ཉིན་ལྟར་དེའི་སྒྲུབ་ཐབས་ཆག་མེད་དུ་ཉམས་བཞེས་མཛད་ཡོད༑

རིམ་གྱིས་མཁས་གྲུབ་དགེ་ལེགས་དཔལ་བཟང་ནི། གོང་དུ་སྨྲས་པ་ལྟར་རྗེ་ཙོང་ཁ་པའི་

སྲས་ཀྱི་ཐུ་བོ་ཞིག་ཏུ་གྱུར་པ་མ་ཚད། རྗེ་བླ་མའི་གསང་སྔགས་ཀྱི་བསྟན་པ་སྤྱི་དང་ཁྱད་པར་

དུ་སྙན་བརྒྱུད་མན་ངག་གི་མཛོད་འཛིན་གཙོ་བོར་འགྱུར་བ་སོགས་ཀྱིས། ནང་གི་ཐུགས་ཀྱི་

སྲས་གཅིག་པུར་ཡང་བརྩི་བར་བྱུང་བ་དང་། གཞན་ཡང་རྒྱལ་ཚབ་རྗེའི་མཇུག་ཏུ་དགའ་ལྡན་

གྱི་ཁྲིར་ཡང་ཕེབས་པ་སོགས་ཀྱིས། ཕྱིས་སུ་རྗེ་ཙོང་ཁ་པ་ཆེན་པོའ་ིསྐུ་བརྙན་གྱི་གཡས་གཡོན་

གཉིས་སུ་སྲས་ཀྱི་ཐུ་བོ་གཉིས་བཞེངས་པའི་སྲོལ་ཆགས་དུས། རྒྱལ་ཚབ་རྗེ་གཡས་དང་མཁས་

གྲུབ་རྗེ་གཡོན་དུ་བཞུགས་སུ་གསོལ་བ་དེ་བྱུང་། མཁས་གྲུབ་རྗེའི་གསུང་གི་རྩོམ་པ་ལའང་། རྗེ་

ཙོང་ཁ་པ་ཆེན་པོའ་ིགསུང་«དྲང་ངེས་ལེགས་བཤད་སྙིང་པོའ་ི»ལྷན་ཐབས་སུ་བསྟན་བཅོས་

ཆེན་པོ་«སྟོང་ཐུན་སྐལ་བཟང་མིག་འབྱེད་»དང་། «སྔགས་རིམ་ཆེན་མོའ་ིལྷན་ཐབས་»ལྟ་

བུར་«རྒྱུད་སྡེ་སྤྱི་རྣམ་»དང་«རྣལ་འབྱོར་རོལ་པའི་དགའ་སྟོན།» རྗེ་བླ་མའི་གསང་བ་འདུས་

པའི་རྫོགས་རིམ་«རིམ་ལྔ་གསལ་སྒྲོན་»གྱི་ལྷན་ཐབས་ལྟ་བུར། གསང་བ་འདུས་པའི་སྐྱེད་

རིམ་གྱི་སྐོར་ལ་«སྐྱེད་རིམ་དངོས་གྲུབ་རྒྱ་མཚོ་»བྱ་བ་སོགས་རྩོམ་པར་འགྱུར་ལ། དེ་བཞིན་

དུ་རྗེ་ཙོང་ཁ་པས་དགའ་ལྡན་དུ་«དུས་འཁོར་འགྲེལ་ཆེན་དྲི་མེད་འོད་»ཀྱི་བཤད་པ་རྒྱས་

པར་མཛད་པའི་ཟིན་བྲིས་ཀྱང་ཡི་གེར་བཏབ་པ་དང་། རང་ཉིད་ཀྱིས་ཀྱང་«དུས་འཁོར་གྱི་

ཊཱིཀ་ཆེན་དེ་ཉིད་སྣང་བ་»ཞེས་པ་ཤིན་ཏུ་གྲགས་ཅན་དེ་དང་། དུས་འཁོར་གྱི་སྒྲུབ་ཐབས་དང་

དཀྱིལ་ཆོག་ཆ་ལག་དང་བཅས་པ་རྩོམ་པར་འགྱུར་བ་རྣམས། རྗེ་ཙོང་ཁ་པའི་གསུང་འབུམ་གྱི་

ཁ་སྐོང་དུ་མེད་མི་རུང་བར་འགྱུར༑ གཞན་ཡང་རྗེ་ཙོང་ཁ་པ་ལ་བརྟེན་པའི་བླ་མའི་རྣལ་འབྱོར་

423 གོང་མཚུངས། ཤོག ༧༡ 



274 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གསོལ་འདེབས་དམིགས་བརྩེ་མ་རྩ་བར་བྱས་པའི་ཆིག་བརྒྱུད་ཀྱི་མན་ངག་རྣམས་ཁོང་ལས་

བརྒྱུད་པ་སོགས། འཇམ་མགོན་བླ་མའི་བསྟན་པ་ལ་ཕྱག་རྗེས་ཤིན་ཏུ་ཆེན་པོ་ཞིག་འཇོག་པར་

འགྱུར་བ་འོག་ནས་ཀྱང་ཤེས་པར་འགྱུར་རོ།། 

རེ་ཞིག་གར་སོང་ཆ་མེད་དུ་གྱུར་པའི་མཛད་པ་ཞིག

ད་ནི་དཀྱུས་ལ་འཇུག་པར་བྱ་སྟེ། སེ་རྭ་ཆོས་སྡིངས་སུ་དབྱར་གནས་པར་ཞལ་གྱིས་བཞེས་

ཏེ་བཞུགས་རིང་། སྐུ་མཚམས་དམ་པར་མཛད་ཅིང་། སློབ་མ་ཁག་གཅིག་ལ་གསང་འདུས་

རིམ་ལྔ་གསུངས་པ་ལ་སྐབས་དེར་རྒྱལ་ཚབ་རྗེས་ཟིན་བྲིས་སུ་བཏབ་པ་ཕྱིས་སུ་རྗེ་ཙོང་ཁ་པའི་

གསུང་འབུམ་དུ། «གསང་འདུས་དཀའ་གནད་ཀྱི་ཟིན་བྲིས་»ཞེས་བཞུགས་སུ་གསོལ་བ་དེ་

བྱུང་༑ ཁྱད་པར་དུ་སྣོད་ལྡན་གྱི་སློབ་མ་ཉེར་ལྔ་ལ་མ་རྒྱུད་ཀྱི་གཙོ་བོ་བདེ་མཆོག་གི་རྫོགས་རིམ་

མྱོང་ཁྲིད་ཀྱི་སྟེང་ནས་མཛད་དེ། རྫོགས་རིམ་ཀྱི་དམིགས་པ་རྣམས་ཆོས་ཐུན་ཆོས་ཐུན་དུ་བྱས་

ནས་ལྷན་དུའང་བསྐྱངས་པ་སོགས་གནང་༑ 

དེ་ལྟར་སེ་རྭ་ཆོས་སྡིངས་དུ་སྐུ་མཚམས་དམ་པོར་བཞུགས་མུར། ཉིན་གཅིག་ལ། རྗེ་ཙོང་

ཁ་པས་གུང་རུ་རྒྱལ་མཚན་བཟང་པོ་ལ་སོགས་པའི་སློབ་མ་བགྲེས་པ་འགའ་ཤས་ལ། “རང་

རེ་དཔོན་སློབ་རྣམས་ལ་བར་ཆད་ཀྱི་སྣང་བ་ཅུང་ཟད་ཅིག་སྣང་བས། དེ་སེལ་བའི་ཕྱིར་ངེད་

འདི་ནས་གཞན་དུ་ཟླ་བ་འགའ་འགྲོ་གསུང་།” སློབ་མ་ཚོས། གང་དུ་བྱོན་བཀའ་འདྲི་ཞུས་

པར། “ད་རེས་བཤད་ན་མི་འོང་བའི་གནད་ཅིག་ཡོད།” ཅེས་གསུངས་ནས། མཚན་ཞིག་ལ་

དཔོན་སློབ་གསུམ་སྟེ། རྒྱལ་ཚབ་རྗེ་དང་འདུལ་འཛིན་གྲགས་པ་རྒྱལ་མཚན་གཉིས་དང་ལྷན་

དུ་གཞན་གྱིས་མ་ཚོར་བར་ར་ཁ་བྲག་ཏུ་བྱོན་ཏེ། དེར་སྐུ་མཚམས་ཤིན་ཏུ་དམ་པར་མཛད་དེ་

བཞུགས།424 དེ་ལྟར་ར་ཁ་བྲག་ཏུ་སྐུ་མཚམས་ལ་བཞུགས་པའི་ཚེ། རྗེ་ཙོང་ཁ་པ་ལ་ཡི་དམ་

འཇམ་པའི་དབྱངས་ཀྱི་ཞལ་གཟིགས་ཤིག་བྱུང་སྟེ། དབུ་སེམས་ཀྱི་གྲུབ་མཐའི་གནད་རྣམས་

ཞིབ་པར་གསུངས་ནས། “ད་ནི་འདི་རྣམས་ཀྱི་དོན་བསྡུས་པ་ཞིག་ཡི་གེར་གྱིས་ཤིག” ཅེས་

བཀའ་སྩལ་བར། རྗེ་ཙོང་ཁ་པས་«དྲང་བ་དང་ངེས་པའི་དོན་རྣམ་པར་འབྱེད་པའི་བསྟན་

བཅོས་ལེགས་བཤད་སྙིང་པོ་»ཞེས་བྱ་བ། ཕྱིས་བསྡུས་མཚན་ལ་«དྲང་ངེས་ལེགས་བཤད་སྙིང་

པོ་»ཞེས་ཡོངས་སུ་གྲགས་པའི་དབུ་སེམས་གཉིས་ཀྱི་ལྟ་གྲུབ་ཀྱི་ལེགས་བཤད་རྨད་དུ་བྱུང་བ་

424 སེ་རྭ་ཆོས་སྡིངས་ནས་གསང་སྟབས་ཀྱིས་ར་ཁ་བྲག་ཏུ་ཕེབས་པའི་ཞིབ་གནས་རྣམས་རྟོགས་ལྡན་འཇམ་དཔལ་རྒྱ་
མཚོའི་«རྗེ་ཙོང་ཁ་པའི་རྣམ་ཐར་ཟུར་འདེབས།» ཤོག ༡༠༧ ཐད་བྱུང་བ་ལས་བཀོད༑ ར་ཁ་བྲག་ནི་ལྷ་སའི་ཉེ་འཁོར་རྡོག་
བདེའམ་རྡོ་གཏེར་གྱི་ཕུར་ཡོད་ལ། ཕྱིས་གྲུབ་དབང་དགེ་ལེགས་རྒྱ་མཚོས་དེར་རི་ཁྲོད་ཕྱག་བཏབ་པ་ལས་ར་ཁ་བྲག་གི་རི་
ཁྲོད་ཅེས་གྲགས་པ་བྱུང་༑



275ལེའུ་བཅུ་གཅིག་པ། དྲང་ངེས་རྣམ་འབྱེད་དང་རྩ་ཤེ་ཊཱིཀ་ཆེན་བརྩམས་པའི་སྐབས།

དེ་བརྩམས༑425 གཞུང་འདིས་ནི་གཞིའི་གནས་ལུགས་མཐར་ཐུག་གམ་དོན་དམ་བདེན་པ་

འཇོག་ཚུལ་གྱི་ལྟ་བའི་སྐོར་ལ། ཐེག་པ་ཆེན་པོའ་ིགྲུབ་མཐའ་སྨྲ་བ་དབུ་མ་པ་དང་སེམས་ཙམ་

པ་གཉིས་ཀྱི་རང་ལུགས་རྣམས། རིགས་ལམ་ཕྲ་མོའ་ིལམ་ནས་ཞིབ་ཏུ་རྣམ་པར་དབྱེ་སྟེ་གཏན་

ལ་ཕབ་ཡོད་ལ། «དྲང་ངེས་ལེགས་བཤད་སྙིང་པོར་»རྒྱལ་བའི་གསུང་རབ་གྱི་དོན་ལ། ཤིང་རྟ་

ཆེན་པོ་གཉིས་ཀྱི་ལུགས་ཀྱིས་དྲང་དོན་དང་ངེས་དོན་སོ་སོར་རྣམ་པར་དབྱེ་བའི་རིགས་པའི་

གཞུང་ལུགས་བཙུགས་པ་དེ་ནི། ལྟ་གྲུབ་ཀྱི་གཞུང་དོན་འགྲེལ་སྟངས་དང་། འཆད་ཐབས་ཀྱི་

རིགས་པ། དེ་བཞིན་དུ་རིགས་པའི་ལམ་ནས་གཞིའི་ལྟ་བ་གཏན་ལ་འབེབས་སྟངས་སོགས་ཀྱི་

ཐད་ལ་ཚད་གཞི་ཆེན་པོ་ཞིག་བཙུགས་ཡོད་པར་ངོས་འཛིན་དགོས་ལ། དཔེ་རིང་མདའ་ཚད་

མ་བརྒྱ་ལྷག་ཙམ་ཡོད་པའི་བསྟན་བཅོས་འདི་ནི་ཤུགས་རྐྱེན་ཤིན་ཏུ་ཆེན་པོ་ཐེབས་པའི་གཞུང་

ཞིག་ཏུ་གྱུར་པ་བྱུང་སྟེ། འདི་ལ་བརྟེན་ནས་བོད་བརྒྱུད་ནང་བསྟན་གྱི་མཚན་ཉིད་རིག་པའི་

གཞུང་ལུགས་ནང་། “དྲང་ངེས་”ཞེས། ལྟ་གྲུབ་ཀྱི་བསླབ་གཞིའི་སྡེ་ཚན་གལ་འགངས་ཅན་

གསར་པ་ཞིག་ལོགས་སུ་གྲུབ་པའང་བྱུང་ཡོད༑

«དྲང་ངེས་ལེགས་བཤད་སྙིང་པོའ་ི»སྐོར་ཅུང་གླེང་བ།

«དྲང་ངེས་ལེགས་བཤད་སྙིང་པོའ་ི»དབུར། ཐེག་པ་ཆེན་པོ་བ་རྣམས་རྒྱལ་བའི་བཀའ་ལ་

དྲང་དོན་དང་ངེས་དོན་གཉིས་སུ་ལེགས་པར་ཕྱེ་སྟེ་དགོངས་པ་འགྲེལ་དགོས་པ་གལ་ཆེ་

ཞིང་། དེ་ལྟ་བུའི་དྲང་ངེས་འབྱེད་པ་ནི་ཆོས་རྣམས་ཀྱི་དེ་ཁོ་ན་ཉིད་ལེགས་པར་ཁོངས་སུ་ཆུད་

པའི་ཐབས་མེད་དུ་མི་རུང་བར་གསུངས་ལ། དེ་ཡང་ལུང་ཙམ་ལ་བརྟེན་ནས་གསུང་རབ་ཀྱི་

དྲང་ངེས་འབྱེད་དགོས་ན། གང་ལ་བརྟེན་སའི་ལུང་དེའང་ངེས་དོན་གྱི་གསུང་རབ་ཡིན་པ་དེ་

ལུང་གཞན་ཞིག་ལ་བརྟེན་དགོས་པ་སོགས་ཀྱིས། ཐུགས་མེད་དུ་འགྱུར་བ་དང་། ལར་ནས་ཀྱང་

གསུང་རབ་དུའང་དྲང་ངེས་འཇོག་ཚུལ་མི་འདྲ་བ་གསུངས་ཡོད་པ་སོགས་ཀྱིས། ལུང་འབའ་

ཞིག་ལ་བརྟེན་པ་མི་འཐད་པས། གསུང་རབ་ཀྱི་དྲང་ངེས་འབྱེད་པར་ལུང་བསྟན་པའི་ཤིང་

རྟ་ཆེན་པོ་དག་གིས་གསུང་རབ་ཀྱི་དྲང་ངེས་ཀྱི་དོན་འབྱེད་པའི་ཚུལ་རིགས་པས་ལེགས་པར་

གཏན་ལ་ཕབ་པ་ཞིག་གི་རྗེས་དུ་འབྲངས་ནས་བྱ་དགོས་པ་དང་། མཐར་ཐུག་ན་དྲི་མ་མེད་

པའི་རིགས་པའི་ལམ་ནས་དྲང་ངེས་ཀྱི་རྣམ་དབྱེ་བྱ་དགོས་པར་བསྒྲུབས༑ འདིའི་གྲུབ་དོན་དུ་

425 མཁས་དབང་ཚེ་ཏན་ཞབས་དྲུང་གི་«བསྟན་རྩིས་ཀུན་བཏུས་»སུ། «རྩ་ཤེས་ཊཱིཀ་ཆེན་»དང་«དྲང་ངེས་ལེགས་བཤད་
སྙིང་པོ་»གཉིས་བརྩམས་པའི་ལོའ་ིགོ་རིམ་འཆོལ་ཏེ་བཀོད་འདུག་ལ། «དྲང་ངེས་ལེགས་བཤད་སྙིང་པོ་»ནི་«རྩ་ཤེས་ཊཱིཀ་
ཆེན་»གྱི་སྔོན་ལ་མཛད་པ། དེ་ཉིད་ལས། “རྩ་ཤེའི་རྣམ་བཤད་དུ་འཆད་པར་འགྱུར་རོ།།” ཞེས་དངོས་སུ་གསུངས་པ་ལས་
གྲུབ་པས། «དྲང་ངེས་ལེགས་བཤད་སྙིང་པོ་»བརྩམས་ལོ་ ༡༤༠༧ དང་། རྩ་ཤེའི་རྣམ་བཤད་དེའི་ཕྱི་ལོ་ ༡༤༠༨ ལ་བྱ་དགོས༑



276 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

རྗེའི་ཞལ་ནས། “རིགས་པ་དང་འགལ་བའི་གྲུབ་མཐའ་ཁས་ལེན་ན་སྨྲ་བ་པོ་ཚད་མའི་སྐྱེས་

བུར་མི་རུང་བའི་ཕྱིར་དང་། དངོས་པོའ་ིདེ་ཁོ་ན་ཉིད་ཀྱང་འཐད་པས་སྒྲུབ་པའི་རིགས་པའི་

སྒྲུབ་བྱེད་དང་ལྡན་པའི་ཕྱིར་རོ།།”426 ཞེས་གསུངས༑

དེ་ལྟར་སྔོན་འགྲོའ་ིསྤྱིའི་བཤད་པ་གྲུབ་རྗེས། གཞུང་དངོས་ལ་ནི། འཕགས་ཡུལ་དུ་ཐེག་

པ་ཆེན་པོའ་ིགསུང་རབ་ཀྱི་དགོངས་པ་འགྲེལ་བ་ལ། སེམས་ཙམ་པ་དང་དབུ་མ་པ་སྟེ་ལུགས་

ཆེན་པོ་གཉིས་བྱུང་བ་ལས། གཞུང་གི་སྟོད་ཆར་འཕགས་པ་ཐོགས་མེད་ཀྱི་སེམས་ཙམ་གྱི་

ལུགས་ཀྱིས་དྲང་ངེས་འབྱེད་པའི་ཚུལ་དང་། སྨད་ཆར་འཕགས་པ་ཀླུ་སྒྲུབ་ལུགས་ཀྱི་དབུ་མ་

པའི་ལུགས་ཀྱིས་དྲང་ངེས་འབྱེད་པའི་ཚུལ་གཉིས་སོ་སོར་བསྟན་ཏེ། དབུ་སེམས་གཉིས་ཀྱི་

གྲུབ་མཐའི་ཟབ་གནད་རྣམས་དཔྱད་པ་ཞིབ་མོའ་ིལམ་ལས་གཏན་ལ་ཕབ་ཡོད༑ དེ་ལྟ་བུའི་

ལུགས་གཉིས་པོའང་། ཐེག་པ་ཆེན་པོའ་ིམདོ་ཐ་དད་པ་ལ་གཞིར་བཟུང་སྟེ་གསུང་རབ་ཀྱི་དྲང་

ངེས་འབྱེད་པ་སྟེ། འཕགས་པ་ཐོགས་མེད་ཀྱིས་གཙོ་བོར་«མདོ་སྡེ་དགོངས་འགྲེལ་»ལ་བརྟེན་

པ་དང་། དབུ་མ་པའི་ལུགས་ཀྱིས་ནི་གཙོ་བོར་«བློ་གྲོས་མི་ཟད་པས་བསྟན་པའི་མདོ་»ལ་

བརྟེན་པར་ངོས་བཟུང་༑ རྗེ་ཙོང་ཁ་པས་གསུང་རབ་ཀྱི་དྲང་ངེས་འབྱེད་པའི་ལུགས་དེ་གཉིས་

ཀ་ཐེག་པ་ཆེན་པོའ་ིམདོ་སྡེ་ལས་བྱུང་བའི་ལུགས་ཚད་ལྡན་ཡིན་མོད། དེ་ལྟ་ནའང་ཚུལ་དེ་

གཉིས་མི་འདྲ་བའི་གནད་དེ་ངེས་དགོས་པ་གལ་པོ་ཆེར་གྱུར་པར་བརྟེན། ལུགས་དེ་གཉིས་ཀ་

སོ་སོའ་ིམདོའ་ིཁུངས་དང་བཅས་པ་ཞིབ་ཏུ་གཏན་ལ་ཕབ་ཡོད༑ 

དབུ་སེམས་ཀྱི་ལུགས་གཉིས་སོ་སོས་གསུང་རབ་ཀྱི་དྲང་ངེས་འབྱེད་པའི་ཚུལ་མི་འདྲ་

བ་གཉིས་ཀྱི་ཁྱད་པར་གཙོ་བོ་དེ་ནི། «འཕགས་པ་བརྒྱད་སྟོང་པ་»ལྟ་བུའི་ཤེར་ཕྱིན་གྱི་མདོའ་ི

དགོངས་པ་འགྲེལ་ཚུལ་ལ་ཐུག་ཡོད་ལ། དེ་ཡང་འཕགས་པ་ཐོགས་མེད་ཀྱི་ལུགས་ཀྱིས་ནི། 

«མདོ་སྡེ་དགོངས་འགྲེལ་»ལ་གཞི་བྱས་ཏེ། ཤེར་ཕྱིན་གྱི་མདོའ་ིནང་དུ་ཆོས་ཐམས་ཅད་སྟོང་

པ་ཉིད་དང་ངོ་བོ་ཉིད་མེད་པར་གསུངས་པའི་དོན་དེ། ཕྱི་ནང་གི་ཆོས་ཐམས་ཅད་ལ་སྤྱི་ཁྱབ་ཏུ་

སྒྲ་ཇི་བཞིན་པར་མི་འཇོག་པར། གཞན་དབང་དང་ཀུན་བཏགས་དང་ཡོངས་གྲུབ་སྟེ། མཚན་

ཉིད་གསུམ་སོ་སོར་སྦྱར་ཏེ་ངོ་བོ་ཉིད་མེད་ཚུལ་མི་འདྲ་བ་གསུམ་གྱི་སྒོ་ནས་བཀྲལ་ཞིང་། ཆོས་

རྣམས་ཀྱི་དེ་ཁོ་ན་ཉིད་ཀྱང་། གཞན་དབང་སྟོང་གཞི་དང་། ཀུན་བཏགས་ནི་གང་གིས་སྟོང་རྒྱུ་

བའི་སྟོང་ཆོས་དང་། སྔ་མ་དེ་ཕྱི་མས་སྟོང་པ་དེ་ཡོངས་གྲུབ་སྟེ། གཞན་དབང་ཀུན་བཏགས་

ཀྱིས་སྟོང་པ་དེ་ལ་ཡོངས་གྲུབ་བམ་དོན་དམ་པའི་བདེན་པར་འདོད༑ དེའི་ཕྱིར་ན་ཀུན་བཏགས་

426 «དྲང་ངེས་ལེགས་བཤད་སྙིང་པོ།» གསུང་འབུམ། ཕ ཤོག ༣༠༠



277ལེའུ་བཅུ་གཅིག་པ། དྲང་ངེས་རྣམ་འབྱེད་དང་རྩ་ཤེ་ཊཱིཀ་ཆེན་བརྩམས་པའི་སྐབས།

ལ་མཚན་ཉིད་ངོ་བོ་ཉིད་མེད་པས་བདེན་པར་མ་གྲུབ་མོད། སྟོང་གཞི་གཞན་དབང་དང་དེ་

ཀུན་བཏགས་གྱིས་སྟོང་པའི་ཡོངས་གྲུབ་གཉིས་དོན་དམ་པར་གྲུབ་པར་བཞེད་པས། མདོ་ལས་

ཆོས་རྣམས་ངོ་བོ་ཉིད་མེད་པར་གསུངས་པ་སྐབས་སོ་སོར་ཕྱེ་སྟེ་ངོ་བོ་མེད་ཚུལ་ཐ་དད་པའི་

སྒོ་ནས་འཇོག

དེ་ལྟ་ན་«ལེགས་བཤད་སྙིང་པོའ་ི»སྟོད་ཆ། སེམས་ཙམ་གྱི་སྐོར་ལ་ནི། རྩ་བའི་དོན་

ཚན་ཆེན་པོ་གཉིས་བཀོད་དེ། ༡ «མདོ་སྡེ་དགོངས་འགྲེལ་»ལས་ཤེར་ཕྱིན་གྱི་དོན་ཇི་ལྟར་

འགྲེལ་བའི་ཚུལ་དང་། ༢ དེའི་དོན་འཕགས་པ་ཐོག་མེད་ཀྱིས་ཇི་ལྟར་བཀྲལ་བའི་ཚུལ་

བཅས་སོ། །དེ་གཉིས་ལས་ཕྱི་མ་ལ། ༡ སློབ་དཔོན་ཐོགས་མེད་ཀྱིས་གཙོ་བོར་«མདོ་སྡེ་

དགོངས་འགྲེལ་»ལ་བརྟེན་པའི་ཚུལ་དང་། ༢ དེ་ལ་བརྟེན་ནས་དེ་ཁོ་ན་ཉིད་གཏན་ལ་དབབ་

པའི་ཚུལ་བཅས་ས་བཅད་ཆེན་པོ་གཉིས་སུ་མཛད༑ དེ་གཉིས་ལས། ཕྱི་མ་འཕགས་པ་ཐོགས་

མེད་ཀྱིས་དེ་ཁོ་ན་ཉིད་ཀྱི་དོན་གཏན་ལ་དབབ་པའི་ཚུལ་འདི་གནད་ཆེ་བས། འདི་ཞིབ་

ཅིང་རྒྱས་པར་སྟོན་པ་ལ་དོན་ཚན་ཆེ་ཁག་གསུམ་སྟེ། ༡ མཐའ་གཉིས་སྤང་ཚུལ་སྤྱིར་བསྟན་

པ་དང་། ༢ སྒྲོ་འདོགས་ཀྱི་མཐའ་བྱེ་བྲག་ཏུ་དགག་པ་དང་། ༣ གྲུབ་དོན་དུ་ཐོགས་མེད་ཀྱིས་

གསུང་རབ་ཀྱི་དྲང་ངེས་འབྱེད་པའི་ཚུལ་བཅས་སུ་ཕྱེ་སྟེ་གཏན་ལ་ཕབ༑ དོན་གནས་དེ་དག་

གཏན་ལ་འབེབས་པའི་ཚེ། གཙོ་བོ་ཁུངས་གང་ལ་མཛད་ཅེ་ན། འཕགས་པ་ཐོགས་མེད་ཀྱི་

གཞུང་གཙོ་བོ་«བྱང་ས་»དང་«བསྡུ་བ་»གཉིས་དང་། དེའི་སྟེང་དུ་རྗེ་བཙུན་བྱམས་པ་མགོན་

པོའ་ི«མདོ་སྡེ་རྒྱན་»དང་«དབུས་མཐའ་རྣམ་འབྱེད་»བཅས་ཡིན་ལ། སེམས་ཙམ་གྱི་རྩ་

བའི་གཞུང་དེ་རྣམས་གུང་བསྒྲིགས་ཏེ། ལུགས་འདིས་གཞིའི་གནས་ལུགས་སམ་དེ་ཁོ་ན་ཉིད་

འདོད་ཚུལ་གྱི་ལྟ་བའི་རྣམ་གཞག་མཐའ་ཆོད་པར་གཏན་ལ་ཕབ་ཡོད༑ མཇུག་ཏུ་ལུགས་འདིས་

འཁོར་ལོ་བར་པ་ཤེར་ཕྱིན་གྱི་མདོ་སྒྲ་ཇི་བཞིན་པར་འདོད་པ་བཀག་སྟེ། དེར་ཆོས་ཐམས་

ཅད་ངོ་བོ་ཉིད་མེད་པར་གསུངས་པའི་དགོངས་གཞི་དང་། དགོངས་པ། དགོས་པ། དངོས་ལ་

གནོད་བྱེད་རྣམས་གསལ་བར་ངོས་བཟུང་སྟེ། སེམས་ཙམ་པའི་ལུགས་ཀྱི་དྲང་ངེས་འཇོག་

ཚུལ་གསལ་བར་གཏན་ལ་ཕབ་པ་བཅས་སོ།།

«དྲང་ངེས་ལེགས་བཤད་སྙིང་པོའ་ི»སྨད་ཆ། འཕགས་པ་ཀླུ་སྒྲུབ་ཀྱི་དབུ་མ་པའི་ལུགས་

ཀྱིས་དྲང་ངེས་འབྱེད་ཚུལ་ལའང་། ༡ «བློ་གྲོས་མི་ཟད་པའི་བསྟན་པའི་»མདོར་ཇི་ལྟར་

གསུངས་པ་དགོད་པ་དང་། ༢ དེའི་དོན་ཇི་ལྟར་བཀྲལ་བ་ཞེས། ས་བཅད་ཆེ་ཁག་གཉིས་སུ་

མཛད་ཅིང་། ཕྱི་མ་དེ་ལའང་ནང་གསེས། ༡ མགོན་པོ་ཀླུ་སྒྲུབ་ཀྱིས་མདོའ་ིདོན་ཇི་ལྟར་བཀྲལ་



278 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བ་དང་། ༢ དེའི་རྗེས་སུ་འབྲང་བ་རྣམས་ཀྱིས་ཇི་ལྟར་བཀྲལ་བའི་ཚུལ་གཉིས་སོ་སོར་ཕྱེ་སྟེ་

སྒྲོམ་གཞི་བཏིང་ཡོད༑ དང་པོ་མགོན་པོ་ཀླུ་སྒྲུབ་ཉིད་ཀྱིས་མདོའ་ིདོན་འགྲེལ་ཚུལ་ནི། དོན་ཚན་

ཆེན་པོ་གཉིས་ཀྱི་ནང་དུ་བསྡུས་ནས་བསྟན་ཏེ། ༡ རྟེན་འབྱུང་གི་དོན་རང་བཞིན་མེད་པའི་དོན་

དུ་བཀྲལ་ཚུལ་དང་། ༢ དེ་ཉིད་གསུང་རབ་ཀྱི་དོན་གྱི་སྙིང་པོར་བསྔགས་པའི་ཚུལ་བཅས་སོ།། 

དོན་ཚན་དང་པོའ་ིནང་གཙོ་བོ་མགོན་པོ་ཀླུ་སྒྲུབ་ཀྱིས། བཅོམ་ལྡན་འདས་ཀྱིས་ཆོས་རྣམས་

རྟེན་ཅིང་འབྲེལ་བར་གསུང་བའི་དགོངས་དོན་མཐར་ཐུག་ཆོས་རྣམས་རང་བཞིན་གྱིས་མེད་

པའི་སྟོང་པ་ཉིད་ཀྱི་སྟེང་དུ་བབས་པས། སྟོང་དང་རྟེན་འབྱུང་དོན་གཅིག་པའི་ཚུལ་དེ་སྒྲུབ་

ཅིང་། ས་བཅད་ཕྱི་མའི་ནང་དུ་ནི། དེ་ལྟ་བུའི་སྟོང་དང་རྟེན་འབྱུང་དོན་གཅིག་པའི་གནད་འདི། 

མགོན་པོ་ཀླུ་སྒྲུབ་ཀྱིས་སྐབས་མང་པོར་རྒྱལ་བའི་གསུང་རབ་ཀྱི་བརྗོད་བྱའི་སྙིང་པོར་བསྔགས་

པའི་ཚུལ་དེ་ཞིབ་ཏུ་བསྟན༑ དེ་རྗེས་མགོན་པོ་ཀླུ་སྒྲུབ་ཀྱི་རྗེས་འབྲང་རྣམས་ཀྱིས་མདོའ་ིདོན་

ཇི་ལྟར་འགྲེལ་བའི་ཚུལ་ལ་ནི། འཕགས་ཡུལ་དུ་ཀླུ་སྒྲུབ་ཀྱི་དགོངས་པ་འགྲེལ་བ་ལ་སྲོལ་ཆེན་

པོ་གཉིས་སྟེ། སློབ་དཔོན་སངས་རྒྱས་བསྐྱངས་དང་དཔལ་ལྡན་ཟླ་བའི་ལུགས་ཀྱི་དབུ་མ་ཐལ་

འགྱུར་བ་དང་། སློབ་དཔོན་ལེགས་ལྡན་འབྱེད་གཙོ་བོར་གྱུར་པ་ལས་བརྒྱུད་པའི་དབུ་མ་རང་

རྒྱུད་པ་གཉིས་སོ་སོའ་ིལུགས་ཀྱིས་དབུ་མའི་དགོངས་པ་འགྲེལ་ཚུལ་དང་། དེ་བསྟུན་གསུང་

རབ་ཀྱི་དྲང་ངེས་འབྱེད་ཚུལ་རྣམས་གསལ་བར་གཏན་ལ་ཕབ་ཡོད༑ 

དེ་ཡང་རྗེ་ཙོང་ཁ་པའི་དགོངས་བཞེད་ལྟར་གྱི་དབུ་མ་ཐལ་རང་གཉིས་ཀྱི་ཁྱད་པར་ནི། 

དེ་ཁོ་ན་ཉིད་གཏན་ལ་འབེབས་པའི་ཐབས་སུ་རང་རྒྱུད་ཀྱི་གཏན་ཚིགས་དང་ཐལ་འགྱུར་གང་

འཐད་ཙམ་གྱི་ཁྱད་པར་མིན་པར། རང་གི་མཚན་ཉིད་ཀྱིས་གྲུབ་པ་ཐ་སྙད་དུའང་ཞལ་གྱིས་

བཞེས་མི་བཞེས་ཀྱི་སྟེང་ནས་འཇོག་ཅིང་། དེ་ལ་སློབ་དཔོན་ལེགས་ལྡན་འབྱེད་ལྟ་བུས་རང་

གིས་མཚན་ཉིད་ཀྱིས་གྲུབ་པ་དོན་དམ་པར་མི་འདོད་མོད། རང་མཚན་ཐ་སྙད་དུ་འདོད་པའི་

ཚུལ་དེའི་གཞུང་རྩ་ཤེའི་འགྲེལ་པ་«ཤེས་རབ་སྒྲོན་མེ་»དང་«རྟོགས་གེ་འབར་བ་»སོགས་

དྲངས་ཏེ་བསྒྲུབས་པ་དང་། གཞན་ཡང་དཔལ་ལྡན་ཟླ་བའི་«དབུ་མ་ལ་འཇུག་པར།» “གལ་

ཏེ་རང་གི་མཚན་ཉིད་རྟེན་གྱུར་ན།།”427 ཞེས་སོགས་ཀྱིས། རང་གི་མཚན་ཉིད་ཀྱི་སྐྱེ་བ་ཁས་

ལེན་པ་ལ་གནོད་བྱེད་ཀྱི་རིགས་པ་གསུམ་བཀོད་པའི་ཐད་ཀྱི་ཕྱོགས་སྔར། དོན་དམ་པའི་སྐྱེ་བ་

ཞལ་གྱིས་མི་བཞེས་ཤིང་རང་གི་མཚན་ཉིད་ཀྱིས་སྐྱེ་བ་ཁས་ལེན་པ་ཞིག་འོང་བས། སློབ་དཔོན་

ལེགས་ལྡན་འབྱེད་ལྟ་བུ་དབུ་མ་རང་རྒྱུད་པའི་ལུགས་ལ་དགོངས་པར་གསུངས་པ་གནད་ཆེ༑ 

427 «དབུ་མ་ལ་འཇུག་པ།» ༦/༣༤ག



279ལེའུ་བཅུ་གཅིག་པ། དྲང་ངེས་རྣམ་འབྱེད་དང་རྩ་ཤེ་ཊཱིཀ་ཆེན་བརྩམས་པའི་སྐབས།

ཁྱད་པར་དུ་གནོད་བྱེད་ཀྱི་རིགས་པ་གཉིས་པ་དེ་ཤིན་ཏུ་གལ་ཆེ་སྟེ། ཅི་སྟེ་གཟུགས་སོགས་

ཀྱི་ཆོས་རྣམས་ལ་རང་གི་མཚན་ཉིད་ཀྱི་སྐྱེ་བ་ཡོད་ན། གཟུགས་སོགས་ཀུན་རྫོབ་བདེན་པའི་

ཆོས་རྣམས་རིགས་པའི་དཔྱད་བཟོད་དུ་ཐལ་བར་འགྱུར་ཏེ། སྐྱེ་བའི་ཐ་སྙད་བཏགས་སའི་

དོན་ལ། ཅི་མྱུ་གུ་འདི་ས་བོན་ལས་རང་བཞིན་ཐ་དད་པ་ཞིག་གམ། འོན་ཏེ་རང་བཞིན་གཅིག་

པ་ཞིག་སྐྱེ་ཞེས་དཔྱད་པ་ན། དཔྱོད་བྱེད་ཀྱིས་རྙེད་དགོས་པའི་ཕྱིར་རོ་ཞེས་གསུངས་ཡོད༑428 
འདིར་དཔལ་ལྡན་ཟླ་བས་བཀོད་པའི་རིགས་པ་དེ་དཔྱད་པ་ཕྲ་མོའ་ིལམ་ནས་ངེས་དགོས་ལ། 

འདིའི་གལ་གནད་རྟོགས་པ་ལ་དབུ་མ་པའི་ལུགས་ཀྱི་བདེན་པ་གཉིས་སྟེ། ཐ་སྙད་དམ་ཀུན་

རྫོབ་བདེན་པ་དང་། མཐར་ཐུག་གམ་དོན་དམ་པའི་བདེན་པ་གཉིས་ཀྱི་རྣམ་གཞག་དེ་རགས་

ཙམ་ཞིག་མ་ཤེས་ཐབས་མེད་དུ་གྱུར་ཡོད༑ 

དེ་ཡང་རགས་བཤད་ཀྱིས་བརྗོད་ན། ཀུན་རྫོབ་བདེན་པ་ཞེས་པ་ནི། ང་རང་ཚོའི་ཉིན་

རེའི་འཇིག་རྟེན་གྱི་བྱ་གཞག་དང་། ལུས་ངག་ཡིད་གསུམ་དང་སྒྲ་རྟོག་གི་སྤྱོད་ཡུལ་དུ་གྱུར་

པའི་ཕྱི་ནང་གི་ཆོས་རྣམས་དང་འབྲེལ་བའི་གནས་ལུགས་དེའི་རིམ་པའི་སྟེང་ནས་བཞག་པའི་

བདེན་པའི་རྣམ་གཞག་དེ་ལ་ཟེར་ཞིང་། རིམ་པ་འདིའི་ནང་དུ་རྒྱུ་འབྲས་དང་། བྱ་བྱེད་ལས་

གསུམ། དུས་ཀྱི་རིམ་པ། ཚད་མ་དང་གཞལ་བྱ། དངོས་པོའ་ིཆོས་ཉིད་དང་། འཐད་པའི་རིགས་

པ་སོགས་ཀྱི་བྱེད་ལས་འཇུག་པར་མ་ཟད། རིམ་པ་འདིའི་སྟེང་དུ་ཐ་སྙད་ཀྱི་བྱ་བྱེད་རྣམས་

འགལ་མེད་དུ་གཏན་ལ་འབེབས་ཐུབ་པ་ལྟར་འཇིག་རྟེན་ཐ་སྙད་ཀྱི་དབང་དུ་བྱས་པའི་བདེན་

པར་འཇོག་དགོས༑ དེ་ལས་ལྡོག་སྟེ། དོན་དམ་བདེན་པ་ཞེས་པ་ནི། ཆོས་རྣམས་ཀྱི་ཡིན་ལུགས་

མཐར་ཐུག་དང་འབྲེལ་བའི་གནས་དེར་འཇོག་ཅིང་། འདི་ནི་འཕགས་པ་ཀླུ་སྒྲུབ་རྗེས་འབྲང་

དང་བཅས་པའི་ལུགས་ལྟར་ན་ནི། དོན་དམ་པར་གྲུབ་པ་ནི་རྡུལ་ཙམ་ཡང་མི་བཞེད་པས་ཆོས་

ཐམས་ཅད་བདེན་པར་མ་གྲུབ་པར་གསུང་ཞིང་། དེ་ལྟ་བུ་ཆོས་རྣམས་བདེན་པར་གྲུབ་པས་

དབེན་པའི་དོན་དེ་ཉིད་ཆོས་དེ་རྣམས་ཀྱི་གནས་ལུགས་མཐར་ཐུག་ཏུ་བཞེད༑ དེའི་ཕྱིར་དེ་ལྟ་

བུའི་བདེན་གྲུབ་ཀྱིས་སྟོང་པའི་སྟོང་པ་ཉིད་འབའ་ཞིག་དོན་དམ་བདེན་པར་འཇོག་སྟེ། མགོན་

པོ་ཀླུ་སྒྲུབ་ཀྱིས། “དམ་པའི་དོན་ནི་དེར་ཟད་དེ།།”429 ཞེས་དང་། “དོན་དམ་པར་ནི་རྟེན་ཅིང་

འབྲེལ་བར་འབྱུང་བའི་དངོས་པོ་ཐམས་ཅད་རང་བཞིན་གྱིས་སྟོང་ངོ་། །ཞེས་བྱ་བ་དེར་ཟད་

དོ།།”430 ཞེས་གསུངས་པ་ལྟ་བུའོ། །འདིས་ནི་«ཤེས་རབ་སྙིང་པོར།» “ཕུང་པོ་ལྔ་པོ་དེ་དག་

428 «དྲང་ངེས་ལེགས་བཤད་སྙིང་པོ།» གསུང་འབུམ། ཕ ཤོག ༤༥༠-༥༥ བར་བྱུང་བ་ལ་གཟིགས༑

429 «སྟོང་ཉིད་བདུན་ཅུ་པ།» ཤླཽཀ ༦༩

430 «སྟོང་ཉིད་བདུན་ཅུ་པའི་རང་འགྲེལ།» བསྟན་འགྱུར། དབུ་མ། ཙ ཤོག ༡༢༠ བ༤ བསྟན་འགྱུར་དཔེ་བསྡུར་མ། ཤོག ༣༢༥



280 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཀྱང་རང་བཞིན་སྟོང་པར་རྣམ་པར་ཡང་དག་པར་རྗེས་སུ་ལྟའོ།།”431 ཞེས་དང་། མིག་མེད། 

རྣ་མེད། ཞེས་སོགས་དགག་ཚིག་འབའ་ཞིག་གིས་སྣ་འདྲེན་ཏེ་བྱུང་བའི་གནད་ཀྱང་གོ་ཐུབ༑

དེ་ལྟ་བུའི་བདེན་པ་གཉིས་ནི། ཕན་ཚུན་འབྲེལ་བ་མེད་པའི་གཞིའམ་གནས་རང་དབང་

བ་ཐ་དད་པ་གཉིས་ལ་མི་བཟུང་གི དབུ་མ་ལ་འཇུག་པར། “དངོས་ཀུན་ཡང་དག་རྫུན་པར་

མཐོང་པ་ཡིས། །དངོས་རྙེད་ངོ་བོ་གཉིས་ནི་འཛིན་པར་འགྱུར།།”432 ཞེས་བྱུང་བ་ལྟར། ཆོས་

གཅིག་ཉིད་ལ་ཐ་སྙད་དཔྱོད་བྱེད་དང་དོན་དམ་དཔྱོད་བྱེད་ཀྱི་ལྟ་ཚུལ་མི་འདྲ་བ་གཉིས་ཀྱིས་

སོ་སོར་རྙེད་པའི་དོན་ནམ་གནས་ཚུལ་ཐ་དད་པའི་དབང་གིས་འཇོག མདོར་ན་ཀུན་རྫོབ་དང་

དོན་དམ་བདེན་པ་ཞེས་པ་གཉིས་ནི། གཞི་གཅིག་ལ་ལྟ་བྱེད་ཀྱི་བློའམ་འཇལ་བྱེད་ཀྱི་ཚད་མ་

མི་འདྲ་བ་གཉིས་ཀྱིས་རྙེད་པའི་དོན་གྱིས་ཕྱེ་སྟེ་འཇོག་པར་ཤེས་པ་གལ་ཆེ༑ དེ་ལྟ་ན་དཔྱོད་

བྱེད་ཀྱི་བློ་གཉིས་ཏེ། ཐ་སྙད་དཔྱོད་བྱེད་དང་དོན་དམ་དཔྱོད་གཉིས་ཀྱི་དཔྱོད་པའི་ས་ཁོངས་

ཐ་དད་ཅིང་། དཔྱོད་ཚུལ་ཐ་དད། དཔྱད་པའི་ས་ཚིགས་སམ་མཚམས་ཐ་དད། དཔྱོད་བྱེད་

གཉིས་ཀྱི་རྙེད་དོན་ཡང་ཐ་དད་པས། རྗེ་ཙོང་ཁ་པས་ནི་དཔལ་ལྡན་ཟླ་བ་གྲགས་པས། “ཐ་

སྙད་བདེན་ལ་རྣམ་པར་དཔྱད་མི་བྱ།།”433 ཞེས་སོགས་གསུངས་པ་རྩལ་དུ་བཏོན་ཏེ། ཐ་སྙད་

དཔྱོད་བྱེད་དང་དོན་དམ་དཔྱོད་བྱེད་གཉིས་ཀྱི་ས་མཚམས་གསལ་པོར་འབྱེད་དགོས་པ་དེ་

ཤིན་ཏུ་གལ་པོ་ཆེའི་གནས་སུ་གསུངས་ཡོད༑ 

དེ་ལ་དཔེར་ན། མདུན་དུ་ཡོད་པའི་ཅོག་ཙེ་ལྟ་བུར་མཚོན་ན། ཅོག་ཙེ་འདི་ཞེས་བཏགས་

པའི་དོན་དངོས་དེ་གང་ཡིན། འདིའི་རྐང་པའམ། ཐོག་གི་པང་ལེབ་དེའམ། དེའི་དབྱིབས་

དེའམ། རྐང་པ་སོགས་ཆ་ཤས་རྣམས་ཀྱི་ཚོགས་པ་དེའམ། ཞེས་ཞིབ་ཏུ་བརྟགས་ན། ཅོག་ཙེ་

འདི་རེད་ཅེས་མཛུབ་མོ་འཛུགས་ས་ཞིག་མི་རྙེད་པའི་རྒྱུ་མཚན་གྱིས། “ཅོག་ཙེ་བྱ་བའི་དངོས་

པོ་ནི་གཏན་ནས་མེད་དོ།།” ཞེས་སྨྲ་ན། ཐ་སྙད་བདེན་པའི་གནས་ལ་དོན་དམ་པའི་དཔྱད་པ་

བྱེད་པའི་ཉེས་པ་འཇུག་སྟེ། ཐ་སྙད་བདེན་པའི་རིམ་པའི་སྟེང་དུ་ནི། ཅོག་ཙེ་དང་། དངོས་པོ། 

ཡོད་པ་ཞེས་པ་རྣམས། མ་བརྟགས་མ་དཔྱད་པར་འཇིག་རྟེན་གྱི་ཐ་སྙད་ཀྱི་དབང་གིས་བཞག་

པ་ཡིན་གྱི། ཐ་སྙད་བཏགས་པའི་བཏགས་དོན་དེ་བཙལ་ནས་རྙེད་དེ་བཞག་པ་ཞིག་གཏན་

ནས་མིན༑ འདི་ལྟ་བུ་དཔྱོད་བྱེད་ཀྱི་ཚད་མ་གཉིས་ཀྱི་ས་མཚམས་ལེགས་པར་ངོས་མ་བཟུང་

བར། ཐ་སྙད་བདེན་པའི་དོན་ལ་དོན་དམ་གྱིས་དཔྱད་པ་བྱེད་པ་འདིས། སྔོན་གྱི་བོད་ཀྱི་དབུ་

431 སྡེ་དགེ ༢༡ བཀའ་འགྱུར། ཤེས་ཕྱིན། ཀ ཤོག ༡༤༥ ན༤

432 «དབུ་མ་ལ་འཇུག་པ།» ༦/༢༣ཀ ཁ

433 «དབུ་མ་ལ་འཇུག་པ།» ༦/༣༥ང



281ལེའུ་བཅུ་གཅིག་པ། དྲང་ངེས་རྣམ་འབྱེད་དང་རྩ་ཤེ་ཊཱིཀ་ཆེན་བརྩམས་པའི་སྐབས།

མའི་འགྲེལ་བྱེད་པ་ཁག་གཅིག་ཐ་སྙད་ཀྱི་བྱ་བྱེད་ཚད་ལྡན་རྣམས་གཞན་ངོ་དང་འཁྲུལ་ངོ་

འབའ་ཞིག་ལ་སྐྱེལ་བ་དང་། དབུ་མ་པ་རང་ལུགས་ལ་ཚད་མ་དང་གཞལ་བྱ་སོགས་གང་ཡང་

མི་འདོད་ཅིང་། ཡུལ་ཅིར་ཡང་མ་གྲུབ་པ་བཞིན་དུ་བློས་ཀྱང་ཅིར་ཡང་མི་རྟོག་པར་གནས་

དགོས་ཞེས་སྨྲས་ཏེ་ཆད་མཐར་ལྷུང་བའི་རྐྱེན་གཙོ་བོ་ཞིག་བྱས་ཚུལ་གསུངས་ཡོད༑

«དྲང་ངེས་ལེགས་བཤད་སྙིང་པོའ་ི»ནང་དུ། རྗེ་ཙོང་ཁ་པས་སྔར་«ལྷག་མཐོང་ཆེན་མོའ་ི

»ནང་དུ་གསུངས་པའི་དབུ་མའི་ལྟ་བའི་དཀའ་གནད་ཁག་ཅིག་ལ། སླར་ཡང་དཔྱད་པ་དང་

བཤད་པ་ཞིབ་ཏུ་བཏང་ཡོད་པའི་གནད། འདིར་འགོ་སྨྲོས་པ་ཙམ་གྱིས་སྨྲས་ན།  

༡ ཡོད་པ་དང་རང་བཞིན་གྱིས་ཡོད་པའི་ཁྱད་པར་ཕྱེ་སྟེ། ཕྱི་མ་ཐ་སྙད་དུའང་མི་འདོད་པ།

༢ ཐ་སྙད་དཔྱོད་བྱེད་དང་དོན་དམ་དཔྱོད་གཉིས་ཀྱི་དཔྱད་མཚམས་གསལ་བར་ངོས་

   བཟུང་སྟེ་སོ་སོར་དབྱེ་བ། 

༣ དེ་ཁོ་ན་ཉིད་གཏན་ལ་འབེབས་པའི་དགག་བྱ་ལེགས་པར་ངོས་བཟུང་བ།

༤ ཆོས་རྣམས་དོན་དམ་དུ་མེད་ཅེས་པའི་དོན་དམ་གྱི་དོན་ལེགས་པར་ཕྱེ་སྟེ་ངོས་བཟུང་བ།

 ༥ ཆོས་རྣམས་རང་བཞིན་གྱིས་གྲུབ་པ་བཀག་ཙམ་སྟོང་པ་ཉིད་དུ་འཇོག་པས་སྟོང་ཉིད་
    མེད་དགག་དུ་བཞེད་པ། 

༦ ཀུན་རྫོབ་པའི་ཆོས་རྣམས་སྒྱུ་མ་དང་འཁྲུལ་སྣང་ཙམ་དུ་མི་བྱ་བར་སྣང་བ་ལ་གཙིགས་སུ་བྱ་བ། 

༧ སྟོང་པ་རྟེན་འབྱུང་གི་དོན་དུ་གོ་སྟེ་སྟོང་དང་རྟེན་འབྱུང་དོན་གཅིག་པར་གྲུབ་པ།  

༨ རང་མཚན་ཐ་སྙད་དུ་ཞལ་གྱིས་བཞེས་མི་བཞེས་དབུ་མ་ཐལ་རང་གཉིས་ཀྱི་ཁྱད་པར་

   གཙོ་བོར་བཟུང་བ།

     ༩ རང་བཞིན་གྱིས་གྲུབ་པ་ཐ་སྙད་དུའང་མི་བཞེད་པའི་གནད་ཀྱིས་གཞི་ལམ་འབྲས་གསུམ་

      གྱི་ཐོག་ལ་རྣམ་གཞག་བྱ་ཚུལ་ཐུན་མོང་མ་ཡིན་པ་ཡོད་པ་སོགས་སོ།།

དེ་ལ་མགོན་པོ་ཀླུ་སྒྲུབ་ཀྱི་གཞུང་གི་དགོངས་པ་འགྲེལ་པ་སྤྱི་དང་། ཁྱད་པར་དུ་ཟབ་མོ་སྟོང་

པ་ཉིད་ཀྱི་ལྟ་བའི་ཐད་ལ་ནི། རང་ཉིད་ལ་དཔལ་ལྡན་ཟླ་བའི་དབུ་མའི་གཞུང་རྣམས་ཤིན་ཏུ་

བཀའ་དྲིན་ཆེ་བར་བྱུང་བ་ཐུགས་ལ་བཟུང་བཞིན་པར། «དྲང་ངེས་ལེགས་བཤད་སྙིང་པོའ་ི

»མཇུག་བསྡུའི་ཚིགས་བཅད་ཀྱི་ནང་དུ། ཐུགས་ལ་དཔལ་ལྡན་ཟླ་བ་གྲགས་པའི་བཀའ་དྲིན་

སེམས་པའི་བློ་ཤུགས་དྲག་པར་བྱུང་བས། འདི་ལྟར།

འཛམ་གླིང་མཁས་པའི་རྒྱན་གྱུར་འདི་རྣམས་ཀྱི། །ལེགས་བཤད་ཀུན་ལ་སྙིང་ནས་གུས་མོད་ཀྱང༌།།

འཁོར་འདས་རྟེན་འབྱུང་མི་སླུའི་གཏན་ཚིགས་ཀྱིས། །མཚན་འཛིན་དམིགས་གཏད་ཐམས་ཅད་འཇིག་བྱེད་པ།།

ཟླ་བ་ལས་འོངས་ལེགས་བཤད་འོད་དཀར་གྱིས། །བློ་མིག་ཀུན་དའི་ཚལ་རབ་ཕྱེ་བའི་ཚེ།།



282 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

སངས་རྒྱས་བསྐྱངས་ཀྱིས་བསྟན་པའི་ལམ་མཐོང་ནས། །ཀླུ་སྒྲུབ་ལུགས་བཟང་གཙོ་བོར་མི་འཛིན་སུ།།434

ཞེས་གསུངས༑ «དྲང་ངེས་ལེགས་བཤད་སྙིང་པོ་»ནི། མགོ་བརྗོད་དང་མཇུག་བསྡུའི་ཚིགས་

བཅད་གཉིས་སུ་སྙན་ཚིག་གི་སྤྲོས་པ་ཅུང་ཟད་ཅིག་བཀོད་པ་མ་གཏོགས། གཞུང་དངོས་གཞི་

ནི་ཚགས་དམ་པོར་བསྒྲིགས་ཏེ་བརྩམས་པའི་བསྟན་བཅོས། དཔེར་ན་ཚིག་འབྲུ་གཅིག་ཀྱང་

མེད་དུ་མི་རུང་བ་ལྟ་བུ་ཁྱད་དུ་འཕགས་པ་ཞིག་ཏུ་ཡོད༑ དེ་ཡང་གཞུང་གི་ས་བཅད་ཀྱི་སྒྲོམ་ལ་

ཆ་བཞག་ན་ས་ཆོད་ཆེ་ཞིང་བློ་ལ་ངེས་བདེ་བ། རྗོད་བྱེད་ཀྱི་ཚིག་གི་དབང་དུ་བྱས་ན་ཚིགས་

ཚོགས་ཆུང་ལ་བརྗོད་བྱའི་དོན་རྣམས་ཁ་གསལ་བར་སྟོན་པ། དགག་སྒྲུབ་ཀྱི་སྤྲོས་པ་མེད་ཀྱང་

དཔྱད་པ་མཐའ་ཆོད་པ། བརྗོད་བྱའི་གོ་རིམ་རྣམས་གཅིག་མཇུག་གཉིས་མཐུད་ངང་གིས་

བྱུང་བ་ལས་མཚམས་སྦྱོར་གྱི་བཤད་པ་སོགས་ཆེད་དུ་འགོད་མི་དགོས་པ། རང་གི་བརྗོད་བྱའི་

དོན་དབུ་སེམས་ཀྱི་ལྟ་གྲུབ་ཀྱི་དཀའ་གནད་ལས་བརྩམས་པས་རྟོགས་དཀའ་ནའང་། རྗོད་བྱེད་

ཀྱི་ཚིག་གི་སྦྱོར་བ་རྣམས་ནི་རང་བཞིན་གྱིས་མཛེས་པས་བློ་ལ་འཛིན་སླ་ཞིང་ཚོགས་སུའང་

འདོན་བདེ་བ་ཞིག་ཏུ་ཡོད་པས།435 བོད་ཡིག་དུ་བཞུགས་པའི་ལྟ་གྲུབ་གྱི་དཔེ་ཆའི་ནང་དུ་

འགྲན་ཟླ་བྲལ་བ་གཟུར་གནས་མཁས་པ་སུས་མཇལ་ཡང་ཡིད་འཕྲོག་པ་ཞིག་ཏུ་རྟོགས་སོ།། 

གཞུང་འདི་བློ་ལྷོད་ལ་ཕབ་སྟེ་སེམས་རྩེ་གཅིག་པར་དལ་པོར་ཀློག་ན། དངོས་གནས་དབུ་

སེམས་ཀྱི་ལྟ་གྲུབ་ཀྱི་དཀའ་གནད་རྣམས། དཔྱིས་ཕྱིན་པར་ཁོངས་སུ་ཆུད་དེ་ངེས་པ་གཏིང་

ནས་རྙེད་ཅིང་མྱོང་ཐོག་ནས་མཐའ་ཆོད་པའི་བཤད་པ་ལྷུག་པོར་མཛད་པ་ལ་ངག་གི་དབང་

ཕྱུག་ཐོབ་པ་ཁོ་ནས་ཡི་གེར་བཀོད་པ་གོར་མ་ཆག་གོ །སྙམ་པ་ཞིག་བློ་ལ་ཤར་བ་ཞིག་འོང་

ཞེས་ཁོ་བོས་སྨྲའོ། །གཞུང་གི་མཇུག་བསྡུའི་ཚིགས་བཅད་རྣམས་མཇལ་ཚེ། བསྟན་བཅོས་

འདི་རྩོམ་པ་ལེགས་པར་གྲུབ་པར་ཉེ་བ་ན། རྗེ་ཙོང་ཁ་པའི་ཐུགས་ལ་མྱོང་ཚོར་གང་དང་གང་

འཁྲུངས་ཡོད་པ་རྣམས་ང་ཚོས་གསལ་ལྷམ་མེར་དཔོག་ནུས་ཏེ། འདི་ལྟར།

རླབས་ཆེན་སྤྱོད་ལ་རིང་ནས་ཞུགས་པ་ཡི། །རྒྱལ་སྲས་རིག་གནས་ཀུན་ལ་མཁས་པས་ཀྱང་།།

ཤིན་ཏུ་དཔག་དཀའི་ཟབ་དང་རྒྱ་ཆེའི་གནས། །ཇི་བཞིན་རྙེད་ནས་ཚུལ་བཞིན་འདྲིས་བྱས་པས།།

ཏིང་འཛིན་ཤེས་རབ་ཚུལ་ཁྲིམས་ཡོངས་དག་པའི། །དགའ་སྟོན་ཆེན་པོས་ཡིད་རབ་ཚིམ་གྱུར་ནས།།

རེས་འགའ་རྒྱལ་ལ་དང་བའི་དགའ་བ་རྒྱས། །སྐབས་འགར་ཤིང་རྟ་ཆེན་པོའ་ིསྐུ་དྲིན་དྲན།།

434 «དྲང་ངེས་ལེགས་བཤད་སྙིང་པོ།» ཤོག ༤༦༢

435 ཁོ་བོ་རང་ཉིད་ཀྱང་གདན་ས་དགའ་ལྡན་དུ་ཤར་རྩེ་ཐོས་བསམ་ནོར་བུའི་གླིང་དུ་སློབ་གཉེར་བགྱིས་སྐབས། ཕར་ཕྱིན་
ལོ་དང་པོའ་ིདུས་སུ་«དྲང་ངེས་ལེགས་བཤད་སྙིང་པོའ་ི»གཞུང་ཡོངས་རྫོགས་བློ་འཛིན་བྱས་ཏེ་མཚན་སྐྱོར་ཡང་ཐེངས་མང་
ཙམ་བྱེད་པའི་སྐལ་བ་བདག་གིར་བྱ་རྒྱུ་བྱུང་༑



283ལེའུ་བཅུ་གཅིག་པ། དྲང་ངེས་རྣམ་འབྱེད་དང་རྩ་ཤེ་ཊཱིཀ་ཆེན་བརྩམས་པའི་སྐབས།

གཞན་ཚེ་མཁས་པའི་བཤེས་ལ་གུས་པ་དང༌། །ཉམ་ཆུང་འགྲོ་ལ་སྙིང་ནས་བརྩེ་བ་དང༌།།

བསྟན་པ་རིན་ཆེན་རིང་དུ་གནས་འདོད་པ། །འདི་དག་ཕན་ཚུན་འགྲན་བཞིན་འཕེལ་བར་འགྱུར།།

དེ་ཚེ་རིང་ནས་ཉམས་པའི་རྟོགས་དཀའི་གནས། །གང་གིས་བཙལ་བས་རྙེད་པའི་རིགས་པའི་ལམ།།

དེ་ཡི་རྣམ་འཕྲུལ་ཀྱེ་མའོ་ངོ་མཚར་ཞེས། །གཅིག་པུར་གནས་ཀྱང་དགའ་བའི་ཅ་ཅོ་འཆོར།།

དེ་འདྲ་དེ་ལ་སྨྲ་བའི་ཟླ་བ་ཡིས། །འདི་ནི་ཤེས་རབ་མཆོག་གི་བསམ་གཏན་པ།།

ཚུལ་ཁྲིམས་དག་པའི་འགོ་ལ་འདུག་པ་པོ། །རྒྱལ་བའི་གདུང་འཚོབ་ངེས་དོན་རྙེད་པ་ཞེས།།

བསྟོད་པའི་ཕྲེང་བས་ཡང་དང་ཡང་དུ་བསྔགས། །དེ་ལྟར་རྒྱལ་བའི་བསྔགས་པ་གང་གིས་འདོད།།

བློ་ལྡན་དེ་ཡིས་རྣམ་བཤད་འདིར་ཞུགས་ནས། །བློ་མིག་རིགས་པའི་ལམ་གྱིས་དག་པར་གྱིས།།

ཚུལ་གཉིས་ཤིང་རྟའི་སྲོལ་འབྱེད་འདིར་འབད་པས། །བདག་གིས་བསོད་ནམས་གང་ཞིག་བསགས་པ་དེས།།

ཀླུ་སྒྲུབ་ཐོགས་མེད་ཇི་བཞིན་རྒྱལ་བ་ཡི། །དམ་ཆོས་མཐའ་དག་ཡུན་རིང་འཛིན་པར་ཤོག། །436

ཞེས་བྱུང་༑ རྣམ་ཐར་གྱི་ཡིག་ཆ་འགའ་ཞིག་ཏུ་བྱུང་བ་ལྟར་ན། «དྲང་ངེས་ལེགས་བཤད་སྙིང་

པོའ་ི»རྩོམ་པ་གྲུབ་རྗེས། རྗེ་ཙོང་ཁ་པས་བསྟན་བཅོས་འདིའི་དཔེ་ཆ་བཤུས་མ་ཞིག་ས་སྐྱའི་

མཁས་པ་གཡག་སྟོན་སངས་རྒྱས་དཔལ་ལ་བསྐུར་ཏེ་ཕུལ་ཡོད་ལ། དེ་ནི་ཁོང་གིས་སྔར་རྗེ་ཙོང་

ཁ་པར་དྲང་ངེས་ཀྱི་སྐོར་ནས་བརྩམས་ཏེ་དྲི་བ་མང་པོ་ཞིག་བསྐུར་ཡོད་པས་ཡིན་སྣང་༑437 

རྗེའི་དངོས་སློབ་མཁས་གྲུབ་དགེ་ལེགས་དཔལ་བཟང་གིས་ཀྱང་། ཕྱིས་སུ་«དྲང་ངེས་ལེགས་

བཤད་སྙིང་པོའ་ི»དཀའ་འགྲེལ་གྱི་ཚུལ་དུ་བསྟན་བཅོས་«སྟོང་ཐུན་སྐལ་བཟང་མིག་འབྱེད་

»ཅེས་བྱ་བ་ཞིག་བརྩམས་པ། དགེ་ལྡན་པའི་སློབ་གཉེར་གྱི་གྲྭར་«དྲང་ངེས་ལེགས་བཤད་སྙིང་

པོའ་ི»ཟུར་འདེབས་སམ་ལྷན་ཐབས་ཤིན་ཏུ་གལ་ཆེན་ཞིག་ཏུ་གྱུར་པ་བྱུང་༑ «སྟོང་ཐུན་ཆེན་

མོར་»བརྗོད་བྱ་སྤྱིའི་སྒྲོམ་དེ་རྗེ་ཙོང་ཁ་པའི་«ལེགས་བཤད་སྙིང་པོ་»དང་འདྲ་ནའང་། དེའི་

ནང་དུ་རྒྱ་གར་མཁས་པའི་གཞུང་ཆེས་མང་བར་ཁུངས་སུ་ལུང་འདྲེན་མཛད་པ་སོགས། རྒྱབ་

ལྗོངས་ཀྱི་རྒྱུ་ཆ་མང་པོ་ཞིག་ཕྱོགས་བཏུས་གནང་ཡོད་པས་«དྲང་ངེས་ལེགས་བཤད་སྙིང་པོའ་ི

»དོན་ཞིབ་ཏུ་རྟོགས་པ་ལ་ཤིན་ཏུ་སྨན༑ དེའི་མཇུག་བྱང་དུ་མཁས་གྲུབ་རྗེས། “རྗེ་བཙུན་བླ་

མས་གསུང་རབ་རྒྱ་ཆེར་མཛད་དུ་ཟིན་ཀྱང་རབ་ཏུ་བརླིང་བས་བློ་དམན་པ་དག་གིས་གསལ་

བར་རྟོགས་དཀའ་ཞིང་། ཕྱོགས་གཅིག་ཏུ་བསྡུ་བར་མི་ནུས་པ་དག་ཀྱང་མཐོང་ནས། དེ་དག་

436 «དྲང་ངེས་ལེགས་བཤད་སྙིང་པོ།» གསུང་འབུམ། ཕ ཤོག ༤༦༣

437 རྗེ་བཙུན་ཆོས་ཀྱི་རྒྱལ་མཚན། «མཁས་གྲུབ་རྗེའི་རྣམ་ཐར་དད་པའི་རོལ་མཚོ།» ཤོག ༢༡ རྣམ་ཐར་འདིར། “ཆོས་རྗེ་
གཡག་པ་ཐུགས་ཤིན་ཏུ་ཕྲོགས་ནས་རྗེ་ལ་ཆོས་གསན་པར་བཞེད་ནས་འབྱོན་པར་ཆས་པ་ན། ཆགས་སྡང་གི་གཞན་དབང་དུ་
གྱུར་པའི་སློབ་མ་རྣམས་ཀྱིས་བཀག་ནས་འབྱོན་མ་བཅུག་འདུག་གོ།” ཞེས་ཀྱང་བྱུང་༑



284 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ལ་ཕན་པའི་བསམ་པ་ཉེ་བར་བཞག་སྟེ།”438 ཞེས། གདུལ་བྱ་བློ་དམན་པ་དང་། གཞན་ཡང་

རྗེ་བླ་མའི་གསུང་ལ་བརྟེན་ནས་གཞུང་གི་དོན་རྣམས་ཕྱོགས་བསྡོམས་ལེགས་པར་རྒྱབ་མི་ནུས་

པ་རྣམས་ལ་གཙོ་བོར་དགོངས་ཏེ་བརྩམས་པར་གསུངས༑ རྗེ་ཙོང་ཁ་པའི་བསྟན་བཅོས་«དྲང་

ངེས་ལེགས་བཤད་སྙིང་པོ་»ལ། རིམ་པས་མི་རབས་ནས་མི་རབས་བར་འགྲེལ་པ་དང་། འགྲེལ་

བཤད། དཀའ་འགྲེལ། བསྡུས་དོན། མཆན་འགྲེལ། མཐའ་དཔྱོད་སོགས་ཡིག་ཆ་ཤིན་ཏུ་མང་

དག་ཅིག་འཕེལ་བ་བྱུང་སྟེ།439 བསྟན་བཅོས་ཀྱི་དཀར་ཆག་རྣམས་སུའང་། “དྲང་ངེས་”ཞེས་

པའི་སྡེ་ཚན་རང་རྐང་ལོགས་སུ་བྱ་དགོས་པ་སོགས་བྱུང་ཡོད་པས། གཞུང་འདིས་བོད་སྐད་

ནང་དབུ་སེམས་ཀྱི་ལྟ་གྲུབ་ཀྱི་འཆད་རྩོད་རྩོམ་གསུམ་ཐོག་ལ་ཤུགས་གནོན་ཅི་ཙམ་ཐེབས་

ཡོད་པ་ནི་ཕལ་པའི་བློས་ཚད་འཇལ་དཀའ་བར་སེམས་སོ།།

རྒྱ་ནག་ཏཱ་མིང་རྒྱལ་པོའ་ིགདན་ཞུའི་གསེར་ཡིག་པ་འབྱོར་བ།

ད་ནི་དཀྱུས་ལ་ཞུགས་ཏེ་སྨྲས་ན། རྗེ་ཙོང་ཁ་པ་སྐུ་འཁོར་གསུམ་ར་ཁ་བྲག་ཏུ་སྐུ་མཚམས་དམ་

པོར་མཛད་བཞིན་པའི་སྐབས་སུ། ཉིན་གཅིག་སེ་རྭ་ཆོས་སྡིངས་སུ་བཞུགས་པའི་སློབ་མ་

རྣམས་ལ་གློ་བུར་དུ་མི་ཚོགས་ཆེ་ཙམ་ཞིག་འབྱོར་ཏེ་བྲེལ་ཟིངས་ཀྱི་གནས་ཚུལ་ཞིག་བྱུང་༑ དེ་

ནི་རྒྱ་ནག་ཏཱ་མིང་རྒྱལ་རབས་ཀྱི་གོང་མ་ཡུང་ལེའི་440གསེར་ཡིག་པ་ཏཱ་ཞིང་བཞིས་མགོ་བྱས་

མི་བརྒྱ་ཕྲག་ལྷག་ཙམ། འཕན་ཡུལ་ནས་མཚན་འགྲོས་བྱས་ནས་སྔ་དྲོའ་ིདུས་སུ་སེ་རྭ་ཆོས་

སྡིངས་སུ་སླེབས་ཐུབ་པར་བྱས་ཏེ། དགེ་འདུན་མང་པོ་མཚམས་གྲོལ་དགོས་པ་བྱུང་བ་དེ་ཡིན༑ 

གསེར་ཡིག་པ་རྣམས་རྒྱ་ནག་གོང་མས་རྗེ་ཙོང་ཁ་པ་ལ་དད་པ་ཆེན་པོས་འབུལ་བ་དཔག་དུ་

མེད་པ་དང་བཅས། རྒྱ་ཡུལ་དུ་བསོད་ནམས་ཀྱི་ཞིང་དང་། སྐྱེ་བོ་མཐའ་དག་ལ་དམ་པའི་ཆོས་

438 «སྟོན་ཐུན་སྐལ་བཟང་མིག་འབྱེད།» གསུང་འབུམ། ཁ ཤོག ༣༥༥

439 མཁས་གྲུབ་རྗེའི་«སྟོང་ཐུན་ཆེན་མོའ་ི»རྗེས་སུ། རིམ་པས་གཉལ་སྟོན་དཔལ་འབྱོར་ལྷུན་གྲུབ་ཀྱི་«དྲང་ངེས་དཀའ་
འགྲེལ་བསྟན་པའི་སྒྲོན་མེ་»དང་། རྒྱལ་མཆོག་གཉིས་པའི་དྲང་ངེས་དཀའ་འགྲེལ་ནས། ཕྱི་ལོའ་ིདུས་རབས་བཅུ་དགུ་པའི་
ནང་འཇིགས་མེད་དམ་ཆོས་རྒྱ་མཚོའི་དྲང་ངེས་ཀྱི་རྒྱས་འགྲེལ་«བསྟན་བཅོས་ལེགས་བཤད་སྙིང་པོའ་ིའཇུག་ངོགས་»ཞེས་
སུ་གྲགས་པ་པོད་གཉིས་ལོངས་པའི་བར་གྱི་འགྲེལ་པ་འགྲེལ་བཤད་སོགས་དང་། གཞན་ཡང་སེ་རྭ་རྗེ་བཙུན་པའི་དྲང་ངེས་
སྤྱི་དོན། པཎ་ཆེན་བསོད་ནམས་གྲགས་པའི་«དྲང་ངེས་དཀའ་འགྲེལ་ཨུཏྤལའི་ཕྲེང་བ།» མཁས་གྲུབ་བསྟན་པ་དར་རྒྱས་ཀྱི་
དྲང་ངེས་སྤྱི་དོན། ཀུན་མཁྱེན་འཇམ་དབྱངས་བཞད་པའི་རྡོ་རྗེའི་དྲང་ངེས་དཀའ་འགྲེལ་«བཻཌཱུརྱ་དཀར་པོའ་ིགན་མཛོད་
»སོགས་དྲང་ངེས་ཀྱི་སྐོར་ལ་ཡིག་ཆའང་བརྩམས་པ་སོགས། དྲང་ངེས་ཀྱི་སྐོར་ལ་དུས་རབས་སོ་སོའ་ིམཁས་པས་བརྩམས་
པའི་གཞུང་རྒྱས་བསྡུས་ཤིན་ཏུ་མང་དག་ཅིག་བྱུང་ཡོད༑ ཐོ་ཡོན་ཡེ་ཤེས་དོན་གྲུབ་ཀྱིས་བསྒྲིགས་པའི་«ལེགས་པར་བཤད་
པའི་སྙིང་པོའ་ིཡིག་འབྲུ་ལ་མཆན་འགྲེལ་བཏབ་པ་»ཞེས་པ། དྲང་ངེས་ཀྱི་དཀའ་འགྲེལ་གནད་ཡོད་རྣམས་ཀྱི་དགོངས་པ་
བླངས་ཏེ་མཆན་བུར་བཀོད་པ་ཞིག་ཡོད་པ་ཕན་ཆེ༑ ཕྱིས་སེར་བྱེས་ཊེ་ཧོར་དགེ་བཤེས་རབ་བརྟན་གྱིས་གཉལ་སྟོན་གྱི་དཀའ་
འགྲེལ་ལ་གཞི་བྱས་ཏེ་དྲང་ངེས་ཀྱི་མཆན་འགྲེལ་ཞིག་བསྒྲིགས་པ་ལས་དང་པོ་པར་སྨན་ཆེ་བར་མཐོང་༑

440 བོད་ཡིག་ཏུ་བཞུགས་པའི་ལོ་རྒྱུས་ཀྱི་ཡིག་ཆ་ཁག་གཅིག་ནང་། ཡུན་ལེ་དང་། ཡུང་ལོ་། གཡུང་ལོ་ཞེས་ཀྱང་འབྲི་སྲོལ་སྣང་། 

ཀྱིས་བཀའ་དྲིན་མཛད་པའི་སླད་དུ་སྤྱན་འདྲེན་པའི་གསོལ་བ་ནན་ཏན་འདེབས་པའི་གསེར་

ཡིག་འཁྱེར་ཏེ་ཡོད༑ སྐབས་དེར་རྗེ་ཙོང་ཁ་པ་ནི་སེ་རྭ་ཆོས་སྡིངས་སུ་བཞུགས་མེད་པར་མ་

ཟད། སློབ་མ་རྣམས་ལའང་ཁོང་གང་དུ་ཡོད་རྒྱུས་མངའ་མེད་པས། དབེན་པའི་གནས་ཤིག་ཏུ་

སྒྲུབ་པ་མཛད་ཀྱིན་ཡོད་ཅེས་པ་ལས་གཞན་གང་ཡང་སྨྲ་མ་ཐུབ་པར། སྣེའུ་ནམ་མཁའ་བཟང་

པོས་གཙོས་ཕག་གྲུའི་མི་དཔོན་རྣམས་ཁ་སྐྱེངས་པ་བྱུང་༑ དེ་ཡང་གོང་གསལ་ལྟར། རྗེ་ཙོང་

ཁ་པས་རྒྱལ་ཚབ་རྗེ་དང་འདུལ་འཛིན་གཉིས་ཁོ་ན་ལྷན་དུ་ཁྲིད་དེ་སེ་རྭ་ནས་གསང་སྟེ་ཐོན་

སྐབས། གུང་རུ་རྒྱལ་མཚན་བཟང་པོ་སོགས་ལ། དེ་དུས་དྲང་པོར་མ་གསུང་ན་ནི་རྫུན་དུ་འགྲོ་

ལ། གསུང་ན་ནི་དགག་བྱ་ཞིག་ཡོད་པར་གཟིགས་ཏེ་གང་དུ་འབྱོན་མ་གསུང་བའི་གནད་ཀྱང་

དེ་ལྟར་དུ་གདའ་བར་སློབ་མ་བགྲེས་པ་རྣམས་ཀྱིས་རྟོགས༑441 སྐབས་དེར་རྒྱ་ནག་གོང་མའི་

བང་ཆེན་རྣམས་བོད་དུ་འོང་བའི་དགོས་དོན་གཙོ་བོ་དེ་ནི། ཀརྨ་པ་དེ་བཞིན་གཤེགས་པ་ཏཱ་

མིང་གོང་མ་ཡུང་ལེ་རྒྱལ་པོས་པེ་ཅིན་དུ་གདན་འདྲེན་ཞུ་བ་དེ་ཡིན་སྣང་ལ། ཡུང་ལེ་རྒྱལ་པོས་

རྗེ་ཙོང་ཁ་པ་ཆེན་པོའ་ིབཤད་སྒྲུབ་ཀྱི་ཡོན་ཏན་ཀྱི་སྙན་པའི་བ་དན་ཕྱོགས་སུ་ཁྱབ་པའང་ཐོས་

ཡོད་པར། དད་པ་དང་ཡིད་སྨོན་སྐྱེས་དེ་བྱུང་ན་ཁོང་ཡང་རྒྱ་ནག་ཏུ་ཆབས་གཅིག་ལ་གདན་

འདྲེན་པར་མངགས་ཡོད་སྣང་༑ 

དེ་ནས་གོང་མའི་སྐུ་ཚབ་ཚོས་རྗེ་ཙོང་ཁ་པ་ར་ཁ་བྲག་ཏུ་སྐུ་མཚམས་སུ་བཞུགས་ཡོད་

པའི་གནས་ཚུལ་ཤེས་རྟོགས་བྱུང་ཡོད་ནའང་། དང་ཐོག་མཇལ་བའི་ཞལ་བཞེས་མ་གནང་༑ 

རྗེས་སུ་མི་དབང་གྲགས་པ་རྒྱལ་མཚན་དང་སྣེའུ་ནམ་མཁའ་བཟང་པོ་བཅས་པ་ངོ་ཆེན་ལ་སྦྲན་

ནས་ཞུ་བ་ནན་གྱིས་ཕུལ་བས། ར་ཁ་བྲག་ནས་སེ་རྭ་ཆོས་སྡིངས་སུ་ཚུར་ཕེབས་ཏེ་གསེར་ཡིག་

པ་རྣམས་ལ་མཇལ་ཁ་གནང་༑ འབུལ་བ་དང་རྒྱ་ནག་གོང་མའི་གདན་ཞུའི་གསེར་ཡིག་བཅས་

པ་བཞེས་མོད། ས་ཐག་རིང་བའི་རྒྱ་ནག་ལ་འབྱོན་པ་དགག་བྱ་ཆེ་ཞིང་དགོས་པ་ཆུང་བའི་རྒྱུ་

མཚན་རྣམས་ཞིབ་པར་གསུངས་སྟེ་སྤྱན་མ་འདྲོངས་པས། གསེར་ཡིག་པ་རྣམས་རྒྱ་ཡུལ་དུ་

ལོག སྐབས་དེར་ཏཱ་མིང་ཡུང་ལེ་རྒྱལ་པོས་གདན་ཞུ་འབྱོར་བའི་ལན་དུ་གནང་བ་ནི། འདི་ལྟར།

༈ ཨོཾ་བདེ་ལེགས་སུ་གྱུར་ཅིག །རླབས་པོ་ཆེའི་བསོད་ནམས་ཀྱི་མཐུ་ལ་བརྟེན་

ནས་ས་ཆེན་པོ་རྒྱ་མཚོའི་མཐར་ཐུག་པར་ཚུལ་བཞིན་སྐྱོང་བའི་མིའི་དབང་པོ་

ཆེན་པོའ་ིསྤྱན་སྔར། ནུབ་ཕྱོགས་གངས་ཅན་གྱི་ཁྲོད་ཡུལ་དབུས་ཀྱི་ཆ་ན་གནས་

པའི་ཤཱཀྱའི་དགེ་སློང་བློ་བཟང་གྲགས་པའི་དཔལ་གྱི་ཞུ་བ། ཆོས་ཀྱི་རྒྱལ་པོ་ཆེན་

441 རྟོགས་ལྡན་འཇམ་དཔལ་རྒྱ་མཚོ། «རྗེ་ཙོང་ཁ་པའི་རྣམ་ཐར་ཟུར་འདེབས།» ཤོག ༡༠༨

པོའ་ིབསོད་ནམས་རི་རབ་ལྷུན་པོ་ལྟར་འཕང་མཐོ་ཞིང་བཀའ་འབངས་རྣམས་

ཀྱི་བདེ་སྐྱིད་ལྷ་ཡུལ་ལྟར་ཕུན་སུམ་ཚོགས་པར་བཀའ་ལུང་གཉན་པོ་རྒྱལ་ཕྲན་དུ་

མས་སྤྱི་བོས་ལེན་པར་བཞུགས་པའི་སྐབས་ནས། དཀོན་མཆོག་གསུམ་གྱི་མཐུ་

སྟོབས་བསྐྱེད་པའི་ཕྱིར་དུ་ལུང་གིས་འདི་ཕྱོགས་སུ་མངགས་པའི་གསེར་ཡིག་པ་

རྣམས་ཀྱིས་འཇའ་ས། མེ་ཏོག་ཞིབ་མོ་སྤྲིན་རིས་ཡོད་པའི་གོས་ཡུག་དམར་པོ་

གཅིག་དང༌། ལྗང་གུ་ཡུག་གཅིག མེ་ཏོག་མེད་པའི་གོས་ཡུག་དམར་པོ། སྔོན་པོ། 

ལྗང་གུ་ཡུག་གསུམ་དང༌། དར་མདོག་ཅན་ཡུག་བདུན། གོས་ཆེན་གྱི་ཆོས་གོས། 

ཕྱག་ཚེ། གོང་ཐུང༌། རིང་འགག །ཐང་ཐེབ། ཆུ་ཤེལ་གྱི་ཕྲེང་བ། རྡོ་རྗེ་དྲིལ་བུ་

བུབས་གཉིས། དཀར་ཡོལ་གཉིས། རྟེན་ཁེབས་གཉིས། ལག་ཕྱིས་གསུམ། པང་

ཁེབས་མཎྜལ་གྱི་རྒྱན་གསུམ། སྐ་རགས། ཏིང་ཤགས་བུབས་གཉིས། ལྷམ་འབོག་

དང་བཅས་པ། ཇ་རྒྱ་མ་ལྔ་བཅུ། ཙན་དན་དུམ་གཅིག་གི་གནང་སྦྱིན་དང་བཅས་

པ་འདིར་འཕྲོད་པས་ཐུགས་ལ་བཏགས།

       གོང་མ་ཆེན་པོའ་ིཐུགས་ཀྱི་དགོངས་པ་ལ། ངེད་དེ་ཕྱོགས་སུ་ལན་ཅིག་འོང་བ་

གྱིས་གསུང་བ་ཡིན་ཟེར་བའི་ལུང་བུད་པའི་རྒྱུ་མཚན་གསེར་ཡིག་པ་རྣམས་དང༌། 

ཝང་གིས་ནན་གྱིས་གསུང་འབྱོན་ཡིན་འདུག་པའི་དོན་ཁོང་དུ་ཆུད། སའི་བདག་

པོ་ཆེན་པོས་སངས་རྒྱས་ཀྱི་བསྟན་པ་ལ་དགོངས་པའི་ལུང་ཡིན་པར་འདུག་པ་མ་

གོ་ཞིང་ལུང་བུད་ལ་མ་གུས་པ་དང༌། བརྙས་པ་བྱས་པ་མ་ལགས་ནའང༌། མི་མང་

པོ་དང་ནམ་ཕྲད་པའི་དུས་རྣམས་སུ་ནད་དྲག་པོ་འབའ་ཞིག་འོང་བ་བྱུང་བའི་

དོན་གྱིས། ྋབཀའ་ལུང་བཞིན་དུ་བསྒྲུབ་པར་མ་ནུས་པ་ལ་ནམ་མཁའ་དང་འདྲ་

བར་ཟབ་ལ་ཤིན་ཏུ་རྒྱ་ཆེ་བའི་ཐུགས་ཀྱིས་མི་དགྱེས་པ་མི་མཛད་པ་ཐུགས་ལ་

འདོགས་པར་ཞུ། སྔོན་གྱི་དུས་སུ་བྱོན་པའི་ཆོས་རྒྱལ་ཆེན་པོ་རྣམས་ཀྱིས་འཇིག་

རྟེན་འདིའི་ཁྲིམས་ལུགས་དང་འཇིག་རྟེན་ཕྱི་མའི་ཆོས་ལུགས་ཕྱོགས་ཐམས་ཅད་

དུ་ལེགས་པར་དར་བའི་ཐུགས་ཀྱི་ཁུར་ཆེན་པོ་བསྣམས་འདུག་པའི་ལུང་བཞིན་

དུ། ད་ལྟའི་དུས་སུ་གོང་མ་ཆེན་པོའ་ིཐུགས་དགོངས་རྣམ་པར་དག་པ་དང་མཛད་

པ་འཕྲིན་ལས་ངོ་མཚར་བས་ལྷ་དང་བཅས་པའི་འཇིག་རྟེན་གྱི་ཡིད་མགུ་བར་

བྱེད་པའི་གཏམ་སྙན་པོ་ཡང་དང་ཡང་དུ་ཐོས་པས། བདག་ཅག་འདི་ཕྱོགས་ན་

ཡོད་པའི་རབ་བྱུང་དྲག་པ་ཕལ་མོ་ཆེས། གོང་མ་ཆེན་པོའ་ིསྐུ་ཚེ་དང་རྒྱལ་སྲིད་



287ལེའུ་བཅུ་གཅིག་པ། དྲང་ངེས་རྣམ་འབྱེད་དང་རྩ་ཤེ་ཊཱིཀ་ཆེན་བརྩམས་པའི་སྐབས།

ཡུན་རིང་དུ་བརྟན་པའི་སྨོན་ལམ་རྣམ་པར་དག་པ་ཡང་དང་ཡང་དུ་འདེབས་ཀྱིན་

ཡོད་པའི་ཚུལ་འདི་དགོངས་པར་ཞུ་ཞིང༌། དེ་ལྟར་ཡིན་ལགས་ན་དེ་ལ། ས་སྐྱོང་

ཆེན་པོའ་ིའཕྲིན་ལས་ཀྱིས་ཇི་ལྟར་སྐྱོང༌། ཆོས་ཀྱི་རྒྱལ་པོ་ཉིད་ཀྱིས་མཁྱེན་པས། 

བདག་ཅག་འདྲ་བས་ཞིབ་ཏུ་མི་སྤོབས་ལགས།

	 གུས་པས་ཕུལ་བའི་ཞུ་ཡིག །སྤྱན་ལམ་དུ་བབ་པའི་ཐབས་ཀྱི་རྟེན་མཚོན་པར། 

ལིའི་ཡུལ་ནས་སྤྱན་དྲངས་པའི་སྤྱན་རས་གཟིགས་ཀྱི་སྐུ་གཅིག །བཅོམ་ལྡན་

འདས་ཤཱཀྱ་ཐུབ་པའི་གསེར་སྐུ་གཅིག །དེ་བཞིན་གཤེགས་པ་འཇམ་དཔལ་གྱི་

གསེར་སྐུ་གཅིག །དེ་བཞིན་གཤེགས་པའི་རིང་བསྲེལ་འཕེལ་བཞིན་པ་གསུམ་

སྦྲེལ་གཅིག །ཡང་དེ་བཞིན་གཤེགས་པའི་རིང་བསྲེལ་གཅིག །རྒྱ་གར་གྱི་གྲུབ་

ཆེན་རྒྱ་དང་བོད་གཉིས་ཀར་སངས་རྒྱས་ཀྱི་བསྟན་པ་དར་རྒྱས་སུ་མཛད་པའི་སྐུ་

དྲིན་ཅན་ཇོ་བོ་ཆེན་པོ་ལྷ་ཅིག་གི་གདུང་རུས་ལས་བྱོན་པའི་རིང་བསྲེལ་གཅིག་

རྣམས་ཕུལ། བྱི་བ་ལོ་ཟླ་བ་དྲུག་པའི་ཚེས་བཅུ་དགུ་ལ་ཡུལ་དབུས་ནས་ཕུལ་བའི་

ཞུ་ཡིག442 

ཅེས་པའོ། །འདིར་བྱི་ལོ་གསུངས་པ་རབ་བྱུང་བདུན་པའི་ས་བྱི་ ༡༤༠༨ ལོ་དེ་ཡིན༑ 

སྤྱིར་ལོ་རྒྱུས་ཀྱི་ཐོག་ནས་རྒྱ་ནག་གི་གོང་མ་རྣམས་དང་བོད་ཀྱི་བླ་ཆེན་རྣམས་ཀྱི་དབར་

མཆོད་ཡོན་གྱི་འབྲེལ་བ་དམིགས་བསལ་ཞིག་ཡོད་པ་རྗེ་ཙོང་ཁ་པ་ལ་ཐུགས་རྒྱུས་ཡོད་ཅིང་། 

ལྷག་པར་དུ་ཕྱི་ལོའ་ིདུས་རབས་བཅུ་གསུམ་པའི་སྟོད་དུ་འཇམ་མགོན་ས་པཎ་ཧོར་དང་རྒྱ་ནག་

ཏུ་ཕེབས་ཏེ་རིམ་པས། ཇིང་གེར་གྱི་བུ་བརྒྱུད་སོག་རིགས་ཀྱིས་རྒྱ་ཡུལ་བཟུང་བའི་ཡོན་རྒྱལ་

རབས་ཀྱི་གོང་མ་དང་པོ་ཀུབ་ལའི་ཁན་ནམ་ཧོར་སེ་ཆེན་རྒྱལ་པོ་དང་འགྲོ་མགོན་ཆོས་རྒྱལ་

འཕགས་པ་མཆོད་ཡོན་དུ་གྱུར་པ་ནི། དེ་བས་ཀྱང་མཁྱེན་གྱི་ཡོད་པ་སྨྲ་མི་དགོས༑ དེ་བཞིན་

དུ་ཕྱིས་སུ་རྗེ་ཙོང་ཁ་པ་རང་ཉིད་ཀྱི་སློབ་མའི་ཁོངས་ནས་ཀྱང་བྱམས་ཆེན་ཆོས་རྗེ་དང་བྱང་

དར་མ་གཉིས་ཏཱ་མིང་གོང་མའི་ཕོ་བྲང་ཏུ་མི་དབང་གཙུག་ན་མཛེས་པའི་ཏི་ཤཱིར་འགྱུར་བ་

འོང་མོད། དེ་ལྟ་ནའང་། རྗེ་ཙོང་ཁ་པ་རང་ཉིད་ཀྱི་ཐུགས་གཤིས་དང་རྒྱུན་གྱི་དགོངས་བཞེད་

ཀྱི་ངོས་ནས་བརྟགས་ན། ཆོས་འཆད་ཉན་དང་སྒོམ་སྒྲུབ་འབའ་ཞིག་ལས། རྒྱ་ནག་གི་གོང་མའི་

442 རྗེ་བླ་མས་ཏཱ་མིང་རྒྱལ་པོར་གནང་བའི་ཡི་གེ་འདི་ནི། རྗེ་ཙོང་ཁ་པ་ཆེན་པོའ་ིགསུང་ཐོར་བུར་བཞུགས་ཤིང་། རྒྱལ་
དབང་ཆོས་རྗེའི་རྗེ་ཙོང་ཁ་པའི་རྣམ་ཐར་ཆེན་མོར་ཡང་། ཁོང་གིས་ཕོ་བྲང་པོ་ཏཱ་ལར་གཞུང་སའི་ཕྱག་དཔེའི་ཁྲོད་དུ་ངོ་
བཤུས་འཁྲུལ་མེད་གཅིག་ཡོད་པ་ལས་ཆད་ལྷག་མེད་པར་བཤུས་ཚུལ་གསུངས༑ ཕྱག་བྲིས་འདི་ལ་བྱི་བ་ལོ་ཟླ་བ་དྲུག་པའི་
ཚེས་བཅུ་དགུ་ལ་བྲིས་པར་འཁོད་པ། བོད་རབ་ལོ་རྣམས་ནུབ་ཕྱོགས་པའི་ཕྱིར་ལོར་རྩིས་སྟངས་གཅིག་གི་དབང་དུ་བྱས་ན། 
༡༤༠༨ ཕྱི་ཟླ་ ༧ ཚེས་ ༡༢ འཁེལ་ལ། ཅི་ལྟར་ཡང་ཕྱག་བྲིས་འདི་དབྱར་ཁར་གནང་བ་ཤིན་ཏུ་གསལ༑



288 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དབུ་བླ་མཛད་པ་ལྟ་བུ། མཐོ་གོ་ས་དང་དབང་ཆ་དང་འབྲེལ་བ་ཡོད་པའི་བྱ་བཞག་གི་རིགས་

ལ་ཐུགས་ཀྱི་འདུན་པ་ཅུང་ཟད་ཙམ་ཡང་ཡོད་པ་ཞིག་ཏུ་མི་སྣང་༑ ཕག་གྲུའི་མི་དབང་གྲགས་

པ་རྒྱལ་མཚན་དང་འབྲེལ་བའི་སྟེང་དུའང་། མི་དབང་དེ་རང་དང་མཚུངས་པར་སྤྱན་སྔ་གྲགས་

པ་བྱང་ཆུབ་ཀྱི་ཞབས་ལ་གཏུགས་པའི་སློབ་མར་གྱུར་པ་དང་། སྐུ་ན་གཞོན་དུས་ནས་ཀྱང་

ཐུགས་འདྲིས་ཡོད་པ་ཞིག་ཡིན་མོད། དེ་ལྟ་ནའང་ཁོང་དང་མི་དབང་གཉིས་ཀྱི་འབྲེལ་བ་དེ་

སྒེར་གྱི་རིམ་པའི་སྟེང་དུ་འཇོག་པ་ལས། གཞུང་འབྲེལ་གྱི་རྣམ་པར་ཅི་ཡང་མཛད་ཡོད་མི་

སྣང་༑ རྗེ་ཙོང་ཁ་པས་ཏཱ་མིང་ཡུང་ལེ་རྒྱལ་པོར་གནང་བའི་ཕྱག་བྲིས་ནང་དུ། མི་མང་པོའ་ིཁྲོད་

དུ་སོང་ན་ནད་དྲག་པོ་འབྱུང་བ་དེ་རྒྱ་ནག་ཏུ་ཕེབས་མི་ཐུབ་པའི་རྒྱུ་མཚན་ཞིག་ཏུ་གསུངས་

པ་དེ་བདེན་པ་ཡིན་སྣང་སྟེ། སྐུ་ན་གཞོན་པའི་སྐབས་ནས་སྐུ་སྟོད་ཀྱི་སྙུན་གཞི་གཅིག་ཡོད་པ་

སོགས་ཀྱིས་ལོ་ཤས་ཀྱི་སྔོན། རྗེ་བཙུན་རེད་མདའ་བ་དང་ལྷན་དུ་ལྷ་སར་ཕེབས་སྐབས་སུ་མི་

ཚོགས་ཤིན་ཏུ་ཆེན་པོའ་ིསར་ཕྱག་དབང་ཞུ་མི་རྣམས་ལ་མི་གནང་བ་སོགས་གོང་དུ་གསལ་བ་

ལས་ཤེས་ནུས༑ རྒྱ་ནག་ཏུ་མི་ཕེབས་པའི་རྒྱུ་མཚན་གཙོ་བོ་ནི། གཅིག་ནས་མཐོ་གོ་ས་སོགས་

ལ་གཏིང་ནས་ཐུགས་འདོད་མེད་པ་དང་། གཉིས་ནས་རྒྱ་ནག་ས་ཐག་རིང་ཞིང་མི་ཚོགས་ཆེ་

བས། དེར་འབྱོན་ན་དུས་ཡུན་རིང་ཙམ་ཞིག་གི་བར་ལ་ཆོས་འཆད་ཉན་དང་སྒོམ་སྒྲུབ་ཀྱི་

ཉམས་ལེན་ལ་འཐུས་ཤོར་འགྲོ་བར་ངེས་པའི་ཉེན་ཁ་དེ་གཟིགས་པས་ཡིན་སྙམ༑ 

ས་བྱི་ལོའ་ིདབྱར་ཁ་འདི་ནས་རྩིས་པའི་ལོ་དྲུག་གི་རྗེས་སུ། སླར་ཡང་ཏཱ་མིང་ཡུང་ལེ་རྒྱལ་

པོས་རྗེ་ཙོང་ཁ་པ་རྒྱ་ནག་ཏུ་གདན་འདྲེན་ཞུ་བའི་གསེར་ཡིག་གཅིག་ཕུལ་ཡོད་པ་ནི། འདི་ལྟར། 

ཏཱའི་མིང་རྒྱལ་པོའ་ིལུང་གིས། བླ་མ་བློ་བཟང་གྲགས་ལ་བཟློ་བ། ཁྱེད་རང་ལམ་

གྱི་ཡོན་ཏན་ཤིན་ཏུ་ཟབ་ཅིང་མཐོ་བ། རྣམ་དག་རྒྱས་པ། བྱམས་སྙིང་རྗེ་ལ་བརྟེན་

ནས་སེམས་ཅན་ཐམས་ཅད་ལ་ཕན་པ། ཐེག་པ་ཆེན་པོའ་ིལམ་ལ་འགོད་པ། དེའི་

དོན་གྱིས་ཀྱང་ཁྱེད་རྣམ་དག་ཏུ་བསམས་ནས་ཡུན་རིང་དུ་སོང་ཞིང་། ད་ལྟ་ནན་

གྱིས་ཐའི་རྐྱེན་ཧོའུ་རྐྱེན་མགོ་བྱས་མངགས་ནས། ལུགས་གཉིས་ཀྱིས་མཚོན་པར་

ཁྱེད་གདན་འདྲེན་བཏང་ཡོད། ཁྱོད་སངས་རྒྱས་བསྟན་པ་དར་བར་བསམ་ན། 

ཡུལ་དབུས་སུ་བྱོན་ནས། ངེད་ཀྱི་སེམས་བཞིན་འགྲུབ་པར་མཛོད།443 

443 རྒྱ་ནག་ཏཱ་མིང་གོང་མའི་གསེར་ཡིག་གི་བརྗོད་བྱ་དང་གཤམ་དུ་བཀོད་པའི་དེ་འབྲེལ་ཞིབ་གནས་རྣམས། རྒྱལ་དབང་ཆོས་
རྗེའི་རྗེ་ཙོང་ཁ་པའི་རྣམ་ཐར་ཆེན་མོར་(ཤོག ༢༩༧-༢༩༩)བྱུང་བ་ལས་བཀོད་ཅིང་། ཁོང་གིས་ནི་གཞུང་སའི་ཕྱག་དཔེའི་ཁྲོད་
ན་འདུག་པ་གཟིགས་ཏེ་ཆད་ལྷག་མེད་པར་བཤུས་པར་གསུངས༑ རྒྱལ་དབང་ཆོས་རྗེས་རྒྱལ་བ་སྐུ་ཕྲེང་བཅུ་གཉིས་པ་འཕྲིན་ལས་
རྒྱ་མཚོའི་ཡོངས་འཛིན་གནང་བས་ཕོ་བྲང་པོ་ཏཱ་ལར་བཞུགས་པའི་ཕྱག་དཔེ་ཡོངས་རྫོགས་ལ་གཟིགས་པའི་གོ་སྐབས་ཐོབ་ཡོད༑

ཅེས་པའི་ལུང་དང་། དེ་རྗེས་རྗེ་ཙོང་ཁ་པ་ལ་འབུལ་བའི་གནང་སྦྱིན་གྱི་ཐོར། རྡོ་རྗེ་དང་དྲིལ་

བུ། བ་སོའ་ིཕྲེང་བ་ཞིག་དང་། ཙན་དན་དུམ་བུ་ཞིག གོས་ཆེན་གྱི་རིགས་སྣ་ཚོགས་ཀྱི་ཡུག ད་

དུང་ལེགས་སྐྱེས་གཞན་མང་པོ་ཞིག་འཁོད་པའི་ཐོ་རིང་ཙམ་བྱུང་༑ རྒྱ་ནག་གོང་མའི་ཡི་གེ་

དེ་ནི། རྒྱ་ཤོག་སེར་པོ་ཞེང་ལ་མཐོ་ཕྱེད་བཞི་དང་དཀྱུས་ལ་འདོམ་པ་གང་ཡོད་པའི་སྟེང་དུ། 

གསེར་རིས་ཀྱི་འབྲུག་སྡེར་ལྔ་བྲིས་སྟེང་། གོང་གི་ཞུ་ཡིག་རྣམས་བོད་ཡིག་དང་། དེའི་འོག་ཏུ། 

“ཚེ་རིང་གནམ་གྱི་ཤེ་མོང་འབྱར་བའི་སྲོངས། ཡུན་ལོ་བཅུ་གཅིག་པའི་ལོ་ཟླ་བ་གཉིས་པའི་

ཚེས་བཅུ་གཅིག་ཉིན།” ཅེས་པ་རྣམས་ཡི་གེ་བརྩེགས་ནས་བྲིས་པ། དེའི་འོག་ཏུ་རྒྱ་ནག་གི་ཡི་

གེ་མང་ཙམ་ཞིག་བྲིས་པ་དང་བཅས་པ་ཞིག་ཏུ་ཡོད༑444 གདན་ཞུའི་སྐབས་ཕྱི་མ་འདིར་ཡང་

རྗེ་ཙོང་ཁ་པ་རང་ཉིད་རྒྱ་ནག་ཏུ་ཕེབས་པར་ཞལ་གྱིས་མ་བཞེས་མོད། རང་གི་སློབ་མ་བགྲེས་

གྲས་ནས་བྱམས་ཆེན་ཆོས་རྗེ་ཤཱཀྱ་ཡེ་ཤེས་སྐུ་ཚབ་ཏུ་ཆེད་ཏུ་མངགས་ཏེ་བཏང་ལ། བྱམས་ཆེན་

ཆོས་རྗེས་ཀྱང་རང་གི་བླ་མའི་བཀའ་སྒྲུབ་ཏེ་དེ་འཕྲལ་ལྷོ་ལམ་རྒྱུད། རིམ་གྱིས་ལྷོ་ཁ་དང་། དེ་

ནས་ཁམས་ལི་ཐང་སོགས་བརྒྱུད་ནས། མཐར་ཤིང་རྟ་ ༡༤༡༤ ལོར་རྒྱ་ནག་གི་རྒྱལ་ས་པེ་ཅིན་

དུ་ཞབས་སོར་འཁོད་ཐུབ་པ་བྱུང་༑ 

རྗེ་ཙོང་ཁ་པའི་རྣམ་ཐར་རྒྱས་པ་རྣམས་སུ། གོང་དུ་བཀོད་པའི་རྗེ་བླ་མས་ཏཱ་མིང་ཡུང་ལེ་

རྒྱལ་པོར་གནང་བའི་ཕྱག་བྲིས་དེ། འདིར་བཀོད་པའི་ཏཱ་མིང་གོང་མའི་གདན་འདྲེན་གྱི་གསེར་

ཡིག་དེ་ཉིད་ཀྱི་བཀའ་ལན་ཡིན་ཤག་བྱས་འདུག་པ་ནོར་ཏེ།445 རྗེའི་གསུང་ཐོར་བུར་བཞུགས་

པའི་རྒྱ་ནག་གོང་མ་ལ་གནང་བའི་ཕྱག་བྲིས་དེའི་མཇུག་བྱང་དུ། བྱི་ལོ་སྟེ། ༡༤༠༨ དབྱར་ཁར་

བྲིས་གནང་བ་གསལ་ཞིང་། རྒྱ་ནག་ཡུང་ལེ་རྒྱལ་པོའ་ིགསེར་ཡིག་གོང་དུ་བཀོད་པ་དེར་ནི། 

ཡུང་ལོ་བཅུ་གཅིག་པའི་ཟླ་བ་གཉིས་པར་བྲིས་པར་བཀོད་ལ། ཡུང་ལེ་རྒྱལ་པོ་དེ་རྒྱ་ནག་ཏཱ་

མིང་རྒྱལ་པོའ་ིཁྲིར་ ༡༤༠༢ ལོར་ཕེབས་པར་ཡོངས་སུ་གྲགས་པས། དེའི་ཁྲི་ལོ་བཅུ་གཅིག་

པ་དེ་ ༡༤༡༣ ལོར་འཁེལ་བར་བརྟེན། ད་ལྟ་མཇལ་དུ་ཡོད་པའི་རྗེ་བླ་མས་རྒྱ་ནག་ཏཱ་མིང་གོང་

མར་གནང་བའི་ཕྱག་བྲིས་དེ། གོང་དུ་བཀོད་པའི་རྒྱའི་གོང་མའི་གསེར་ཡིག་དེའི་བཀའ་ལན་

444 ཞིབ་གནས་འདི་རྣམས་གོང་མཚུངས། «རྗེ་ཙོང་ཁ་པའི་རྣམ་ཐར་ཆེན་མོ།» ཤོག ༢༩༨ ཐད་དུ་བྱུང་བ་ལས་བཀོད༑

445 དཔེར་ན་ཐོ་ཡོན་གྱི་«དད་པ་རྒྱ་མཚོར་རོལ་པའི་འཇུག་ངོགས།» ཆ་ཧར་གྱི་«བདེ་ལེགས་ཀུན་འདུས།» རྒྱལ་དབང་
ཆོས་རྗེའི་«རྗེ་ཙོང་ཁ་པའི་རྣམ་ཐར་ཆེན་མོ་»བཅས་གསུམ་ཀར། རྒྱ་ནག་གོང་མའི་གསེར་ཡིག་དེ་སྔོན་ལ་བཀོད་དེ་རྗེ་བླ་མ་
སེ་རྭ་ཆོས་སྡིངས་སུ་བཞུགས་དུས་ཕུལ་བ་དེ་ཡིན་ཤག་དང་། ད་ལྟ་རྗེ་བླ་མའི་གསུང་འབུམ་དུ་མཇལ་དུ་ཡོད་པའི་རྒྱ་ནག་ཏཱ་
མིང་གོང་མར་གནང་བའི་ཕྱག་བྲིས་དེ། གོང་གསལ་རྒྱ་ནག་གོང་མའི་གསེར་ཡིག་དེའི་བཀའ་ལན་ཡིག་ཤག་བྱས་ཏེ་བཀོད་
འདུག་པ་ལྟ་བུའོ། །རྟོགས་ལྡན་འཇམ་དཔལ་རྒྱ་མཚོའི་རྗེ་ཙོང་ཁ་པའི་རྣམ་ཐར་ཟུར་འདེབས་སུ་བྱུང་བ་ལྟར་ན། ཤོག ༡༠༧ 
རྒྱ་ནག་གོང་མས་རྗེ་ཙོང་ཁ་པ་རྒྱ་ནག་ཏུ་ལན་མང་ཙམ་ཞིག་སྤྱན་དྲངས་ཡོད་སྣང་། 

ཡིན་པ་དུས་ཀྱི་ཆ་ནས་གཏན་ནས་མི་འགྲིགས༑ དེ་ལྟ་ན་སླད་ནས་རྣམ་ཐར་གྱི་ཡིག་ཆ་རྩོམ་

པ་པོ་རྣམས། ལོ་རྒྱུས་ཀྱི་གནས་ལ་མ་དག་རྒྱུན་འབྱམས་བྱུང་བ་དེ་བསྐྱར་ཟློས་མི་འོང་བར་རེ་

བས། འདིར་ཞར་འབྱུང་གི་ཚུལ་དུ་ཅུང་ཟད་དཔྱད་དེ་སྨྲས་ཡོད༑

དབུ་མའི་གཞུང་གི་རྒྱལ་པོ་«རྩ་བ་ཤེས་རབ་»ཀྱི་རྣམ་བཤད་ཆེན་པོ་བརྩམས་པ།

ད་ནི་དཀྱུས་ལ་འཇུག་ན། དེ་ལྟར་ར་ཁ་བྲག་ནས་སེ་རྭ་ཆོས་སྡིངས་སུ་ཕྱིར་ཕེབས་རྗེས། སློབ་

མ་རྣམས་ལ་«དབུ་མ་རྩ་བ་ཤེས་རབ་»དང་། རང་ཉིད་ཀྱིས་གསར་དུ་བརྩམས་པའི་«དྲང་

ངེས་ལེགས་བཤད་སྙིང་པོ།» «དབུ་མ་བཞི་བརྒྱ་པ།» «སྔགས་རིམ་ཆེན་མོ།» «རྩ་ལྟུང་

སྦོམ་པོའ་ིརྣམ་བཤད།» «བླ་མ་ལྔ་བཅུ་པ་»ལ་སོགས་པའི་བཤད་པ་ཞིབ་པར་གསུངས་ཤིང་། 

«བྱང་ཆུབ་ལམ་རིམ་ཆེན་མོའ་ི»ཁྲིད་ཀྱང་གནང་༑ ཆོས་ཞུ་བར་གསང་ཕུ་དང་། བདེ་བ་ཅན། 

དགའ་བ་གདོང་། སྐྱོར་མོ་ལུང་། ཟུལ་ཕུ་དགོན་རྣམས་ཀྱི་གདན་ས་པ་རྣམས་དང་། ཐང་སག་

པའི་གདན་ཟུར་ལ་སོགས་པའི་དགེ་འདུན་པ་དྲུག་བརྒྱ་ཙམ་འདུས་ཤིང་། དེའི་རིང་སྣེའུ་ནམ་

མཁའ་བཟང་པོས་ཞབས་ཏོག་ལེགས་པར་ཞུས༑446 

གཞན་ཡང་སྐབས་དེར་སེ་རྭ་ཆོས་སྡིངས་དུ་བཞུགས་པའི་རིང་། རྗེ་ཙོང་ཁ་པས་དབུ་མའི་

གཞུང་གི་རྒྱལ་པོར་གྱུར་པ་མགོན་པོ་ཀླུ་སྒྲུབ་ཀྱི་བསྟན་བཅོས་ཆེན་པོ་«རྩ་བ་ཤེས་རབ་»ཀྱི་

རྣམ་བཤད། ཕྱིས་«ཊཱིཀ་ཆེན་རིགས་པའི་རྒྱ་མཚོར་»ཡོངས་སུ་གྲགས་པ་དེ་རྩོམ་པར་མཛད་

ཡོད༑ རྣམ་བཤད་འདི་གང་ལ་འགྲེལ་པར་གྱུར་པའི་ཀླུ་སྒྲུབ་ཀྱི་བསྟན་བཅོས་«རྩ་བ་ཤེས་རབ་

»ནི། སྔོན་རྒྱ་གར་འཕགས་པའི་ཡུལ་དུ། ནང་པ་ཙམ་མིན་པར་ཕྱི་ནང་གཉིས་ཀའི་ལྟ་གྲུབ་ཀྱི་

འཇིག་རྟེན་གྱི་ནང་དུ། གནམ་ས་གོ་ལྡོག་ཏུ་སོང་བ་ལྟ་བུའི་འགྱུར་བ་ཤིན་ཏུ་ཤུགས་ཆེན་བཏང་

ཡོད་པའི་གཞུང་ཞིག་ཡིན༑ བསྟན་བཅོས་འདི་ནི་ཚིགས་བཅད་འབའ་ཞིག་ཏུ་བཞུགས་ལ། 

དབུར་སྟོན་པ་ཐུབ་པའི་དབང་པོ་ལ་ཟབ་མོ་རྟེན་འབྱུང་གི་དེ་ཁོ་ན་ཉིད་གསུང་བའི་སྒོ་ནས་

བསྟོད་ཅིང་མཆོད་པར་བརྗོད་དེ། གཞུང་དངོས་གཞི་ཡོངས་ཀྱིས། མཆོད་བརྗོད་ཤླཽཀ་གཉིས་

ཀྱི་ནང་ངོས་བཟུང་བའི་རྟེན་འབྱུང་གི་དེ་ཁོ་ན་ཉིད་ཀྱི་དོན་དེ་རྒྱས་པར་བཤད་ལ།  འདི་ལ་

རིང་ཐུང་མི་འདྲ་བའི་རབ་བྱེད་དམ་ལེའུ་ཉེར་བདུན་ཡོད༑ རབ་བྱེད་རེ་རེས་ནས་ལྟ་གྲུབ་ཀྱི་

གནད་རྒྱུ་དང་འབྲས་བུ། འགྲོ་འོང་། འདོད་ཆགས་དང་ཆགས་པ། འདུས་བྱས་ཀྱི་མཚན་ཉིད་

སྐྱེ་འགག་གནས་གསུམ། རང་བཞིན། དུས། བྱ་བྱེད་ལས་གསུམ། ལས་འབྲས། བཅིངས་ཐར་

སོགས་བརྟག་པའི་གནས་སུ་བྱས་ཏེ། ཆོས་རྣམས་རྒྱུ་འབྲས་ངོ་བོ་བྱ་བྱེད་སོགས་གང་གི་སྒོ་

446 «རྣམ་ཐར་དད་པའི་འཇུག་ངོགས།» ཤོག ༥༧



291ལེའུ་བཅུ་གཅིག་པ། དྲང་ངེས་རྣམ་འབྱེད་དང་རྩ་ཤེ་ཊཱིཀ་ཆེན་བརྩམས་པའི་སྐབས།

ནས་བརྟགས་ནའང་། ངོ་བོ་ཉིད་ཀྱིས་གྲུབ་པ་ནི་རྡུལ་ཙམ་ཡང་གཏན་ནས་མེད་པ་རིགས་པས་

བསྒྲུབས་ཏེ་གཏན་ལ་ཕབ་ཡོད༑ དེ་ལ་ཀླུ་སྒྲུབ་ཀྱི་བསྟན་བཅོས་ཆེན་པོ་འདི་ལ་རྣམ་བཤད་ཅིག་

རྩོམ་པར་གསོལ་ཞེས། རང་ཉིད་ཀྱི་སློབ་མ་མང་དག་ཅིག་གིས་སྔ་ཙམ་ནས་གསོལ་བ་བཏབ་

ཡོད་པའི་སྟེང་། ཕག་གྲུ་མི་དབང་གྲགས་པ་རྒྱལ་མཚན་གྱིས་ཀྱང་ཉེ་བར་བསྐུལ་བ་སོགས་ལ་

བརྟེན་ནས།447 སྔ་ལོ་«དྲང་ངེས་ལེགས་བཤད་སྙིང་པོ་»རྩོམ་བཞིན་པའི་སྐབས་སུ་«རྩ་ཤེའི་

»རྣམ་བཤད་རྩོམ་པའི་ཐུགས་ཐག་བཅད་དེ། «དྲང་ངེས་ལེགས་བཤད་སྙིང་པོའ་ི»རྩོམ་པ་

གྲུབ་འཕྲལ་«རྩ་ཤེའི་»རྣམ་བཤད་རྩོམ་པའི་དབུ་བཙུགས་ཏེ། ཕྱི་ལོ་ ༡༤༠༨ ཀྱི་ལོ་མཇུག་ཏུ་

སོན་དུས་རྩོམ་པ་མཐར་ཕྱིན༑

«རྩ་བ་ཤེས་རབ་»ཀྱི་རྒྱས་འགྲེལ་འདིའི་དབུའི་རྩོམ་པ་དམ་བཅར། འདི་ལྟར། 

ངེས་དོན་དོན་གཉེར་བཤེས་གཉེན་མང་པོ་དང༌། །གྲགས་ལྡན་ཡངས་པའི་སྲིད་ལ་མངའ་མཛད་པའི།།

གསུང་གིས་བསྐུལ་ཚེ་ཟབ་མོ་དབུ་མའི་ལམ། །རྣམ་པར་འབྱེད་ལ་བདག་བློ་སྤྲོ་བ་སྐྱེས།།

ངེས་དོན་ཞེས་པའི་མིང་གིས་ཚིམ་པ་དང༌། །ཆེ་ལོང་དོན་ཙམ་མཐོང་བས་ཆོག་ཤེས་རྙེད།།

སྙིང་ནས་སྒྲུབ་པ་ལྷུར་ལེན་སྐྱེས་པའི་ཚེ། །གཞུང་མཆོག་འདོར་བ་རྣམས་ལ་མི་དགོས་ཀྱང༌།།

ངེས་དོན་གསུང་རབ་སྙིང་པོ་ཤེར་ཕྱིན་དོན། །རྣལ་འབྱོར་དབང་ཕྱུག་བྱེ་བས་བགྲོད་པའི་ལམ།།

མ་རྟོགས་ལོག་རྟོག་ཐེ་ཚོམ་མུན་པའི་ཚོགས། །ཡང་དག་རིགས་པའི་སྒྲོན་མེས་ལེགས་བསལ་ནས།།

ཡིན་ལུགས་ཕུ་ཐག་ཆོད་པའི་ལྟ་བ་ཡིས། །ཀླུ་སྒྲུབ་དགོངས་པ་ཇི་བཞིན་སྒོམ་འདོད་པའི།།

བློ་ལྡན་དེ་ལ་དབུ་མའི་རྩ་བ་ནི། །བདག་གིས་ལེགས་པར་བཤད་ཀྱིས་གུས་པས་ཉོན།།448

ཞེས། ངེས་དོན་དོན་དུ་གཉེར་བའི་བཤེས་གཉེན་མང་པོས་བསྐུལ་ངོར་རྣམ་བཤད་འདི་རྩོམ་

པ་ལ་ཐུགས་ལ་སྤྲོ་བ་འཕེལ་བ་དང་། རྣམ་བཤད་འདི་ནི། ངེས་དོན་གྱི་ཚིག་ཙམ་གྱིས་ཚིམ་

པ་དང་། གཞུང་གི་དོན་རགས་ཙམ་ཞིག་མཐོང་བས་ཚིམ་པ་དང་། ཡང་སྒྲུབ་པ་ལ་ཞུགས་

པའི་སྐབས་གཞུང་ཆེན་མོ་རྣམས་མི་མཁོ་ཞེས་དོར་བ་རྣམས་ལ་མི་དགོས་མོད། ངེས་དོན་གྱི་

གསུང་རབ་ཀྱི་སྙིང་དོན། རྣལ་འབྱོར་གྱི་དབང་ཕྱུག་དུ་མས་བྱོན་པའི་ལམ་པོ་ཆེ། ཡང་དག་

པའི་རིགས་པས་མ་རྟོགས་པ་དང་ལོག་རྟོག་དང་ཐེ་ཚོམ་གྱི་མུན་པ་བསལ་ཏེ། ཡིན་ལུགས་ཕུ་

ཐག་ཆོད་པའི་ལྟ་བ་རྣམ་དག་ཅིག་ལ་བརྟེན་ནས། ཀླུ་སྒྲུབ་ཀྱི་དགོངས་དོན་རྟོགས་པར་འདོད་

པའི་བློ་ལྡན་རྣམས་ལ་«རྩ་བ་ཤེས་རབ་»ཀྱི་དོན་འཆད་པར་འདོད་པས། བློ་ལྡན་ཁྱོད་རྣམས་

447 «རྩ་ཤེའི་རྣམ་བཤད་»ཀྱི་མཇུག་བྱང་ཚིགས་བཅད་དུ། “ས་སྐྱོང་ཆེན་པོའ་ིགསུང་གིས་བསྐུལ་བ་དང་། །བསྟན་འཛིན་
ཆེན་པོ་དཀོན་མཆོག་ཚུལ་ཁྲིམས་སོགས། །དམ་པ་མང་པོས་ཉེ་བར་བསྐུལ་ངོར་སྦྱར།།” ཞེས་གསུངས༑

448 «རྩ་ཤེའི་ཊཱིཀ་ཆེན་རིགས་པའི་རྒྱ་མཚོ།» ཤོག ༡



292 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཉོན་ཅིག ཅེས་བསྐུལ་མ་མཛད༑

«རྣམ་བཤད་རིགས་པའི་རྒྱ་མཚོ་»འདི་ནི། «རྩ་བ་ཤེས་རབ་»ཀྱི་ཚིགས་བཅད་རྣམས་

ཞིབ་མོར་བཀྲལ་བའི་འགྲེལ་པ་རྨད་དུ་བྱུང་བ་ཞིག་ཏུ་ཡོད་ལ། འདིའི་ནང་གཞུང་གི་སྐབས་

དུ་མར་དཀའ་བའི་གནད་ལ་སློབ་དཔོན་སངས་རྒྱས་བསྐྱངས་ཀྱི་འགྲེལ་པ་«བུདྡྷ་པཱ་ལི་

»དང་། དཔལ་ལྡན་ཟླ་བའི་འགྲེལ་པ་«ཚིག་གསལ་»གཉིས་སྦྲགས་ཏེ་བཤད་པ་མཛད་ཅིང་། 

དབུ་མའི་སློབ་དཔོན་དེ་གཉིས་ནི། གོང་དུ་«དྲང་ངེས་ལེགས་བཤད་སྙིང་པོའ་ི»ཐད་དུ་སྨྲས་

ཟིན་པ་ལྟར། འཕགས་པ་ཀླུ་སྒྲུབ་ཀྱི་དགོངས་པ་འགྲེལ་མཁན་གྱི་ནང་རྩེ་ཕུད་དུ་གྱུར་པ་རྗེ་

ཙོང་ཁ་པས་བཞེད་ཀྱི་ཡོད༑ གཞུང་འདི་རྩོམ་པའི་རྒྱུ་མཚན་གཙོ་ཆེ་བ་ཞིག་ནི། སྤྱིར་ནས་དབུ་

མའི་ལྟ་བའི་སྐོར་འདི་ཕྲ་ཞིང་ཟབ་པ་དང་། གཉིས་ནས་སློབ་དཔོན་སངས་རྒྱས་བསྐྱངས་དང་

དཔལ་ལྡན་ཟླ་བའི་འགྲེལ་པ་གཉིས་པོ་ནི། དེ་བས་ཀྱང་གོ་དཀའ་བར་བརྟེན། བོད་དུ་འགྲེལ་

པ་འདི་གཉིས་ཀྱི་འཆད་ཉན་རིང་མོ་ཞིག་ནས་ཉམས་པར་གྱུར་པ་གཟིགས་པས། ལྷག་པའི་ལྷ་

འཇམ་པའི་དབྱངས་ལ་རྩེ་གཅིག་ཏུ་གསོལ་བ་འདེབས་བཞིན་དུ་དབུ་མའི་གཞུང་ཀུན་ལ་རིང་

ཏུ་སྦྱངས་ཏེ། ཟབ་མོའ་ིདོན་འཕགས་ཡུལ་གྱི་དབུ་མའི་སློབ་དཔོན་རྩ་ཤེའི་འགྲེལ་མཛད་དེ་

གཉིས་ཀྱི་བཞེད་པ་ཇི་བཞིན་དུ་ལེགས་པར་རྟོགས་ཏེ་རྣམ་བཤད་དེ་བརྩམས་པར་གསུངས༑ 

རྗེ་ཙོང་ཁ་པའི་བླ་མ་རྗེ་བཙུན་རེད་མདའ་བས་ཀྱང་བོད་དུ་དབུ་མའི་བཤད་པ་ཉམས་པར་

ཐུགས་ཁྲལ་བྱུང་ཡོད་པ་དེའི་རྣམ་ཐར་དུ་ཐོན་ཏེ། འདི་ལྟར། “དེ་ནས་བདག་ཉིད་ཆེན་པོ་དེས། 

སྙིང་པོའ་ིདོན་གཙོ་བོ་འཕགས་པ་ཀླུ་སྒྲུབ་ཀྱི་ཞལ་སྔ་ནས་མཛད་པ། དབུ་མ་རིགས་པའི་ཚོགས་

ལ་གཟིགས་པར་བཞེད་ནའང་། དེ་དུས་གངས་རིའི་ཁྲོད་ན་བཀའ་མ་ཆད་ཙམ་མ་གཏོགས་པ་

འཆད་ཉན་གྱིས་གཏན་ལ་འབེབས་པ་དང་། སྒོམ་སྒྲུབ་ཀྱིས་ཉམས་སུ་ལེན་པའི་སྲོལ་ཉམས་

པར་གྱུར་ནས། ཐུགས་ཤིན་ཏུ་ཆད་པར་གྱུར་ཀྱང་།”449 ཞེས་དང་། སྐབས་དེར་ས་སྐྱ་སོགས་

ན་དབུ་མའི་དཔེ་ཆ་གཅིག་ལས་མེད་པར་གྲགས་པ་སོགས་བྱུང་བ་ལས་ཤེས་ནུས༑ 

རྗེ་ཙོང་ཁ་པས་ནི་«ཊཱིཀ་ཆེན་རིགས་པའི་རྒྱ་མཚོར།» སློབ་དཔོན་སངས་རྒྱས་བསྐྱངས་

དང་དཔལ་ལྡན་ཟླ་བའི་དགོངས་པ་གཞིར་བྱས་ཏེ་«རྩ་བ་ཤེས་རབ་»ཀྱི་གཞུང་དོན་དཔྱིས་

ཕྱིན་པར་བཀྲལ་བའི་སྟེང་དུ། སྐབས་དུ་མར་རང་ཉིད་ཀྱི་ལྟ་བའི་གོ་བ་དང་ཉམས་མྱོང་ལས་

བྱུང་བའི་གནད་ཀྱང་མང་དུ་གསུངས་ཡོད༑ དེ་ལ་རྒྱ་གར་གྱི་དབུ་མའི་སློབ་དཔོན་གཉིས་ནི། 

གཙོ་བོར་རང་བཞིན་གྱིས་གྲུབ་པ་ཐ་སྙད་དུའང་མི་འཐད་པར་སྒྲུབ་པའི་དགག་ཕྱོགས་རྩལ་དུ་

449 «དཔལ་ལྡན་རེད་མདའ་ཆེན་པོའ་ིརྣམ་ཐར་ངོ་མཚར་རྨད་འབྱུང་།» ཤོག ༤༠



293ལེའུ་བཅུ་གཅིག་པ། དྲང་ངེས་རྣམ་འབྱེད་དང་རྩ་ཤེ་ཊཱིཀ་ཆེན་བརྩམས་པའི་སྐབས།

འདོན་སྣང་ལ། རྗེ་ཙོང་ཁ་པས་ནི་དེའི་སྟེང་དུ་རང་བཞིན་གྱིས་གྲུབ་པ་ཐ་སྙད་ཙམ་དུའང་མི་

བཞེད་པའི་གནད་ཀྱིས། གཞི་ལམ་འབྲས་གསུམ་ཀའི་རྣམ་གཞག་ཐོག་བཞེད་ཚུལ་ཐུན་མོང་

མ་ཡིན་པ་ཇི་ལྟར་འཇོག་དགོས་པའང་བརྩད་ཞིབ་ཀྱིས་གཏན་ལ་ཕབ་ཡོད༑ དེ་ཡང་དཔེར་

ན། དབུ་མ་ཐལ་འགྱུར་རང་ལུགས་ལ་ཕྱི་དོན་ཞལ་གྱིས་བཞེས་པའི་ཚུལ་དང་། ཞིག་པ་དངོས་

པོར་གྲུབ་པ་དང་། འབྲས་བུའི་སྐབས་སུ་སངས་རྒྱས་ཀྱིས་ཇི་སྙེད་པ་མཁྱེན་པའི་ཚུལ་ཐུན་མོང་

མ་ཡིན་པ་ཞིག་ཡོད་པ་སོགས། ཀླུ་སྒྲུབ་ཡབ་སྲས་དང་སངས་རྒྱས་བསྐྱངས་དང་དཔལ་ལྡན་ཟླ་

བའི་གཞུང་རྣམས་གུང་བསྒྲིགས་ཏེ། ཤིན་ཏུ་ཕྲ་བའི་རིགས་པའི་ལམ་ནས་གསལ་བར་གཏན་

ལ་ཕབ་ཡོད་པ་ལས་དཔོག་ནུས༑450 གཞན་ཡང་རང་བཞིན་མེད་ཀྱང་ཚད་མ་དང་གཞལ་བྱ་

དང་། རྒྱུ་དང་འབྲས་བུ་སོགས་ཐ་སྙད་ཀྱི་རྣམ་གཞག་བསྙོན་མེད་རྣམས་འགལ་མེད་དུ་འཇོག་

ཐུབ་པས། སྟོང་པ་ཉིད་སྨྲ་བའི་ལུགས་དེ་ཆད་ལྟ་ལས་རྒྱང་རིང་དུ་གྲུབ་པའི་ཚུལ་རྣམས་རྩལ་

དུ་བཏོན་ནས་གསུངས་ཡོད༑ ཁྱད་པར་དུ་«རྩ་ཤེའི་»མཆོད་བརྗོད་ཀྱི་བཤད་པ་ཐེ་བའི་«རྩ་

ཤེའི་ཊཱིཀ་ཆེན་»གྱི་སྔོན་འགྲོའ་ིསྤྱི་བཤད་ནང་། རྟེན་འབྱུང་འགག་སོགས་བརྒྱད་ཀྱི་གཤིས་

སུ་མ་གྲུབ་པར་གསུངས་པ་ལས་འཕྲོས་ཏེ། ཇི་ལྟར་རང་གི་གཤིས་སུ་མ་གྲུབ་ཚུལ་གྱི་དགག་

བྱའི་མཚམས་འཛིན་དང་། ཡོད་པ་ཙམ་དང་རང་བཞིན་གྱིས་ཡོད་པའི་ཁྱད་པར། རང་བཞིན་

གྱིས་མེད་པ་ལ་རྒྱུ་འབྲས་སོགས་འཇོག་ནུས་པས་མེད་མཐའ་ལས་གྲོལ་བ་དཔལ་ལྡན་ཐལ་

འགྱུར་བའི་ཁྱད་པར་ཡིན་ཚུལ། ཐ་སྙད་དུའང་ལས་གསོག་པ་པོ་ལ་སོགས་པ་ཇི་ལྟར་འཐད་

ཚུལ། སྤྱིར་འཇིག་རྟེན་པ་དང་གྲུབ་མཐའི་དཔྱོད་ལུགས་ཀྱི་ཁྱད་པར་དང་། ཕྱི་མ་ལའང་དེ་

ཁོ་ན་ཉིད་ལ་དཔྱོད་པར་འགྲོ་བ་དང་མི་འགྲོ་བའི་ཚུལ། གཞན་ཡང་དགག་པ་ལ་མེད་དགག་

དང་མ་ཡིན་དགག་གཉིས་སུ་ཕྱེ་སྟེ། «རྩ་བ་ཤེས་རབ་»ཀྱིས་མཐའ་བཞིའི་སྐྱེ་བ་འགོག་པའི་

དམ་བཅའ་ལ་མེད་དགག་འབའ་ཞིག་འཇོག་དགོས་ཚུལ་སོགས། «རྩ་བ་ཤེས་རབ་»ཀྱི་གཞུང་

དོན་དཔྱིས་ཕྱིན་པར་རྟོགས་པ་ལ་མེད་དུ་མི་རུང་བའི་གནད་རྣམས་ཞིབ་ཏུ་དཔྱད་དེ་གཏན་ལ་

ཕབ་ཡོད་པས། སྔོན་འགྲོའ་ིསྤྱི་བཤད་ཀྱི་ཚན་པ་འདི། དབུ་མའི་དཀའ་གནད་སྟོན་པའི་བསྟན་

བཅོས་རང་རྐང་ཞིག་ཏུའང་ངོས་འཛིན་བྱ་ཆོག་པ་ཞིག་ཡོད་སྟབས། དབུ་མ་པའི་ལུགས་ཀྱི་

ཟབ་མོ་སྟོང་པ་ཉིད་ཀྱི་དོན་ལ་རྩད་ཞིབ་བྱ་འདོད་ཡོད་པ་ཞིག་གིས་བཀླགས་ན། དབུ་མའི་

450 རང་བཞིན་གྱིས་གྲུབ་པ་ཐ་སྙད་དུའང་མི་བཞེད་པའི་གནད་ཀྱིས། ཐལ་འགྱུར་བའི་གྲུབ་མཐའ་ལ་དགག་སྒྲུབ་གཉིས་
ཀའི་བཞེད་པ་ཐུན་མོང་མ་ཡིན་པའི་སྐོར་ལ། རྗེའི་ཙོང་ཁ་པའི་གསུང་ལ་རྒྱལ་ཚབ་རྗེས་ཟིན་བྲིས་བཏབ་པ། «རྩ་བ་ཤེས་རབ་
ཀྱི་དཀའ་གནས་ཆེན་པོ་བརྒྱད་ཀྱི་བརྗེད་བྱང་»བྱ་བ་རྗེ་ཙོང་ཁ་པའི་གསུང་འབུམ་པོད། བ པར་བཞུགས༑ ཕྱིས་སུའང་«དབུ་
མ་ལ་འཇུག་པའི་རྣམ་བཤད་དགོངས་པ་རབ་གསལ་»དུའང་། (ཤོག ༡༨༥) ཐལ་འགྱུར་བའི་ཐུན་མོང་མ་ཡིན་པའི་ཁྱད་ཆོས་
ཀྱི་སྐོར་ལ་གསུང་དུས་གཙོ་ཆེ་བ་གྲངས་བརྒྱད་དྲངས་པ་ཡོངས་སུ་གྲགས་པ་ལྟར་ལགས༑



294 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གཞུང་དོན་གོ་བའི་མིག་འབྱེད་ཐུབ་པ་ཞིག་འོང་ཞེས་ཁོ་བོས་སྨྲའོ། །བསྟན་བཅོས་ཀྱི་མཇུག་

བསྡུའི་ཚིགས་བཅད་དུ་འདི་ལྟར།

ཟབ་མོའ་ིདོན་འདི་ཤིན་ཏུ་དཔག་པར་དཀའ། །བདག་ནི་བློ་གྲོས་ཉམ་ཆུང་བརྩོན་པ་ཞན།།

དེ་ཕྱིར་འདི་ལ་ནོངས་པའི་ཚོགས་མཆིས་ན། །ནོངས་དེ་བསམ་པ་ཐག་པས་བདག་འཆགས་སོ།།

འདིར་འབད་དགེ་བ་ཆུ་ཤེལ་ཀུན་ད་ལྟར། །ཆེས་ཆེར་དཀར་བ་གང་ཞིག་བསགས་པ་དེས།།

མཐར་འཛིན་འཆིང་བ་དམ་པོས་བཅིངས་ཀུན་གྱིས། །མཐའ་བྲལ་ལྟ་བ་བདེ་བླག་རྙེད་གྱུར་ཅིག། །

ཐུབ་བསྟན་དེ་ཉིད་ལྟ་བའི་མིག་གཅིག་པུ། །སྨྲ་བའི་ཁྱུ་མཆོག་ཀླུ་སྒྲུབ་ལས་འོངས་པ།།

རྟེན་འབྱུང་དེ་ཉིད་རྟོགས་པ་དཔག་ཡས་ཀྱིས། །བསྟན་པའི་སྙིང་པོ་ཡུན་རིང་འཛིན་པར་ཤོག། །

བདག་ཀྱང་ཚེ་རབས་ཀུན་ཏུ་འཇམ་པའི་དབྱངས། །རྗེ་བཙུན་མཁྱེན་པའི་གཏེར་གྱིས་རྗེས་བཟུང་ནས།།

དམ་ཆོས་སྤྱི་དང་ཁྱད་པར་རྟེན་འབྱུང་གཏམ། །སྲོག་གི་ཕྱིར་ཡང་མི་གཏོང་འཛིན་པར་ཤོག། །451

ཅེས། གཞུང་དོན་བཤད་པའི་སྐབས་སུ་ཅི་སྟེ་ནོར་བ་རེ་གཉིས་བྱུང་ཡོད་ན་དེའི་དོན་དུ་མཐོལ་

བཤགས་ཕུལ་ཅིང་། བསྟན་བཅོས་འདིས་རྐྱེན་བྱས་ཏེ་མང་པོ་ཞིག་གིས་མཐའ་བྲལ་དབུ་མའི་

ལྟ་བ་བདེ་བླག་ཏུ་རྙེད་པར་འགྱུར་བ་དང་། དེའི་སྟེང་ནས་རྒྱལ་བའི་བསྟན་པའི་སྙིང་པོ་རྟེན་

འབྱུང་གི་དེ་ཁོ་ན་ཉིད་ཡུན་རིང་པོར་འཛིན་པར་འོང་བ་དང་། རང་ཉིད་ཀྱང་ཡི་དམ་འཇམ་

པའི་དབྱངས་ཀྱིས་ཚེ་རབས་ཀུན་ཏུ་རྗེས་སུ་བཟུང་སྟེ། སྤྱིར་རྒྱལ་བའི་བསྟན་པ་དང་། ཁྱད་

པར་དུ་རྟེན་འབྱུང་གི་དེ་ཁོ་ན་ཉིད་ཀྱི་གཏམ་རྨད་དུ་འབྱུང་བ་འདི་སྲོག་གི་ཕྱིར་ཡང་མི་གཏོང་

བར་འཛིན་པར་ཤོག་ཅེས་སྨོན་ལམ་ཡང་མཛད་ཡོད༑ དེ་ལྟར་«རྩ་ཤེའི་ཊཱིཀ་ཆེན་»འདིའི་རྩོམ་

པ་གྲུབ་པ་ན། ད་ནི་རྗེ་ཙོང་ཁ་པས་སློབ་དཔོན་སངས་རྒྱས་བསྐྱངས་དང་དཔལ་ལྡན་ཟླ་བའི་

གཞུང་རྣམས་ལ་གཙོ་བོར་བརྟེན་ཅིང་།  རང་གི་གོ་རྟོགས་དང་སྒོམ་སྟོབས་ལ་བརྟེན་པའི་ལྟ་

བའི་ཉམས་མྱོང་ཡང་གཞིར་བྱས་ཏེ། འཕགས་པ་ཀླུ་སྒྲུབ་ཀྱི་དབུ་མའི་ལྟ་བའི་སྐོར་ལ་བསྟན་

བཅོས་ཆེན་པོ་གསུམ་སྟེ། རིམ་པ་བཞིན་«ལམ་རིམ་ལྷག་མཐོང་ཆེན་མོ་»དང་། «དྲང་ངེས་

ལེགས་བཤད་སྙིང་པོ།» «རྩ་ཤེའི་ཊཱིཀ་ཆེན་རིགས་པའི་རྒྱ་མཚོ་»བཅས་བརྩམས་ཟིན་ཡོད༑ 

ད་ནི་དཀྱུས་ལ་ཞུགས་ཏེ་ལེའུའི་མཇུག་བསྡུ་བ་ལ། སྐབས་འདིར་རྗེ་ཙོང་ཁ་པ་བླ་སློབ་

རྣམས། སྔ་རྗེས་བསྡོམས་པས་སེ་རྭ་ཆོས་སྡིངས་ཀྱི་དབེན་གནས་སུ་ལོ་གཉིས་ཀྱི་རིང་བཞུགས་

ཤིང་། དེའི་རིང་གོང་གསལ་དབུ་མའི་གཞུང་ཆེན་པོ་གཉིས་བརྩམས་པ་དང་། སློབ་མའི་

ཚོགས་ལ་ཆོས་འབྲེལ་ཡང་ཤིན་ཏུ་རྒྱས་པར་མཛད་ཡོད༑ སེ་རྭ་ཆོས་སྡིངས་སུ་བཀའ་ཆོས་

451 «རྩ་ཤེའི་ཊཱིཀ་ཆེན་རིགས་པའི་རྒྱ་མཚོ།» ཤོག ༣༩༧



295ལེའུ་བཅུ་གཅིག་པ། དྲང་ངེས་རྣམ་འབྱེད་དང་རྩ་ཤེ་ཊཱིཀ་ཆེན་བརྩམས་པའི་སྐབས།

གནང་བའི་སྐབས་ཤིག་ལ། ཀུ་ཅོར་རྟོགས་ལྡན་པ་སངས་རྒྱས་དཔལ་བཟང་ཡང་རྗེ་ཙོང་ཁ་

པའི་ཞབས་ལ་གཏུགས་ཏེ་རྗེ་བླ་མའི་དྲུང་ནས་དབུ་མ་རྩ་འཇུག་བཞི་གསུམ་དང་ལམ་རིམ་

བཅས་གསན་སྣང་༑452 ཁོང་ནི་བོད་དུ་སྨྱུང་གནས་ཀྱི་ལག་ལེན་དར་སྤེལ་ཐོག་མཛད་རྗེས་ཆེ་

བའི་མི་སྣ་གལ་ཆེན་ཞིག་ཡིན་ལ། ཁོང་རྟེན་རབ་འབྱུང་མིན་མོད་རྗེ་ཙོང་ཁ་པས་གནང་སྦྱིན་དུ་

གཟན་ཤམ་དང་ལྷུང་བཟེད་སྩལ་བར། དེ་ནས་ལོ་མང་ཙམ་ཞིག་གི་རྗེས་སུ་ཀུ་ཅོར་རྟོགས་ལྡན་

ལ་བུ་ཞིག་སྐྱེས་པར། སྔར་གྱི་རྗེ་ཙོང་ཁ་པའི་གནང་སྦྱིན་རྣམས་བསམས་ཏེ་རང་ཉིད་ཀྱི་བུ་དེ་

རབ་ཏུ་འབྱུང་དགོས་པའི་རྟགས་མཚན་དུ་དགོངས་ཏེ་རབ་བྱུང་སྒྲུབ་ཏུ་བཅུག ཕྱིས་སུ་བུ་དེ་

འཕགས་པ་ལྷ་(༡༤༣༩–༨༧)ཞེས་གྲགས་པ། རྗེ་ཙོང་ཁ་པའི་དགེ་ལྡན་པའི་བསྟན་པ་ཀོང་ལོང་

ཉང་གསུམ་མདོ་སྟོད་དང་བཅས་པར་དར་བར་མཛད་མཁན་གཙོ་བོ་ཞིག་ཏུ་འགྱུར༑ ཅི་ལྟར་

ཡང་། སེ་རྭ་ཆོས་སྡིངས་སུ་སྐབས་དེར་ལོ་ངོ་གཉིས་ཙམ་ལ་བཞུགས་རྗེས། ས་བྱི་ ༡༤༠༨ ལོའ་ི

དབྱར་གནས་གྲོལ་ཏེ་དགག་དབྱེ་ཐོན་པ་དང་། ཕག་གྲུ་མི་དབང་གྲགས་པ་རྒྱལ་མཚན་གྱིས་

གསོལ་བ་བཏབ་པ་ལ་བརྟེན་ནས། དབེན་གནས་སེ་རྭ་ཆོས་སྡིངས་ནས་ཐོན་ཏེ་སྐྱིད་སྨད་གྲུམ་

བུ་གླིང་དུ་ཕྱག་བཏེགས་སོ། །སྨྲས་པ།

ཁྱོད་ཀྱིས་དྲང་བའི་དོན་དང་ངེས་དོན་གྱི། །རྣམ་པར་དབྱེ་བ་ཤེས་རབ་མཚོན་གྱིས་ཕྱེ།།

ཤིང་རྟའི་སྲོལ་འབྱེད་གཉིས་དང་རྗེས་འབྲང་གི །གཞུང་མང་དགོངས་པ་མ་འདྲེས་གསལ་བར་མཛད།།

གོང་འོག་གྲུབ་མཐའ་སྨྲ་བ་མཐའ་དག་གི །བཞེད་པ་མ་འདྲེས་པད་མའི་འདབ་མ་ལྟར།།

སོ་སོར་ཕྱེ་ནས་མཐར་ཐུག་ངེས་པའི་དོན། །ཀླུ་སྒྲུབ་ལུགས་བཟང་ཁོ་ན་གཙོ་བོར་འཛིན།།

དེ་སླད་ཁྱོད་ནི་ཤིང་རྟ་ཆེན་པོ་སྟེ། །སྟོན་པས་ལུང་བསྟན་མཛད་དམ་མ་མཛད་རུང་།།

ཀླུ་སྒྲུབ་ཁོ་ན་བདག་གི་ཡིད་ལ་ཉལ། །ལུང་བསྟན་མེད་པའི་ངེས་པ་ག་ལ་ཡོད།།453

སྲིད་པའི་རྩ་བ་དྲུང་ནས་འབྱིན་པའི་ལམ། །རྟེན་འབྱུང་རིགས་པའི་གཏེར་མཛོད་འདི་ཉིད་དེ།།

ངེས་དོན་མདོ་སྡེ་མཐའ་དག་བལྟ་བའི་མིག །ཡོད་མེད་མཐའ་བྲལ་བཀྲལ་བའི་གཞུང་གི་མཆོག། །

དབུ་མ་རྩ་བ་དབུ་མའི་བསྟན་བཅོས་ནི། །ཀུན་གྱི་རྩ་བ་ཤེས་རབ་ཅེས་བྱ་བ།།

ཤེས་རབ་ཕ་རོལ་ཕྱིན་ཚུལ་གསལ་བར་བྱེད། །མཐའ་བྲལ་དབུ་མའོ་དེ་ལ་དབུ་མ་ཟེར།།454

452 གནས་ཚུལ་འདི་ཐོ་ཡོན་གྱིས། «རྗེ་ཙོང་ཁ་པའི་རྣམ་ཐར་དད་པ་རྒྱ་མཚོར་རོལ་པའི་འཇུག་ངོགས།» ཤོག ༢༣༣ ཐད་དུ་འོད་
དཔག་མེད་རྡོ་རྗེ་བྱ་བས་བརྩམས་པའི་«སྙུང་གནས་བླ་བརྒྱུད་རྣམ་ཐར་ཡིད་བཞིན་ནོར་བུའི་ཕྲེང་བར་»བྱུང་བ་བཀོད་དེ་བཤད༑

453 «རྣམ་ཐར་རྟོགས་བརྗོད་མེ་ཏོག་གི་ཆུན་པོ།» ཤོག ༡༩༧

454 གོང་མཚུངས། ཤོག ༡༩༦ འདིར་ཤླཽཀ་འདི་གཉིས་ཀྱི་གོ་རིམ་གཞུང་རང་ཉིད་དུ་བྱུང་བ་དེ་ལྡོག་ཏེ་བཀོད་ཅིང་། བར་
སྐབས་ཀྱི་ཚིགས་བཅད་ལྷག་མ་རྣམས་རང་རྩོམ་ཡིན༑



296 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གང་དེར་འགྲོ་འོང་བྱ་བྱེད་ལས་དང་དུས། །བདག་དང་རང་བཞིན་བཅིངས་ཐར་ལ་སོགས་ལས།།

བརྩམས་ཏེ་བརྟག་པའི་རིགས་པ་ཕྲ་རྣམས་ཀྱི། །གསང་བའི་མཛོད་ལ་དགའ་མགུར་སྤྱོད་པ་ནི།།

སངས་རྒྱས་བསྐྱངས་དང་དཔལ་ལྡན་ཟླ་བ་ཡི། །ལུགས་བཟང་ཉིད་དུ་གཟིགས་ནས་དེ་གཉིས་ཀྱི།།

མན་ངག་ལྡེ་མིག་བྱས་ཏེ་རྩ་ཤེ་ཡི། །དགོངས་པའི་གཏེར་ནི་ཡངས་པར་ཀུན་ལ་ཕྱེད།།

ཨེ་མའོ་རྣམ་བཤད་རིགས་པའི་རྒྱ་མཚོ་འདི། །དཔལ་ལྡན་ཟླ་བ་ཉིད་ནི་གངས་ལྗོངས་སུ།།

སླར་ཡང་བྱོན་ཏེ་རང་གི་ཚིག་གསལ་གྱི། །དཀའ་འགྲེལ་ཞིག་ཏུ་ཆེད་དུ་མཛད་དམ་སྙམ།།

དེས་ན་དྲང་ངེས་ལེགས་བཤད་སྙིང་པོ་དང་། །རྩ་ཤེའི་རྣམ་བཤད་རིགས་པའི་རྒྱ་མཚོ་ནི།།

འཕགས་ཡུལ་དབུ་མའི་གཞུང་ཆེན་དག་ལ་ཡང་། །འགྲན་པར་ནུས་ཞེས་བསྔགས་པ་དོན་དང་ལྡན།།

ལེགས་བཤད་འདི་འདྲ་མཇལ་བ་སྐལ་བ་བཟང་། །རིགས་པའི་མིག་ཕྱེས་རྣམ་དཔྱོད་ལང་ཚོ་རྒྱས།།

ཟབ་དོན་ཅུང་ཙམ་གོ་བས་སྤྲོ་བ་འཕེལ། །བཀའ་དྲིན་ཆེ་འོ་རྗེ་བཙུན་ཙོང་ཁ་པ།།

ཞེས་བྱ་བ་ནི་བར་སྐབས་ཀྱི་ཚིགས་སུ་བཅད་པའོ།།     །།

----------



ལེའུ་བཅུ་གཉིས་པ།
ལྷ་ལྡན་སྨོན་ལམ་ཆེན་མོ་བཙུགས་པ་དང་དགའ་ལྡན་ཕྱག་བཏབ་པའི་སྐབས།

༈ རྗེ་ཙོང་ཁ་པས་ལྷ་སའི་གཙུག་ལག་ཁང་དུ་ཆོ་འཕྲུལ་སྨོན་ལམ་གྱི་དུས་མཆོད་ཤིན་ཏུ་རྒྱས་

པ་ཞིག་འཚོགས་རྒྱུའི་ཐུགས་འདུན་དེ། དང་ཐོག་སེ་རྭ་ཆོས་སྡིངས་སུ། ༡༤༠༥ ནས་ ༡༤༠༧ 

བར་ལོ་གཉིས་ཙམ་བཞུགས་པའི་སྐབས་སུ་བྱུང་བ་ལྟར། དེ་ལྟ་བུའི་ཆོ་འཕྲུལ་སྨོན་ལམ་ཆེན་

མོ་ཞིག་འཚོགས་རྒྱུའི་ཐུགས་ཐག་བཅད་རྗེས། སྣེའུ་དཔོན་ནམ་མཁའ་བཟང་པོ་ལ་ཐུགས་

བཞེད་དེ་གསུངས་ནས་རྒྱུ་སྦྱོར་གྱི་ཐད་དུ་མཐུན་འགྱུར་བགྱི་བའི་ཞལ་ཏའང་གནང་༑ རྗེ་བླ་མ་

རང་ངོས་ནས་ཀྱང་སྐབས་དེ་ནས་བཟུང་སྟེ། དད་འབུལ་སོགས་ཕྱག་ཏུ་ཡོ་བྱད་ཅི་བྱུང་བ་ལས་

མང་ཆེ་བ་ལྷ་ལྡན་སྨོན་ལམ་ཆེན་མོའ་ིཆ་རྐྱེན་དུ་བསྔོས་ཏེ་ཟུར་འཇོག་མཛད༑ དེ་ལ་བདག་

ཅག་གི་སྟོན་པ་ཤཱཀྱ་ཐུབ་པས་སྔར་མཉན་ཡོད་དུ་ཆོ་འཕྲུལ་གྱི་མཛད་པ་བསྟན་པའི་དུས་

ཚིགས་རྩ་ཆེན་དེའི་སྲུང་རྩིར། རྗེ་བླ་མས་སྔར་ཡང་རྫིང་ཕྱིའི་རྒྱལ་བ་བྱམས་པའི་གཙུག་

ལག་ཁང་དུ་དང་། དེ་རྗེས་ཇོ་བོ་བཀའ་གདམས་པའི་གདན་ས་རྭ་སྒྲེང་བཅས་པར་ས་གནས་

གཉིས་སུ། རང་ཉིད་ཀྱི་སློབ་མའི་ཚོགས་དང་ལྷན་དུ་མཆོད་པ་དང་སྨོན་ལམ་རྒྱ་ཆེར་མཛད་

ཡོད་པ་གོང་དུ་སྨྲས་ཟིན་པ་ལྟར་ལ། ཆོ་འཕྲུལ་གྱི་དུས་མཆོད་སྔར་ཐེངས་གཉིས་མཛད་ཡོད་

པ་དེས། འབྱུང་རྒྱུའི་ལྷ་ལྡན་སྨོན་ལམ་ཆེན་མོ་འཚོགས་པའི་སྐམ་སྦྱོང་ངམ་སྟ་གོན་བགྱིས་པའི་

གོ་སྐབས་ཀྱང་ཐོབ་ཡོད༑  

བོད་ཀྱི་གནས་འགངས་ཆེན་ལྷ་སའི་ཇོ་ཁང་།

དེ་ལ་ལྷ་ལྡན་སྨོན་ལམ་ཆེན་མོ་འཚོགས་ཡུལ་ལྷ་ས་ཇོ་ཁང་སྟེ། མཚན་དངོས་ལ་ར་ས་འཕྲུལ་

སྣང་གི་གཙུག་ལག་ཁང་ཞེས་པ་དེ་ནི། བོད་ཆོས་ལྡན་གྱི་ཞིང་དུ་དད་ལྡན་ཡོངས་ཀྱི་མཆོད་

ཡུལ་དུ་གྱུར་པའི་ལྷ་ཁང་རྩ་ཆེ་ཤོས་དེ་ཡིན་པ་ལ་རྩོད་པ་མེད༑ དེ་ནི་དམར་པོ་རིར་གྲགས་པ་

སྟེ། དེང་སང་གཟི་བརྗིད་ལྡན་པའི་ཕོ་བྲང་པོ་ཏཱ་ལ་ཀྲོང་ངེར་འགྱིངས་པའི་རེ་དེའི་ཤར་ཕྱོགས་

སུ་འགྱངས་ཚད་ཧྥི་ཊི་སུམ་སྟོང་ཙམ་གྱི་མཚམས་སུ་ཆགས་ཡོད༑ དེ་ལྟ་བུའི་གཙུག་ལག་ཁང་

ཆ་ལག་དང་བཅས་པ་ལ་རྒྱ་ཁྱོན་ས་ཆ་ཨེ་ཁར་དྲུག་ལྷག་ཙམ་ཡོད་ཅིང་། གཙུག་ལག་ཁང་བྱིན་

ཅན་འདི་ནི། བོད་བཙན་པོའ་ིདུས་སྐབས་ཀྱི་ཡིག་ཆ་ཐེ་བའི་སྔོན་གྱི་ལོ་རྒྱུས་ཀྱི་ཡིག་ཆ་རྣམས་

སུ། ཕྱི་ལོའ་ིདུས་རབས་བདུན་པར་བྱོན་ཅིང་བོད་མི་རིགས་ཀྱི་ལོ་རྒྱུས་ནང་མངའ་ཐང་ཆེ་ཤོས་

སུ་བརྩི་བའི་བཙན་པོ་སྲོང་བཙན་སྒམ་པོས་(དུས་རབས་བདུན་པའི་སྟོད།)བཞེངས་པར་ཡོངས་



298 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

སུ་གྲགས༑455 བོད་བཙན་པོའ་ིདུས་རབས་ཀྱི་རྗེས་སུ་བྱུང་བའི་ཆོས་འབྱུང་ཁག་ཏུ་ནི། ར་ས་

འཕྲུལ་སྣང་གི་གཙུག་ལག་ཁང་དེ་བཞེངས་པའི་ལོ་རྒྱུས་སྨྲ་བ་ན། བོད་ཀྱི་འདྲེ་སྲིན་རྣམས་

ཀྱིས་གནོད་འཚུབ་བྱས་ཏེ་ཉིན་མོ་བརྩིགས་པ་རྣམས་མཚན་ལ་བཤིགས་པ་སོགས་བྱུང་བར། 

རྩིས་བསྐོར་ཏེ་བོད་ཁ་བ་ཅན་གྱི་ཡུལ་དེ་སྲིན་མོ་གན་རྐྱལ་དུ་སྒྱེལ་བ་ལྟ་བུར་བྱས་ལ། སྲིན་མོ་

དེའི་མགོ་དང་། དཔུང་མགོ་གཉིས། གྲུ་མོ་གཉིས། དཔྱིས་རུས། དཔུས་མོ་གཉིས། རྐང་མགོ་

གཉིས། གསང་གནས་དང་། ཡན་ལག་གི་ཚིགས་བཞི་བཅས་པར་མེ་བཙས་མནན་དགོས་པར་

ཤེས་ཚུལ་དང་། ལུས་ཀྱི་གནད་དེ་དག་མནོན་པར་བོད་ཀྱི་ས་གནས་ཁག་ཏུ་ལྷ་ཁང་རེའང་

བཞེངས་ཚུལ་སོགས་འཁོད༑456 ཆོས་འབྱུང་གི་ཡིག་ཆ་ཁག་གཅིག་ཏུ་ལྷ་སའི་གཙུག་ལག་

ཁང་དེ་བཞེངས་པའི་སྐབས། རྒྱ་མོ་ཀོང་ཇོས་རྩིས་བསྐོར་བ་སོགས་ཀྱིས་ལས་འགན་བཞེས་

ཡོད་ཚུལ་སོགས་ཐོན་མོད། སྐབས་དེར་རྒྱ་མོ་ཀོང་ཇོ་ལྷ་སར་ཡོད་མེད་དེ་དཔྱད་གཞིར་སྣང་༑

གནའ་བོའ་ིཡིག་ཆའི་ནང་བྱུང་བར་བརྟགས་ན། ར་ས་འཕྲུལ་སྣང་གི་གཙུག་ལག་ཁང་

དེའི་རྨང་གཞི་དེ། ཕྱི་ལོ་ ༦༣༩ སྲོང་བཙན་དགུང་ལོ་ཉེར་གསུམ་བཞེས་པའི་ལོ་དེའི་ནང་

བསྐྲུན་ཅིང་། གཙུག་ལག་ཁང་འདི་ལོ་གཅིག་ལྷག་ཙམ་གྱི་ནང་ལ་བཞེངས་གྲུབ་ཡོད་སྣང་༑ 

སྐབས་དེར་གཙུག་ལག་ཁང་གི་རྨང་གཞི་བཏིང་དུས་འོ་མཚོ་ཞེས་པའི་མཚོ་ཆུང་ཞིག་ཡོད་པ་

དེའང་སས་བཀབ་སྟེ་ས་ཁོད་སྙོམས་པར་བྱ་དགོས་པར་བྱུང་ཡོད་པར་གྲགས་ལ། གཙུག་ལག་

ཁང་གི་བཀོད་དབྱིབས་སོགས་གང་ཅིའི་ཐད་ནས་དངོས་སུ་བཞེངས་པའི་ལས་འགན་གལ་

ཆེ་བ་ཁག་གཅིག་ནི། བལ་བཟའ་ཁྲི་བཙུན་གྱིས་བཞེས་པར་སྣང་༑ ཁོང་གིས་སྐབས་དེར་ལྷ་

ས་ཁུལ་དུ་བལ་པོའ་ིརྒྱལ་སྲས་ན་རནྡྲ་དེ་བ་བཙན་བྱོལ་དུ་ཡོད་པའི་ལྷན་བཅར་ཁོངས། བལ་

455 བཙན་པོ་སྲོང་བཙན་འཁྲུངས་གཤེགས་ཀྱི་ལོ་དུས་ལ་སྔོན་གྱི་བོད་ཀྱི་ལོ་རྒྱུས་སྨྲ་བ་རྣམས་བཞེད་པ་མི་འདྲ་བ་ཡོད་ཚུལ་
མཁས་དབང་དགེ་འདུན་ཆོས་འཕེལ་གྱིས་«རྒྱལ་རབས་དེབ་ཐེར་དཀར་པོར་»(ཤོག ༢༢༤-༢༧)གསུངས་པ་ལྟར་ལ། «བུ་
སྟོན་ཆོས་འབྱུང་»སོགས་བོད་ཀྱི་ལོ་རྒྱུས་ཀྱི་ཡིག་ཆ་མང་པོ་ཞིག་གི་ནང་བྱིང་བ་ལྟར། སྲོང་བཙན་གླང་ལོར་འཁྲུངས་ཞེས་
པའི་ལོ་དེ་མེ་གླང་ ༦༡༧ ལ་བཟུང་བ་ཨ་ལག་ཚེ་ཏན་ཞབས་དྲུང་གི་«བསྟན་རྩིས་ཀུན་བཏུས་»སུ་བཀོད་མོད། རང་ལུགས་ནི་
སྔོན་གྱི་བོད་ཀྱི་ལོ་རྒྱུས་ཀྱི་ཡིག་ཆ་རྣམས་དང་དེང་རབས་ཕྱི་མི་ཞིབ་འཇུག་པས་ཐང་རྒྱལ་རབས་ཀྱི་ཡིག་ཆ་སོགས་ལ་ཞིབ་
འཇུག་གིས་བརྟག་པ་བྱས་པ་རྣམས་གུང་བསྒྲིགས་ཏེ། མེ་གླང་ ༦༡༧ དེ་བཙན་པོ་ཁྲིར་ཕེབས་པའི་ལོར་བཟུང་སྟེ།  འཁྲུངས་
ལོ་ཤིང་གླང་ ༦༠༥ དང་། གཤེགས་ལོ་ནི། རྒྱ་ནག་ཐང་རྒྱལ་རབས་ཀྱི་ཏའི་ཛུང་ཕྱི་ལོ་ ༦༤༩ ལ་འདས་པའི་ཟླ་ཤས་མཇུག་ཏུ་སྟེ། 
ལྩགས་ཁྱི་ ༦༥༠ ཡིན་ངེས་པར་བྱས་ཏེ། ཁོ་བོས་བོད་ཀྱི་གཙུག་ལག་གཅེས་བཏུས་ཀྱི་པོད་ཕྲེང་ཁོངས་«མཁས་པ་ལྡེའུའི་རྒྱ་
བོད་ཆོས་འབྱུང་»དཔར་བཏབ་པའི་སྔོན་གླེང་དུ་བཀོད་ཡོད་པ་ལ་གཟིགས་འཚལ༑

456  སྲིན་མོ་གན་རྐྱལ་དུ་སྒྱེལ་བའི་ལུས་ཀྱི་གནད་རྣམས་སུ་མནན་ཚུལ་སོགས་ཀྱི་ཞིབ་གནས་རྣམས། «བཀའ་ཆེམས་ཀ་
ཁོལ་མར།» ཤོག ༢༣༣-༣༤ བྱུང་་ལ། «བཀའ་ཆེམས་ཀ་ཁོལ་མ་»ལ་གཞི་བཅོལ་ཏེ་མྱང་རལ་ཆོས་འབྱུང་དང་། (ཤོག ༢༢༨-
༢༩) དཔའ་བོ་གཙུག་ལག་ཕྲེང་བའི་«ཆོས་འབྱུང་མཁས་པའི་དགའ་སྟོན་»དུའང་བཀོད་པ་དེའི་སྟོད་ཆ། ཤོག ༢༡༦ ཐད་ནས་
བྱུང་བ་ལ་གཟིགས༑ 



299ལེའུ་བཅུ་གཉིས་པ། ལྷ་ལྡན་སྨོན་ལམ་ཆེན་མོ་བཙུགས་པ་དང་དགའ་ལྡན་ཕྱག་བཏབ་པའི་སྐོར།

པོ་ནེ་ཝ་རིའི་བཟོ་པ་ལག་རྩལ་ཤིན་ཏུ་མཁས་པ་འགའ་ཤས་ཡོད་པ་རྣམས་ལས་ལ་བཀོལ་ཏེ། 

གཙུག་ལག་ཁང་གི་སྒོ་སྒེའུ་ཁུང་དང་ཀ་བ་དང་གདུང་མ་སོགས་ཀྱི་རྐོས་དཀྲོལ་གྱི་རིགས་

རྣམས་དང་། དེ་བཞིན་དུ་བལ་པོའ་ིལྷ་རིས་པས་གཙུག་ལག་ཁང་གི་ལྷ་ཁང་སོ་སོའ་ིལོ་རིས་བྲི་

བ་སོགས་འགན་ཁྱེར་ཡོད་ཚུལ། ཕྱིས་ཀྱི་ཞིབ་འཇུག་པ་ཁག་གཅིག་གིས་སྨྲ་བ་བདེན་སྙམ༑457 

རང་རེའི་ཡིག་ཆའི་ནང་དུའང་། ཕྱི་ལོའ་ིདུས་རབས་བཅུ་གསུམ་པའི་ནང་བྱོན་པའི་ནེལ་པ་

པཎྜི་ཏས་བརྩམས་པའི་«ཆོས་འབྱུང་སྔོན་གྱི་གཏམ་མེ་ཏོག་སྙིང་པོ་སྦྲང་རྩིའི་བཅུད་»དུ། “ཇོ་

མོས་བཞེངས་པ་ལ། བལ་མོས་འཕྲུལ་སྣང་བཞེངས། རྒྱ་མོ་ཀོང་ཇོས་ར་མོ་བཞེངས། མོང་

བཟའ་ཁྲི་ལྕམ་གྱིས་བྲག་ལྷ་བཞེངས།”458 ཞེས། སྲོང་བཙན་གྱི་བཙུན་མོ་བལ་རྒྱ་བོད་གསུམ་

སོ་སོས་ལྷ་ཁང་རེ་རེ་བཞེངས་པ་དང་། དེའི་ནང་ནས་བལ་བཟས་ར་ས་འཕྲུལ་སྣང་གི་གཙུག་

ལག་ཁང་བཞེངས་པ་དང་། དེའི་མཇུག་ཏུ་རྒྱ་མོ་ཀོང་ཇོས་ར་མོ་ཆེ་བཞེངས་པའི་དུས་རིམ་ཡང་

གསལ་བར་ཐོན་སྙམ༑ 

ཅི་ལྟར་ཡང་ར་ས་འཕྲུལ་སྣང་གི་གཙུག་ལག་ཁང་དེའི་སྒོ་གཙོ་བོ་དེ་ནུབ་ངོས་བལ་ཡུལ་

ལ་ཕྱོགས་ཡོད་ཅིང་། དེ་ནི་སྐབས་དེའི་ནེ་ཝ་རིའི་རྒྱལ་པོ་བལ་བཟའི་ཡབ་ཆེན་ལ་གུས་ཞེན་

སོགས་དགོས་པ་ཁྱད་པར་ཅན་ལ་གཟིགས་ཏེ་བཙན་པོ་རང་ཉིད་ནས་བཀས་བསྐུལ་བར་

བཤད༑459 གཙུག་ལག་ཁང་གི་བཀོད་དབྱིབས་དངོས་ནི། སྔོན་གྱི་འཕགས་ཡུལ་གྱི་ནང་པའི་

དགོན་པར་དཔེ་བླངས་ཏེ། རྩ་བའི་དབྱིབས་དེ་གྲུ་བཞིའི་རྣམ་པར་བྱས་པ་ལ་རེའུ་མིག་ལྟ་

བུར་ནང་གསེས་ལྷ་ཁང་སོ་སོར་ཡོད་ལ། རྩ་བའི་སྒྲོམ་དེ་ལ་ཕྱིས་རིམ་གྱིས་སྣོན་མ་བཏབ་སྟེ་

རྒྱ་སྐྱེད་བྱུང་ཡོད་ནའང་། ཐོག་མའི་འཆར་འགོད་ཀྱི་གྲུ་བཞིའི་རྣམ་པ་དེ་ལ་འགྱུར་བ་ཆེན་པོ་

ཐེབས་མེད༑ གཙུག་ལག་ཁང་གི་མཚན་ནི་ཐོག་མར་ར་ས་འཕྲུལ་སྣང་ཞེས་གྲགས་པ་ལྟར་ཡིན་

ལ། ར་ས་ཞེས་པ་ནི་ཆེས་གནའ་བོའ་ིདུས་ཀྱི་ལྷ་སའི་མིང་ཡིན༑ རྭ་ས་ཞེས་པའི་ཚིག་གི་དོན་

ནི་ཕལ་ཆེར་རྭ་བས་བསྐོར་བའི་གྲོང་ཁྱེར་ཞེས་པ་ཡིན་པ་དང་། དེ་ནི་ལྷ་ས་དེ་ཕྱེད་གྲོང་རྡལ་

457 དཔེར་ན་ཕྱི་མི་རོ་བེརྚ་བི་ཏ་ལིས་བརྩམས་པའི་«བོད་དབུས་ཁུལ་གྱི་ལྷ་ཁང་རྙིང་གྲས་སྐོར།» (Robert Vitali, 
Early Temples of  Tibet) ཤོག ༧༡ ཐད་དུ་བྱུང་བ་ལྟར་ལགས༑ ཕྱི་མི་ཞིབ་འཇུག་པ་རྣམས་ནས། རྒྱའི་ཐང་ཡིག་ནང་
བལ་བཟའ་ཁྲི་བཙུན་གྱི་སྐོར་ལ་གླེང་སློང་གང་ཡང་མི་འབྱུང་བ་དང་། བལ་ཡུལ་རྒྱལ་སྲས་ཀྱི་བཙན་བྱོལ་དུ་གནས་པའི་དུས་
ཡུན་དེ་ཕྱི་ལོ་ ༦༤༡ ལོར་མཇུག་བསྡུས་པ་སོགས་ཀྱིས། གཙུག་ལག་ཁང་དེ་ཀོང་ཇོ་བོད་ལ་མ་འབྱོར་གོང་ལ་བཞེངས་ཟིན་
པར་བཤད་ཡོད་པ་གནད་ཆེ༑ 

458 «ནེའུ་ཆོས་འབྱུང་།» ཤོག ༢༦ བཙུན་མོ་སོ་སོས་ལྷ་ཁང་སོ་སོ་བཞེངས་ཚུལ་གྱི་གནས་འདི་«བཀའ་ཆེམས་ཀ་ཁོལ་མར་
»ཡང་ཐོན་སྙམ་སྟེ་དེའི་ཤོག་གྲངས་ ༢༦༩-༧༡ ཐད་དུ་བྱུང་བ་ལ་གཟིགས༑

459 «བཀའ་ཆེམས་ཀ་ཁོལ་མ།» ཤོག ༢༥༦



300 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དང་ཕྱེད་མཁར་རྫོང་ཡིན་པའི་ཆ་ནས་མིང་དེ་ཐོགས་པར་འགའ་ཤས་ཀྱིས་བཤད་པ་བདེན་

སྙམ༑460 བོད་ཀྱི་ལོ་རྒྱུས་ཀྱི་ཡིག་ཆ་ཁག་ཅིག་དུ་ནི། ར་ས་ཞེས་ཝ་བཏགས་མེད་པར་བྱས་ཏེ། 

དེའི་དོན་སྤྲུལ་པའི་ར་ལ་ས་བཀལ་ཏེ་ཇོ་ཁང་གི་འོག་གཞིའི་ཆེད་འོ་མཚོ་བསུབས་ནས་གྲུབ་

པའི་ས་བཟོས་པ་ལ་གོ་དགོས་པར་བཤད༑461 གང་ལྟར་ཡང་རིམ་གྱིས་རྭ་ས་ཞེས་པའི་མིང་དེ་

ལྷ་སར་ཞེས་པར་འགྱུར་ཞིང་། དེ་བཞིན་དུ་རྭ་ས་འཕྲུལ་སྣང་གི་གཙུག་ལག་ཁང་ལའང་ལྷ་ས་

ཇོ་ཁང་ཞེས་ཡོངས་སུ་གྲགས་པ་བྱུང་བ་རང་ཅག་ཚང་མས་ཤེས་གསལ་ལྟར་ལགས༑462 

དེང་མཇལ་དུ་ཡོད་པའི་ལྷ་སའི་ཇོ་ཁང་ལ་ཐོག་རྩེགས་རིམ་པ་གསུམ་ཡོད་ལ། ཐོག་

རྩེགས་དང་པོ་གཉིས་ནི་གཙུག་ལག་ཁང་ཐོག་མར་བཞེངས་པའི་སྐབས་ཉིད་ནས་ཡོད་པའི་ཆ་

ཤས་ཤིག་ཡིན་པ། གནའ་བོའ་ིཡིག་ཆ་དང་ཨར་ལས་རྟོག་ཞིབ་པའི་དན་རྟགས་གཉིས་འཛོམས་

ཀྱི་སྟེང་ནས་དཔོག་ནུས་པར་དེང་རབས་དཔྱད་ཞིབ་པ་ཁག་གཅིག་གིས་བཤད༑ རང་རེའི་ཆོས་

འབྱུང་གི་ཡིག་ཆའི་ནང་དུ་བྱུང་བ་ལྟར་ན། བཙན་པོ་སྲོང་བཙན་ལ་གཙུག་ལག་ཁང་གི་ལྷ་ཁང་

ཐ་དད་པའི་ནང་དུ་ཡི་དམ་གྱི་ལྷ་རྣམས་ཆོས་ཀྱི་བགྲོ་བ་མཛད་པའི་གཟིགས་སྣང་བྱུང་བར། ལྷ་

ཁང་ནང་མ་དེ་དག་གི་ནང་དུ་གཟིགས་སྣང་དུ་ཤར་བའི་ཡི་དམ་གྱི་ལྷ་དེ་རྣམས་ཀྱི་སྐུ་བརྙན་རེ་

བཞུགས་སུ་གསོལ་བའི་དགོངས་པ་གཏད་པར་བཤད༑ «བཀའ་ཆེམས་ཀ་ཁོལ་མར་»བྱུང་བ་

ལྟར་ན། ཐོག་མར་བཙན་པོས་གཙུག་ལག་ཁང་གི་ལྷ་ཁང་ནང་དུ་ཐུགས་རྗེ་ཆེན་པོ་རང་བྱོན་

དང་བཅས་པའི་སྐུ་བརྙན་དགུ་སྤྱན་དྲངས་ཏེ་བཞུགས་སུ་གསོལ་བར་ཐོན༑ དེ་ཡང་གཙོ་བོ་ཇོ་

བོ་ཐུགས་རྗེ་ཆེན་པོ་རང་བྱོན་ལ་ལྷ་སྐུ་བརྒྱད་ཀྱིས་གཡས་གཡོན་ནས་གྲལ་བསྒྲིགས་པའི་ཚུལ་

གྱིས་ཏེ། རིམ་པ་བཞིན་གཡས་སུ་འཇིག་རྟེན་དབང་ཕྱུག་དང་། ཁྲོ་གཉེར་ཅན།  བདུད་རྩི་

འཁྱིལ་བ་བཅས་དང་། གཡོན་དུ་སྤྱན་རས་གཟིགས་ཁ་སར་པཱ་ནི་དང་། དབྱངས་ཅན་མ། སྒྲོལ་

མ། རྟ་མགྲིན་བཅས་བཞུགས་སུ་གསོལ་བར་གསུངས༑463 ཡང་བཤད་སྲོལ་གཞན་ཞིག་ལྟར་

ན། ཐོག་མའི་སྐབས་སུ། གཙུག་ལག་ཁང་གི་རྒྱལ་སྒོ་གཙོ་བོ་དེ་ཕྱེ་ནས་ནང་དུ་སོང་ན། གཡོན་

ཕྱོགས་སུ་ཡོད་པའི་ལྷ་ཁང་བྱང་མའི་ནང་དུ་ཐུགས་རྗེ་ཆེན་པོ་རང་བྱོན་བཞུགས་སུ་གསོལ་

བ་དང་། ཤར་ཕྱོགས་ཀྱི་ལྷ་ཁང་གསུམ་གྱི་དཀྱིལ་མའི་ནང་དུ་བལ་བཟའ་ཁྲི་བཙུན་གྱིས་རང་

460 ཕྱི་མི་སམ་བན་ཤཻཀ་བྱ་བས་བརྩམས་པའི་«བོད། ལོ་རྒྱུས་ཤིག་»ཅེས་པའི་དེབ། (Van Schaik, Tibet: A History) ཤོག ༥

461 དཔེར་ན་བཀའ་ཆེམས་ཀ་ཁོལ་མ། ཤོག ༢༡༥ ཐད་དུ་བྱུང་བ་ལ་གཟིགས༑

462 ལྷ་སའི་མིང་རྙིང་པ་ལ་རྭ་ས་ཟེར་བ་དང་། དེ་རིམ་གྱིས་ལྷ་ས་ཞེས་པར་འགྱུར་ཚུལ་སྐོར་ཀྱི་བཤད་པ་དམིགས་བསལ་
ཞིག་མཁས་དབང་དགེ་འདུན་ཆོས་འཕེལ་གྱི་«གཏམ་བརྒྱུད་གསེར་ཐང་།» ལེའུ། ༤ ཤོག ༧༡ ཐད་དུ་བྱུང་༑

463 «བཀའ་ཆེམས་ཀ་ཁོལ་མ།» ཤོག ༢༥༠



301ལེའུ་བཅུ་གཉིས་པ། ལྷ་ལྡན་སྨོན་ལམ་ཆེན་མོ་བཙུགས་པ་དང་དགའ་ལྡན་ཕྱག་བཏབ་པའི་སྐོར།

གི་རྟེན་སྐལ་དུ་བལ་ཡུལ་ནས་སྤྱན་དྲངས་པའི་ཇོ་བོ་མི་བསྐྱོད་རྡོ་རྗེ་དང་། དེའི་གཡས་ཀྱི་ལྷ་

ཁང་དུ་སངས་རྒྱས་འོད་དཔག་མེད་དང་། གཡོན་གྱི་ལྷ་ཁང་དུ་སངས་རྒྱས་མི་བསྐྱོད་པ་བཅས་

བཞུགས་སུ་གསོལ་ཡོད་པར་ཡང་བཤད༑464 

སྲོང་བཙན་སྒམ་པོས། “ར་སའི་གཙུག་ལག་ཁང་ལ་ཞིག་རལ་བྱུང་ན་གསོ་བ་དང་། མཆོད་

པ་རྒྱུན་རིང་པོར་བྱ་བའི་ཕྱིར། གསེར་དང་དངུལ་དང་རིན་པོ་ཆེ་སྣ་ཚོགས་ལས་ཟངས་ཆེན་པོ་

གཅིག་བཀང་སྟེ་”གཙུག་ལག་གི་ས་འོག་ཏུ་སྦས་པ་དང་།465  གཞན་ཡང་རིན་པོ་ཆེའི་རིགས་

ལས་གྲུབ་པའི་དངོས་ཆས་སྣ་ཚོགས་དང་མ་འོངས་ལུང་བསྟན་གསལ་བའི་ཤོག་དྲིལ་གྱི་ཡི་

གེའང་གཙུག་ལག་ཁང་གི་ཀ་བའི་འོག་ལ་སྦས་པར་གྲགས༑ དེ་ལྟར་བཙན་པོ་སྲོང་བཙན་གྱིས་

གཏེར་ཏུ་སྦས་པའི་ཁོངས་ནས། «བཀའ་ཆེམས་ཀ་ཁོལ་མ་»ཞེས་པ་དེ། སྲོང་བཙན་གྱི་དུས་

སྐབས་ནས་རྩིས་པའི་དུས་རབས་བཞི་ཙམ་གྱི་མཇུག་ཏུ། བོད་དུ་སངས་རྒྱས་ཀྱི་བསྟན་པ་སླར་

གསོ་མཛད་པར་ཕེབས་པའི་ཇོ་བོ་རྗེ་དཔལ་ལྡན་ཨ་ཏི་ཤས་གཏེར་ནས་བཞེས་པར་གྲགས་ལ། 

«བཀའ་ཆེམས་ཀ་ཁོལ་མའི་»ཚིག་གི་བསྒྲོས་དང་བརྗོད་དོན་ལ་གཞིགས་ཏེ་ཆོས་འབྱུང་རྩོམ་

པ་པོ་རྣམས་ནས། གཞུང་དེའི་ནང་ལྷ་སའི་ཇོ་ཁང་དང་ལོ་རྒྱུས་ཀྱི་ཐོག་ནས་དམིགས་བསལ་

འབྲེལ་བ་ཐོགས་པའི་མི་སྣ་ཆེ་ཁག་རྣམས་ལུང་བསྟན་ཡོད་པར་བཤད་ཡོད༑ དེ་ཡང་དཔེར་ན་

དེའི་ཚིག “དེ་ཡིས་བྱང་ཆུབ་སེམས་དཔའ་པཎྜི་ཏ།།” ཞེས་པ་ནས། “རིགས་གསུམ་ཡོན་ཏན་

ལྡན་པ་སྤྱན་དྲངས་ནས། །སྐུ་གཟུགས་འདི་ལ་བསྟོད་ཅིང་ཕྱག་ཀྱང་འཚལ།།”466 ཞེས་པའི་

བར་གྱིས་ཇོ་བོ་རྗེ་ལུང་བསྟན་པ་དང་། དེའི་མཇུག་ཏུ། “དེ་ཡི་སློབ་མ་ཚུལ་བཞིན་བཞུགས་པ་

ཡི། །དགེ་བསྙེན་དམ་པ་བསྟན་པའི་མངའ་བདག་ནི། །འདི་ལ་བསྙེན་བཀུར་བྱེད་ཅིང་མཆོད་

པར་འགྱུར།།”467 ཞེས་པས་ཇོ་བོ་རྗེའི་སློབ་མ་སྟབ་ཁ་བས་ལྷ་ས་གཙུག་ལག་ཁང་ལ་མཆོད་

པར་འགྱུར་བ་སོགས་བསྟན་པར་བཀྲལ༑ དེ་བཞིན་དུ་བཀའ་ཆེམས་ཀ་ཁོལ་མར། “གཟུགས་

སྐུ་འདི་ལ་བྱང་ཆུབ་སེམས་དཔའ་ནི། །ལོ་ནི་ཉིས་བརྒྱར་བསྙེན་བཀུར་བྱེད་པར་འགྱུར།།”468 

ཞེས་བྱུང་བ། དུས་རབས་བཅུ་གཉིས་པའི་ནང་དུ་མཉམ་མེད་དྭགས་པོ་ལྷ་རྗེའི་སློབ་མ་དྭགས་

པོ་སྒོམ་པ་ཚུལ་ཁྲིམས་སྙིང་པོས་(༡༡༡༦–༦༩)ཇོ་ཁང་ལ་ཞིག་གསོས་ཆེན་པོ་ཞིག་མཛད་པར་

464 རོ་བེརྚ་བི་ཏ་ལིས་བརྩམས་པའི་«བོད་དབུས་ཁུལ་གྱི་ལྷ་ཁང་རྙིང་གྲས་སྐོར།» (Vitali, Early Temples of  Tibet) ཤོག ༧༦

465 «བཀའ་ཆེམས་ཀ་ཁོལ་མ།» ཤོག ༢༥༩

466 གོང་མཚུངས། ཤོག ༢༨༡

467 གོང་མཚུངས། ཤོག ༢༨༢

468 གོང་མཚུངས། ཤོག ༢༨༦ ཚིགས་རྐང་འདི་དག་དཔའ་བོ་གཙུག་ལག་ཕྲེང་བའི་ཆོས་འབྱུང་མཁས་པའི་དགའ་སྟོན། སྟོད་
ཆ། ཤོག ༨༠༡ ཐད་དུ་དྭགས་པོ་སྒོམ་པའི་ལུང་བསྟན་དུ་སྦྱར༑



302 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

འགྱུར་བ་དེའི་ལུང་བསྟན་ཡིན་པར་གྲགས༑  དྭགས་པོ་སྒོམ་པའི་སྔོན་དུ། ཟངས་མཁར་ལོ་

ཙཱ་བས་བལ་པོའ་ིབཟོ་བོ་མཁས་པའི་ལག་རྗེས་ལས་གྲུབ་པའི་གཙུག་ལག་ཁང་དེ་བདག་མེད་

སྤྲང་པོའ་ིསྡོད་ཁྱིམ་ལྟ་བུར་གྱུར་པ་གཟིགས་པས་ཡིད་སྐྱོ་སྟེ། ཇོ་ཁང་ལ་ཞིག་གསོས་ཆེན་པོ་

ཞིག་མཛད་ཡོད་ལ། གཞན་ཡང་ལྷ་སའི་གཙུག་ལག་ཁང་ལ་ཞབས་ཞུ་བྱེད་མཁན་གྲགས་ཆེ་བ་

ལ། རྙིང་མའི་གཏེར་སྟོན་མྱང་རལ་ཉི་མ་འོད་ཟེར་དང་། ལྷ་རྗེ་དགེ་བ་འབུམ། ཡ་རྩེའི་རྒྱལ་པོ་

རི་ལུ་སྨལ། ཡ་རྩེའི་རྒྱལ་སྲས་པྲི་ཏི་སྨལ་ཞེས་པ་དང་། འགྲོ་མགོན་ཆོས་རྒྱལ་འཕགས་པ། ཏའི་

སི་ཏུ་བྱང་ཆུབ་རྒྱལ་མཚན་དང་། རྗེ་ཙོང་ཁ་པ་སོགས་བྱུང་བ་ཆོས་འབྱུང་གི་ཡིག་ཆ་ཁག་ཏུ་

གསལ་བ་ལྟར་ལགས༑469 མཁས་གྲུབ་རྗེས་«བཀའ་ཆེམས་ཀ་ཁོལ་མར་»རྗེ་ཙོང་ཁ་པ་ཆེན་

པོའ་ིལུང་བསྟན་ངོས་བཟུང་བ་ན། 

ཇི་སྐད་དུ། བཀའ་ཆེམས་ལས། དེ་ནས་ཁྱད་པར་བསྙེན་བཀུར་ཆེར་མཛད་པ།། 

དགེ་སློང་བྱང་སེམས་ཤར་ཕྱོགས་སྐུ་འཁྲུངས་པ། །གསང་སྔགས་འཆང་ཞིང་

རྣལ་འབྱོར་ཆེན་པོ་ནི། །སྙིང་པོའ་ིམཐའ་བསྟེན་སྐྱེས་ཆེན་དམ་པ་ནི། །ཞལ་ཡང་

བསྒྱུར་ཞིང་བསྙེན་བཀུར་དམ་པ་མཛད། །དེ་ལ་བསྙེན་བཀུར་ཆེར་བྱེད་དེ་དག་

ནི། །འཕགས་པའི་གང་ཟག་དགེ་སྦྱོང་ཤ་སྟག་གོ །ཞེས་བྱུང་བའོ། །ཞལ་ཡང་

བསྒྱུར་ཞེས་པ་ནི། ཇོ་བོ་རིན་པོ་ཆེའི་ཞལ་སྔོན་དབུ་རྒྱན་དང་མི་ལྡན་པ་ལས་དབུ་

རྒྱན་དང་བཅས་པ་ཉིད་དུ་བསྒྱུར་བའོ།།470

ཞེས་གསུངས༑

ལྷ་ལྡན་སྨོན་ལམ་ཆེན་མོའ་ིགྲ་སྒྲིག་གི་སྐོར།

གོང་གསལ་ལྟར་རྗེ་བླ་མ་འཁོར་བཅས། ས་བྱི་ ༡༤༠༨ ལོའ་ིདབྱར་གནས་གྲུབ་རྗེས། མི་དབང་

གྲགས་པ་རྒྱལ་མཚན་གྱིས་གདན་དྲངས་པ་བཞིན། སེ་རྭ་ཆོས་སྡིངས་ནས་ཐོན་ཏེ་སྐྱིད་སྨད་

གྲུམ་བུ་ལུང་དུ་ཕེབས༑ སྐབས་དེར་མི་དབང་གྲགས་པ་རྒྱལ་མཚན་ལ་ལྷ་ལྡན་སྨོན་ལམ་ཆེན་མོ་

འཚོགས་རྒྱུའི་ཐུགས་བཞེད་སྐོར་ལ་རོགས་དན་བསྐུལ་མ་གནང་རྒྱུའི་གོ་སྐབས་ལེགས་པོ་ཐོབ་

ཡོད་ལ། ཕག་གྲུའི་སྡེ་སྲིད་མི་དབང་གིས་ཀྱང་རྗེ་བླ་མའི་ཐུགས་རེ་བཞིན། 

འགྲོ་བ་ཐམས་ཅད་ཀྱི་ཕན་བདེ་མ་ལུས་པའི་འབྱུང་གནས། སྡུག་བསྔལ་ཐམས་

ཅད་སེལ་བའི་སྨན་གཅིག་པུ། མདོ་སྔགས་ཀྱིས་བསྡུས་པའི་ལུང་དང་རྟོགས་པའི་

469 ལྷ་ལྡན་གཙུག་ལག་ཁང་ལ་དུས་རབས་སོ་སོར་ཉམས་གསོ་མཛད་མཁན་གྱི་མཚན་རྣམས། རྒྱལ་མཆོག་ལྔ་པ་ཆེན་པོའ་ི
«ལྷ་ལྷན་སྤྲུལ་པའི་གཙུག་ལག་ཁང་མ་བུའི་དཀར་ཆག་ཤེལ་དཀར་མེ་ལོང་»ལེའུ་གཉིས་པར་བྱུང་བ་ལ་གཟིགས༑

470 «རྣམ་ཐར་དད་པའི་འཇུག་ངོགས།» ཤོག ༦༤ «བཀའ་ཆེམས་»གྱི་ལུང་དེ་དེའི་ཤོག ༢༨༧ ཐད་བཞུགས༑



303ལེའུ་བཅུ་གཉིས་པ། ལྷ་ལྡན་སྨོན་ལམ་ཆེན་མོ་བཙུགས་པ་དང་དགའ་ལྡན་ཕྱག་བཏབ་པའི་སྐོར།

བསྟན་པ་རིན་པོ་ཆེ་སྒོ་ཐམས་ཅད་དུ་དར་ཞིང་རྒྱས་ལ་ཡུན་རིང་དུ་གནས་པའི་

ཕྱིར་དུ། མཉམ་མེད་ཤཱཀྱའི་རྒྱལ་པོ་དང་གཉིས་སུ་མ་མཆིས་པ་ཇོ་བོ་རིན་པོ་ཆེ་

བཞུགས་པའི་ཕོ་བྲང་། ཆོས་འཁོར་ཆེན་པོ་དཔལ་གྱི་ལྷ་སར་ས་མོ་གླང་གི་ལོ་ལ། 

ཆོ་འཕྲུལ་གྱི་མཆོད་པ་ལ་བརྟེན་པའི་བསྟན་པ་སྤྱིའི་རིམ་འགྲོ་གྱིས་ཤིག471

ཅེས་པའི་བཀའ་ལུང་ཕྱོགས་ཀུན་དུ་བསྒྲགས་ཤིང་སྤེལ༑ རྗེ་ཙོང་ཁ་པའི་ངོས་ནས་ཀྱང་། “འབྲི་

གུང་དང་རྭ་སྒྲེང་ཚུན་ཆད། འོལ་ཁ་ཡན་ཆད་ཀྱི་སྡེ་དགོན། མི་ཆེན་ཡོན་བདག་བུ་སློབ་ཀྱི་

ཚོགས་ལ་དད་འབུལ་བསྐུལ་བ་ཕྱོགས་ཕྱོགས་སུ་མངགས་ཏེ་ཐུགས་རྩོལ་ཆེར་མཛད༑”472

དེ་ལྟར་གྲུམ་བུ་ལུང་དུ་བཞུགས་རིང་ལྷ་ལྡན་སྨོན་ལམ་ཆེན་མོའ་ིགྲ་སྒྲིག་ཐད་དམིགས་

བསལ་ཐུགས་ཁུར་བཞེས་ཤིང་། དེའི་གྲ་སྒྲིག་གི་ཁོངས་སུ། བྱིན་ཅན་གྱི་གཙུག་ལག་ཁང་དེའི་

ཕྱི་ནང་གཉིས་ཀར་ཞིག་གསོ་དང་མཚོན་རྩི་གསར་པ་གསོལ་དགོས་སོགས། གང་ཅིའི་ཐད་

ནས་སྤུས་ལེགས་པ་ཞིག་འོང་བའི་ཐུགས་འདུན་ཡང་བཏང་༑ གོང་དུ་སྨྲས་ཟིན་པ་ལྟར། རྗེ་

ཙོང་ཁ་པས་ལྷ་སའི་ཇོ་ཁང་ལན་འགར་མཇལ་དུ་བྱོན་ཡོད་པར་མ་ཟད། དེའི་ནང་ཐུགས་རྗེ་

ཆེན་པོ་རང་བྱོན་གྱི་དྲུང་དུ་སྨྱུང་གནས་ཀྱང་བཞེས་པ་སོགས་གནང་ཡོད་པས། རང་ཉིད་ལ་ཇོ་

ཁང་རྟེན་དང་བཅས་པར་ཐུགས་འདྲིས་ལེགས་པོ་ཡོད༑ དེ་བཞིན་དུ་ཆོས་དད་དང་ཤེས་ཡོན་

ལྡན་པའི་བོད་རིགས་སྤྱི་བྱིངས་ལྟར། བྱིན་ཅན་གྱི་གཙུག་ལག་ཁང་དེའི་ལོ་རྒྱུས་སྤྱི་དང་ཁྱད་

པར་དུ་དེའི་ནང་གི་རྟེན་གཙོ་ཇོ་ཤཱཀ་རྣམ་པ་གཉིས་ཏེ། ཇོ་བོ་ཐུགས་རྗེ་ཆེན་པོ་རང་བྱོན་

དང་། རྒྱ་བཟའ་ཀོང་ཇོས་རྒྱ་ནག་ནས་སྤྱན་དྲངས་པའི་སྟོན་པ་ཤཱཀྱ་ཐུབ་པའི་སྐུ་བརྙན་གཉིས་

ཀྱི་བྱུང་རིམ་སོགས་ཀྱང་ཐུགས་རྒྱུས་ལེགས་པོ་ཡོད་པ་བརྗོད་མི་དགོས༑ ལོ་རྒྱུས་ཀྱི་ཐོག་ནས་

སྨྲས་ན། དང་ཐོག་ཏུ་ནི་གཙུག་ལག་ཁང་གི་རྟེན་གཙོའི་གྲས་སུ་བལ་བཟའ་ཁྲི་བཙུན་གྱིས་བལ་

ཡུལ་ནས་རང་གི་རྟེན་སྐལ་དུ་སྤྱན་དྲངས་པའི་ཇོ་བོ་མི་བསྐྱོད་རྡོ་རྗེ་བཞུགས་སུ་གསོལ་ཡོད་ལ། 

ཕྱིས་བཙན་པོ་ཁྲི་ལྡེ་གཙུག་བརྟན་(༧༠༤–༧༥༤)གྱི་དུས་སུ་ཇོ་བོ་མི་བསྐྱོད་རྡོ་རྗེ་ར་མོ་ཆེར་སྤོས་

ནས། ཚུར་རྒྱ་བཟའ་ཀོང་ཇོས་བསྣམས་པའི་སྟོན་པ་ཤཱཀྱ་ཐུབ་པའི་སྐུ་དེ་ཇོ་ཁང་གི་རྟེན་གཙོར་

བཞུགས་སུ་གསོལ་བར་གྲགས༑473

471 ཕག་གྲུའི་མི་དབང་གི་ལྷ་སའི་སྨོན་ལམ་ཆེན་མོ་འཚོགས་པའི་སྐོར་གྱི་བཀའ་ཁྱབ་འདི། «ཆོས་འཁོར་ཆེན་པོ་དཔལ་
གྱི་ལྷ་སར་གླང་གི་ལོ་ལ་ཆོ་འཕྲུལ་ཆེན་པོའ་ིདུས་ཀྱི་མཆོད་པ་འབུལ་བའི་རིམ་པ།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་
བསྒྲིགས། པོད། ༡ ཤོག ༢༩༠ ཐད་བྱུང་༑

472 མཁས་གྲུབ་རྗེ། «རྣམ་ཐར་དད་པའི་འཇུག་ངོགས།» ཤོག ༥༧

473 རོ་བེརྚ་བི་ཏ་ལིས་བརྩམས་པའི་«བོད་དབུས་ཁུལ་གྱི་ལྷ་ཁང་རྙིང་གྲས་སྐོར།» (Vitali, Early Temples of  Tibet) 
ཤོག ༧༨ «བཀའ་ཆེམས་ཀ་ཁོལ་མར་»ཡང་། ཤོག ༣༡༢ མ་འོངས་ལུང་བསྟན་གྱི་ཚུལ་དུ། ཕྱིས་རྒྱའི་དམག་བྱུང་ན་ཇོ་བོ་ཤཱཀྱ་



304 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

སྤྱིར་ལྷ་སའི་ཇོ་ཁང་མཇལ་བར་བོད་ཀྱི་ཕྱོགས་མཐའ་ཀུན་ནས་དད་ལྡན་མང་པོ་རྒྱུན་

དུ་འབྱོར་བཞིན་པ་ཡིན་མོད། སྐབས་དེར་བྱིན་ཅན་གྱི་གཙུག་ལག་ཁང་དེའི་གནས་སྟངས་

དེ་ཙམ་ལེགས་པོ་མེད་པར་བརྟེན། སྨོན་ལམ་ཆེན་མོ་མ་འཚོགས་གོང་དུ་གཙུག་ལག་ཁང་ཕྱི་

ནང་གཉིས་ཐད་ནས་ཉམས་གསོ་ཞིག་ངེས་པར་བྱ་དགོས་པར་རྗེ་བླ་མས་གཟིགས་ཡོད༑ དེ་

ཡང་གཙུག་ལག་ཁང་གི་ལྷ་ཁང་སོ་སོའ་ིནང་གི་བྲིས་སྐུ་དང་སྐུ་འབུར་དུ་དོད་པ་ཐམས་ཅད། 

ཐལ་རྡུལ་དང་དུ་དྲེག་གིས་གཡོགས་ནས་སྐུ་མདོག་ཙམ་ཡང་ཇི་ལྟར་ཡོད་ངེས་དཀའ་བར་གྱུར་

ཡོད་ལ། དེ་བཞིན་དུ་“ལྷ་ཁང་རྣམས་རྙིང་ཞིང་ཞིག་པ་དང་། ལྷ་ཁང་ལ་ལར་སློང་མོ་བ་རྣམས་

བསྡད་ནས་མེ་བུས་པ་དང་། རྟེན་གྱི་སྟེང་དུ་ཟན་ཁུག་དང་གོས་ཧྲུལ་བཞག་པ་སོགས་བྱུང་”474ཡོད་

པས། སློང་མོ་བ་རྣམས་ལ་བཟའ་བཏུང་སོགས་སྦྱིན་ཏེ་གནས་གཞན་དུ་སྤོར་བཅུག་པ་དང་། གཙུག་

ལག་ཉམས་གསོའ་ིརིང་ལ་མཚན་མོར་ལྷ་ཁང་རྣམས་ལ་སྒོ་ལྕགས་བརྒྱབ་ཏེ་བསྲུངས༑

དེ་ཡང་། “ཉང་སེར་སྨན་རི་ནས་རྡོ་བཏོན་ནས། རྡོ་མོ་ཆེས་ཐོག་དྲངས། ཁྱམས་དང་

བར་སྐོར་གྱི་རྡོ་བཅལ་བརྗེས། གནམ་གཡེངས་རྡོ་རྗེའི་རྭ་བ་ཀ་བ་བཅུ་གཉིས། ཐོག་འཐུད་ཀ་

བ་བཅུ། ཁྱམས་ཀ་བ་བཅུ་རྣམས་སྣེའུ་རྫོངས་པ་ལ་བཀའ་གནང་སྟེ་བསྒྲུབས།”475 ཞེས་བྱུང་

བ་ལྟར། ལྷ་ལྡན་སྨོན་ལམ་ཆེན་མོར་དགེ་འདུན་ཚོགས་ཤིན་ཏུ་ཆེན་པོ་ཞིག་འཚོགས་པར་འོང་

བས། དེའི་དོན་དུ་གཙུག་ལག་ཁང་རྒྱ་སྐྱེད་བཏང་སྟེ། མདུན་ངོས་སུ་འདུ་ཁང་དུ་གྲགས་པ་

ཁྱམས་ར་ཤིན་ཏུ་རྒྱ་ཆེ་ལ་དབུས་ཐོག་མ་བཀབ་པར་བཞག་པ་དེ་བསྣན་ལ། འདུ་ཁང་གསར་པ་

འདིའི་མདུན་ཕྱོགས་སུ་སྒོ་ཁྱུད་རིང་པོ་ཞིག་གི་མདུན་དུ་ཀ་བ་ཆེན་པོ་དྲུག་གིས་བཏེགས་ཤིང་

དཀྱིལ་འཁོར་གྱི་རྟ་བབས་ལྟ་བུའི་སྒོ་ཆེན་ཞིག་གསར་དུ་བཞེངས༑ འདི་ནི་གཙུག་ལག་ཁང་

དངོས་ལ་འཛུལ་བའི་སྒོ་ཆེན་གཙོ་བོ་ལྟ་བུར་གྱུར་ཡོད༑ སྒོ་ཆེན་དེའི་མདུན་དུ་ཆོས་རྭ་ལྟ་བུའི་

ཐང་ཆེན་པོར་རྡོ་ལེབ་བཏིངས་ཏེ། གཙུག་ལག་ཁང་དེ་འབུར་དུ་ཐོན་པ་བྱུང་བ་མ་ཟད། སྨོན་

ལམ་ཆེན་མོའ་ིརིང་གཙུག་ལག་ཁང་དུ་དད་མཇལ་དུ་འོང་བའི་སྐྱེ་བོའ་ིཚོགས་ཆེན་པོ་དུས་

གཅིག་ལ་འགྲོ་འོང་སྟབས་བདེ་པོ་འོང་བར་བྱས༑476 

མུ་ནི་རྒྱས་འཕྲོག་པ་འོང་སྲིད་པས་འདི་དང་ར་མོ་ཆེར་བཞུགས་པའི་ཇོ་བོ་མི་བསྐྱོད་རྡོ་རྗེ་གཉིས་བཞུགས་ས་སྤོ་དགོས་པར་
གསུངས་པ་ཐོན༑

474 ཆ་ཧར། «བདེ་ལེགས་ཀུན་གྱི་འབྱུང་གནས།»ཤོག ༢༣༥

475 རྒྱལ་མཆོག་ལྔ་པ་ཆེན་པོ། «ལྷ་ལྷན་སྤྲུལ་པའི་གཙུག་ལག་ཁང་མ་བུའི་དཀར་ཆག་ཤེལ་དཀར་མེ་ལོང་།» ཤོག ༣༩

476 སྐབས་དེར་ལྷ་ལྡན་སྨོན་ལམ་ཆེན་མོ་འཚོགས་པའི་གྲ་སྒྲིག་གི་ཁོངས་སུ་ལྷ་ས་གཙུག་ལག་ཁང་ལ་རྒྱ་སྐྱེད་གང་གནང་
དང་། ཁྱམས་ར་ཐོག་མེད་ཅན་གྱི་འདུ་ཁང་གསར་པ་སྒོ་ཆེན་དང་བཅས་པ་དང་། མདུན་གྱི་ཐང་ལ་རྡོ་ལེབ་བཏིངས་ཚུལ་
སོགས་ཀྱི་ཞིབ་གནས་རྣམས། རྒྱ་གར་ཨིན་ཇིའི་མངའ་འོག་ཏུ་ཡོད་སྐབས་བོད་དུ་སྐུ་ཚབ་ཏུ་ཡུན་རིང་བཞུགས་ཤིང་། བོད་

རྗེ་ཙོང་ཁ་པའི་སྦྱིན་བདག་གཙོ་བོ་སྣེའུ་དཔོན་ནམ་མཁའ་བཟང་པོ་ནས། ལྷ་སར་དེ་སྔ་

བྱུང་མ་མྱོང་བ་ལྟ་བུའི་དགེ་འདུན་གྱི་ཚོགས་ཤིན་ཏུ་ཆེན་པོ་ཞིག་སྨོན་ལམ་ཆེན་མོའ་ིརིང་འདུ་

འཛོམས་འོང་ངེས་པ་རྣམས་ཀྱི་གསོལ་ཆས་སོགས་མཁོ་དགུའི་ཆ་རྐྱེན་རྣམས་སྒྲུབ་པའི་འགན་

ཁྱེར་ཅིང་། རྗེ་ཙོང་ཁ་པ་རང་ངོས་ནས་ཀྱང་སྨོན་ལམ་ཆེན་མོའ་ིཆེད་ཟུར་བཞག་གནང་བའི་

དད་འབུལ་ཅི་ཡོད་པ་རྣམས་ཀྱང་བསྩལ་ཏེ། སྣེའུ་ནམ་མཁའ་བཟང་པོས་རྗེ་བླ་མའི་ཐུགས་

བཞེད་ལྟར། ལྷ་ས་ཇོ་ཁང་ནང་གི་སྐུ་བརྙན་དང་ལྷ་ཁང་ཁག་གི་ལྡེབས་རིས་སོགས་ཉམས་

གསོའ་ིཆེད་དུ་ལྷ་བཟོ་བ་དང་གཙུག་ལག་ཁང་ཕྱི་ནང་ལ་ཞིག་གསོ་བྱེད་པའི་ལས་བཟོ་བ་

མང་པོ་བཀུག་ཅིང་། སྐུ་དང་ལྡེབས་རིས་རྣམས་ཞིག་གསོ་བྱེད་པའི་ཚོན་རྩི་དང་གསེར་ཤོག་

མཐའ་ཡས་པ་འཛོམས་པར་བྱས༑ དེ་ལྟར་མཐུན་རྐྱེན་རྣམས་འཛོམས་པར་བྱས་རྗེས། ཨར་

ལས་པ་རྣམས་ཀྱིས་གཙུག་ལག་ཉམས་གསོ་དང་རྒྱ་སྐྱེད་ཀྱི་ལས་ལ་འཇུག་མུར། ལྷ་རིས་པ་

རྣམས་ཀྱིས་འབུར་དོད་དུ་ཡོད་པའི་སྐུ་བརྙན་རྣམས་དང་རྩིག་པའི་སྡེབས་ལ་རི་མོར་བྲིས་པ་

རྣམས། “དྲི་བཟང་གི་ཆུ་ལ་སོགས་པས་ལེགས་པར་དཀྲུས་ཤིང་། དག་བྱེད་ཀྱི་རྫས་ཁ་ན་མ་ཐོ་

བ་མེད་པ་རྣམས་ཀྱིས་ལེགས་པར་དག་པར་བགྱིས་ཏེ། སླར་ཚོན་བཟང་པོ་རྣམས་ཀྱིས་ལེགས་

པར་གསོས་ཤིང་། གསེར་ཤོག་ལ་སོགས་པས་ལེགས་པར་སྤྲས་ཏེ། གསར་དུ་བཞེངས་པ་ལྟ་

བུར་མཛད༑”477 ཁྱད་པར་དུ་འབུར་དོད་དུ་ཡོད་པའི་སྐུ་བརྙན་ཆེ་ཆུང་རྣམས་ལ་ཞལ་གསེར་

ལེགས་པར་ཕུལ་བ་དང་སྤྱན་འབྱེད་ཀྱང་བྱས་པས་བྱོན་ཤིན་ཏུ་ལེགས་པར་གྱུར་ལ། དེ་དང་

ཆབ་ཅིག་ཏུ་ལྷ་བཟོ་བ་རྣམས་ནས། ལྷ་ལྡན་སྨོན་ལམ་ཆེན་མོའ་ིཉིན་དང་པོར་རྟེན་གཙོ་ཇོ་ཤག་

རྣམ་གཉིས་ལ་འབུལ་རྒྱུའི་གསེར་དང་དངུལ་གྱི་དབུ་རྒྱན་བརྡུངས་ཤིང་། འཚེམ་བཟོ་བ་ཚོས་

སྐུ་བརྙན་རྣམས་ལ་འབུལ་རྒྱུའི་ན་བཟའ་བཙེམས་པ་སོགས་ཀྱིས་གྲ་སྒྲིག་མཐར་ཕྱིན་པ་བྱས༑

རྗེ་ཙོང་ཁ་པ་རང་ངོས་ནས་ནི། སྨོན་ལམ་ཆེན་མོའ་ིཚོགས་སུ་འདོན་རྒྱུའི་སྨོན་ལམ་དང་

གསོལ་འདེབས་སོགས་ཀྱི་ཆེད་དུ། མདོ་དང་འཕགས་ཡུལ་གྱི་མཁས་གྲུབ་རྣམས་ཀྱི་གསུང་

བསྟན་འགྱུར་དུ་བཞུགས་པ་ལས་ཚིགས་བཅད་ཁག་ཅིག་བཏུས་ཏེ་མཆོད་འབུལ་གྱི་རིམ་པ་

ཁྲིགས་སུ་བསྡེབས་པ་དང་། དེའི་སྟེང་དད་ལྡན་སྦྱིན་བདག་གི་ཆེད་དུ་བསྔོ་བ་ཁག་གཉིས་ཏེ། 

གཅིག་འཇིག་རྟེན་འདི་ནས་ཕྱི་མའི་ལྔ་ལམ་དུ་གྱུར་ཟིན་པའི་ཆེད་དུ་དང་། གཅིག་ཤོས་ད་ལྟ་

འཚོ་ཞིང་གནས་པའི་དད་ལྡན་སྦྱིན་བདག་རྣམས་ཀྱི་བདེ་དོན་འགྲུབ་པའི་བསྔོ་བ་སྨོན་ལམ་

སྐད་དང་བོད་ཡིག་ལ་བྱང་ཆུབ་པའི་ཕྱི་མི་དཔྱད་རྩོམ་པ་ཧུགྷ་རི་ཆརྜ་སོན་གྱིས་བརྩམས་པའི། «ལྷ་ས་ཇོ་ཁང་དུ་གྲགས་པའི་
གཙུག་ལག་ཁང་།» ཤོག ༢༤༡ (The Jokhang ‘Cathedral’ of  Lhasa,) ཞེས་པར་གསལ་བར་འཁོད༑

477 མཁས་གྲུབ་རྗེ། «རྣམ་ཐར་དད་པའི་འཇུག་ངོགས།» ཤོག ༥༨



306 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བཅས་ཀྱང་ཆེད་དུ་བརྩམས༑478 

སྐབས་དེར་གྲུམ་བུ་ལུང་དུ། མི་དབང་གྲགས་པ་རྒྱལ་མཚན་གྱིས་སྦྱིན་བདག་མཛད་དེ་

སྐུལ་བའི་ངོར་རྗེ་ཙོང་ཁ་པས་ཆོས་འབྲེལ་རྒྱས་པར་མཛད་པར། རྗེ་ཙོང་ཁ་པ་རང་ཉིད་ཀྱི་

ཕྱག་ཕྱིར་བྱོན་པ་དགེ་འདུན་པ་ལྔ་བརྒྱ་ལྷག་ཙམ་ཞིག་དང་། དེའི་སྟེང་ཕྱོགས་ཐ་དད་ནས་དམ་

པའི་ཆོས་ཀྱི་བདུད་རྩི་ལེན་པ་ལ་འདུས་པ་ལྔ་བརྒྱ་ཙམ་བཅས་བསྡོམས་པས་སྟོང་ཕྲག་བརྒལ་

བ་འཛོམས༑ ས་བྱི་ལོའ་ིདགུན་བཞུགས་གྲུམ་བུ་གླིང་དུ་མཛད་དེ། ཆོས་ཞུ་བ་སློབ་མའི་ཚོགས་

ལ་ལམ་རིམ་དང་། བདེ་མཆོག་ལཱུ་ཨི་པའི་སྒྲུབ་ཐབས། མ་རྒྱུད་ཀྱི་རྫོགས་རིམ་སོགས་རྒྱས་པར་

གསུངས༑479 

ལྷ་ལྡན་ཇོ་ཁང་ཉིན་མོ་འཚེར་བའི་ཁ་དོག་དང་མཚན་མོ་འོད་ཀྱི་བཀྲག་མདངས་ཀྱིས་མཛེས་པར་བྱས་པ།

མེ་བྱི་ལོའ་ིམཇུག་སྟེ་བོད་ཟླ་བཅུ་གཉིས་པའི་སྨད་དམ། ཕྱི་ལོ་ ༡༤༠༩ ཟླ་བ་དང་པོའ་ིནང་། 

རྗེ་ཙོང་ཁ་པ་བླ་སློབ་རྣམས་གྲུམ་བུ་ལུང་ནས་ཕྱག་གཏེག་སྟེ་ལྷ་སར་ཆོ་འཕྲུལ་སྨོན་ལམ་ཆེན་

མོའ་ིཆེད་དུ་ཕེབས༑ དེའི་གནམ་གང་གི་ཉིན་མོར་ལྷ་ལྡན་སྨོན་ལམ་ཆེན་མོའ་ིསྟ་གོན་ནམ་སྔོན་

འགྲོའ་ིཚོགས་ཤིག་བསྐོངས་ཏེ། དེར་འདུས་དགེ་འདུན་གྱི་ཚོགས་ལ་ཆོ་འཕྲུལ་སྨོན་ལམ་ཆེན་

མོའ་ིསྙན་གསན་སྒྲོན་པའི་ཆོ་ག་མཛད༑ སྐབས་དེར་དབུས་གཙང་ཙམ་དུ་མ་ཟད། ཁམས་དང་

ཨ་མདོ་ལྟ་བུའི་ཐག་རིང་གི་ཡུལ་ནས་ཀྱང་ཆེད་དུ་འབྱོར་བའི་དགེ་འདུན་པའང་འཛོམས་པ་

སོགས་ཀྱིས། དགེ་འདུན་པ་སྟོང་ཕྲག་བརྒྱད་ལྷག་ཙམ་སྨོན་ལམ་ཆེན་མོར་མཉམ་ཞུགས་བྱེད་

པར་ལྷ་སར་འཛོམས་པ་བྱུང་ལ། བོད་ཀྱི་ས་གནས་དུ་མ་ནས་དད་ལྡན་སྐྱ་བོའང་ཁྲི་ཕྲག་བརྒལ་

བར་ལྷ་ལྡན་སྨོན་ལམ་ཆེན་མོའ་ིཆེད་དུ་སྐབས་དེར་འཛོམས་པར་གྲགས༑ གནམ་གང་གི་ཉིན་

དེར་རྗེ་ཙོང་ཁ་པ་དཔོན་སློབ་རྣམས་ནས་སྦྱིན་བདག་མཛད་ནས། དགེ་འདུན་པ་རེ་ལ་“མར་

སྲང་གི་ཉག་བཞི་མ་ཙམ་རེ་དང་། ཇ་དཀར་ཞོ་དྲུག་ཅུ་རྩ་གྲངས་པའི་མང་ཇ་དང་བཅས་པའི་

ཚུགས་སྟོན་དྲངས༑”480 དེའི་ཉིན་རྗེ་བླ་མས་དབུ་བཞུགས་མཛད་དེ་གསོ་སྦྱོང་གི་ཆོ་གའང་མཛད༑ 

ཆོ་འཕྲུལ་སྨོན་ལམ་ཆེན་མོའ་ིཆེད་དུ་གཙུག་ལག་ཁང་གི་རྟེན་གྱི་གཙོ་བོ་རྣམས་རང་རང་

478 གཞུང་དེ་གསུམ་རིམ་པ་བཞིན། གསུང་ཐོར་བུ་ཤོག ༣༤༦-༣༥༡ བར་དང་། ཤོག ༣༨༤-༣༣༨༧ བར་བྱུང་།

479 མཁས་གྲུབ་རྗེ། «རྣམ་ཐར་དད་པའི་འཇུག་ངོགས།» ཤོག ༥༧ སྐབས་འདིར་གྲུམ་བུ་ལུང་དུ་མ་རྒྱུད་ཀྱི་རྫོགས་རིམ་
གསུངས་པ་ལ་རྒྱལ་ཚབ་རྗེས་ཟིན་བྲིས་མཛད་པ་དང་། ཡང་གྲུམ་བུ་ལུང་དུ་གསུངས་པ་དང་། དེའི་གོང་དུ་སེ་རྭ་ཆོས་སྡིངས་
སུ་སློབ་མ་ཉུང་ཤས་ཤིག་ལ་མ་རྒྱུད་ཀྱི་རྫོགས་རིམ་མྱོང་ཁྲིད་ཀྱི་ཚུལ་དུ་ཞིབ་ཏུ་གསུངས་པ་གཉིས་ལ་གཞི་བྱས་ཏེ། མཁས་པ་
སྡེ་སྣོད་འཛིན་པ་ཆེན་པོ་རྣམས་ཀྱིས་ཟིན་བྲིས་སུ་མཛད་པ་ལུང་དང་སྦྱར་བ་ཤིན་ཏུ་ལེགས་པ་བཅས། ཟིན་བྲིས་གཉིས་ཀ་རྗེ་
ཙོང་ཁ་པ་ཆེན་པོའ་ིགསུང་འབུམ་པོད་ཛ་པར་བཞུགས༑

480 མཁས་གྲུབ་རྗེ། «རྣམ་ཐར་དད་པའི་འཇུག་ངོགས།» ཤོག ༥༨



307ལེའུ་བཅུ་གཉིས་པ། ལྷ་ལྡན་སྨོན་ལམ་ཆེན་མོ་བཙུགས་པ་དང་དགའ་ལྡན་ཕྱག་བཏབ་པའི་སྐོར།

གི་རྣམ་པ་མཐུན་པའི་ནམ་བཟའ་གསར་པ་ཕུལ་བ་སོགས་ཇི་ལྟར་མཛད་པ་ནི། «རྣམ་ཐར་

དད་པའི་འཇུག་ངོགས་»སུ།

ཇོ་བོ་རིན་པོ་ཆེའི་དྲུང་དུ། དེ་བཞིན་གཤེགས་པ་རིགས་རྣམ་པ་ལྔ་ལས་བཏོན་

པ་དར་དཔྱངས་དང་བཅས་པའི་དབུ་རྒྱན་གསེར་བཟང་པོ་འབའ་ཞིག་ལས་

བསྒྲུབས་པ། རིན་པོ་ཆེ་ནལ་དང་། མུ་ཏིག་དང་། གཡུ་ལ་སོགས་པའི་ཕྲ་བཟང་

པོས་བཀོད་པ་མཛེས་པར་བྱས་པ་དང་། ཇོ་བོ་མི་བསྐྱོད་རྡོ་རྗེ་དང་ཐུགས་རྗེ་

ཆེན་པོ་བཅུ་གཅིག་ཞལ་གཉིས་ལ་དངུལ་བཟང་པོ་ལས་གྲུབ་པའི་དབུ་རྒྱན་ཕུན་

སུམ་ཚོགས་པ་དང་བཅས་པ་ཕུལ་ཞིང་། ཇོ་བོ་རིན་པོ་ཆེའི་དྲུང་དུ་དངུལ་གྱི་ལྷུང་

བཟེད་ཆེ་ཚད་དུ་ལོངས་པ། དེའི་ཁ་ལ་འཚམ་པའི་དངུལ་གྱི་མཎྜལ་དང་བཅས་

པ་དང་། ཇོ་ཤཱཀ་ཞལ་གཉིས་བཅུ་གཅིག་ཞལ་དང་བཅས་པ་ལ་ཆོ་འཕྲུལ་གྱི་

རིང་། ཉིན་རེ་བཞིན་ཞལ་གསེར། ཚེས་བརྒྱད་དང་བཅོ་ལྔ་ལ་སྐུ་ཡོངས་རྫོགས་

ཀྱི་གསེར་ཆབ་དང་བཅས་པ་ཕུལ་ཞིང་། ཇོ་ཤཀ་ཞལ་གཉིས་དང་ཐུབ་པ་གངས་

ཅན་མཚོས་གཙོས་མཛད་སྤྲུལ་སྐུའི་རྣམ་པ་ཅན་གྱི་སྐུ་འབུར་དུ་དོད་པ་

ཐམས་ཅད་ལ། གོས་དར་ཕུན་སུམ་ཚོགས་པ་ལས་བྱས་པའི་བླ་གོས་སྣམ་

སྦྱར་དང་། སེམས་དཔའ་དང་སེམས་མ་བཅུ་དྲུག་ལ་སོགས་པ་དང་ཁྲོ་བོའ་ིརྣམ་

པར་བཞུགས་པ་ལ་སོགས་པ་རྣམས་ལ་ནི། དར་ཆེན་དང་གན་གོས་ལས་སོགས་

པའི་སྟོད་གཡོགས་དང་། གཞན་ཡང་གཙུག་ལག་ཁང་ཆེ་ཆུང་རྣམས་ཀྱི་ཏོག་དང་

བྱ་འདབ་ལ་སོགས་པའི་རྩེ་ཟུར་ཕན་ཚུན་དུ་ཐ་གུས་སྦྲེལ་བ་ཐམས་ཅད་ལ་བ་དན་

དང་རྔ་གཡབ་དང་དྲིལ་བུ་ལ་སོགས་པས་བར་མ་ཆད་པར་མཛེས་པར་བྱས།481 

ཞེས་ཤིན་ཏུ་གསལ་བར་བྱུང་བ་ལྟར་ལགས༑ ཕྱིའི་བསྐོར་ལམ་ཆེན་མོའམ་བར་བསྐོར་དུ་

གྲགས་པར་ཡང་ཤིང་ཤིན་ཏུ་མཐོ་བ་རྣམས་ལ་གོས་དར་ལས་བྱས་པའི་བ་དན་ཆེན་པོ་འཇིགས་

སུ་རུང་བ་ལ། ཕྱོགས་སྐྱོང་བཅོ་ལྔ་རང་རང་གི་ཁ་དོག་དང་མཐུན་པར་རང་གི་ཕྱོགས་སུ་

བཙུགས་ཤིང་། ཤིང་དེ་རྣམས་ཀྱི་བར་དུའང་ཚོན་མདོག་སྣ་ཚོགས་པའི་དར་ཤིང་ཐུང་ངུ་མང་

པོ་ཞིག་བཙུགས་པར་ཕན་ཚུན་ཐ་གུས་སྦྲེལ་བ་ལ། དྲིལ་བུ་དང་རྔ་ཡབ་ལ་སོགས་པས་བར་མ་

ཆད་པར་བྱས་པས། རྒྱངས་ནས་མཇལ་ཚེ་འཇའ་མཚོན་ཀུན་ནས་བཀྲ་བས་ནམ་མཁའི་ལམ་

481 མཁས་གྲུབ་རྗེ། «རྣམ་ཐར་དད་པའི་འཇུག་ངོགས།» ཤོག ༥༨

ཁྱབ་པ་ལྟ་བུར་གྱུར༑482 

ཇོ་བོ་རིན་པོའ་ིཆེའི་ཞལ་གྱི་དྲང་ཐད་གཙུག་ལག་ཁང་གི་ཕྱིར། ཕྱི་ལོའ་ིདུས་རབས་

བརྒྱད་པའི་སྨད་དམ་དགུ་པའི་སྟོད་དུ་བོད་ཀྱི་རྒྱལ་པོ་ཁྲི་སྲོང་ལྡེ་བཙན་གྱི་སྐུ་དུས་སུ་བཙུགས་

པའི་ལྷ་སའི་རྡོ་རིང་དེའི་འགྲམ་དུ། ཀོང་བུ་ཤིན་ཏུ་ཆེན་པོ་གྲུ་བཞི་པ་ཕྱོགས་རེ་ལ་འདོམ་ཚད་

གསུམ་གསུམ་ཡོད་པ་ཞིག་མར་གྱིས་བཀང་སྟེ། དེའི་དབུས་སུ་མཆོད་སྡོང་ཆེན་པོ་ལ་མེ་འབར་

བཞིན་པའི་མར་མེ་ཤིན་ཏུ་ཆེ་ལེགས་ཤིག་གཤམས་ཡོད་པ་དང་། མཆོད་མེ་ཆེན་པོ་འདིའི་

གཡས་གཡོན་གཉིས་སུ་སྟེགས་བུ་གྲུ་བཞི་པ་རེའི་སྟེང་དུ་རི་མོའ་ིབཀོད་པ་ཁ་དོག་སྣ་ཚོགས་

པས་བརྒྱན་པའི་མཆོད་གཏོར་ཆེན་པོ་གཉིས་ཀྱང་བཤམས༑ མཆོད་གཏོར་དེ་གཉིས་ཆ་ལག་

དང་བཅས་པ་རྣམས་ཉིན་ཤས་རེའི་ནང་གསར་པ་བཞེངས་ཏེ་རྙིང་པ་རྣམས་སྐབས་དེར་སློང་

མོ་བ་མང་པོ་འདུས་ཡོད་པ་རྣམས་ལ་སྦྱིན་པ་སོགས་བྱས༑ གཞན་ཡང་། “རྫའི་ཁོག་མ་ཆེན་

པོ་མར་གྱིས་བཀང་བའི་སྡོང་བུ་མི་ཆེན་པོའ་ིལག་པའི་སྦོམ་ཙམ་ལ། འཕང་མདའ་ཚད་ལྷག་

ཙམ་གྱིས་མར་མེ་བར་ཐག་འཚམ་པར་བཀོད་པས་ཕྱི་རིམ་འཁོར་བ་དང་། གཞན་ཡང་རྭ་མོ་

ཆེ། ཀླུ་ཕུག པོ་ཏ་ལ། གུང་ཐང་རྣམས་སུའང་དཀར་མེ་དུ་མ་དང་། མཚན་མོ་ནི། བར་སྐོར་གྱི་

རྩིག་འགྲམ་འཁོར་བ་དང་། ཁྱམས་གྲྭ་ཕྱི་མའི་ཀ་ཚར་ཇི་ལྟར་ཡོད་པ་བཞིན་དུ་མར་མེའི་ཕྲེང་

བ་བཀོད་པས། མིག་གིས་བལྟ་བ་ཙམ་ཡང་བཟོད་དཀའ་བར་བྱས་ཏེ།”483 རྒྱང་རིང་ནས་

བལྟས་ན། སྐར་ཚོགས་ཁྲ་ལམ་མེར་ཤར་བའི་ནམ་མཁའ་ས་ལ་བབས་པ་ལྟ་བུ་ཞིག་ཏུ་སྣང་

བ་དང་། མཚན་མོར་ཡང་ལྕང་མའི་གྲིབ་གཟུགས་ཉིན་གུང་བཞིན་མཐོང་ཐུབ་པར་སོགས་

སུ་གྱུར༑ གཙུག་ལག་ཁང་གི་ནང་དུ་ནི། ཁ་ཆེ་གུར་གུམ་གྱི་ཆུས་ཁེངས་པའི་མཆོད་ཡོན་སྟོང་

ཕྲག་དུ་མ་བཤམས་པའི་དྲི་བཟང་ཕྱོགས་ཀུན་ཏུ་ཁྱབ་ཅིང་། གཙུག་ལག་ཁང་ནང་དུ་ཙན་དན་

སོགས་ཀྱི་བདུག་སྤོས་འཐུལ་བ་དང་། གཙུག་ལག་ཁག་གི་ཕྱིར་ཤུག་པ་སོགས་ཀྱི་བསངས་ཀྱི་

དུད་པ་དང་དྲི་བསུང་གིས་ཕྱོགས་ཐམས་ཅད་ཁྱབ་པར་བྱས་པ་སོགས་བྱུང་ངོ་།།

ཆོ་འཕྲུལ་སྨོན་ལམ་ཆེན་མོའ་ིདངོས་གཞི།

རྗེ་ཙོང་ཁ་པས་ཐུགས་འདུན་ཆེན་པོས་བསྐུལ་ཞིང་འབད་པ་དུ་མའི་སྒོ་ནས། ལྷ་ས་གཙུག་ལག་

482 གོང་མཚུངས། ཤོག ༥༩

483 སྨོན་ལམ་ཆེན་མོའ་ིསྐབས་སུ་སྤྱིར་ལྷ་ས་ཁུལ་དང་། ཁྱད་པར་དུ་གཙུག་ལག་ཁང་བར་སྐོར་དང་བཅས་པར། མཆོད་
རྫས་དང་མཆོད་མེ་སོགས་ཇི་ལྟར་གཤམས་པའི་ཞིབ་གནས་རྣམས། «རྣམ་ཐར་དད་པའི་འཇུག་ངོགས་»སུ་ཞིབ་ཏུ་བཀོད་པ་
རྣམས་ནི། མཁས་གྲུབ་རྗེ་རང་ཉིད་སྐབས་དེར་ལྷ་སར་སྨོན་ལམ་ཆེན་མོ་ཚོགས་པའི་ཁོངས་སུ་ཡོད་པས། རང་ཉིད་ཀྱིས་གང་
གཟིགས་པ་གསལ་བར་བཀོད་ངེས༑

ཁང་དུ་སྨོན་ལམ་ཆེན་མོ་ཚོགས་པ་འདིའི་གནད་འགག་དང་དགོས་དོན་ཅི་ཡིན་ཞེ་ན། དེ་ནི་

སྔོན་བདག་ཅག་གི་སྟོན་པ་བཅོམ་ལྡན་འདས་ཀྱིས། རྒྱ་གར་གྱི་ཡུལ་དབུས་མཉན་ཡོད་དུ་ཆོ་

འཕྲུལ་གྱི་མཛད་པ་ཁྱད་པར་ཅན་བསྟན་པ་དེའི་རྗེས་དྲན་ཞུ་བའི་ཆེད་དུ་ཡིན་ལ། བོད་ཀྱི་ལོ་

ཐོ་ལྟར་ན། དེ་ལྟ་བུའི་རྫུ་འཕྲུལ་གྱི་མཛད་པ་བསྟན་པའི་དུས་དེ་བོད་ཟླ་དང་པོའ་ིནང་འཁེལ་

བར་བརྟེན། བོད་ལོའ་ིཟླ་བ་དང་པོ་དེ་ལ་ཆོ་འཕྲུལ་གྱི་ཟླ་བ་ཞེས་ཀྱང་ཟེར༑

དེ་ལ་འཕགས་པ་གནས་བརྟན་པའི་སྡེ་པའི་གསུང་རབ་དུ་བྱུང་བ་ལྟར་ན། བདག་ཅག་

གི་སྟོན་པ་མངོན་པར་རྫོགས་པར་སངས་རྒྱས་པའི་མཛད་པ་བསྟན་ནས་ལོ་བདུན་གྱི་རྗེས་སུ། 

མུ་སྟེགས་པའི་སྟོན་པ་རྫོགས་བྱེད་ལ་སོགས་པ་དྲུག་གིས། སྟོན་པ་བཅོམ་ལྡན་འདས་ལ་རྫུ་

འཕྲུལ་འགྲན་པའི་སྐབས་དབྱེ་བར། སྟོན་པས་ཀྱང་ཞལ་གྱིས་བཞེས་ནས། སྐབས་ཤིག་མཉན་

ཡོད་དུ་དུས་གཅིག་ལ་འགལ་བའི་ཆོས་གཉིས་སྟོན་པ་ཉིད་ཀྱི་སྐུ་ལུས་ལས་བྱུང་བའི་ཆོ་འཕྲུལ་

ཤིན་ཏུ་ངོ་མཚར་ཅན་ཞིག་བསྟན་པ་སྟེ། དེ་ཡང་དུས་གཅིག་ཉིད་ལ་སངས་རྒྱས་ཀྱི་སྐུ་སྟོད་

ནས་མེ་ལྕེ་ཤིན་ཏུ་ཆེན་པོ་འབར་བ་དང་སྐུ་སྨད་ནས་ཆུ་ཆེ་ཆེར་བབས་པ་དང་། ཡང་སྐབས་

འགར་དེ་གཉིས་གོ་ལྡོག་སྟེ་སྐུ་སྨད་ནས་མེ་འབར་བ་དང་སྐུ་སྟོད་ནས་ཆུ་ཕྱུང་བ་སོགས་བྱུང་

མཐར། སྐུ་ལུས་ཀྱི་འོད་ཀྱིས་འཇིག་རྟེན་ཐམས་ཅད་གསལ་བར་མཛད་པ་དང་། གཞན་ཡང་

སྟོན་པ་བཅོམ་ལྡན་འདས་ཀྱིས་རང་གི་སྐུ་ལུས་ལས་རང་འདྲ་ཤིན་ཏུ་མང་པོ་སྤྲུལ་ཏེ་ནམ་

མཁའི་ཁམས་ཐམས་ཅད་ཁྱབ་པར་མཛད་པར་གསུངས༑ ཐེག་པ་ཆེན་པོའ་ིགསུང་རབ་རྣམས་

སུ་ནི། སྐབས་དེར་མཉན་ཡོད་དུ། བདག་ཅག་གི་སྟོན་པས་ཆོ་འཕྲུལ་གྱི་མཛད་པ་དེ་ཉིན་བཅོ་

ལྔའི་བར་དུ་བསྟན་པར་གསུངས་ལ། ཐེག་ཆེན་གྱི་གསུང་རབ་དུ་བྱུང་བ་འདི་རང་ལུགས་སུ་

མཛད་ནས་རྗེ་ཙོང་ཁ་པས་ལྷ་སར་ཆོ་འཕྲུལ་སྨོན་ལམ་ཆེན་མོ་ཞག་བཅོ་ལྔའི་རིང་འཚོགས་

པའི་ཐུགས་བཞེད་བྱུང་ཡོད༑ དེ་ལྟར་ན་ཆོ་འཕྲུལ་གྱི་ཟླ་བ་དེ་སངས་རྒྱས་བཅོམ་ལྡན་འདས་

ཀྱིས་ཆོ་འཕྲུལ་གྱི་མཛད་པའི་རྗེས་དྲན་ཞུ་བ་ཙམ་དུ་མ་ཟད། ཟླ་བ་དེ་སྨོན་ལམ་རྣམ་པར་དག་

པ་རྩེ་གཅིག་ཏུ་འདེབས་པའི་དུས་གལ་ཆེན་ཞིག་ཏུ་འགྱུར་བར་ཐུགས་རེར་བཅངས་ཡོད་ངེས༑ 

དེ་ཡང་ཕྱི་ལོ་ ༡༤༠༩ ས་གླང་གི་ལོ་གསར་པའི་སྐྱ་རེངས་ཤར་བ་དང་། རྗེ་ཙོང་ཁ་ཆེན་

པོས་ལྷ་ལྡན་ཆོ་འཕྲུལ་སྨོན་ལམ་ཆེན་མོའ་ིཚོགས་ཐུན་དང་པོར་བཅར་ཏེ་དེའི་དབུ་བཞུགས་

མཛད་ཅིང་། ཚོགས་སུ་འདུས་པའི་དགེ་འདུན་པ་སྟོང་ཕྲག་དུ་མ་ཞལ་འདོན་གསུང་མུར། རྗེ་

བླ་མས་ཇོ་ཁང་གི་རྟེན་གཙོ་ཇོ་ཤཱཀ་རྣམ་གཉིས་ཏེ། ཇོ་བོ་ཤཱཀྱ་མུ་ནེ་ལ་གསེར་གྱི་དབུ་རྒྱན་

དང་། ཇོ་བོ་ཐུགས་རྗེ་ཆེན་པོ་རང་བྱོན་དང་། ཇོ་བོ་མི་བསྐྱོད་རྡོ་རྗེ་ལ་དངུལ་གྱི་དབུ་རྒྱན་ཕུལ་



310 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཏེ་བསྒྲོན་པ་དང་། ཇོ་བོ་ཤཱཀྱ་མུ་ནེའི་སྐུ་མདུན་དུ་དངུལ་གྱི་ལྷུང་བཟེད་ཤིང་འབྲས་དང་མེ་ཏོག་

གིས་བཀང་བ་ཕུལ་བ་སོགས་མཛད༑ དེ་རྗེས་རྗེ་བླ་མ་ཉིད་ནས་སྟོད་ལུང་ཁུལ་ནས་གཏེར་

ལས་བཞེས་པའི་དངུལ་དམ་རྟ་མགོ་ཅན་དེའང་ཇོ་ཁང་ལ་རྟེན་དུ་ཕུལ་ཞིང་།484 དེ་ནི་སྔར་

ཆོས་རྒྱལ་སྲོང་བཙན་སྒམ་པོའ་ིམཆོད་ཆང་བཞེས་ཕོར་ཞིག་ཡིན་པ་དང་། བཙན་པོས་དངུལ་

དམ་འདི་འདྲ་དྲུག་གཏེར་དུ་སྦས་པར་བཤད༑ དངུལ་དམ་དེ་རྗེ་ཙོང་ཁ་པས་སྟོད་ལུང་དུ་ཡོད་

སྐབས་ས་འོག་ནས་རྙེད་པར་གྲགས་ལ། ཕྱིས་སུ་དངུལ་དམ་དེ་ཇོ་ཁང་གི་ཐོག་རྩེགས་གཉིས་

པའི་སྲོང་བཙན་ལྷ་ཁང་ནང་བཞུགས་སུ་གསོལ་ཏེ་མཇལ་དུ་ཡོད༑

རྗེ་ཙོང་ཁ་པ་ཆེན་པོས་དེ་ཉིན་ཇོ་ཁང་གི་རྟེན་གཙོ་ཇོ་བོ་ཤཱཀྱ་མུ་ནི་ལ་གསེར་གྱི་དབུ་རྒྱན་

ཕུལ་བས་དགེ་རྩ་རྣམས་བསྔོ་སྨོན་ཇི་ལྟར་མཛད་ཡོད་པ་ནི། རྗེ་བླ་མ་ཉིད་ཀྱི་གསུང་ལས། 

ཕུན་ཚོགས་གཟི་འོད་ཕྱོགས་བཅུར་རབ་ཏུ་འཕྲོ། །བཀྲ་ཤིས་དཔལ་གྱིས་ཀུན་ནས་ལྷམ་མེ་བ།།

རིན་ཆེན་ས་ལེ་སྦྲམ་གྱི་དབུ་རྒྱན་འདི། །ཤཱཀྱའི་རྒྱལ་པོའ་ིདབུ་ལ་ཕུལ་བ་ཡིས།།

བསྟན་པ་རིན་ཆེན་ཕྱོགས་བཅུར་དར་བ་དང༌། །འཇིག་རྟེན་བདེ་ལེགས་ཆེན་པོས་ཁྱབ་པ་དང༌།།

ལྷར་བཅས་འགྲོ་བའི་གཙུག་གི་རྒྱན་གྱུར་པའི།།སྟོབས་བཅུ་མངའ་བའི་གོ་འཕང་ཐོབ་པར་ཤོག། །485

ཅེས་སོགས་བྱུང་བ་ལས་ཤེས་སོ།།

སྨོན་ལམ་གཆེན་མོའ་ིཆོས་ཐུན་ནི་ཉིན་རེར་ཚོགས་ཐེངས་བཞིར་མཛད་པ་ནི། ཞོགས་

པའི་ཚོགས་དང་། དེ་རྗེས་སངས་རྒྱས་ཀྱི་རྣམ་པར་ཐར་པ་ལས་བརྩམས་པའི་སྐྱེས་རབས་སོ་

བཞི་པའི་གསུང་ཆོས། ཉིན་གུང་ཡོལ་རྗེས་ཀྱི་སྨོན་ལམ་གྱི་ཆོས་ཐུན་དང་། ཕྱི་དྲོའ་ིཚོགས་

བཅས་ཡིན༑ དེ་ཡང་སྨོན་ལམ་ཆེན་མོ་ཉིན་བཅོ་ལྔའི་རིང་ལ། གསུང་ཆོས་ཀྱི་སྐབས་སུ་ཕྱི་ལོའ་ི

དུས་རབས་བཞི་པར་བྱོན་པའི་སློབ་དཔོན་དཔའ་བོས་བརྩམས་པའི་སངས་རྒྱས་བཅོམ་ལྡན་

འདས་ཀྱི་«སྐྱེས་རབས་ཀྱི་ཕྲེང་བ་»གསུང་བའི་སྲོལ་འདི་ནི། ད་ལྟའི་བར་དུའང་མ་ཉམས་པར་

ཆོ་འཕྲུལ་སྨོན་ལམ་ཆེན་མོའ་ིསྲོལ་རྒྱུན་གལ་ཆེན་ཞིག་ཡིན༑ སྨོན་ལམ་ཆེན་མོའ་ིཉིན་ཐ་མ་སྟེ་

ཟླ་བ་ཉ་གང་བའི་ཚེས་པ་བཅོ་ལྔའི་ཉིན། རྗེ་ཙོང་ཁ་པས་སྨོན་ལམ་གྱི་ཆེད་དུ་འདུས་པའི་དགེ་

འདུན་གྱི་སྡེ་ཙམ་དུ་མ་ཟད། དད་ལྡན་སྐྱ་བོ་རྣམས་དང་བཅས་པ་ཐམས་ཅད་ལ་སེམས་བསྐྱེད་

484 རྗེ་ཙོང་ཁ་པའི་རྣམ་ཐར་གྱི་ཡིག་ཆ་རྣམས་དང་རྒྱལ་མཆོག་ལྔ་པའི་ལྷ་སའི་གཙུག་ལག་ཁང་གི་དཀར་ཆག་བཅས་པར། 
(ཤོག ༤༠) “དངུལ་དམ་རྟ་མགོ་ཅན་”ཞེས་འཁོད་མོད། ཕྱི་མི་བི་ཏ་ལིས་ཞིབ་བརྟགས་བགྱིས་པར་དེ་རྔ་མོང་མགོ་ཅན་དུ་
ཡོད་པ་དང་། དངུལ་དམ་འདི་ཕལ་ཆེར་«བཀའ་ཆེམས་ཀ་ཁོལ་མར་»དངུལ་དམ་རྔ་མོང་མགོ་ཅན་གསུམ་གཏེར་རྫས་ཀྱི་
ཁོངས་སུ་སྦས་པར་གསུངས་པའི་གཅིག་ཡིན་ཚུལ་བཤད༑ འདིར་ནི་རྣམ་ཐར་གྱི་ཡིག་ཆ་དང་རྒྱལ་མཆོག་ལྔ་པའི་ལྷ་སའི་
དཀར་ཆག་ཏུ་བྱུང་བ་རང་སོར་བཞག

485 རྗེ་ཙོང་ཁ་པ་ཆེན་པོའ་ིགསུང་འབུམ། ཁ གསུང་ཐོར་བུ། ཤོག ༣༤༨



311ལེའུ་བཅུ་གཉིས་པ། ལྷ་ལྡན་སྨོན་ལམ་ཆེན་མོ་བཙུགས་པ་དང་དགའ་ལྡན་ཕྱག་བཏབ་པའི་སྐོར།

ཀྱི་ཆོ་ག་རྒྱས་པ་ཞིག་མཛད་དེ། བླ་སློབ་ཐམས་ཅད་ཀྱིས་ཐེག་པ་ཆེན་པོའ་ིསེམས་བསྐྱེད་ཆོ་

གའི་སྒོ་ནས་བླངས༑486  

ཆོ་འཕྲུལ་སྨོན་ལམ་གྱི་ཉིན་དང་པོར། རྗེ་ཙོང་ཁ་པ་བླ་སློབ་རྣམས་ཀྱིས་སྦྱིན་བདག་

མཛད་དེ། སྨོན་ལམ་དུ་ཕེབས་པའི་དགེ་འདུན་པ་རྣམས་མང་ཇ་དང་གསོལ་ཚིགས་སྐུ་འགྱེད་

སོགས་ཕུལ་ལ། ཉིན་དེར་ཕག་གྲུ་བཀའ་བརྒྱུད་ཀྱི་སྤྱན་སྔ་བསོད་ནམས་བཟང་པོས་ཀྱང་ཇོ་

ཁང་གི་སྐུ་རྟེན་ལ་མཆོད་འབུལ་དང་རྗེ་ཙོང་ཁ་པར་འབུལ་བ་རྒྱ་ཆེན་ཕུལ༑ ཉིན་གཉིས་པར་

བོད་ཀྱི་རྒྱལ་པོ་ཕག་གྲུ་མི་དབང་གྲགས་པ་རྒྱལ་མཚན་གྱིས་སྦྱིན་བདག་མཛད་པ་སོགས། སྨོན་

ལམ་གྱི་ཉིན་རེ་རེའི་སྦྱིན་བདག་རྣམས་ནི། སྐབས་དེའི་བོད་དབུས་གཙང་ཁུལ་གྱི་དགོན་སྡེ་

ཆེ་ཁག་དང་། མི་སྣ་ཆེ་གྲས་ལས་དཔོན་རིགས་དང་ཆོས་ལུགས་ཀྱི་བླ་ཆེན། གཞན་ཡང་ཚོང་

དཔོན་ཆེ་ཁག་བཅས་ཀྱིས་ཞུས་པ། སྨོན་ལམ་གྱི་དཀར་ཆག་ལོགས་སུ་བསྒྲིགས་པའི་ནང་ཞིབ་

ཏུ་གསལ་བ་ལྟར་ལགས༑487 ཆོ་འཕྲུལ་ཟླ་བའི་ཚེས་པ་བརྒྱད་ཀྱི་ཉིན་དེར་རྗེ་ཙོང་ཁ་པའི་སྦྱིན་

བདག་གཙོ་བོ་སྣེའུ་དཔོན་ནམ་མཁའ་བཟང་པོ་དང་ལྕམ་རིན་ཆེན་སྒྲོན་མ་གཉིས་ཀྱིས་བྱས་

ཤིང་། སྣེའུ་དཔོན་བཟའ་ཟླ་གཉིས་ནི་སྤྱིར་ན་དད་པ་དང་གཏོང་འཕོད་ཤིན་ཏུ་ཆེན་པོ་ཞིག་

ཏུ་ཡོད་སྣང་ལ། རྗེའི་གསུང་འབུམ་དུ་སྣེའུ་དཔོན་ཁྱིམ་ཚང་ནས་ཐེག་པ་ཆེན་པོའ་ིགསུང་རབ་

ཤེར་ཕྱིན་སྟོང་ཕྲག་བརྒྱ་པ་དང་། མདོ་ཏིང་ངེ་འཛིན་རྒྱལ་པོ། དམ་ཆོས་པདྨ་དཀར་པོ། རྒྱ་

ཆེར་རོལ་པའི་མདོ། གཟུངས་གྲྭ་ལྔ། མདོ་སྡེ་བསྐལ་བཟང་བཅས་ཀྱི་གསེར་བྲིས་ཀྱི་གླེགས་

བམ་བཞེངས་པའི་སྐབས་སུ་བསྔོ་སྨོན་གྱི་ཚིགས་བཅད་འགའ་ཤས་མཛད་པ་བཞུགས་པ་ལས་

དཔོག་ནུས༑488

ལྷ་སར་སྨོན་ལམ་ཆེན་མོ་དབུ་ཚུགས་པ་ནས་བཟུང་སྟེ། ཉི་མ་རེ་རེ་བཞིན་དད་ལྡན་སྐྱ་

486 སྐབས་འདིར་སེམས་བསྐྱེད་ཀྱི་ཆོ་ག་རྒྱས་པར་མཛད་པ་འདི་རྗེ་ཙོང་ཁ་པའི་རྣམ་ཐར་ཁག་ཙམ་དུ་མ་ཟད། མཁས་གྲུབ་རྗེའི་
གསན་ཡིག་ཏུའང་འཁོད༑ ཐོ་ཡོན་བླ་མས། ཤོག ༢༤༦ “སྨོན་ལམ་སྐབས་སུ་གསུང་བའི་ལམ་རིམ་མདོ་ལུགས་རྐྱང་པ་ཐུགས་ཐོག་
ནས་བཤད་པ་སྟེ། དེའི་རྒྱུན་མ་ཆད་པར་ཡོད་པ་ཕྱིས་སུ་འཇམ་དབྱངས་བླ་མའི་ཞལ་ནས་ཐོན་པ་ཡིན་པས། འཇམ་དཔལ་ཞལ་ལུང་
དུ་བསྒྲགས་སོ།།” ཞེས་གསུངས་པ། ད་ལྟ་ཡོངས་གྲགས་ཀྱི་ལམ་རིམ་འཇམ་དཔལ་ལུང་གི་བྱུང་རིམ་ལྟ་བུ་ཞིག་ཐོན་པ་བརྟག

487 «རྣམ་ཐར་དད་པའི་འཇུག་ངོགས་»སུ་ལྷ་ལྡན་སྨོན་ལམ་ཆེན་མོའ་ིདཀར་ཆག་ལོགས་སུ་བསྒྲིགས་ཡོད་པར་གསུངས་
པ། «རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས་»པོད་དང་པོར། «ཆོ་འཕྲུལ་སྨོན་ལམ་ཆེན་མོར་མཆོད་པ་ཕུལ་བའི་
རིམ་པ་»ཞེས་པ་དང་། «ལྷ་སའི་སྨོན་ལམ་ཆེན་མོའ་ིདཀར་ཆག་»བཅས་ཅུང་མི་འདྲ་བ་གཉིས་བཞུགས་པ་དེ་གཉིས་གང་ལ་
དགོངས་ཁ་ཚོན་བཅད་དེ་ཞུ་དཀའ༑ གང་ལྟར་ཡང་དེའི་སྐབས་ཀྱི་སྨོན་ལམ་གྱི་དཀར་ཆག་ལ་གཞི་བྱས་ཏེ་རྒྱལ་དབང་ཆོས་
རྗེའི་«རྗེ་ཙོང་ཁ་པའི་རྣམ་ཐར་ཆེན་མོར།» ཤོག ༣༡༨ ནས་ ༣༤༩ བར། སྨོན་ལམ་ཆེན་མོའ་ིཉིན་བཅོ་ལྔ་སོ་སོའ་ིརིང་སྦྱིན་
བདག་སུས་བྱས་ཀྱི་བཤད་པ་ཤིན་ཏུ་རྒྱས་པར་བཀོད་ཡོད༑

488 འདི་རྣམས་རྗེ་ཙོང་ཁ་པ་ཆེན་པོའ་ིགསུང་འབུམ། ཁ གསུང་ཐོར་བུའི་ནང་དུ་བཞུགས༑



312 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བོའང་ཇེ་མང་དུ་གྱུར་ཏེ། ཇོ་ཁང་ལ་བསྐོར་བ་བྱས་པ་དང་། མཆོད་མེའི་ཞལ་འདེབས་འབུལ་

བ། དགེ་འདུན་འདུས་པའི་ཚོགས་ལ་བསྙེན་བཀུར་ཞུ་བ། ཕྱག་འཚལ་བ་དང་། སྨོན་ལམ་འདོན་

པ་སོགས་ཆོས་ལྡན་གྱི་བྱ་བ་ཤ་སྟག་གིས་དུས་འདའ་བར་བྱུང་༑ དེ་ཡང་མཚན་ཕྱེད་ལ་བབས་

པའི་དུས་རང་ན་ཕྱིའི་བསྐོར་ལམ་ལ་བསྐོར་བ་བྱེད་མཁན་ཉིན་མོ་ལ་ལྟོས་ཏེ་ཅུང་ཉུང་བར་

མངོན་པ་ལས། བསྐོར་བ་བྱེད་མཁན་བར་ཆད་པ་ནི་ཅུང་ཟད་ཀྱང་མ་བྱུང་༑ མཚན་མོ་ཞིག་

ལ་མཆོད་མེ་ཆེན་པོ་ཞིག་གི་མར་ཕལ་ཆེ་བ་རྫོགས། མར་གསར་པ་མ་བླུགས་པའི་མཚམས་

སུ། ཀོང་བུའི་ནང་གི་རས་ལྷག་ལོག་རྣམས་དང་མར་ལྷག་མ་དང་བཅས་པ་ལ་མེ་འབར་ནས་

མེའི་ཕུང་པོ་ཆེན་པོར་གྱུར་ཏེ་ཐམས་ཅད་འཇིགས་སྐྲག་ཏུ་གྱུར་པ་ལ། རྗེའི་ཞལ་སྔ་ནས་དེ་

མ་ཁད་གཟིམས་ཁང་དུ་བྱོན་ནས་ཐུགས་དམ་ལ་བཞུགས་པས་རླུང་ཞི་སྟེ་གནོད་པ་ཅུང་ཟད་

ཀྱང་མ་བྱུང་༑489 དེ་ལྟར་སྐབས་དེར་ཆོས་འཁོར་དཔལ་གྱི་ལྷ་སར་སྨོན་ལམ་ཆེན་མོའ་ིདོན་

དུ་དགེ་འདུན་པ་སྟོང་ཕྲག་བརྒྱད་ཙམ་འདུ་འཛོམས་བྱུང་བ་མ་ཟད། དད་ལྡན་ཁྱིམ་པའང་ཁྲི་

ལྷག་འཛོམས་པ་བྱུང་བས། དུས་གཅིག་ལ་ལྷ་སར་འདི་ལྟ་བུའི་དད་མཇལ་གྱི་མི་ཚོགས་ཆེན་

པོ་ཞིག་འཛོམས་པ་དེ་སྔ་བྱུང་མྱོང་མེད་པ་ལྟ་བུ་ཡིན་ལ། རྗེ་ཙོང་ཁ་པས་བསྐུལ་མ་མཛད་པར་

དད་ལྡན་ཁྱིམ་པ་མང་པོས། ཇོ་ཁང་ལ་ཤྭ་འོད་ཀྱི་ཆུའི་གནོད་པ་མི་འབྱུང་བའི་ཆེད་དུ། ཆུ་ཀླུང་

གི་འགྲམ་ནས་རྡོ་རགས་བརྩིགས་ཐུབ་པའང་བྱུང་༑490

ཆོ་འཕྲུལ་ཟླ་བའི་ཚེས་བཅུ་དྲུག་ཉིན་སྨོན་ལམ་ཆེན་མོ་ལེགས་པར་གྲུབ་རྗེས་གྲོལ་སྟོན་

རྒྱས་པར་མཛད་ཐོག རྟེན་འབྲེལ་བཟང་པོ་སྒྲིག་པའི་དོན་དུ་མ་འོངས་པའི་སངས་རྒྱས་རྒྱལ་

བ་བྱམས་པའི་སྐུ་བརྙན་བར་བསྐོར་དུ་འདོ་ལིའི་སྟེང་ནས་སྤྱན་དྲངས་ཏེ། རྔ་དང་སྦུག རྒྱ་

གླིང་དང་སིལ་སྙན་སོགས་ཀྱི་རོལ་མོའ་ིབཀུར་སྟི་དང་བཅས་ཇོ་ཁང་ལ་གླིང་བསྐོར་བྱས་

ཤིང་། གཙུག་ལག་ཁང་གི་ཕྱིའི་ཕྱོགས་བཞིར་རྒྱལ་བ་བྱམས་པའི་སྐུ་བརྙན་ལ་ཁྲུས་གསོལ་

ཕུལ་ཏེ་གསོལ་བ་སྨོན་ལམ་འདེབས་པ་དང་། གཞན་ཡང་འབྱུང་པོ་རྣམས་ལ་གཏོར་མ་ཆ་

གསུམ་བཏང་བ་དང་། ཤིས་པ་བརྗོད་པའི་ཚིགས་སུ་བཅད་པ་རྣམས་འདོན་པ་སོགས་ཀྱི་སྒོ་

ནས། ལྷ་ལྡན་སྨོན་ལམ་ཆེན་མོ་ལེགས་པར་གྲུབ་པའི་མཇུག་གི་ཆོ་ག་རྣམས་མཐར་ཕྱིན་པར་

མཛད༑ ཆོ་འཕྲུལ་སྨོན་ལམ་ཆེན་མོའ་ིསྐབས་སུ་དད་འབུལ་བྱུང་བའི་ལྷག་མཇུག་ལས། དེར་

འདུས་དགེ་འདུན་སྟོང་ཕྲག་བརྒྱད་བརྒལ་བར་ཡོད་པ་ཐམས་ཅད་ལ་ལེགས་འབུལ་སྐུ་འགྱེད་

489 «རྣམ་ཐར་དད་པའི་འཇུག་ངོགས།» ཤོག ༦༢

490 ཆུང་ཀླུང་གི་འགྲམ་ནས་རྡོ་རགས་བརྩིགས་པའི་སྐོར་འདི་ཆ་ཧར་གྱིས་«བདེ་ལེགས་ཀུན་འབྱུང་།» ཤོག ༢༤༥ ཐད་བཀོད༑



313ལེའུ་བཅུ་གཉིས་པ། ལྷ་ལྡན་སྨོན་ལམ་ཆེན་མོ་བཙུགས་པ་དང་དགའ་ལྡན་ཕྱག་བཏབ་པའི་སྐོར།

ཕུལ་ཅིང་། དེ་བཞིན་དུ་མར་དང་རྩམ་པ་ལ་སོགས་པའི་ཟ་ཆས་ལྷག་མ་རྣམས་ཀྱང་དགོན་པ་

དང་ལྷ་ཁང་དག་ལ་བགོ་འགྲེམ་དང་། སྤྲང་པོ་ཚོར་སྦྱིན་གཏོང་སོགས་ཀྱིས་ཅུང་ཟད་ཙམ་ཡང་

མ་ལྷག་པར་གནང་༑491

ཆོས་འཁོར་དཔལ་གྱི་ལྷ་སར་ཆོ་འཕྲུལ་སྨོན་ལམ་ཆེན་མོ་ཚོགས་པ་དེ་ནི། ཕྱོགས་གང་

ནས་བརྟགས་ནའང་ཧ་ཅང་དོན་སྨིན་ལྡན་པའི་རྗེ་བླ་མའི་མཛད་ཆེན་ཞིག་ཏུ་གྱུར་ཡོད༑ དེ་ལྟ་

བུའི་ཆོ་འཕྲུལ་གྱི་དུས་མཆོད་ཤིན་ཏུ་ཆེན་པོ་ཞིག་ཚོགས་ཐུབ་པ་དེས། རྗེ་ཙོང་ཁ་པ་རང་ཉིད་

ཀྱི་ཐུགས་ཀྱི་འདོད་དོན་ཤིན་ཏུ་ཆེན་པོ་ཞིག་ལག་ལེན་དུ་དངོས་སུ་ཐེབས་པ་བྱུང་ཡོད་ལ། སྨོན་

ལམ་ཆེན་མོ་ཚོགས་པའི་དབང་གིས་བྱིན་ཅན་གྱི་ལྷ་སའི་ཇོ་ཁང་ལའང་དུས་བསྟུན་གྱི་ཉམས་

གསོ་ངེས་པར་དགོས་པ་རྣམས་ཀྱང་བསྒྲུབས་པ་བྱུང་ཡོད༑ གཞན་ཡང་རྗེ་ཙོང་ཁ་པའི་ཐུགས་

རེ་ལ་ལྷ་སའི་ཇོ་ཤཱཀ་རྣམ་པ་གཉིས་ཀྱི་དྲུང་དུ་མཆོད་སྟོན་དམིགས་བསལ་ཞིག་མཛད་དེ། སྐུ་

བརྙན་འདི་གཉིས་བོད་གངས་ཅན་གྱི་ལྗོངས་ཡོངས་ཀྱི་སྐུ་རྟེན་གཙོ་བོར་མངོན་པར་བསྟོད་དེ་

བཀུར་ཞིང་མཆོད་པའི་དགོངས་བཞེད་བླ་ན་མེད་པ་ཞིག་ཡོད་པ་དེའང་གྲུབ་ཐུབ་ཡོད༑ དེའི་

སྟེང་སྨོན་ལམ་ཆེན་མོར་དམིགས་ཏེ་ཁྱམས་རའམ་འདུ་ཁང་གསར་པ་བསྣན་ཏེ་ལྷ་སའི་གཙུག་

ལག་ཁང་རྒྱ་སྐྱེད་བྱུང་སྟབས། ལྷ་ས་གཙུག་ལག་ཁང་དེ་བྱིན་ཅན་གྱི་རྟེན་གཙོ་བཞུགས་པའི་ལྷ་

ཁང་ཙམ་ཞིག་མིན་པར། དགེ་འདུན་གྱི་སྡེའང་ཤིན་ཏུ་ཚོགས་ཆེན་པོ་དུས་གཅིག་ལ་འཛོམས་

ཏེ་ཚོགས་དང་གསུང་ཆོས་བཅས་པར་བཞུགས་ཐུབ་པ་གྱུར་ཡོད༑ གཞན་ཡང་སྨོན་ལམ་ཆེན་

མོར་བོད་ཀྱི་ཆོས་བརྒྱུད་ཐ་དད་པའི་དགེ་འདུན་དཔག་ཏུ་མེད་པ་ཞིག་དུས་གཅིག་ལ་ཚོགས་སུ་

ཞལ་འདོན་མཛད་དགོས་སྟབས། དེའི་ཆེད་དུ་རྗེ་ཙོང་ཁ་པས་བོད་བརྒྱུད་ནང་བསྟན་ཚང་མས་

ཐུན་མོང་དུ་ཚད་ལྡན་དུ་བརྩི་བའི་བཀའ་འགྱུར་དང་བསྟན་འགྱུར་གཉིས་ལས། ཞལ་འདོན་

གྱི་ཚིགས་བཅད་རྣམས་བཏུས་ཏེ་ཕྱོགས་བསྒྲིགས་གནང་བའི་སྒོ་ནས། བོད་བརྒྱུད་ནང་བསྟན་

རིས་མེད་ཀྱི་རྗེས་འཇུག་པ་ཚང་མས་སྐྱོར་རྒྱུའི་འདོན་ཆོག་ཅིག་ཀྱང་ཕྱོགས་སྒྲིག་མཛད་རྒྱུ་

བྱུང་ཡོད༑ དེར་བརྟེན། རྗེ་ཙོང་ཁ་པའི་རྣམ་ཐར་རྩོམ་མཁན་འགའ་ཞིག་གིས་སྨོན་ལམ་ཆེན་

མོའ་ིམཛད་པ་འདི་ནི། ཁོང་གི་མཛད་ཆེན་བཞི་ལས་གཅིག་ཏུ་བགྲང་བ་ཤིན་ཏུ་ནས་དོན་ལ་

གནས་ཤིང་། མཛད་ཆེན་དང་པོ་གཉིས་ནི། གོང་གསལ་ལྟར། རྫིང་ཕྱིའི་བྱམས་པ་ཞིག་གསོས་

དང་། གཉལ་གྱི་ལུང་རྭ་ཆེན་མོ་དེ་ཡིན༑ 

491 ལྷ་སའི་ཆོ་འཕྲུལ་སྨོན་ལམ་ཆེན་མོའ་ིརིང་དད་འབུལ་ཇི་འབྱོར་གྱི་ཐོ་རགས་བསྡུས་ཤིག་«རྣམ་ཐར་དད་པའི་འཇུག་
ངོགས།» ཤོག ༦༢ ཐད་དུ་བྱུང་ལ། ཞིབ་ཅིང་རྒྱས་པ་སྨོན་ལམ་ཆེན་མོའ་ིརིང་བསྙེན་བཀུར་ལ་རྒྱུ་འགྲོ་ཇི་སོང་གི་ཐོ་དང་
བཅས་པ་ནི། གོང་དུ་སྨྲས་པའི་«ཆོ་འཕྲུལ་སྨོན་ལམ་ཆེན་མོར་མཆོད་པ་ཕུལ་བའི་རིམ་པ་»ཞེས་པ་དེའི་ནང་འཁོད༑



314 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ལྷ་སར་ཆོ་འཕྲུལ་སྨོན་ལམ་ཆེན་མོ་ཤིན་ཏུ་རྒྱས་པར་ཚོགས་ཐུབ་པ་བྱུང་བ་འདིས་ནི། 

བོད་དུ་ལོ་རྒྱུས་ཀྱི་ཐོག་ནས་ཆོས་བརྒྱུད་ཐ་དད་པ་རྣམས། སོ་སོའ་ིཆུ་འགོ་གང་ལ་ཐུག་པའི་

བླ་མ་དང་གང་ལ་རྩལ་འདོན་གནང་བའི་མན་ངག་ཀྱང་ཐ་དད་པར་ཡོད་མོད། ཐམས་ཅད་

ཀྱང་སྟོན་པ་གཅིག་གི་རྗེས་འཇུག་གཅིག་གྱུར་དུ་གནས་པས། བསྟན་པ་སྤྱིའི་ཆ་ནས་ཐམས་

ཅད་ཀྱིས་སྟོན་པའི་བདག་པོ་སྟོན་པ་བཅོམ་ལྡན་འདས་ཀྱི་མཛད་པ་དང་བཀྲིན་རྗེས་སུ་དྲན་

ཅིང་མཆོད་པ་དང་། སྟོན་པ་ཉིད་ཀྱི་གསུང་ལ་གཅེས་སྤྲས་བགྱི་བའི་སྲོལ་དེ་སྲ་བརྟན་དུ་གྱུར་

པ་བྱུང་ཡོད་སྣང་༑ དེ་ལྟར་བོད་བརྒྱུད་ནང་བསྟན་པ་རྣམས་བསྟན་པའི་བདག་པོ་སྟོན་པ་

བཅོམ་ལྡན་འདས་ཉིད་རྒྱུན་དུ་རྗེས་སུ་དྲན་པར་གལ་ཆེ་བའི་ཚུལ་འདི། སྔ་ཙམ་ནས་ཐུགས་ལ་

དགོངས་བཞིན་དུ་ཡོད་ལ། རྗེ་བླ་མ་དགུང་ལོ་ཞེ་གཉིས་སུ་སོན་པའི་སྐབས་སུ་དབུ་མའི་ལྟ་བ་

ཐུགས་ལ་འཁྲུངས་པའི་མཇུག་དེ་མ་ཐག་ཏུའང་། དང་ཐོག་སྟོན་པ་བཅོམ་ལྡན་འདས་ལ་ཟབ་

མོ་རྟེན་འབྱུང་གསུང་བའི་བཀའ་དྲིན་དྲན་པའི་སྒོ་ནས་བསྔགས་པའི་བསྟོད་པ་«ལེགས་བཤད་

སྙིང་པོ་»བྱ་བ་བརྩམས་པ་གོང་དུ་སྨྲས་ཟིན་པ་ལྟར་དང་། ཕྱིས་སུའང་རང་གི་སློབ་མའི་གཙོ་

གྲས་རྟོགས་ལྡན་འཇམ་དཔལ་རྒྱ་མཚོས་བསྐུལ་བའི་ངོར། བསྟན་པའི་བདག་པོ་སྟོན་པ་བཅོམ་

ལྡན་འདས་ཀྱི་བསྟོད་པ་«བྱིན་རླབས་ཉེར་འཇུག་»ཅེས་བྱ་བ། ཡོངས་གྲགས་ལ་བསྡུས་མཚན་

དུ་«སྐབས་གསུམ་མ་»ཞེས་བརྗོད་པ་དེ་མཛད་པ་སོགས་གནང་ཡོད༑ སྟོན་པ་བཅོམ་ལྡན་

འདས་ཀྱི་བསྟོད་པ་འདི་གཉིས་བོད་ཡིག་ཏུ་བཞུགས་པའི་སངས་རྒྱས་བཅོམ་ལྡན་ཀྱི་བསྟོད་པ་

དང་གསོལ་འདེབས་ཀྱི་ནང་དུ་མཛད་འཕྲིན་ཆེ་ཤོས་སུ་གྱུར་ཡོད༑

ས་གླང་ ༡༤༠༩ ལོར་རྗེ་ཙོང་ཁ་པས་ལྷ་ལྡན་སྤྲུལ་པའི་གཙུག་ལག་ཁང་དུ་སྨོན་ལམ་

ཆེན་མོ་ཚོགས་པ་འདིས་སྐུལ་དེད་བྱུང་སྟེ། འདིའི་ཕྱི་ལོ་ནས་ ༡༤༡༦ ལོར་འཇམ་དབྱངས་

ཆོས་རྗེས་དཔལ་ལྡན་འབྲས་སྤུངས་ཀྱི་གདན་ས་ཆེན་པོ་མ་བཏབ་དབར། ལོ་བདུན་ཙམ་གྱི་

རིང་། ལྷ་ས་ཁུལ་གྱི་དགོན་སྡེ་སྐྱོར་མོ་ལུང་དང་དགའ་གདོང་སོགས་ཀྱིས་ལྷ་ས་གཙུག་ལག་

ཁང་དུ་ཆོ་འཕྲུལ་སྨོན་ལམ་ཆེན་མོ་ཚོགས་སྲོལ་དེ་རྒྱུན་བསྐྱངས་ཡོད་ལ། དཔལ་ལྡན་འབྲས་

སྤུངས་ཕྱག་བཏབ་པའི་ལོ་གཅིག་གི་རྗེས་ཏེ། ཕྱི་ལོ་ ༡༤༡༧ ལོ་ནས་སྨོན་ལམ་ཆེན་མོའ་ིབཀོད་

སྒྲིག་གི་འགན་དེ་གདན་ས་འབྲས་སྤུངས་ནས་བཞེས་པའི་འགོ་ཚུགས༑ དེ་ལྟ་ནའང་ཕག་གྲུའི་

སྲིད་དབང་རིམ་གྱིས་ཉམས་ཏེ་བོད་དབུས་གཙང་གི་སྲིད་དབང་སྡེ་པ་རིན་སྤུངས་པས་བཟུང་

བའི་སྐབས་སུ། ཕྱི་ལོ་ ༡༤༩༨ ནས་ ༡༥༡༧ ལོའ་ིབར་སྟེ། ལོ་ཉི་ཤུ་ཙམ་གྱི་རིང་སྡེ་པ་རིན་སྤུངས་



315ལེའུ་བཅུ་གཉིས་པ། ལྷ་ལྡན་སྨོན་ལམ་ཆེན་མོ་བཙུགས་པ་དང་དགའ་ལྡན་ཕྱག་བཏབ་པའི་སྐོར།

པས་ཆོས་ལུགས་ཐེན་འཁྱེར་གྱིས་སེ་རྭ་དང་འབྲས་སྤུངས་ཀྱི་དགེ་འདུན་པ་རྣམས།492 ལྷ་ས་

སྨོན་ལམ་ཆེན་མོར་འོང་མི་ཆོག་པའི་བཀའ་བཅད་བཏང་སྟེ་བར་ཆད་ཆེན་པོ་ཞིག་བྱུང་ཡོད་

མོད། ༡༥༡༧ ལོར་རྒྱལ་མཆོག་གཉིས་པ་རྗེ་དགེ་འདུན་རྒྱ་མཚོའི་ཐུགས་བསྐྱེད་ལས་དགེ་ལྡན་

པའི་དགེ་འདུན་པ་རྣམས་སླར་ཡང་ལྷ་ས་སྨོན་ལམ་ཆེན་མོར་ཞུགས་ཐུབ་པ་བྱུང་བ་མ་ཟད། 

ལྷ་སའི་ཆོ་འཕྲུལ་སྨོན་ལམ་ཆེན་མོའ་ིའགན་བཞེས་ཀྱང་སྲོལ་རྒྱུན་བཞིན་གདན་ས་ཆེན་པོ་

དཔལ་ལྡན་འབྲས་སྤུངས་ནས་གནང་ཐུབ་པ་བྱུང་༑493 རིམ་པས་ལྷ་ལྡན་སྨོན་ལམ་ཆེན་མོའ་ི

སྐབས་སུ་དགེ་ལྡན་པའི་གདན་ས་ཆེན་པོ་སེ་འབྲས་དགའ་གསུམ་ཀའི་དགེ་འདུན་པ་རྣམས་

དུས་གཅིག་ལ་འཛོམས་པའི་གོ་སྐབས་དེ་བཟུང་སྟེ། གདན་ས་གསུམ་གྱི་སློབ་གཉེར་བ་སློབ་པ་

མཐར་སོན་རྩེ་ཕུད་རྣམས། སྔོན་རྗེ་ཙོང་ཁ་པ་ཆེན་པོ་ཡབ་སྲས་རྣམས་དབུས་གཙང་གི་གདན་

ས་ཁག་དུ་གྲྭ་བསྐོར་མཛད་པ་དང་ཚུལ་མཚུངས་པར། གཞུང་ཆེན་ཀ་པོད་ལྔའི་དམ་བཅའ་

འཇོག་པའི་སྲོལ་ཚུགས་ཏེ་དེ་ལྟར་སྨོན་ལམ་སྐབས་དམ་བཞག་གནང་ཟིན་པ་རྣམས་ལ་ལྷ་ལྡན་

རབ་འབྱམས་པའམ་བསྡུས་ཚིག་ལ་“ལྷ་རམས་པ་”ཞེས་བསྙད་པའི་སྲོལ་ཆགས༑ ཕྱི་ལོའ་ིདུས་

རབས་ཉི་ཤུ་པའི་དཀྱིལ་དུ་བོད་ཀྱི་སྣོད་བཅུད་གཉིས་ཀར་ཆབ་སྲིད་ཀྱི་ཆག་སྒོ་བློས་མི་ཐེག་པ་

དེ་བྱུང་རྗེས། བོད་བསྟན་སྲིད་སྤྱི་ལ་ཉམས་ཆགས་ཆེན་པོ་ཤོར་བས་ལྷ་ས་རང་དུ་ཆོ་འཕྲུལ་སྨོན་

ལམ་ཆེན་མོ་ཚོགས་པའི་སྲོལ་དེ། ༡༩༦༠ ནས་བཟུང་སྟེ། ༡༩༨༦ ལོར་ཀུན་དཟིགས་པཎ་ཆེན་

རིན་པོ་ཆེས་འགན་བཞེས་འོག་སྐྱར་ཚུགས་མ་བྱུང་བའི་བར་དུ་ཉམས་ཏེ་རྒྱུན་ཆད་ཅིང་། བཙན་

བྱོལ་རྒྱ་གར་དུ་ནི་ཆོ་འཕྲུལ་སྨོན་ལམ་ཆེན་མོའ་ིསྲོལ་དེ་ཉམས་པ་སླར་གསོས་ཏེ་དགེ་ལྡན་པའི་

གདན་ས་སེ་འབྲས་དགའ་གསུམ་དང་། གཞན་ཡང་བཞུགས་སྒར་རྡ་རམ་ས་ལའི་གཙུག་ལག་

ཁང་དུའང་རྒྱ་ཆེར་ཚོགས་བཞིན་པ་དེང་ཚང་མས་མཇལ་དུ་ཡོད་པ་ལྟར་ལགས༑ 

འབྲོག་རི་བོ་ཆེར་དགའ་ལྡན་དགོན་པ་ཕྱག་བཏབ་པ།

གཞན་ཡང་རྗེ་ཙོང་ཁ་པ་ཆེན་པོའ་ིརླབས་ཆེན་ཕྲིན་ལས་ཀྱི་ནང་། མཛད་རྗེས་ཆེ་ཤོས་ཤིག་ཏུ་

འགྱུར་བ་དགའ་ལྡན་གྱི་དགོན་པ་འདེབས་པའང་། ས་གླང་ ༡༤༠༩ ལོ་དེའི་ནང་དུ་བྱུང་ཡོད༑ 

(ལྷ་ས་ནས་དེ་ཙམ་ཐག་མི་རིང་བའི་ས་དེང་སྟག་རྩེ་རྫོགས་ཀྱི་ཁོངས་སུ་གཏོགས༑) དེ་ལ་རྗེ་

492 སེ་འབྲས་གཉིས་ལྷ་ས་དང་ཤིན་ཏུ་ཉེ་བས་ལྷ་ས་སྨོན་ལམ་ཆེན་མོར་ཚོགས་ཞུགས་གནང་བའི་སྲོལ་དེ་དང་ཐོག་ནས་
ཡོད་ཅིང་། དགའ་ལྡན་ནི་ས་གནས་ཀྱི་ཆ་ནས་ཐག་རིང་བས། དེ་སྔ་ལྷ་སའི་སྨོན་ལམ་ལ་ཕེབས་པའི་སྲོལ་ཡོད་མི་སྣང་ལ། 
ཕྱིས་རྒྱལ་མཆོག་བདུན་པ་སྐལ་བཟང་རྒྱ་མཚོའི་སྐབས་ནས། དགའ་ལྡན་པ་རྣམས་ལྷ་སའི་སྨོན་ལམ་ཚོགས་ཞུགས་གནང་
བའི་སྲོལ་ཆགས་པ་ཐོ་ཡོན་ཡེ་ཤེས་དོན་གྲུབ་ཀྱིས་གསུངས༑ «རྗེ་ཙོང་ཁ་པ་ཆེན་མོའ་ིརྣམ་ཐར་དད་པ་རྒྱ་མཚོར་རོལ་པའི་
འཇུག་ངོགས།» ཤོག ༢༤༧

493 པཎ་ཆེན་བསོད་ནམས་གྲགས་པ། «བཀའ་གདམས་ཆོས་འབྱུང་ཡིད་ཀྱི་མཛེས་རྒྱན།» ཤོག ༡༢༥



316 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཙོང་ཁ་པ་ཆེན་པོ་རང་ཉིད་ནི་གནས་ངེས་མེད་མཛད་པར་ཤིན་ཏུ་ཐུགས་ལ་སྤྲོ་བས། གོང་

གསལ་ལྟར་དབུས་གཙང་དྭགས་པོ་འོལ་ཁ་དང་བཅས་པའི་དབེན་གནས་དང་དགོན་སྡེ་ཁག་

ཏུ་གཅིག་ནས་གཅིག་ཏུ་ཕེབས་བཞིན་པར། རིམ་པས་ཕྱགས་ཕྱིར་བྱོན་པའི་སློབ་མའི་ཚོགས་

བརྒྱ་ཕྲག་ཁ་ཤས་སུ་འཕེལ་བའི་སྐབས་སུ། སློབ་མ་རྣམས་འབྱོན་བཞུད་མང་བས་ཐུགས་སུན་

སྟབས། སློབ་མ་བགྲེས་གྲས་རྒྱལ་ཚབ་རྗེ་དང་འདུལ་འཛིན་གྲགས་པ་རྒྱལ་མཚན་སོགས་ཀྱིས་

དབེན་དགོན་ཞིག་འདིངས་པའི་ཞུ་བ་ལན་འགར་ཕུལ་ཡོད་པ་གོང་གསལ་ལྟར་ལ། རྗེ་བླ་མ་

ཉིད་ཀྱི་ངོས་ནས་ཀྱང་དགུང་ལོ་ཇེ་མཐོར་ཕེབས་པ་དང་། གཞན་ཡང་སྔར་ནས་སྐུ་སྟོད་ཀྱི་སྙུན་

གཞི་ཞིག་ཡོད་པ་དེས་སྐབས་སྐབས་སུ་སྙུན་ཟུག་འོང་གི་ཡོད་པ་བཅས་ཀྱིས། ཕན་ཚུན་ཞབས་

ཐང་ལ་འབྱོན་བཞུད་མང་པོ་གནང་དུས་སྐུ་ངལ་ཡང་ཆེ་ཙམ་འོང་བཞིན་པ་སོགས་ལ་བརྟེན། 

གོང་གསལ་ལྟར་ས་གླང་ཕྱི་ལོ་ ༡༤༠༩ ལོར། ལྷ་སའི་སྨོན་ལམ་ཆེན་མོ་གྲུབ་རྗེས་སུ་སློབ་མ་

བགྲེས་གྲས་རྣམས་ཀྱིས་སྔར་ནས་བསྐུལ་མ་བྱུང་བའི་འདོད་དོན་དེ་འགྲུབ་པའི་ཆེད་དུ། ཕྱིས་

རྗེ་བླ་མའི་རྗེས་འཇུག་པ་དགེ་ལྡན་པ་ཡོངས་ཀྱིས་མ་དགོན་དུ་རྩི་བའི་དབེན་གནས་དགའ་ལྡན་

རྣམ་པར་རྒྱལ་བའི་གླིང་ཕྱག་བཏབ༑ 

རྗེ་ཙོང་ཁ་པ་ཆེན་པོས་རང་གི་སློབ་མ་ཚོས་བསྐུལ་ངོར་དབེན་གནས་དགོན་པ་ཞིག་

འདེབས་རྒྱུའི་ཐུགས་བཞེད་ག་དུས་བཏང་ཡོད་མིན་ངེས་གཏན་ཞིག་བརྗོད་དཀའ་མོད། ལྷ་

སར་ཆོ་འཕྲུལ་སྨོན་ལམ་ཆེན་པོ་ཚོགས་པའི་སྐབས་སུ་ནི་དགོན་པ་ཞིག་འདེབས་རྒྱུའི་ཐུགས་

ཐག་བཅད་གྲུབ་ཡོད་པ་ཤིན་ཏུ་གསལ་ཏེ། སྐབས་དེར་“སྡེ་པ་དང་ཡོན་བདག་བུ་སློབ་སོ་སོ་

ནས་དགོན་པ་རྙིང་པ་འབུལ་བ་དང་། གསར་པ་འདེབས་པའི་བདག་རྐྱེན་བྱེད་ཟེར་ནས་གསོལ་

བ་འདེབས་པ་མང་དུ་བྱུང་བས། དེ་རྣམས་གང་བཟང་ཇོ་བོ་རིན་པོ་ཆེའི་དྲུང་དུ་གསོལ་བ་

བཏབ་ནས། མར་མེ་དང་མནལ་ལམ་སོགས་ཀྱི་ལྟས་བརྟགས་པས། ཐམས་ཅད་ཀྱི་ནང་ནས་

འབྲོག་རི་བོ་ཆེ་བཟང་བར་བྱུང་།”494 ཞེས་མཁས་གྲུབ་རྗེས་«རྣམ་ཐར་དད་པའི་འཇུག་

ངོགས་»སུ་གསུངས༑ དེ་ཡང་འབྲོག་རི་བོ་ཆེ་འདི་རྗེ་ཙོང་ཁ་པས་དགོན་པ་འདེབས་ཡུལ་དུ་

སྔར་ལྷོ་བྲག་གྲུབ་ཆེན་གྱིས་ཀྱང་ལུང་བསྟན་མཛད་ཡོད་སྣང་སྟེ། ཁོང་གིས།

     དབང་བསྐུར་རི་ཡི་ལྡེབས་དག་ཏུ། །བཙུན་མོ་རི་ཡི་ངོས་ཕྱོགས་སུ།།

     དགེ་འདུན་དཔག་མེད་འདུ་བར་འགྱུར། །རི་ནི་གང་ཡིན་འཇམ་དབྱངས་འཆད།། 

     དབུས་གཙང་མདོ་ཁམས་རྒྱ་ཡུལ་གྱི། །མཆོད་གནས་དམ་པ་ཚོགས་གསོག་རྟེན།།

494  «རྣམ་ཐར་དད་པའི་འཇུག་ངོགས།» ཤོག ༦༤



317ལེའུ་བཅུ་གཉིས་པ། ལྷ་ལྡན་སྨོན་ལམ་ཆེན་མོ་བཙུགས་པ་དང་དགའ་ལྡན་ཕྱག་བཏབ་པའི་སྐོར།

     མངའ་རིས་མདོ་སྨད་ཀུན་གྱི་སྐྱབས། །ཕྱོགས་བཅུར་སྡེ་དགོན་རྒྱས་པར་འགྱུར།།495

ཞེས་གསུངས་ཡོད༑ 

ཅི་ལྟར་ཡང་ལྷ་སའི་སྨོན་ལམ་ཆེན་མོ་གྲུབ་རྗེས་རྗེ་བླ་མས་རྒྱལ་ཚབ་རྗེ་དང་འདུལ་འཛིན་

གྲགས་པ་རྒྱལ་མཚན་གཉིས་ཀྱིས་གཙོས་པའི་སློབ་མ་ཉུང་ཤས་དང་ལྷན་དུ་འབྲོག་རི་བོ་ཆེར་

ཕེབས་ཏེ། དེར་ས་བརྟགས་ཏེ་དཔྱད་པར། གནས་དེར་བཤད་སྒྲུབ་ལོངས་སྤྱོད་རྒྱས་པའི་ལྟས་

ཤིན་ཏུ་ལེགས་པར་གཟིགས༑ དེ་ལྟ་བུའི་དབེན་གནས་འདེབས་སའི་རི་དེ་ལ་དབང་བསྐུར་

རི་ཞེས་ཟེར་ཞིང་། དེ་ནི་ལྷ་ས་ནས་བྱང་ཤར་གྱི་ཕྱོགས་ལ་མེ་ལེ་སུམ་ཅུ་སོ་གྲངས་ཙམ་གྱི་

ཚོད་དུ་མཐོ་ཚད་ལ་རྒྱ་མཚོ་ནས་ཧྥི་ཊི་ཆིག་ཁྲི་བཞི་སྟོང་ལྷག་ཙམ་ཡོད་པ་ཞིག་ཡིན༑ རི་དེ་

ལ་དབང་བསྐུར་རི་ཞེས་པ་ནི། སྔོན་ཆོས་རྒྱལ་སྲོང་བཙན་སྒམ་པོ་ཁྲི་ལ་ཕེབས་པའི་སྐབས་

སུ་རྒྱལ་པོར་དབང་བསྐུར་བའི་གནས་ཡིན་པར་གྲགས༑496 རྗེ་བླ་མ་རང་ཉིད་ཀྱང་སྐུ་ན་ཆུང་

དུས། རི་མཐོན་པོའ་ིསྒང་དུ་ཆགས་ཤིང་མཐོང་འགྱངས་ཆེ་བའི་བྱ་ཁྱུང་དགོན་པར་ཡུན་རིང་

པོར་བཞུགས་མྱོང་བ་དང་། ཕྱིས་སུའང་འོལ་ཁ་ཁུལ་གྱི་འོ་ཏེ་གུང་རྒྱལ་གྱི་རི་སུལ་དང་། རྭ་

སྒྲེང་སོགས་དབེན་པའི་གནས་ལ་ཐུགས་ཤིན་ཏུ་མགུ་བར་བརྟེན། དབང་བསྐུར་རིར་གྲགས་

པའི་འབྲོག་རི་བོ་ཆེ་དེའི་སྟེང་ནས་གཟིགས་པའི་ཚེ། ཤིན་ཏུ་ཡངས་པའི་ཡུལ་ལྗོངས་གཟིགས་

ཐུབ་པ་སོགས་ཀྱིས་ཐུགས་ལ་སྤྲོ་བའི་ཉམས་འཆར་ཡོད་ངེས་ལ། འབྲོག་རི་བོ་ཆེའི་རྩེ་ནས་རི་

འདིའི་ལྡེབས་ལ། ཐང་ཀ་ཤིན་ཏུ་ཆེན་པོ་ཞིག་རི་རྩེ་ནས་མར་ལ་བཀྲམས་པ་ལྟ་བུར། དགོན་པ་

དང་གྲྭ་ཤག་སོགས་ཁྲ་ལྷམ་མེར་རི་བོའ་ིའདེབས་སུ་ཆགས་པ་ཞིག་འོང་བ་ཐུགས་ལ་འཁོར་བ་

བྱུང་ཡོད་སྲིད༑ དབེན་གནས་ཀྱི་རི་བོ་འདི་ཐུགས་ལ་བབས་པའི་རྒྱུ་མཚན་གཞན་ཡང་། གནས་

འདི་ཆོས་འཁོར་ལྷ་ས་དང་ཐག་མི་རིང་བར་མ་ཟད། རང་ཉིད་ཀྱིས་སྒྲུབ་པ་ཉམས་བཞེས་

མཛད་པར་ཐུགས་སྤྲོ་སའི་འོལ་ཁ་ཁུལ་གྱི་སྒྲུབ་གནས་རྣམས་དང་ཡང་ཅུང་ཉེ་བ་དང་། བསྟན་

པའི་སྦྱིན་བདག་ཕག་གྲུའི་མི་དབང་དང་སྣེའུ་ནམ་མཁའ་བཟང་པོ་སོགས་ཀྱི་བཞུགས་ཡུལ་

དང་ཡང་དེ་ཙམ་ཐག་མི་འགྱང་བ་སོགས་ཀྱིས་ཡིན་ངེས་སྙམ༑ 

དེ་ལྟར་དབང་བསྐུར་རིར་མདོ་སྔགས་ནས་གསུངས་པ་བཞིན་ས་འདུལ་གྱི་ཆོ་ག་རྒྱས་

པར་མཛད་ཅིང་། རྒྱལ་ཚབ་དར་མ་རིན་ཆེན་དང་འདུལ་འཛིན་གྲགས་པ་རྒྱལ་མཚན་གཉིས་

495 ལྷོ་བྲག་གྲུབ་ཆེན་གྱིས་འབྲོག་རི་བོ་ཆེར་དགའ་ལྡན་གྱི་དགོན་པར་འདེབས་པར་འགྱུར་བའི་ལུང་བསྟན་གྱི་ཚིག་འདི་
རྣམས། ལས་ཆེན་ཀུན་དགའ་རྒྱལ་མཚན་གྱི་«དཀའ་གདམས་ཆོས་འབྱུང་།» ཤོག ༦༩༧ ཐད་དུ་བྱུང་༑

496 ཆ་ཧར་བློ་བཟང་ཚུལ་ཁྲིམས། «རྣམ་ཐར་བདེ་ལེགས་ཀུན་འབྱུང་།» ཤོག ༢༦༡ ཆ་ཧར་རང་ཉིད་ཀྱིས་གང་ལ་གཏུགས་
ངོས་འཛིན་མ་གནང་༑



318 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ལ། འདུ་ཁང་དང་གཟིམས་ཁང་སོགས་གང་དུ་འོས་པ་དང་། དགེ་འདུན་རྣམས་ཀྱི་གྲྭ་ཤག་

གི་བཀོད་པའང་ཇི་དགའ་སོགས་ཞལ་ཏ་གནང་༑ ཕྱིས་ཀྱི་རྣམ་ཐར་གྱི་ཡིག་ཆའི་ནང་བྱུང་བ་

ལྟར་ན། སྐབས་དེར་སློབ་མ་གཅིག་གིས་འདི་ན་ཆུ་རྒྱུན་དཀོན་པའི་ཚུལ་ཞུས་པར། རྗེ་བླ་མས་

ལོགས་ཀྱི་བྲག་ཞིག་ལ་ཕྱག་མཛུབ་ཀྱིས་བསྟན་ཏེ་འདི་ནས་ཆུ་འོང་ཞེས་གསུང་མ་ཐག་ཏུ། བྲག་

དེ་གས་པའི་གསེབ་ནས་ཆུ་རྒྱུན་བཟང་པོ་བབས་པ་ལ་“བདུད་རྩི་ཆུ་མིག་”ཅེས་གྲགས་པ་བྱུང་

བ་དང་། གཞན་ཡང་རི་དེ་ནས་ངོ་མཚར་ཅན་གྱི་དངོས་ཆས་གཉིས་ཏེ། དགོན་པའི་རྨང་རྡོ་

འདིང་བར་ས་དྲུས་པ་ལས་དུང་དཀར་ཆེན་པོ་ཞིག་ཐོན་པ་དང་། དེ་དང་ཉེ་བའི་བྲག་ཞིག་

ནས་ཆོས་རྒྱལ་གྱི་འབག་ཅིག་གཏེར་ནས་བཞེས་པར་གྲགས་ལ། དུང་དཀར་ཆེན་པོ་དེའི་སྐོར་

ལ་གསུང་སྲོལ་གཅིག་ལ། «ལང་ཀར་གཤེགས་པའི་མདོའ་ི»རྒྱ་ཡིག་གི་འགྱུར་གཅིག་གི་ནང་། 

སྔོན་བཅོམ་ལྡན་འདས་འཁོར་དང་བཅས་པ་རྣམས་མཚོ་མ་དྲོས་པའི་ངོགས་སུ་དབྱར་གནས་

ལ་བཞུགས་པའི་ཚེ་ན། ཀླུའི་རྒྱལ་པོས་སྟོན་པ་ལ་དུང་དཀར་ཞིག་ཕུལ་བ་མོའུ་འགལ་གྱི་བུ་ལ་

གནང་སྟེ། འདི་ཁྱོད་ཀྱིས་འགོག་པ་རིར་སྦོས་ཤིག མ་འོངས་པ་ན་དགེ་སློང་པདྨའི་ངང་ལྡན་

ཞིག་གིས་ཚོགས་དུང་བྱེད་ཀྱི། དེའི་གཏེར་བདག་སྤྲེའུའི་གཟུགས་སུ་བྱས་ཏེ་སྲུང་དུ་ཆུག་ཅེས་

ཡོད་པར་གྲགས༑497 དེ་ལྟར་དབང་བསྐུར་རིར་གཏེར་ནས་བཞེས་པའི་དུང་དཀར་དེ་དང་

ཆོས་རྒྱལ་གྱི་འདྲ་འབག་གཉིས་ལས། དུང་དཀར་དེ་མ་འོངས་པའི་རྟེན་འབྲེལ་ལ་དགོངས་ཏེ་

འཇམ་དབྱངས་ཆོས་རྗེ་ལ་གནང་བ་དང་། ཆོས་རྒྱལ་གྱི་འདྲ་འབག་དེ་ནི། བྱམས་ཆེན་ཆོས་

རྗེས་བདག་རྐྱེན་མཛད་དེ་རྒྱུད་གྲྭ་གཉིས་འཛུགས་པར་བཞེད་པའི་གཙང་རྒྱུད་དམ་སྲད་རྒྱུད་

དུ་གྲགས་པའི་དགོན་པར་བཞུགས་སུ་གསོལ་བར་གྲགས།498 
ཅི་ལྟར་ཡང་། མདོ་སྔགས་ལས་བྱུང་བའི་ཆོ་ག་ལྟར། འབྲོག་རི་བོ་ཆེར་དགོན་པ་འདེབས་

པའི་དོན་དུ་ས་བཏུལ་ནས་རྨང་རྡོ་བཏིང་བ་སོགས། སྔོན་འགྲོའ་ིསྦྱོར་བ་རྣམས་ལེགས་པར་

གྲུབ་རྗེས། གོང་གསལ་ལྟར་དགོན་པ་བཞེངས་པའི་ལས་ཀྱི་བྱེད་པོ་དངོས་ལ་ནི། སྲས་ཀྱི་ཐུ་

བོ་རྒྱལ་ཚབ་དར་མ་རིན་ཆེན་དང་འདུལ་འཛིན་གྲགས་པ་རྒྱལ་མཚན་གཉིས་ལ་གནང་ཞིང་། 

དེའི་སྟེང་སློབ་མའི་ཚོགས་ཕལ་ཆེ་བ་དགོན་པ་གསར་བཞེངས་ཀྱི་འཛུགས་སྐྲུན་ལ་ཕྱག་རོགས་

497 མདོ་ལང་གཤེགས་རྒྱ་ནག་གི་འགྱུར་གཅིག་ཏུ་ལུང་འདི་ལྟ་བུ་བྱུང་ཚུལ་གྱི་ཞིབ་གནས་རྣམས། བྲག་སྒོ་རབ་འབྱམས་པའི་«རྗེ་
ཙོང་ཁ་པ་ཆེན་པོའ་ིརྣམ་ཐར་ངོ་མཚར་ལུང་བསྟན་གྱི་རོལ་མོ་»ཞེས་པའི་ནང་འཁོད། ཤོག ༢༩༥ དེ་བཞིན་དུ་བ་སོ་སྤྲུལ་སྐུ་ངག་
དབང་ཆོས་ཀྱི་དབང་ཕྱུག་གི་«རྗེ་ཙོང་ཁ་པའི་རྣམ་པར་ཐར་པ་ངོ་མཚར་བའི་གཏམ་བརྒྱ་རྩ་བརྒྱད་པ་»ཞེས་པའི་ནང་དུའང། ཤོག 
༢༥༠ འགོག་པ་རི་ནས་དུང་དཀར་ཆེན་པོ་དེ་གཏེར་ནས་བཞེས་པ་འདི་རྨད་དུ་བྱུང་བའི་གཏམ་བརྒྱད་ཅུ་རྩ་གཅིག་པར་བགྲངས༑

498 བྲ་སྒོ་རབ་འབྱམས་པའི་«རྗེ་ཙོང་ཁ་པ་ཆེན་པོའ་ིརྣམ་ཐར་ངོ་མཚར་ལུང་བསྟན་གྱི་རོལ་མོ་»ཞེས་པའི་ནང་འཁོད། ཤོག ༢༩༥



319ལེའུ་བཅུ་གཉིས་པ། ལྷ་ལྡན་སྨོན་ལམ་ཆེན་མོ་བཙུགས་པ་དང་དགའ་ལྡན་ཕྱག་བཏབ་པའི་སྐོར།

ཞུ་བའི་ཆེད་དུ་འབྲོག་རི་བོ་ཆེའི་དབེན་གནས་སུ་བཞུགས༑ དགོན་པ་འདེབས་པའི་རྒྱུ་སྦྱོར་

ཡང་ལོ་དེའི་ཆོ་འཕྲུལ་སྨོན་ལམ་ཆེན་མོའ་ིསྦྱིན་བདག་ཞུ་མཁན་ཆེ་གྲས་ཁག་གཅིག་གིས་དད་

འབུལ་འབྱོར་བ་དང་། རྗེ་བླ་མས་ཀྱང་ཕག་གྲུའི་དཔོན་རིགས་ལས་སྣེའུ་ནམ་མཁའ་བཟང་

པོ་ཁྱིམ་ཚང་དང་། དྲུང་རིན་ཆེན་དཔལ་དང་། རིན་ཆེན་ལྷུན་པོ་ཡབ་སྲས་བཅས་པར་ཞལ་

ཏ་གནང་བ་ལྟར་ཁོང་རྣམས་ནས་སྦྱིན་བདག་མཛད༑499 དགོན་པའི་མིང་ལ་དགའ་ལྡན་ཞེས་

བཏགས་པ་ནི། ཡི་དམ་འཇམ་པའི་དབྱངས་ཀྱིས་རྗེ་ཙོང་ཁ་པ་ལ། “ཁྱེད་སྐུ་སྐྱེ་ཕྱི་མ་དགའ་

ལྡན་དུ་བྱམས་པའི་དྲུང་དུ་འབྱོན་ཅིང་བཞུགས་པ་ཡིན་པས། དགའ་ལྡན་ལ་བསྙད་པའི་མིང་

ཞིག་ཐོགས། ཁྱེད་རང་བཞུགས་པ་དང་འདྲ་བའི་རྟེན་འབྲེལ་ཡོད།”500 ཅེས་བཀའ་གནང་བ་

བཞིན་བྱུང་བར་གྲགས༑ རྗེ་བླ་མ་ཉིད་ནི་འབྲོག་རི་བོ་ཆེ་ནས་ཕྱག་གཏེག་སྟེ་དཔྱིད་ཀྱི་སྟོད་

དུ་སེ་རྭ་ཆོས་སྡིངས་སུ་ཕེབས༑ རྒྱལ་ཚབ་རྗེ་དང་འདུལ་འཛིན་གཉིས་ཀྱི་དབུ་བཞུགས་འོག་

དགའ་ལྡན་གྱི་དགོན་པ་འདེབས་པའི་འཛུགས་སྐྲུན་གྱི་ལས་རྣམས་ཚགས་ཚུད་པར་བྱུང་སྟེ། 

ས་གླང་གི་ལོ་དེ་མཇུག་མ་བསྡུས་གོང་དུ། གཙང་ཁང་དང་བཅས་པའི་འདུ་ཁང་དང་། རྗེའི་

གཟིམ་ཁང་། གྲྭ་ཤག་བདུན་ཅུ་ཙམ་ཚར་ལ། ད་དུང་གྲྭ་ཤག་བརྒྱ་ཕྲག་ལྷག་ཙམ་གྱི་རྨང་རྡོ་ཡང་

བཏིངས་ཐུབ་པ་བྱུང་༑501 

སླར་ཡང་འོལ་ཁ་ཁུལ་དུ་ཕེབས་པ།

གོང་གསལ་ལྟར་སྲས་ཀྱི་ཐུ་བོ་གཉིས་ཀྱིས་གཙོས་པའི་སློབ་མ་ཕལ་མོ་ཆེ་འབྲོག་རི་བོ་ཆེར་

དགའ་ལྡན་འདེབས་པའི་ལས་ལ་ཞུགས་བཞིན་པར། རྗེ་བླ་མ་རང་ཉིད་སེ་རྭ་ཆོས་སྡིངས་སུ་

བྱོན་ཅིང་། དེར་དགེ་འདུན་པ་དྲུག་བརྒྱ་ལྷག་ལ་ཆོས་མང་དུ་གསུངས་ཏེ་བཞུགས༑ དེའི་སྐབས་

སུ་འཕགས་པ་ཀླུ་སྒྲུབ་ཀྱི་«རྩ་བ་ཤེས་རབ་»དང་། འཕགས་པ་ཐོགས་མེད་ཀྱི་«བྱང་སའི་

»ཚུལ་ཁྲིམས་ཀྱི་ལེའུ། གཞན་ཡང་ལམ་རིམ་དང་། «སྒྲུབ་ཐབས་ཀུན་བཟང་»ལ་སོགས་པའི་

གསང་སྔགས་ཀྱི་ཆོས་ཀྱང་སྩལ༑ དེ་རྗེས་ཕག་གྲུའི་སྤྱན་སྔ་རིན་པོ་ཆེ་བསོད་ནམས་བཟང་པོས་

(༡༣༨༠–༡༤༡༧)གསོལ་བ་ནན་ཆེར་བཏབ་པའི་ངོར། དཔྱིད་རྟིང་མ་རྗེ་ཙོང་ཁ་པ་ཆེན་པོ་དཔོན་

སློབ་ཉིས་བརྒྱ་ཙམ་ཟངས་རིའི་སྟེང་དུ་ཆགས་པའི་ཕུ་མཆིན་སྒྲུབ་གནས་སུ་ཕེབས༑ སྤྱན་སྔ་

499 ཕག་གྲུའི་དཔོན་རིགས་ཕྱི་མ་གཉིས་དགའ་ལྡན་འདེབས་པའི་སྦྱིན་བདག་རྗེ་བླ་མས་ཞལ་ཏ་མཛད་པ་ལྟར་བགྱིས་ཡོད་
ཚུལ་«སུམ་པ་ཆོས་འབྱུང་།» ཤོག ༤༦༣ ཐད་བྱུང་༑

500 རྗེ་བཙུན་འཇམ་པའི་དབྱངས་ཀྱིས་རྗེ་བླ་མར་དགོན་པའི་མིང་ལ་དགའ་ལྡན་ཞེས་འདོགས་པར་བཀའ་གནང་བའི་ཞིབ་
གནས་འདི། བྲག་སྒོ་རབ་འབྱམས་པའི་«ངོ་མཚར་ལུང་བསྟན་གྱི་རོལ་མོ།»ཤོག ༢༩༥ ཐད་«ལུང་བསྟན་གསང་བའི་མེ་ལོང་
»དུ་བྱུང་བ་ལས་དྲངས་ཏེ་བཀོད༑ 

501 «རྣམ་ཐར་དད་པའི་འཇུག་ངོགས།» ཤོག ༦༥



320 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བསོད་ནམས་བཟང་པོ་ནི། ཕག་གྲུའི་མི་དབང་གྲགས་པ་རྒྱལ་མཚན་གྱི་སྐུ་མཆེད་གཅིག་ཡིན་

ལ། རྗེ་ཙོང་ཁ་པར་དད་མོས་ཤིན་ཏུ་ཆེ་བར་མ་ཟད་«སྔགས་རིམ་ཆེན་མོ་»རྩོམ་པར་སྐུལ་མ་

གནང་མཁན་གྱི་གྲས་སུའང་ཡོད་པ་གཞུང་གི་མཛད་བྱང་དུ་གསལ་བ་ལྟར་ལགས༑ སྐབས་

དེར་ཟངས་རིའི་ཕུ་མཆིན་དུ། སྤྱན་སྔ་བསོད་ནམས་བཟང་པོ་དང་། མཁན་ཆེན་རྒྱལ་བཟང་

བས་གཙོས་པའི་ཕག་གྲུ་བཀའ་བརྒྱུད་ཀྱི་གདན་ས་མཐིལ་གྱི་རི་ཁྲོད་པ་དང་། གཞན་ཡང་སྡེ་

སྣོད་འཛིན་པ་མང་དུ་འདུས་པ་རྣམས་ལ། ལམ་རིམ་ལ་སོགས་པའི་ཆོས་མང་དུ་གསུངས༑502 

སྐབས་དེ་དུས་ཕག་གྲུའི་མི་དབང་གྲགས་པ་རྒྱལ་མཚན་གྱི་གཅུང་པོ་གཞན་སྤྱན་སྔ་བསོད་

ནམས་རྒྱལ་མཚན་(༡༣༨༦–༡༤༣༤)ཡང་ཡོད་ལ། ཁོང་ནི་རྗེ་ཙོང་ཁ་པའི་ཞབས་ལ་གཏུགས་པའི་

སློབ་མར་གྱུར་ནས་ལོ་ངོ་འགའ་ཤས་སོང་ཡོད་པ་དང་། ཕྱིས་ཁོང་གིས་རྗེ་ཙོང་ཁ་པ་ཆེན་པོ་

ལ་«ཟབ་ལམ་ནཱ་རོའ་ིཆོས་དྲུག་གི་འཁྲིད་ཡིད་ཆེས་གསུམ་ལྡན་»ཞེས་པ་རྩོམ་པའི་བསྐུལ་མ་

མཛད་པ་བྱུང་༑503

ས་གླང་ ༡༤༠༩ ལོའ་ིདབྱར་གནས་ལ་འོལ་ཁ་བས་གདན་དྲངས་པ་ལྟར། རྗེ་བླ་མ་རང་

ཉིད་རྣམ་ཀུན་ཐུགས་ལ་ཤིན་ཏུ་མོས་པའི་འོལ་ཁ་ཁུལ་དུ་བྱོན་ཏེ། དང་ཐོག་འོལ་ཁ་བསམ་

གཏན་གླིང་དུ་བཞུགས༑ དེར་འོལ་ཁ་དང་དྭགས་པོ་ཁུལ་གྱི་དགེ་འདུན་པ་རྣམས་ལ་ཆོས་མང་

དུ་གསུངས་ལ། སྐབས་དེར་ཆོས་འབྲེལ་མཛད་པའི་ཁོངས་སུ། བཀའ་གདམས་པའི་སློབ་དཔོན་

འཆད་ཀ་བའི་«བློ་སྦྱོང་དོན་བདུན་མའི་»ཁྲིད་རྒྱས་པ་«སྤྱོད་འཇུག་»ལེའུ་བརྒྱད་པའི་བདག་

གཞན་མཉམ་བརྗེའི་མན་ངག་དང་སྦྱར་ཏེ་གནང་བ་ལ། རྗེའི་དངོས་སློབ་བྱང་སེམས་རྭ་སྒྲེང་

བས་ཟིན་བྲིས་བཏབ་པ་ལ་«བློ་སྦྱོང་སྙན་བརྒྱུད་ཆེན་མོར་»གྲགས་པ་དང་། གཞན་ཡང་ཧོར་

སྟོན་ནམ་མཁའ་དཔལ་གྱིས་ཟིན་བྲིས་སུ་བཏབ་པ་ལ་«བློ་སྦྱོང་ཉི་མའི་འོད་ཟེར་»དུ་གྲགས་

པ་བྱུང་༑504 གཉལ་གྱི་རྭ་གྲོང་དགེ་བཤེས་ཞེས་པ་ཡུལ་དེར་གྲགས་པ་ཅན་ཞིག་ཡོད་པ་དེ་ཉེ་

ལམ་འདས་ཤིང་། ཁོང་མ་འདས་གོང་དུ་རང་གི་ཉེ་དུ་ཕྱུག་པོ་རྣམས་ལ་རང་ཉིད་ཀྱི་བླ་མ་རྗེ་

བཙུན་ཙོང་ཁ་པ་ཆེན་པོ་ལ་འབུལ་བ་རྒྱ་ཆེན་པོ་ཞིག་བྱ་དགོས་པའི་ཁ་ཆེམས་བཞག་དོན་ལྟར། 

གསེར་ཕྱེ་མ་ཞོ་སྟོང་ཕྲག་གཅིག་གིས་ཐོག་དྲངས་དངུལ་ལ་སོགས་པའི་འབུལ་བ་དཔག་ཏུ་

502 ཟངས་རིའི་ཕུ་མཆིན་ཏུ་ཕེབས་ཏེ་ཆོས་འབྲེལ་གནང་བའི་ཞིབ་གནས་རྣམས། «རྣམ་ཐར་དད་པའི་འཇུག་ངོགས།» ཤོག 
༦༥ ཐད་དུ་བྱུང་༑

503 སྤྱན་སྔ་བསོད་ནམས་རྒྱལ་མཚན་གྱི་རྣམ་ཐར་དུ། སྤྱན་སྔ་ཉིད་ནས་དགུང་ལོ་བཅུ་དགུའི་སྐབས་སུ་རྗེ་ཙོང་ཁ་ཆེན་པོའ་ི
སློབ་མར་གྱུར་པ་གསུངས་པ་བཀོད་པས། རྗེའི་ཞབས་ལ་དང་ཐོག་ ༡༤༠༥/༦ ཡས་མས་ཤིག་ལ་གཏུགས་སྣང་༑

504 སྐབས་དེར་འོལ་ཁ་བསམ་གཏན་གླིང་དུ་རྗེ་བླ་མས་བློ་སྦྱོང་དོན་བདུན་མ་གསུངས་པ་ཧོར་སྟོན་གྱིས་གསན་ཏེ་ཟིན་བྲིས་
བཏབ་པའི་ཚུ་འདི། རྒྱལ་མཆོག་དགེ་འདུན་གྲུབ་ཀྱིས་«ཐེག་པ་ཆེན་པོའ་ིབློ་སྦྱོང་གི་གདམས་པ།» ཤོག ༢ ན༢ ཐད་གསུངས༑



321ལེའུ་བཅུ་གཉིས་པ། ལྷ་ལྡན་སྨོན་ལམ་ཆེན་མོ་བཙུགས་པ་དང་དགའ་ལྡན་ཕྱག་བཏབ་པའི་སྐོར།

མེད་པ་ཕུལ༑ རྗེ་ཙོང་ཁ་པས་འབུལ་བ་དེ་རྣམས་བཞེས་ཏེ། དེ་ལས་ཆ་གཅིག་དེར་འདུས་དགེ་

འདུན་པའི་ཚོགས་ལ་ཕུལ་ཞིང་། བྱིངས་རྣམས་དགའ་ལྡན་དགོན་པ་འདེབས་པའི་རྒྱུ་འགྲོར་

དམིགས་ཏེ་བསྔོས༑ དེ་ལྟར་ཕྱི་ལོ་ ༡༤༠༩ ལོའ་ིདབྱར་ཁ་དང་སྟོན་ཁ་གཉིས་ཀར་རྗེ་ཙོང་ཁ་

པ་ཆེན་པོ་འོལ་ཁ་བསམ་གཏན་གླིང་དུ་བཞུགས་ཤིང་། སྟོན་ཁ་དེར་ཁོང་གིས་སྐུ་མཚམས་དམ་

པོར་བཅད་དེ། གཙོ་བོ་རྡོ་རྗེ་ཐེག་པའི་ཉམས་ལེན་སྤྱི་དང་། ཁྱད་པར་དུ་གསང་བ་འདུས་པའི་

ཉམས་བཞེས་རྩལ་འདོན་དུ་མཛད་དེ་སྒྲུབ་པ་མཛད་ཅིང་།  སྐུ་མཚམས་བསྡམས་རིང་སློབ་

མའི་ཚོགས་ལས་ཉེ་བའི་སློབ་མ་ལྔ་སྐོར་ཞིག་ཀྱང་དཔལ་གསང་བ་འདུས་པའི་སྒྲུབ་པ་མཛད་

དུ་བཅུག་ཐོག སློབ་མ་ལྔ་པོ་རྣམས་ལ་ཉིན་རེ་བཞིན་དཔལ་གསང་བ་འདུས་པའི་བསྐྱེད་རྫོགས་

ཀྱི་རིམ་པ་རྣམས་མྱོང་ཁྲིད་ཀྱི་ཚུལ་དུ་མཛུབ་ཁྲིད་མཛད༑ སྐབས་དེར་སློབ་མ་ལྔའི་ཁོངས་སུ་

རྟོགས་ལྡན་འཇམ་དཔལ་རྒྱ་མཚོ་ཡོད་ཅིང་། ཁོང་གིས་འོལ་ཁ་བསམ་གཏན་གླིང་དུ་རྗེ་བླ་མའི་

དྲུང་ནས་གསང་འདུས་ཀྱི་བསྐྱེད་རྫོགས་མྱོང་ཁྲིད་དེ་ཐོབ་པའི་སྐབས་ཀྱི་ཉམས་མྱོང་སྐོར་ལ། 

འདི་ལྟར། “ངས་ཀྱང་འདི་བཞིན་དུ་འོལ་ཁ་བསམ་གཏན་གླིང་དུ། རྗེས་གསང་འདུས་ཀྱི་བསྐྱེད་

རྫོགས་གསུངས་དུས་བསྒོམས་པས། གཙོ་འཁོར་དྲུག་པོ་དེ་ཀུན་ཡིད་འགྱུར་བ་གསལ་པོ་བྱུང་། 

བསྐྱེད་རྫོགས་ཀྱི་གནད་ཟབ་མོ་གཅིག་ལ་ཚོགས་འཁོར་བཤམས། གསེར་གྱི་མཎྜལ་ཕུལ་བྱས་

པས་གནང་།”505 ཞེས་སོགས་གསུངས་ཡོད༑ 

གཞན་ཡང་སྐབས་དེར་འོལ་ཁ་བསམ་གཏན་གླིང་དུ་བཞུགས་རིང་། དཔལ་གསང་བ་

འདུས་པའི་སྒྲུབ་ཐབས་«རྣལ་འབྱོར་དག་རིམ་»དང་། དེའི་དཀྱིལ་ཆོག་«དབང་དོན་དེ་ཉིད་

རབ་གསལ་»བྱ་བ་མཛད་ལ། སྐུ་མཚམས་དམ་པོར་བཅད་དེ་བླ་མ་དང་ཡི་དམ་ཐ་མི་དད་པ་

ལ་གསོལ་བ་རྩེ་གཅིག་ཏུ་འདེབས་པ་མང་དུ་མཛད་ཅིང་། ད་ནི་རྒྱུད་ཀྱི་རྒྱལ་པོ་དཔལ་གསང་

བ་འདུས་པའི་རྫོགས་རིམ་རིམ་པ་ལྔའི་ངོ་སྤྲོད་ཆེན་པོ་«རིམ་ལྔ་གསལ་སྒྲོན་»རྩོམ་པའི་ཐུགས་

ཀྱི་འདུན་པ་བཏང་༑506 རྫོགས་རིམ་གྱི་ངོ་སྤྲོད་ཆེན་མོ་དེའི་དོན་དུ་ཟིན་བྲིས་འདེབས་པའི་

སྐབས་སུ། ས་གླང་བོད་ཟླ་བཅུ་གཉིས་པའི་ཚེས་གསུམ་ནས་བདུན་གྱི་བར་མནལ་ལམ་དུ་ལྟས་

ངོ་མཚར་བ་བྱུང་བར། དེ་དག་བསྙེལ་བར་གྱུར་ན་མི་རུང་སྙམ་དུ་དགོངས་ནས། ཉིན་གཅིག་

505 སྤྱན་སྔ་བློ་གྲོས་རྒྱལ་མཚན། «རྗེ་བཙུན་འཇམ་དཔལ་རྒྱ་མཚོའི་རྣམ་ཐར།» ཤོག ༤༣

506 རྗེ་བླ་མ་སྐབས་དེར་འོལ་ཁ་བསམ་གཏན་གླིང་དུ་བཞུགས་རིང་རྫོགས་རིམ་«རིམ་ལྔ་གསལ་སྒྲོན་»རྩོམ་པའི་ཐུགས་
འདུན་བཏང་བ་དང་། དེ་མཐུན་མནལ་ལམ་གྱི་ལྟས་ངོ་མཚར་ཅན་བྱུང་བ་དག་བརྡ་ཚིག་གིས་བཅིངས་ཏེ་ཡི་གེར་བཀོད་པའི་
གནས་རྣམས། རྣམ་ཐར་ཐུན་མོང་བ་«དད་པའི་འཇུག་ངོགས་»སུ་མི་ཐོན་མོད། མཁས་གྲུབ་རྗེས་རྗེ་ཙོང་ཁ་པའི་«གསང་
བའི་རྣམ་ཐར་རིན་པོ་ཆེའི་སྙེ་མར་»ཞིབ་ཏུ་བཀོད༑



322 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མནལ་ལམ་གྱི་ལྟས་དེ་རྣམས་བརྡའི་ཚིག་གིས་རྣམ་པར་བཅིངས་པའི་ཚིགས་སུ་བཅད་པ་

གཤམ་གསལ་འདི་ཡི་གེར་བཀོད༑ 

 རྗེ་བཙུན་འཇམ་པའི་དབྱངས་ལ་གུས་པས་ཕྱག་འཚལ་ལོ།།

 བྱཱ་གྷྲའི་གོང་གི་ཙནྡྲ་ནི། །མིག་དང་ཟླ་བའི་གྲངས་གསུམ་ལ།།

 བགྲོ་བ་མཛད་པའི་ཆུ་འདྲེས་ཆུས། །ཀ་ལ་ཤ་བཀང་སྟེར་རྩིས་བྱེད།།

 ཕུལ་བྱུང་ནས་ནི་སུམ་བརྒྱ་བཅུ། །སོང་ཟེ་ཡབ་གཅིག་དཀྱིལ་འཁོར་གཙོ།།

 བགྲོ་བ་མཛད་པ་གཉིས་ཀྱང་སྣང་། །གྲངས་བཞི་པ་ལ་རྣམ་པ་ཅན།།

 ཁྲི་ཡི་སྟེང་ནས་རྩ་བ་ནི། །གཏད་ནས་འདི་བདག་གིས་ཞེས་ཚོ།།

 སྔགས་རྒྱས་ལན་གསུམ་བཏེག་སྔོན་གྱི། །དེ་འདྲའི་ལྟས་གོ་ལྔ་པ་ལ།།

 ལྷོ་ཡི་ཐུགས་བཅུད་དམ་པ་ལ། །འཕྲིག་ཚུད་དེ་ནས་དྲུག་པ་ལ།།

 ངེས་རྙེད་དེ་ནས་བདུན་པ་ལ། །རྟོག་བསྲེས་ལས་ནི་ཤིན་ཏུ་ངེས།།

 ཤི་ཟན་ཞེས་པའང་དེ་ནས་བོ། །དེ་འདྲའི་ངོ་མཚར་རྨད་དུ་བྱུང་།།

      བརྗེད་ཀྱིས་དོགས་ནས་ཡི་གེར་བཀོད། །དེ་དོན་སྒྲུབ་པ་མཐར་ཕྱིན་ཤོག །

     གླང་གི་ལོ་ཟླ་བ་བཅུ་གཉིས་པའི་ཚེས་བདུན་ལ་འོལ་ཁའི་བསམ་གཏན་གླིང་དུ་བྲིས་པ་

     དགེ་ལེགས་གྱུར་ཅིག507

ཅེས་པའོ། །རྗེའི་གསུང་བརྡ་ཚིག་གིས་བཅིངས་པ་འདི་གཅིག་ནས་གོ་དཀའ་བ་དང་། གཉིས་

ཐད་ནས་འདིའི་ནང་རྗེ་བླ་མ་ལ་ཡི་དམ་གྱི་མཚན་མ་བརྟན་པོ་རྙེད་པའི་ཚུལ་རྣམས་གསལ་བ་

སོགས་ཀྱིས་ཤིན་ཏུ་གལ་ཆེ་བར་བརྟེན། བརྡ་ཡིག་འདིའི་དོན་མཁས་གྲུབ་རྗེས་རྗེ་བླ་མ་ཉིད་ཀྱི་

གསུང་ངག་ཇི་ལྟ་བ་བཞིན་ལྷུག་པར་བཀྲལ་བ་འདིར་དགོད་ན། འདི་ལྟར།

དེ་ཡང་བྱཱ་གྷྲ་ནི་སྟག་གི་སྐད་དོད་ཡིན་ལ། དེའི་གོང་ཞེས་པ་གླང་གི་ལོ་གོ་བར་

བྱེད་པའོ། །ཙནྡྲ་ནི་ཟླ་བའི་མིང་ཡིན་ལ། མིག་ནི་གཉིས་དང་ཟླ་བ་གཅིག་ཡིན་

ཏེ། གཅིག་གི་བརྡ་ཡིག་གི་འོག་ཏུ་གཉིས་ཡིག་བཞག་པ་ནི་བཅུ་གཉིས་ཡིན་པས་

ཟླ་བ་བཅུ་གཉིས་པ་གོ་བར་བྱེད་པའོ། །གསུམ་ལ་ཞེས་པ་ནི། ཟླ་བ་དེའི་ཚེས་

གསུམ་གྱི་མཚན་མོའ།ོ །དེའི་ཚེ་རྒྱལ་བ་ཀུན་གྱི་ཡབ་གཅིག་རྗེ་བཙུན་འཇམ་

པའི་རྡོ་རྗེ་ལྷ་བཅུ་དགུའི་དཀྱིལ་འཁོར་ཡོངས་སུ་རྫོགས་པར་སྣང་ཞིང་། དཀྱིལ་

507 རྗེ་ཙོང་ཁ་པའི་གསུང་འབུམ། ཁ གསུང་ཐོར་བུ། ཤོག ༧༥ འདི་རབ་བྱུང་བདུན་པའི་ས་གླང་ལོ་ཡིན་ལ། བོད་ལོ་ཕྱི་
ལོར་བསྒྱུར་རྩིས་ཀྱི་སྲོལ་གཅིག་ལྟར་ན། བརྡ་ཡིག་འདི་ཡི་གེར་བཀོད་པའི་ཉིན་ས་གླང་ཟླ་བ་བཅུ་གཉིས་པའི་ཚེས་བདུན་དེ། 
༡༤༡༠ ཕྱི་ཟླ་ ༡ ཚེས་༡༢ འཁེལ༑



323ལེའུ་བཅུ་གཉིས་པ། ལྷ་ལྡན་སྨོན་ལམ་ཆེན་མོ་བཙུགས་པ་དང་དགའ་ལྡན་ཕྱག་བཏབ་པའི་སྐོར།

འཁོར་གྱི་གཙོ་བོས་རྒྱན་བཟང་པོ་སྣ་ཚོགས་པས་སྤྲས་པའི་རིན་པོ་ཆེའི་བུམ་པ་

ཆུས་བཀང་བ་ཞིག་རྗེ་ཉིད་ལ་སྟེར་རྩིས་བྱེད་ཅིང་། ཀ་ལ་ཤ་ནི་བུམ་པའི་སྐད་

དོད་ཡིན་ནོ། །བུམ་པའི་ཆུ་འདི་ཇོ་བོ་ཆེན་པོ་དཔལ་ལྡན་ཨ་ཏི་ཤ་སྙེ་ཐང་གི་སྐྱི་

ཆུའི་འགྲམ་ན་བཞུགས་དུས། རྗེ་བཙུན་འཇམ་དབྱངས་དང་རྗེ་བཙུན་བྱམས་པ་

གཉིས་སྐུ་གསུམ་དང་གཉིས་གང་ཡིན་ལ་ཆོས་ཀྱི་བགྲོ་བ་མཛད་པའི་ཆུ་འདྲེས་

པའི་ཆུ་ཡིན། འདི་ཇོ་བོ་ཆེན་པོ་ནས་བཟུང་སྟེ། ད་ལྟའི་བར་ལ་ལོ་སུམ་བརྒྱ་དང་

བཅུ་སོང་། དེ་བར་དུ་སྟེར་ས་མ་རྙེད། ད་ཁྱོད་ལ་སྟེར་བ་ཡིན་ནོ་ཞེས་ཟེར་

ཞིང་། དེའི་ཚེ་ཆོས་ཀྱི་བགྲོ་བ་མཛད་པ་པོ་རྗེ་བཙུན་བྱམས་པ་དང་། འཇམ་

དབྱངས་གཉིས་ཀྱང་སྣང་ངོ་།།

    ཚེས་བཞིའི་ནུབ་མོ་རིན་པོ་ཆེ་སྣ་ཚོགས་པས་སྤྲས་པའི་ཁྲི་ཞིག་གི་སྟེང་ན་

ཐམས་ཅད་མཁྱེན་པ་བུ་སྟོན་རིན་པོ་ཆེ་ཡིན་ཟེར་བའི་བླ་མའི་རྣམ་པ་ཅན་ཞིག་

བཞུགས་འདུག་པ་དེས། དཔལ་གསང་བ་འདུས་པའི་རྩ་རྒྱུད་ཀྱི་གླེགས་བམ་ཞིག་

གནང་ནས་འདིའི་བདག་པོ་གྱིས་ཤིག་ཅེས་གསུང་བ་ལ། མཇུག་ནས་ཅུང་ཟད་མ་

ཚང་བ་ཡིན་ནམ་སྙམ་དུ་དགོངས་ནས་གཟིགས་པས་ཐམས་ཅད་ཚང་འདུག །དེ་

ནས་ཕྱག་གཉིས་ཀྱིས་གླེགས་བམ་དེ་བླངས། ཧཱུཾ་བཛྲ་ཨུཏྟིཥྛ་ཞེས་པའི་སྔགས་དང་

ཕྱག་རྒྱས་ལན་གསུམ་དུ་དབུའི་སྟེང་དུ་བཏེག །ཁ་སང་ནུབ་སྔ་མ་ལ་བུམ་པ་ཆུས་

བཀང་བ་སྟེར་རྩིས་བྱེད་པའང་འདིའི་ལྟས་ཡིན་པར་འདུག་དགོངས་པ་བྱུང་ངོ་།། 

ཚེས་ལྔ་པ་ལ། ལྷོ་བྲག་མར་པའི་ཐུགས་བཅུད་དམ་པ་བསྲེ་འཕོའ་ིསྐོར་ལ་འཕྲིག་

ཚུད། ཚེས་དྲུག་པ་ལ། རྒྱུད་དང་འཕགས་པ་ཡབ་སྲས་ཀྱི་དགོངས་པ་ལ་གནས་

པའི་རྨད་དུ་བྱུང་བའི་མན་ངག་ཡིན་པར་ངེས་པ་རྙེད། ཚེས་བདུན་གྱི་ཉིན། སློབ་

དཔོན་འཕགས་ལྷའི་སྤྱོད་བསྡུས་གཟིགས་པས་གཉིད་དང་རྨི་ལམ་དང་བསྲེ་བའི་

སྐོར་གྱི་མན་ངག་གི་གཞི་ཐམས་ཅད་གཏིང་ཡོད་པ་གཟིགས་ནས་ཤིན་ཏུ་ངེས་པ་

རྙེད། ནུབ་སྔོན་མའི་དུས་སུ། བཅོམ་ལྡན་འདས་འཁོར་ལོ་བདེ་མཆོག་གི་རྟེན་

དང་བརྟེན་པའི་དཀྱིལ་འཁོར་གྱི་བྲིས་སྐུ་ཞིག་གི་འོག་ན་ཕར་ལ། བདེ་མཆོག་གི་

ཚེས་བཅུའི་མཆོད་པ་བྱེད་པའི་བཀོད་པ་ཞིག་བྲིས། དེའི་འོག་ན་ཤིད་ཟན་གཏོང་

བ་ཡིན་ཟེར་བའི་ཡི་གེ་ཞིག་བྲིས་འདུག 

    དེ་ལ་ནུབ་བདུན་པའི་དུས་བཅོམ་ལྡན་འདས་འཁོར་ལོ་བདེ་མཆོག་ཆོས་



324 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

སྐོར་རྣམས་དུས་ཕྱིས་གངས་རིའི་ཁྲོད་འདིར་ཤི་བ་ལྟར་གྱུར་པ་ལ། རྗེ་རིན་པོ་ཆེ་

འདིས་ལེགས་པར་གསལ་བར་མཛད་པ་ནི། མི་ཤི་བའི་རྗེས་སུ་ཤིད་ཟན་གཏོང་

བ་ལྟ་བུ་ཡིན་ཟེར་བའང་དེའི་ཚེ་གོ་བར་གསུང་བའོ། །གདན་རྫོགས་ཀྱི་ཁྲིད་ཡིག་

དང་གསལ་སྒྲོན་དུ། འདོད་པའི་མཚན་མ་རྙེད་ཅེས་གསུངས་པ་ནི། དོན་འདི་ལ་

དགོངས་པའོ།།508

ཞེས་བྱུང་༑ དེ་ཡང་མནལ་ལམ་དུ་བྱུང་བའི་ངོ་མཚར་ཅན་གྱི་ལྟས་དེ་དག་དང་། དེ་རྣམས་སོ་

སོས་གནད་གང་དང་གང་སྟོན་པ་ལའང་ངེས་པ་འཁྲུངས་པ་སོགས་ཀྱིས། ད་ནི་རྗེ་བླ་མ་རང་

ངོས་ནས་གསང་སྔགས་བླ་མེད་ཀྱི་རྒྱུད་ཀྱི་བཤད་པ་དང་ཉམས་ལེན་གྱི་གནད་ཞིབ་ཏུ་སྟོན་པའི་

གཞུང་རྩོམ་པའི་དུས་ལ་བབས་ཡོད་པར་ཐུགས་ལ་ཤར་བ་བྱུང་༑

བོད་བརྒྱུད་ནང་བསྟན་གྱི་གསུང་སྲོལ་ལ། རྣལ་འབྱོར་བླ་མེད་ལྟ་བུའི་གསང་སྔགས་ཀྱི་

གཞུང་རྩོམ་པ་ལ་ཁྱད་ཆོས་གནད་ཆེ་བ་བཞི་ཚང་དགོས་པར་བཤད་དེ། དང་པོ་ཚད་ལྡན་གྱི་

བླ་མ་གོང་མ་བར་མ་ཆད་པ་ཞིག་ལས་བརྒྱུད་པའི་དབང་ལུང་མན་ངག་རྣམ་པར་དག་པ་ཐོབ་

པ་དང་། གཉིས་པ་གདམས་པ་དང་ཉམས་སུ་ལེན་པའི་གནད་ཕྱག་ལེན་དང་བཅས་པ་ལེགས་

པར་ཁོང་དུ་ཆུད་པ་དང་། གསུམ་པ་སྒོམ་སྒྲུབ་ཀྱི་ཉམས་ལེན་ལ་བརྟེན་ནས་རྟོགས་པའི་ཡོན་

ཏན་རྙེད་པ་ཞིག་དགོས་པ་དང་། བཞི་པ་བསྟན་བཅོས་རྩོམ་པའི་ཆོག་མཆན་ལྟ་བུ་ཡི་དམ་གྱི་

ལྷའི་མཚན་མ་བརྟན་པོ་རྙེད་པ་བཅས་ཡིན༑ རྗེ་ཙོང་ཁ་པ་རང་ངོས་ནས་བརྟགས་ན། རྒྱུད་སྡེ་

སྤྱི་དང་ཁྱད་པར་དུ་རྣལ་འབྱོར་བླ་མེད་ཀྱི་རྒྱུད་ཀྱི་བཤད་པ་དང་དབང་ལུང་མན་ངག་རྣམས་

སྔ་མོ་ནས་ལེགས་པ་ཐོབ་ཟིན་པ་དང་། ལུང་གི་ཡོན་ཏན་རྒྱུད་ཀྱི་བཤད་པ་ལྟ་བུ་ལ་ཆ་བཞག་

ན། སྐབས་དེར་བོད་དུ་ཕལ་ཆེར་འགྲན་གྱི་དོ་ཟླ་མེད་པ་ལྟ་བུ་ཞིག་ཏུ་གྱུར་ཡོད་ལ། རྟོགས་པའི་

ཡོན་ཏན་ཡང་འོལ་ཁ་ཁུལ་གྱི་དབེན་གནས་དང་སེ་རྭ་ཆོས་སྡིངས་སོགས་སྒྲུབ་གནས་མང་པོར་

སྒྲུབ་པ་ལ་རྩེ་གཅིག་ཏུ་གཞོལ་བས་ཉམས་རྟོགས་ཟབ་མོ་མང་དག་ཅིག་ཐུགས་ལ་འཁྲུངས་

ཡོད༑ དེ་ལྟ་ནའང་། རང་ཉིད་ལ་ཁྱད་ཆོས་བཞི་པ་དེ་ཚང་ཡོད་མེད་ལ་དེ་སྔ་ངེས་པ་འཁྲུངས་པ་

ཞིག་བྱུང་མི་སྣང་མོད། སྐབས་དེར་འོལ་ཁ་བསམ་གཏན་གླིང་དུ། གོང་གསལ་མནལ་ལམ་གྱི་

ལྟས་ངོ་མཚར་བ་རྣམས་ཀྱིས་ཐོག་དྲངས་ཏེ། ད་ནི་ཡི་དམ་ལས་འདོད་པའི་མཚན་མ་བརྟན་པོ་

རྙེད་བྱུང་སྙམ་དུ་ཐུགས་ལ་ངེས་པ་འཁྲུངས་པ་ཞིག་བྱུང་ངོ་། །སྨྲས་པ།

508 རྗེ་ཙོང་ཁ་པ་ཆེན་པོའ་ི«གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༢༧ གུང་རུ་རྒྱལ་མཚན་བཟང་པོའ་ིརྟོགས་
བརྗོད་མདུན་ལེགས་མའི་འགྲེལ་པར་ཡང་། (ཤོག ༢༧༤-༢༧༥) རྗེའི་གསུང་འདིའི་བཤད་པ་མཁས་གྲུབ་རྗེའི་འདི་དང་ཤིན་ཏུ་
འདྲ་བ་ཞིག་བྱུང་མོད། སྐབས་རེ་གཉིས་ལ་ཚིག་སྦྱོར་ཅུང་མི་འདྲ་བས། དེ་གཉིས་ཀ་ཁུངས་གཅིག་ལས་བྱུང་ངེས༑



325ལེའུ་བཅུ་གཉིས་པ། ལྷ་ལྡན་སྨོན་ལམ་ཆེན་མོ་བཙུགས་པ་དང་དགའ་ལྡན་ཕྱག་བཏབ་པའི་སྐོར།

ཆོ་འཕྲུལ་བྱེ་བ་ཕྲག་བརྒྱའི་རིན་ཆེན་དག །ཆོ་འཕྲུལ་རྣམ་གསུམ་མཚོ་ལས་ཡང་དག་འབྱུང་།།

ཆོ་འཕྲུལ་ཟབ་ཅིང་དཔག་དཀའི་ཆུ་གཏེར་ཆེ། །ཆོ་འཕྲུལ་མཁན་ཡང་སངས་རྒྱས་སྤྲིན་ལས་བྱུང་།།

ཆོ་འཕྲུལ་གདོང་ལྔ་རྫོགས་པའི་གད་རྒྱངས་ཀྱིས། །ཆོ་འཕྲུལ་འགྲན་འདོད་མུ་སྟེགས་རི་དྭགས་ཚོགས།།

ཆོ་འཕྲུལ་མེད་རྣམས་སྐྲག་ནས་མཐོ་རིས་བྲོས། །ཆོ་འཕྲུལ་ལ་དགའི་རི་དྭགས་ཡང་དག་བསྐྱངས།།

ཡང་ངོའ་ིགཅིག་ནས་ཟླ་བ་ཉ་ཡི་བར། །ཉིན་བཞིན་འདིར་བཞིན་ངོ་མཚར་ཆོ་འཕྲུལ་ཏེ།།

མི་རྣམས་མིག་དང་རྣ་བ་ཡིད་ཀྱི་མགྲོན། །མཉན་ཡོད་ཉིད་དུ་རྒྱལ་བས་ཆེ་བ་བསྟན།།

དེ་ཡི་མཐུ་ནི་བསམ་གྱིས་མི་ཁྱབ་ལ། །དེ་བཞིན་གཤེགས་པ་དེ་ནི་རང་ཉིད་མཚུངས།།

དེ་ནི་ཆོས་ལ་དབང་བསྒྱུར་ཡང་དག་འབྱོར། །དེ་བས་དུས་འདི་བྱིན་བརླབས་ཁྱད་པར་འཕགས།།

དེ་བཞིན་འདིར་ཡང་ས་གླང་ཚེས་གཅིག་ནས། །དེ་ཉིད་ཆ་ཤས་གང་བའི་བཅོ་ལྔའི་བར།།

དེ་བཞིན་གཤེགས་པའི་ཆོ་འཕྲུལ་མཆོད་པ་ལ། །དེ་ཉིད་མཁྱེན་འདི་ཡ་མཚན་མཆོད་པར་མཛད།།509

ཞེས་དང་།

ཉིད་ཀྱང་དབེན་པའི་རོ་ལ་དགྱེས་པ་དང་། །བསྟན་པའི་ཡུན་ནི་རིང་བར་བཞེད་པ་དང་།།

བསོད་ནམས་ཞིང་མཆོག་དགེ་འདུན་འདུ་བའི་གཞི། །གཙུག་ལག་བཞེངས་པ་དམ་པའི་ལས་སུ་ཤེས།།

དཔོན་སློབ་ཕྱོགས་གཅིག་ཇོ་བོ་རིན་པོ་ཆེའི། །དྲུང་དུ་གསོལ་བ་བཏབ་ནས་མར་མེ་དང་།།

མནལ་ལམ་ལྟས་བརྟགས་འོན་ཀྱང་རྗེ་ཉིད་ལ། །ལུང་བསྟན་ཡོད་བཞིན་འབྲོག་རི་བཟང་བར་འགྱུར།།

དེ་ནས་སྨོན་ལམ་གྲོལ་ཏེ་རྗེ་ཉིད་ཀྱིས། །ཞབས་ཀྱི་པད་མས་འབྲོག་རི་ཐོག་མར་བཅག།

སྲས་ཀྱི་ཐུ་བོ་གཉིས་དང་དགེ་འདུན་བྱིངས། །དགོན་སྡེ་ཆེན་པོ་བཞེངས་པའི་འཕྲིན་ལས་མཛད།།510

ཞེས་བྱ་བ་«རྣམ་ཐར་རྟོགས་བརྗོད་མེ་ཏོག་ཆུན་པོར་»བྱུང་བ་རྣམས་བར་སྐབས་ཀྱི་ཚིགས་

བཅད་དུ་བཀོད་པའོ།།   །།

509 «རྣམ་ཐར་རྟོགས་བརྗོད་མེ་ཏོག་གི་ཆུན་པོ།» ལེའུ། ༢༧ ཤོག ༢༡༩

510 གོང་མཚུངས། ལེའུ། ༢༨ ཤོག ༢༣༦



ལེའུ་བཅུ་གསུམ་པ།
དཔལ་གསང་བ་འདུས་པའི་རྣལ་འབྱོར་པ།

༈ ལྕགས་སྟག་ལོའ་ིབོད་ཟླ་གཉིས་པའི་ཚེས་ལྔ་། ༡༤༡༠ ཕྱི་ཟླ་གསུམ་པའི་ཚེས་ ༡༡ ཉིན་

ཏེ། དགའ་ལྡན་དགོན་པའི་རྨང་རྡོ་བཏིང་ནས་ལོ་འཁོར་ཙམ་གྱི་རྗེས་སུ། རྗེ་ཙོང་ཁ་པ་ཆེན་

པོ་རང་ཉིད་ཀྱིས་གསར་དུ་བཏབ་པའི་དགའ་ལྡན་དགོན་པར་ཞབས་སོར་འཁོད༑ དགོན་

པ་གསར་འདེབས་ཀྱི་ཨར་ལས་སོགས་འགན་བཞེས་གནང་མཁན། རྒྱལ་ཚབ་རྗེ་དང་འདུལ་

འཛིན་གཉིས་ཀྱིས་གཙོས་པའི་སློབ་མའི་ཚོགས་དགའ་ལྡན་དུ་ཡོད་པ་རྣམས། རྗེ་བླ་མ་དགོན་

པར་ནམ་ཕེབས་སྙམ་པའི་འདུན་པ་ཆེན་པོས་བསྒུགས་ཏེ་གནས་ཡོད་སྟབས། བླ་མ་བྱོན་པའི་

གཏམ་བཟང་ཐོས་པར་ཐམས་ཅད་ཡིད་སྤྲོ་བས་ཁེངས༑ རྗེ་བླ་མ་འཁོར་བཅས་ལྷོ་ངོས་ནས་

ཞབས་ཐང་ལ་ཕེབས་ཏེ་འགོག་པ་རིའི་འདབས་སུ་འབྱོར་བ་ན། མཚམས་ཤིག་ཏུ་ཐམས་ཅད་

ཀྱིས་རི་བོའ་ིརྩེ་ནས་མར་ལ་རིམ་གྱིས་ཆགས་པའི་དགའ་ལྡན་དགོན་པ་མཇལ་དུས། བླ་སློབ་

ཚང་མ་དགའ་སྤྲོའ་ིཚོར་བས་ཡིད་ཁེངས་པ་ཞིག་བྱུང་ཡོད་ངེས་ལ། དེ་དུས་འགོག་པ་རིའི་རྩེ་

ནས་མར་ལ་འདུ་ཁང་དང་། རྗེ་བླ་མའི་གཟིམ་ཁང་། དགེ་འདུན་པ་བཞུགས་སའི་གྲྭ་ཤག་ཀྱང་

བརྒྱ་ལྷག་ཙམ་ཡོངས་སུ་གྲུབ་ཡོད་པས། འདུ་ཁང་གྲྭ་ཤག་སོགས་ཡོད་པའི་ཁང་པ་རྣམས་ཀྱི་

ཕྱིའི་རྩིག་པ་ལ་ས་དཀར་བྱུག་ཡོད་པས། རིའི་ངོས་ལ་ཁ་བ་ཆགས་པ་ལྟ་བུ་དཀར་སིང་ངེ་བ་ལ། 

སྒོ་དང་སྒེའུ་ཁུང་གི་རེའུ་མིག་རྣམས་ཁྲ་ལམ་མེར་ཡོད་ཐོག ཁང་པ་རྣམས་ཀྱི་ཐོག་གི་བཀོད་

པར་སྤེན་བད་སྨུགས་པོའ་ིརྩིག་པ་ནར་མར་ཡོད་པ་རྣམས་ཐིག་གི་རི་མོའ་ིགཟུགས་སུ་ཤར་

བ་སོགས་གཟིགས༑ དེ་ཡང་རི་བོ་དགེ་ལྡན་གྱི་ཡུལ་ལྗོངས་ཀྱི་བཀོད་པ་ལ་བསམས་ན། རྒྱལ་

མཆོག་དགེ་འདུན་རྒྱ་མཚོས།

དགེ་ལེགས་རྡུལ་མང་བརྩེགས་པའི་ལྷུན་པོའ་ིརྩེར། །དགེ་ཚོགས་སྟོང་གི་བྱེད་པོས་ཉེར་བསྐྲུན་པའི།།

དགེ་མཚན་རི་མོ་སྣ་ཚོགས་བཀྲ་བ་ཅན། །དགའ་ལྡན་རྣམ་པར་རྒྱལ་བའི་གླིང་འདི་མཚར།།511

ཞེས་གསུངས་པ་ཤིན་ཏུ་ནས་བདེན་པར་ཤེས༑

རྗེ་བླ་མ་འཁོར་བཅས་དགོན་པར་ཞབས་བཅགས་པའི་རྗེས་སུ། དེ་ལྟར་གསར་དུ་

བཞེངས་གྲུབ་པའི་དགོན་པ་འདུ་ཁང་དང་བཅས་པ་ལ་མདོ་རྒྱུད་ནས་བྱུང་བ་ལྟར་གྱི་རབ་

511 «གྲུབ་པའི་གནས་མཆོག་ཕྱོགས་ཐམས་ཅད་ལས་རྣམ་པར་རྒྱལ་བའི་ཆོས་སྡེ་ཆེན་པོ་འབྲོག་རི་བོ་དགའ་ལྡན་རྣམ་པར་
རྒྱལ་བའི་གླིང་གི་བསྟོད་པ་མདོ་ཙམ་བརྗོད་པ།» གསུང་འབུམ་པོད། ཅ། གསུང་འབུམ་ཐོར་བུ་ལས་དཀར་ཆགས་དང་སྙན་
དངགས་རྣམས། ཤོག ༢ བ༦



327ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

གནས་ཀྱི་ཆོ་ག་རྒྱས་པར་མཛད་ཅིང་། གཙུག་ལག་ཁང་གི་ནང་དུ་སྐུ་གསུང་ཐུགས་ཀྱི་རྟེན་

རྣམས་བཞུགས་སུ་གསོལ་བ་རྣམས་ལ་མཆོད་པ་འབུལ་བ་དང་། དགེ་འདུན་གྱི་ཚོགས་ལ་མང་

ཇ་དང་སྐུ་འགྱེད་ཕུལ་བ་སོགས་མཛད༑ སྐབས་དེར་དགའ་ལྡན་གྱི་རབ་གནས་ལ་རྗེ་བླ་མའི་

སྦྱིན་བདག་ཀྱང་མང་དག་ཅིག་འདུས་པ་བྱུང་ལ། ཁོང་ཚོས་དགེ་འདུན་པ་རྣམས་ལ་བསྙེན་

བཀུར་རྒྱས་པར་བྱས༑ དགོན་པ་གསར་པའི་རབ་གནས་ཀྱི་རྟེན་འབྲེལ་དང་བསྟུན་ཏེ། རྗེ་བླ་

མས་འདུ་ཁང་གསར་པའི་ནང་དུ་ཆོས་འབྲེལ་ཡང་རྒྱས་པར་མཛད་དེ། རང་ཉིད་ཀྱི་བརྩམས་

པའི་«བྱང་ཆུབ་ལམ་རིམ་ཆེན་མོ་»དང་། གསང་བ་འདུས་པའི་རྩ་རྒྱུད་ཀྱི་འགྲེལ་པ་«སྒྲོན་

གསལ་»དཔལ་ལྡན་ཟླ་བས་མཛད་པ། འཕགས་པ་ཀླུ་སྒྲུབ་ཀྱི་གསང་བ་འདུས་པའི་རྫོགས་རིམ་

«རིམ་པ་ལྔ་པ།» གཞན་ཡང་འཕགས་པ་ཐོགས་མེད་ཀྱི་«མངོན་པ་ཀུན་བཏུས་»དང་ས་སྡེ་

ལ་སོགས་པའི་གནད་ཆེ་གྲས་ལས་བརྩམས་པའི་བཤད་པ་དང་། ཚད་མའི་དཀའ་གནད་ལས་

བརྩམས་པའི་བཤད་པ་སོགས་གནང་༑512 

སྐབས་དེར་རྗེ་བླ་མས་དགོན་པ་གསར་པའི་རབ་གནས་དང་སྦྲགས་ཏེ་ཆོས་འབྲེལ་རྒྱས་

པར་མཛད་པའི་ཆོས་ཞུ་བའི་གྲས་སུ།  ཕྱིས་བློ་སྦྱོང་གི་ཁྲིད་ཡིག་གྲགས་ཅན་«བློ་སྦྱོང་ལེགས་

བཤད་ཀུན་བཏུས་»རྩོམ་པར་འགྱུར་བའི་གཞོན་ནུ་རྒྱལ་མཆོག་ཀྱང་ཡོད་ཅིང་། ཁོང་ནི་རྗེ་

ཙོང་ཁ་པའི་སློབ་མ་བགྲེས་གྲས་སེམས་དཔའ་ཆེན་པོ་ཀུན་བཟང་(༡༣༦༦–༡༤༤༤)གིས། རྗེ་

ཙོང་ཁ་པའི་ཞབས་ལ་གཏུགས་ན་མདོ་རྒྱུད་ཀྱི་གཞུང་གི་གོ་བ་དང་ཉམས་ལེན་གྱི་གནད་ལ་

ངེས་པ་ཆེན་པོ་རྙེད་པ་སོགས་ཕན་པ་ཆེན་པོ་འོང་ངེས་པར་གསུངས་ཏེ། ཆེད་དུ་མངགས་པ་

ལྟར་དགའ་ལྡན་དུ་བཅར་ཏེ་ཞབས་ལ་གཏུགས༑ སེམས་དཔའ་ཆེན་པོ་ཀུན་བཟང་ནི། རྗེ་ཙོང་

ཁ་པ་ལ་སྙིང་ནས་དད་པ་བརྟན་པོ་ཐོབ་པའི་སློབ་མ་བགྲེས་གྲས་ཤིག་ཡིན་པ་མ་ཟད། རྗེ་བླ་

མའི་བཀའ་དྲིན་རྗེས་སུ་དྲན་པའི་བཀའ་མོལ་ཡང་སྐབས་དུ་མར་རང་གི་སློབ་མ་ཚོར་གསུང་

བར་མཛད་པ་སྟེ། དཔེར་ན་རང་གི་སློབ་མ་འགོས་ལོ་ཙཱ་བ་གཞོན་ནུ་དཔལ་ལ། སྐབས་ཤིག་

སྤྱན་ཆབ་བསིལ་བ་དང་སྦྲགས་ཏེ། “རྗེ་རིན་པོ་ཆེ་དང་མ་མཇལ་ན་སྐོམ་དྲི་ལ་འཆི་བར་

འདུག”513 ཅེས་གསུངས་ཡོད༑ 

ད་ནི་རྗེ་ཙོང་ཁ་པ་ཆེན་པོ་རང་ཉིད་དང་རང་གི་འཁོར་དུ་གཏོགས་པའི་དགེ་འདུན་གྱི་

512 རྗེ་ཙོང་ཁ་པས་དགའ་ལྡན་དུ་ཆོས་འབྲེལ་ཐོག་མར་གང་མཛད་པའི་ཞིབ་གནས་རྣམས་«རྣམ་ཐར་དད་པའི་འཇུག་
ངོགས་»སུ་བྱུང་བ་ལྟར་བཀོད༑

513 ཞྭ་དམར་ཆོས་གྲགས་རྒྱ་མཚོ། «དཔལ་ལྡན་བླ་མ་དམ་པ་གཞོན་ནུ་དཔལ་གྱི་རྣམ་པར་ཐར་པ་ཡོན་ཏན་རིན་པོ་ཆེའི་
མཆོག་ཏུ་རྒྱས་པའི་ལྗོན་པ།» ཤོག ༤༩༥

འདུས་སྡེ་ལ། གཏན་དུ་གནས་པའི་དབེན་གནས་དགོན་པ་གསར་པ་ཞིག་བྱུང་ཡོད་སྟབས། 

དགོན་པ་འདིར་བཞུགས་པའི་དགེ་འདུན་པ་རྣམས་ཉིན་རེའི་ཀུན་སྤྱོད་དང་རྒྱུན་གྱི་ཉམས་ལེན་

དེ། སྟོན་པ་བཅོམ་ལྡན་ཉིད་ནས་རབ་ཏུ་བྱུང་བ་རྣམས་ལ་ཆེད་དུ་གཏན་ལ་ཕབ་པའི་ཁྲིམས་

དང་མཐུན་པ་ཞིག་ཏུ་མཛད་པའི་ཐུགས་འདུན་འཁྲུངས༑ དེ་ཡང་རབ་ཏུ་བྱུང་བ་རྣམས་ཀྱི་སྒོ་

གསུམ་གྱི་རྒྱུན་གྱི་སྤྱོད་ལམ་ནི། སྔར་བདག་ཅག་གི་སྟོན་པ་ཞལ་བཞུགས་པའི་སྐབས་ཉིད་ནས་

གཏན་ལ་ཕབ་པའི་དམ་ཆོས་འདུལ་བའི་ནང་ཁྲིམས་སྟེ། རབ་ཏུ་བྱུང་བ་སྒེར་སོ་སོའ་ིངོས་ནས་

བསྲུང་དགོས་པ། དཔེར་ན་དགེ་སློང་རྣམས་བསྙེན་པར་རྫོགས་པའི་སྐབས་སུ་ཁས་བླངས་པའི་

ཁྲིམས་ཉི་བརྒྱ་ལྔ་བཅུ་རྩ་གསུམ་ལྟ་བུ་དང་། དེའི་སྟེང་དུ་དགེ་འདུན་འདུས་སྡེའམ་ཚོགས་པའི་

ངོས་ནས་བྱ་དགོས་པ་དང་འབྲེལ་བའི་ཁྲིམས་བཅས། ཁྲིམས་ཀྱི་སྡེ་ཚན་ནམ་རིགས་གཉིས་

ལ་བརྟེན་དགོས༑ དེ་ཡང་འདུལ་བའི་ནང་ཁྲིམས་ལ་ཆ་བཞག་ན། རང་ངོས་ནས་སྡེ་སྣོད་ཀྱི་

ཤེས་ཚད་མཐོ་དམན་ཇི་ལྟར་ཡང་། རང་གིས་བསྲུང་དགོས་པའི་སོ་ཐར་གྱི་སྡོམ་པའི་བསླབ་

བྱ་རྣམས་མ་མཐར་གྲངས་འདྲེན་ཙམ་ཞིག་ཤེས་དགོས་ལ། དེ་ཡང་བོད་དུ་དར་བའི་འདུལ་

བའི་ཕྱག་བཞེས་གཞི་ཐམས་ཅད་ཡོད་པར་སྨྲ་བའི་ལུགས་ལྟར་ན། དགེ་ཚུལ་ལ་བསྲུང་བྱའི་

ཁྲིམས་བླངས་འདས་སོ་དྲུག་དང་། དགེ་སློང་ལ་ཁྲིམས་ཉིས་བརྒྱ་ལྔ་བཅུ་རྩ་གསུམ་དང་། དགེ་

སློང་མ་ལ་སུམ་བརྒྱ་རེ་བཞི་བཅས། སྡོམ་པ་སོ་སོ་ལེན་པའི་ཆོ་གའི་སྐབས་སུ་ཁས་བླངས་པ་

རྣམས་ཡིན༑ དེ་ལས་ལྡོག་སྟེ་དགེ་འདུན་འདུས་སྡེའམ་ཚོགས་པའི་ངོས་ནས་བྱ་དགོས་པ་

དང་འབྲེལ་བ་ལའང་། ནང་གསེས་ཟླ་བ་ཉ་གང་བ་དང་གནམ་གང་སྟེ་ཟླ་བ་ཕྱེད་ཕྱེད་ལ་སྡོམ་

པ་ཉམས་པ་གསོ་བའི་ཆེད་དུ་གསོ་སྦྱོང་དང་། དབྱར་གནས་པ་དང་། དགག་དབྱེ་སོགས་གཞི་

གསུམ་གྱི་ཆོ་ག་དང་། དེའི་སྟེང་དུ་དགེ་འདུན་ཐུགས་མཐུན་པ་འོང་བའི་ཆེད་དུ་བྱ་འོས་པའི་

ཁྲིམས། དཔེར་ན་རྩོད་པ་ཅི་བྱུང་བ་ཆོས་ཕྱོགས་སུ་ཞི་བ་དང་། ཉེས་པ་ཅན་ལ་འདུལ་བ་དང་

མཐུན་པའི་སྟེང་ནས་ཆད་པ་འགེལ་ཚུལ་སོགས་རིགས་གཉིས་ངོས་འཛིན་རུང་༑ གཞན་ཡང་

དེའི་སྟེང་དུ་དགོན་པའི་བཅའ་ཁྲིམས་ཞེས་དགོན་པ་བྱེ་བྲག་པ་སོ་སོས་ཆེད་དུ་གཏན་ལ་ཕབ་

པའི་སྒྲིག་ཁྲིམས་ཀྱང་ཡོད༑ 

དེ་ཡང་རྗེ་བླ་མས་དགའ་ལྡན་དགོན་པ་མ་བཏབ་གོང་འོལ་ཁའི་བྱམས་པ་གླིང་གི་དགོན་

པའི་ཆེད་དུ་བཅའ་ཁྲིམས་ཀྱི་དཔེ་རྒྱས་བསྡུས་གཉིས་མཛད་ཡོད་ལ།514 བྱམས་པ་གླིང་གི་

དགེ་འདུན་གྱི་བཅའ་ཡིག་ཆེ་ཆུང་གཉིས་ཀྱི་ནང་དུ། ཐོག་མར་སྡོམ་པ་མ་ཐོབ་པ་ཐོབ་པར་

514 བྱམས་པ་གླིང་དགོན་པའི་བཅའ་ཁྲིམས་རྒྱས་བསྡུས་གཉིས་རྗེ་ཙོང་ཁ་པའི་གསུང་འབུམ། ཁ གསུང་ཐོར་བུའི་ནང་དུ་བཞུགས༑

བྱ་བའི་ཆེད་དུ་ཆོ་ག་ཇི་ལྟར་བྱ་དགོས་ཚུལ་དང་། དེ་ནས་ཐོབ་པ་མི་ཉམས་པར་སྲུང་བའི་

སྐབས་སུ། མ་མཐར་ཡང་བསྲུང་བྱའི་བསླབ་བྱ་རྣམས་བསྔོ་བགྲངས་ཀྱི་སྒོ་ནས་ཤེས་པར་བྱེད་

དགོས་པ་དང་། རྒྱུན་གྱི་ཆས་གོས་གྱོན་ཚུལ། ཉེས་པ་ཆོས་བཞིན་དུ་བཅོས་པའི་ཆེད་དུ་དུས་

བསྟུན་གྱི་གསོ་སྦྱོང་བྱ་དགོས་ཚུལ། ཆོས་དང་ཟང་ཟིང་ལོངས་སྤྱོད་པའི་ཆེད་དུ་གཎྜི་བརྡུང་

བའི་སྐབས་སུ་ཇི་ལྟར་འདུ་ཚུལ། གཞན་ཡང་རབ་ཏུ་བྱུང་འདོད་དང་སྦྱིན་བདག་གིས་ཆེད་

དུ་བོས་པའི་ཁྱིམ་པ་ཡིན་ན་དགེ་བསྐོས་ལ་གནང་བ་ཞུས་ཏེ་གསོལ་ཆས་སོགས་སྟེར་བ་དང་། 

ནད་པ་ལ་ལྟ་རྟོག་བྱ་ཚུལ། གཞན་ཡང་དགོན་པའི་འཁོར་ཡུག་རྣམས་གཙང་མར་ཉར་དགོས་

པ་དང་། དགོན་པའི་ནང་སྐད་ཆེན་པོ་རྒྱབ་པ་སོགས་མི་རུང་བ་དང་། དགེ་འདུན་པ་རྣམས་

ཉིན་རེ་བཞིན་ཐོས་བསམ་སྒོམ་གསུམ་ལ་བརྩོན་ཏེ་རྒྱུན་དུ་བཞུགས་དགོས་ཚུལ་སོགས། དགེ་

འདུན་པའི་རྒྱུན་གྱི་སྤྱོད་ལམ་དང་དགོན་པ་རང་གི་ཁྲིམས་སོགས་གནས་མང་པོ་ཞིག་གསལ་

བར་གཏན་ལ་ཕབ་སྟེ་བཀོད་ཡོད༑ དེ་ལྟར་དམ་ཆོས་འདུལ་བའི་ནང་ཁྲིམས་དང་། དགེ་འདུན་

གྱི་བཅའ་ཁྲིམས་རྣམས་གཞིར་བཞག་སྟེ་ཉིན་རེའི་སྤྱོད་ལམ་དོག་པར་མཛད་པའི་ལུགས། རྗེ་

ཙོང་ཁ་ཆེན་པོས་ཐོག་མར་འོལ་ཁ་བྱམས་པ་གླིང་དུ་གསལ་བར་གཏན་ལ་ཕབ་པ་དང་། ཕྱིས་

སུ་ཚུལ་དེ་དང་མཐུན་པར་དགའ་ལྡན་དུའང་གཏན་འབེབས་མཛད་པ་འདི་ནི། ཕྱིས་སུ་རྗེ་བླ་

མའི་རྗེས་འབྲང་དགེ་ལྡན་པའི་དགོན་སྡེ་ཐམས་ཅད་ཀྱི་མིག་དཔེར་གྱུར་ཡོད་ལ། འགོས་ལོའ་ི

«དེབ་ཐེར་སྔོན་པོར་»ཡང་བོད་དུ་ཕྱིས་དམ་ཆོས་འདུལ་བའི་བསྟན་པ་རྒྱ་ཆེར་དར་བའི་སྐོར་

བརྗོད་པ་ན། འདིར་ལྟར། 

རབ་ཏུ་བྱུང་བ་ནི་རྗེ་བཙུན་དམ་པ་བློ་བཟང་གྲགས་པའི་དཔལ་གྱིས། དང་པོ་

སྐྱོར་མོ་ལུང་དུ་མཁན་ཆེན་བློ་གསལ་བ་ལ་འདུལ་བ་ལེགས་པར་བསླབས། ཕྱིས་

དབེན་པའི་གནས་རྣམས་སུ་སྒྲུབ་ལ་སྙིང་པོར་མཛད་པ་ན་ཡང་འདུལ་བའི་ཀུན་

ཏུ་སྤྱོད་པ་ལས་མ་འདས། ཕྱིས་འཁོར་སྐྱོང་བའི་ཚེ་ན་ཡང་དྲུང་ན་འཁོད་པ་

ཐམས་ཅད་འདུལ་བ་ནས་ཇི་སྐད་བཤད་པའི་ཆོས་གོས་གསུམ་གདིང་བ་དང་

ལྷུང་བཟེད་ལ་སོགས་ལ་མཁོ་བའི་ཡོ་བྱད་རྣམས་འཛིན་ཏུ་བཅུག ཇོ་བོ་ཆེན་པོ་

རྗེ་ལྷ་གཅིག་གི་མན་ངག་ལ་བརྟེན་ནས་སྐྱེས་བུ་གསུམ་ལ་བློ་སྦྱངས་ནས་འཁོར་

བ་མཐའ་དག་ལ་ཡིད་འབྱུང་བའི་བློ་སྡོམ་པ་ཐམས་ཅད་སོ་སོར་ཐར་པ་མཚན་

ཉིད་པ་ལ་བཀོད། དེ་དག་གི་སྤྱན་ལྟོས་ལ་བརྟེན་ནས་བོད་ཀྱི་ཁམས་འདིར་



330 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

འདུལ་བའི་བསྟན་པ་ཉི་མ་ཤར་བ་ལྟར་གྱུར་པ་ཡིན་ནོ།།515

ཞེས་གསུངས༑

བདག་ཅག་གི་སྟོན་པ་བཅོམ་ལྡན་ཉིད་ཀྱིས་ཀྱང་། རང་ཉིད་མྱ་ངན་ལས་འདས་པའི་རྗེས་

སུ་ཁོང་གི་རྗེས་འབྲང་རྣམས། སྤྱིར་བཀའ་སྡེ་སྣོད་གསུམ་ཕྱག་བྱ་བའི་འོས་སུ་འཛིན་དགོས་པ་

དང་། ཁྱད་པར་དུ་འདུལ་བའི་སྡེ་སྣོད་ནི་སྟོན་པ་ཉིད་ཀྱི་སྐུ་ཚབ་ལྟ་བུར་གྱུར་པས། དེ་ལ་སྟོན་

པ་ཡིན་པའི་ཆ་ནས་དང་དེ་བཞིན་དུ་བསྟན་བཅོས་ཏེ་གསུང་རབ་ཡིན་པའི་ཆ་ནས་སྟེ། ཕྱག་

ཉིས་གྱུར་ཐོབ་པར་བཀའ་གནང་ཡོད་པར་གྲགས་སྟེ། དཔེར་ན།

རྒྱལ་བ་སྟོན་པ་དེ་ཡི་བསྟན་བཅོས་དག །མདོ་དང་ཆོས་མངོན་ཡིན་གསུངས་འདུལ་བ་ནི།།

སྟོན་དང་བསྟན་བཅོས་དངོས་ཡིན་དེ་ཡི་ཕྱིར། །གཉིས་གྱུར་ཕྱག་བྱས་སངས་རྒྱས་ཆོས་གཅིག་བཞིན།།

གང་ལ་བརྟེན་ཏེ་གནས་པའི་སངས་རྒྱས་རྣམས། །དེ་ལ་གུས་བཅས་ཞེ་སར་བཅས་འགྱུར་ཞིང་།།

དེ་ནི་མགོན་པས་མགོན་ཡིན་སྐྱབས་གནས་ཡིན། །དེ་ཕྱིར་རབ་བསྒྲིམས་འདུལ་ལ་ཕྱག་འཚོལ་ཅིག། །516

ཞེས། བཀའ་སྡེ་སྣོད་གསུམ་ལས་འདུལ་བའི་སྡེ་སྣོད་ནི། སྟོན་པ་དང་བསྟན་བཅོས་ཏེ་གསུང་

རབ་གཉིས་ཀ་ཡིན་པས། མཆོག་གསུམ་ལས་སངས་རྒྱས་དཀོན་མཆོག་དང་ཆོས་དཀོན་མཆོག་

གཉིས་གཅིག་ཆོག་ལྟ་བུར་ཕྱག་ཉིས་གྱུར་འཚལ་འོས་པ་དང་། དེ་ཉིད་མགོན་དང་སྐྱབས་ཡིན་

པས་ཡིད་རབ་ཏུ་བསྒྲིམས་ཏེ་ཕྱག་ཚོལ་ཅིག་ཅེས་བཀའ་སྩལ་བར་བཤད་པ་ལྟ་བུའོ། །འདི་དང་

ཚུལ་མཚུངས་པར་གཞན་ཡང་། གནས་གང་དུ་གཞི་གསུམ་གྱི་ཆོ་ག་སྟེ། གསོ་སྦྱོང་དང་། དབྱར་

གནས། དགག་དབྱེ་བཅས་ཡོད་ན་གནས་དེར་སངས་རྒྱས་ཀྱི་བསྟན་པ་གནས་པར་གསུངས་

ཡོད༑ ཡང་གསུང་རབ་ཁག་གཅིག་གི་ནང་དུ་ནི། ཡུལ་གང་དུ་སངས་རྒྱས་ཀྱི་འཁོར་རྣམ་བཞི་

སྟེ། རབ་ཏུ་བྱུང་བ་ཕ་མ་གཉིས་དང་། དགེ་བསྙེན་ཕ་མ་གཉིས་བཅས་ཡོད་པ་དེ་ནི་ཡུལ་དབུས་

ཏེ་དམ་པའི་ཆོས་དར་བའི་ཡུལ་དུ་ངོས་འཛིན་དགོས་པར་ཡང་གསུངས་ཡོད༑ དེའི་ཕྱིར་རྗེ་བླ་

མས་ཀྱང་སྐབས་མང་པོར་དམ་ཆོས་འདུལ་བའི་ཆོས་སྐོར་སྤེལ་ཡོད་ལ། གོང་གསལ་ལྟར་རབ་

ཏུ་བྱུང་བ་དགེ་ཚུལ་དང་དགེ་སློང་རྣམས་ཀྱིས་རང་གིས་ཇི་ལྟར་ཁས་བླངས་པའི་བསླབ་བྱའི་

སྐོར་རྣམས་ལའང་བཤད་པ་རྒྱས་པར་མཛད་ཡོད་ལ། ཁྱད་པར་དུ་གནམ་རྩེ་ལྡེང་དུ་བཞུགས་

རིང་འདུལ་བའི་བསླབ་བྱའི་སྐོར་ལ་བཤད་པ་ཞིབ་ཅིང་རྒྱས་པར་གསུངས་པ་རྣམས། ཕྱིས་

ཕྱོགས་གཅིག་ཏུ་བཏུས་ཏེ། «དགེ་སློང་གི་བསླབ་བྱ་གནམ་རྩེ་ལྡེང་མ་»དང་། «དགེ་ཚུལ་གྱི་

བསླབ་བྱ་གནམ་རྩེ་ལྡེང་མར་»གྲགས་པ་བཅས་གཞུང་གཉིས་སུ་བསྒྲིགས་པ་བྱུང་ཡོད༑ གཞན་

515 «དེབ་ཐེར་སྔོན་པོ།» སྟོད་ཆ། ཤོག ༡༡༣

516 བཙུན་པ་ཆོས་ཀྱི་ཚོང་དཔོན། «འདུལ་བ་ལ་བསྟོད་པ།» བསྟན་འགྱུར། འདུལ་བ། སུ ཤོག ༡༣༣ བ༣

ཡང་རྗེ་བླ་མས་སློབ་དཔོན་ཡོན་ཏན་འོད་ཀྱི་«འདུལ་བ་མདོ་རྩ་བ་»ལ་མཆན་གྱི་སྒོ་ནས་ཟིན་

བྲིས་རྒྱས་ཙམ་ཞིག་བཏབ་ཡོད་པ་བཅས་འདུལ་བའི་སྐོར་གྱི་དཔེ་དེ་རྣམས། གསར་ཏུ་བཏབ་

པའི་རི་བོ་དགེ་ལྡན་དུ་འཛོམས་པའི་དགེ་འདུན་གྱི་སྡེར་དམ་ཆོས་འདུལ་བའི་ཉམས་ལེན་གྱི་

སྐོར་ཡིག་ཆའི་ཆ་རྐྱེན་ཆ་ཚང་བ་ཞིག་གནང་ཐུབ་པ་བྱུང་ཡོད་སྙམ༑ 

དེ་ལྟར་དགོན་པ་གསར་པའི་རབ་གནས་དང་དེ་འབྲེལ་གྱི་ཆོས་འབྲེལ་གྱི་རིམ་པ་རྣམས་

ལེགས་པར་གྲུབ་རྗེས། དབེན་གནས་དེར་ཕྱོགས་གང་ས་ནས་ཆེད་དུ་འདུས་པའི་དགེ་འདུན་པ་

རྣམས་རིམ་གྱིས་གནས་བཅས་ཏེ་ལྷིང་འཇགས་པར་བྱུང་བ་ན། རྗེ་བླ་མས་རི་བོ་དགེ་ལྡན་གྱི་

དགོན་པ་འདི་ཀློག་པ་ཐོས་བསམ་གྱི་འཁོར་ལོ་དང་། སྤོང་བ་བསམ་གཏན་གྱི་འཁོར་ལོ་དང་། 

བྱ་བ་ལས་ཀྱི་འཁོར་ལོ་བཅས། འཁོར་ལོ་གསུམ་གྱི་བྱ་བ་རྣམས་ཆེ་ཆེར་འཕེལ་བའི་གནས་སུ་

ཇི་ལྟར་འགྱུར་བའི་ཚུལ་ལ་ཐུགས་བཞེད་ནན་གྱིས་མཛད་ལ། དེ་ཡང་ཐོས་བསམ་སྒོམ་གསུམ་

བྱ་བའི་ཡུལ་ནི་ངེས་པར་དུ་མདོ་སྔགས་ཟུང་འབྲེལ་གྱི་བསྟན་པ་རིན་པོ་ཆེར་ངེས་ལ། དེ་ཡང་

རགས་བཤད་ཀྱིས་བརྗོད་ན། མདོ་ཕྱོགས་སམ་ནང་པ་སངས་རྒྱས་པའི་ཐུན་མོང་བའི་ལམ་

གྱི་གནད་ངེས་འབྱུང་དང་། བྱང་ཆུབ་ཀྱི་སེམས་དང་། ཡང་དག་པའི་ལྟ་བ་སྟེ་ཆོས་རྣམས་ཀྱི་

གནས་ལུགས་སྟོང་ཉིད་ཀྱི་ལྟ་བ་བཅས། ལམ་གྱི་གཙོ་བོ་རྣམ་གསུམ་དང་། གསང་སྔགས་སྤྱི་

དང་ཁྱད་པར་རྣལ་འབྱོར་བླ་མེད་ཀྱི་བསྐྱེད་རྫོགས་ཀྱི་ལམ་གྱི་རིམ་པ་དང་འབྲེལ་བའི་ཆོས་

སྐོར་བཅས་ཟུང་དུ་སྦྲེལ་ཏེ་ཉམས་སུ་ལེན་པ་ལ་གོ་དགོས༑  

དེ་ལྟ་ནའང་ས་སྟག་ ༡༤༡༠ ལོ་འདིའི་བར་ཏེ། དེ་སྔ་ཕན་ལ་རྗེ་བླ་མས་གཙོ་བོ་མདོ་ཕྱོགས་

དང་། ཁྱད་པར་དུ་ལམ་རིམ་གྱི་གདམས་པ་གཙོ་བོར་བཟུང་སྟེ་འཆད་པ་དང་རྩོམ་པ་གཉིས་

ཀྱི་བྱ་བ་རྒྱ་ཆེར་མཛད་ཡོད་ཅིང་། སྡེ་སྣོད་ཀྱི་གཞུང་གི་བཤད་པ་ལའང་དེ་སྔ་གཙོ་བོ་མགོན་

པོ་ཀླུ་སྒྲུབ་ཀྱི་«རྩ་བ་ཤེས་རབ་»དང་། དེའི་འགྲེལ་པ་«བུདྷ་པཱ་ལི་ཏ།» འཕགས་པ་ལྷའི་«དབུ་

མ་བཞི་བརྒྱ་པ།» དཔལ་ལྡན་ཟླ་བ་གྲགས་པའི་«དབུ་མ་ལ་འཇུག་པ་»རྩ་འགྲེལ་དང་«ཚིག་

གསལ་»སོགས་དབུ་མའི་ཆོས་སྐོར་དང་། འཕགས་པ་ཐོགས་མེད་ཀྱི་«མངོན་པ་ཀུན་བཏུས་

»དང་«བྱང་ས།» རྗེ་བཙུན་བྱམས་པ་མགོན་པོའ་ིབསྟན་བཅོས་«མངོན་རྟོགས་རྒྱན་»སོགས་

བྱམས་ཆོས་ཀྱི་གཞུང་རྣམས་དང་། སློབ་དཔོན་ཆོས་གྲགས་ཀྱི་ཚད་མ་རྣམ་འགྲེལ་ངེས་ལ་

སོགས་པའི་རྒྱ་གར་མཁས་པའི་གཞུང་ཆེན་པོའ་ིབཤད་ཁྲིད་རྒྱས་པར་གནང་ཡོད༑ དེ་ལ་ལྟོས་

ཏེ་སྔགས་ཕྱོགས་ཀྱི་ཆོས་སྐོར་ལ་ནི། གཞུང་རྩོམ་པའི་དབང་དུ་བཏང་ན་«སྔགས་རིམ་ཆེན་

མོ་»དང་། ཀླུ་བྱང་གི་«རྣམ་གཞག་རིམ་པའི་རྣམ་བཤད།» དེའི་སྟེང་སྔགས་ཀྱི་དཔེ་ཐན་ཐུན་



332 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

འགའ་ཤས་ཤིག་ལས། གསང་སྔགས་བླ་མེད་ཀྱི་ཆོས་སྐོར་སྤྱི་དང་ཁྱད་པར་དུ་རྫོགས་རིམ་གྱི་

སྐོར་ལ་རྩོམ་པའི་བྱ་བ་ཆེད་དུ་མཛད་མེད༑ དེ་ལྟ་ན་ས་སྟག་ ༡༤༡༠ ལོ་འདི་ནས་བཟུང་སྟེ་ནི། 

རྗེ་བླ་མས་གསང་སྔགས་སྤྱི་དང་ཁྱད་པར་རྣལ་འབྱོར་བླ་མེད་ཀྱི་ཆོས་སྐོར་དེ་རང་ཉིད་ཀྱིས་

འཆད་པ་དང་རྩོམ་པའི་བྱ་བ་གཉིས་ཀའི་ཡུལ་དུ་གཙོ་བོ་མཛད་དེ་རྩལ་འདོན་དུ་གནང་བའི་

དབུ་བརྩམས༑

རྗེ་བླ་མའི་གསུང་རབ་ལ་དུས་ཀྱི་རིམ་པས་དབྱེ་བའི་ཕྱི་རྩོམ་གྱི་དུས་དབུ་ཚུགས་པ།

རྗེ་ཙོང་ཁ་པ་ཆེན་པོས་མདོ་སྔགས་ཀྱི་གསུང་རབ་རྩོམ་པའི་མཛད་པ་ལ། དབུ་མའི་ལྟ་བ་

ཐུགས་རྒྱུད་ལ་མ་འཁྲུངས་བར་གྱི་སྔ་རྩོམ་དང་། དབུ་མའི་ལྟ་བ་ཐུགས་ལ་འཁྲུངས་ནས་དགའ་

ལྡན་ཕྱག་མ་བཏབ་བར་གྱི་དུས་ལ་བར་རྩོམ་དང་། དགའ་ལྡན་བཏབ་རྗེས་ཀྱི་དུས་ལ་ཕྱི་རྩོམ་

བཅས་གསུམ་དུ་དབྱེ་བའི་ནང་གསེས། ཕྱི་རྩོམ་གྱི་དུས་དེ་ ༡༤༡༠ ལོར་དགའ་ལྡན་དུ་དབུ་

ཚུགས་པ་ལྟར་བྱས་ན། རིམ་པ་དེའི་ནང་གི་རྩོམ་པའི་མཛད་པ་དང་པོར་གསང་བ་འདུས་པའི་

བཤད་རྒྱུད་«ལྷ་མོ་བཞིས་ཞུས་»དང་། བཤད་རྒྱུད་«ཡེ་ཤེས་རྡོ་རྗེ་ཀུན་ལས་བཏུས་པ་»གཉིས་

ལ་བཤད་པ་ཞིབ་ཅིང་རྒྱས་པར་བརྩམས༑517 གཞུང་འདི་གཉིས་ནི་གསང་བ་འདུས་པའི་

ཆོས་སྐོར་གྱི་ནང་ཚན་བཤད་རྒྱུད་ཤིན་ཏུ་གལ་ཆེ་བ་གཉིས་ཡིན༑ འགྲེལ་པ་དེ་གཉིས་མཛད་

སྐབས་སུའང་དང་ཐོག་གང་ལ་བཤད་པ་མཛད་པའི་བཤད་རྒྱུད་གཉིས་ཀྱི་འགྱུར་མི་འདྲ་བ་

རྣམས་ཕན་ཚུན་བསྡུར་ཞིབ་དང་། དེའི་སྟེང་རྒྱུད་རང་གི་གོ་དོན་བཅས་ལ་ཞིབ་མོར་བརྟགས་

ཏེ་བཤད་རྒྱུད་གཉིས་ཀྱི་དཔེ་ཚད་ལྡན་རེ་གཏན་འབེབས་མཛད་ཅིང་། ཚུལ་འདི་ཕྱིས་དཔལ་

ལྡན་ཟླ་བའི་གསང་འདུས་འགྲེལ་པ་«སྒྲོན་གསལ་»གྱི་མཆན་འགྲེལ་མཛད་པའི་སྐབས་

སུའང་། དང་ཐོག་«གསང་བ་འདུས་པའི་རྩ་རྒྱུད་»རང་གི་དཔེ་དག་པ་ཚད་ལྡན་ཞིག་གཏན་

འབེབས་མཛད་པ་གཤམ་དུ་བརྗོད་པར་འགྱུར་བ་ལྟར་ལགས༑

ཕྱི་ལོ་ ༡༤༡༡ ལོའ་ིདཔྱིད་ཀར་རྗེ་བླ་མས་གནས་སྐབས་ཤིག་སྟེ་ལོ་ངོ་འགའ་ཙམ་གྱི་

རིང་ལ་རི་ནས་མི་འབབ་པའི་དམ་བཅའ་བཞེས་ཏེ་དགའ་ལྡན་རང་དུ་ཐུགས་དམ་མཛད་དེ་

བཞུགས༑ དེའི་རིང་རང་ཉིད་ཀྱི་སྒོམ་སྒྲུབ་ཀྱི་ཉམས་བཞེས་དང་། ཆེད་དུ་བྱ་བའི་གདུལ་བྱ་

ཁག་ཅིག་ལ་སྔགས་བླ་མེད་ཀྱི་ཆོས་འཁོར་སྤེལ་བ་དང་། གསང་སྔགས་ཀྱི་ལམ་གྱི་གནད་སྟོན་

པའི་གཞུང་རྩོམ་པ་བཅས་ཀྱི་དུས་འདའ་བའི་ཐུགས་ཐག་བཅད༑ སྐབས་དེར་རི་བོ་དགའ་ལྡན་

དུ་རི་ནས་མི་འབབ་པའི་དམ་བཅའ་མཛད་དེ་བཞུགས་ཡོད་རིང་། ཀརྨ་པ་དེ་བཞིན་གཤེགས་

517 གཞུང་དེ་གཉིས་གསུང་འབུམ་པོད། ཆ པར་བཞུགས་ཤིང་། གསང་འདུས་བཤད་རྒྱུད་གཞན་«རྡོ་རྗེ་ཕྲེང་བ་»ལ་རྗེ་བླ་
མས་ཟིན་བྲིས་ཀྱི་སྒོ་ནས་འགྲེལ་པ་རྒྱས་པ་ཞིག་མཛད་གནང་མོད། དེའི་བརྩམས་དུས་མཐའ་ཆོད་པ་ཞིག་ཞུ་མ་སྤོབས༑



333ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

པ་རྒྱ་ནག་ནས་བོད་ལ་ཕྱིར་ཕེབས་པ་བྱུང་བར། མཇལ་དུ་མ་ཐུབ་པའི་སྐོར་ལས་བརྩམས་ཏེ་

ཞུ་ཡིག་ཅིག་ཕུལ་བའི་ནང་དུ། འདི་ལྟར། 

སྐུ་ཡི་རྒྱལ་མཚན་ལྟ་བའི་ཕྱིར་དུ། ཉིད་ཀྱི་གམ་དུ་ལྷགས་པར་རིགས་ནའང༌། ལོ་

ཁ་ཅིག་གི་རིང་ལ་རི་མི་འབབ་ཀྱི་དམ་བཅའ་བརྟན་པོ་ཞིག་བགྱིས་ན་ཤིན་ཏུ་

དགའ་བར་མཐོང་ནས་ཡོས་ལོའ་ིདཔྱིད་སྟོད་ནས། དེ་འདྲ་བའི་ཡི་དམ་བརྟན་པོ་

ཞིག་བགྱིས་པའི་གཞན་དབང་དུ་གྱུར་པས་རེ་ཞིག་ལ་མཇལ་བར་རྔོ་མ་ཐོག་མོད་

འོན་ཀྱང་། ལུས་ནི་རིང་ན་གནས་ན་ཡང༌། །སེམས་དག་མཛའ་བ་མི་ཉམས་ཏེ།། 

དཔག་ཚད་དུ་མའི་བར་གནས་པའི། །པདྨོའ་ིགཉེན་དང་པད་ཚལ་བཞིན།།518

ཞེས་སོགས་གསུངས་ཏེ། ཞུ་ཡིག་དེ་དང་ལྷན་དུ་འབུལ་བའང་བྱང་རྭ་སྒྲེང་གི་རྟེན་བྱིན་རླབས་

ཅན་ཞིག་ཏུ་བྱེད་པའི་རྒྱལ་བ་བྱམས་པའི་སྐུ་བརྙན་སྐུ་རྒྱུ་ལི་དམར་ལས་གྲུབ་པ་གཅིག་གིས་

གཙོས་དགེ་བཤེས་ཤིག་ཆེད་དུ་གཏོང་གནང་མཛད་དེ་བསྐུར༑ ཀརྨ་པ་ཆེན་པོས་ཀྱང་རྗེ་བླ་མ་

ལ་གསུང་ལན་ཕུལ་བའི་ནང་དུ།

   ཆོས་རྣམས་རང་བཞིན་ཉེར་ཞི་ཡང་། །སྣང་ཙམ་རྟེན་འབྲེལ་ཆོས་ཉིད་ཡིན།།

   དེ་ཕྱིར་བཤེས་གཉེན་མཆོག་ཁྱོད་ཀྱི། །ཚིགས་སུ་བཅད་པས་བརྡ་སྤྲོད་པ།།

   གསུང་འཕྲིན་རྟེན་དང་བཅས་པ་འཕྲོད། །ཕྱོགས་དུས་ཀུན་ཏུ་དགེ་གྱུར་ཅེས།།

   བདག་གིས་སྤྲོ་ཞིང་ཤིས་པ་བརྗོད། །སླད་ནས་རྒྱལ་བའི་བསྟན་པ་མཆོག། །

   འཛིན་སྐྱོང་སྤེལ་བའི་བྱ་བ་ལ། །ཁྱོད་ཅན་ལེགས་བཤད་མཐུ་གྲུབ་པ།།

   སྔར་བཞིན་བསྟན་པའི་དཔལ་གྱུར་ཅིག །མང་ཐོས་བློ་གྲོས་ཡངས་པའི་མཁར།།

   ཏིང་འཛིན་བཟང་པོའ་ིདཀྱིལ་འཁོར་རྫོགས། །རྣམ་དཀར་གྲགས་པའི་འོད་འཕྲོ་བ།།

   བཤེས་གཉེན་ཟླ་བ་གང་དེ་རྒྱལ།།519

ཅེས་སོགས་གསུངས་ཏེ། འབུལ་རྟེན་དུ་སྣམ་སྦྱར་རབ་ཚད་མ་གཅིག་དང་རྡོར་དྲིལ་སྦལ་ཤུགས་

དམར་ཁྲ་ཡོད་པ་བཅས་བསྐུར་བར་མཛད་ནས། སྔར་ལྟར་ཐུབ་པའི་རྒྱལ་ཚབ་དུ་དབང་བསྐུར་

བ་ཐུགས་ལ་དགོངས་ཏེ་སྐུ་ཚེ་ཞབས་པད་བརྟན་པར་མཛད་དུ་གསོལ་ཞེས་བསྐུལ་མའང་མཛད༑

སྐབས་འདིར་དགའ་ལྡན་དུ་རི་ནས་མི་འབབ་པའི་དམ་བཅའ་བཞེས་ཏེ་སྐུ་མཚམས་སུ་

518 «ཆོས་རྗེ་ཀརྨ་པར་ཕུལ་བའི་ཞུ་ཡིག» གསུང་ཐོར་བུ། ཤོག ༢༩༥

519 ཀརྨ་པ་དེ་བཞིན་གཤེགས་པའི་གསུང་ལན་གི་ཚིག་རྣམས་དང་འབུལ་བ་བསྐུར་བའི་ཐོ་བཅས་པ། མངའ་རིས་ལྷ་བཙུན་
གྱི་རྗེ་ཙོང་ཁ་པ་ཆེན་པོའ་ིརྣམ་ཐར་«སྐལ་ལྡན་དད་པའི་པད་ཚལ་རྒྱས་པའི་འོད་སྟོང་»དུ་(ཤོག་༡༩༥)ཆ་ཚང་བར་བྱུང་ལ། 
འདིར་དེ་ལས་བཀོད༑



334 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བཞུགས་པའི་རིང་། རྗེ་བླ་མའི་གསང་སྔགས་ཀྱི་ཆོས་སྐོར་ལས་ཤུགས་རྐྱེན་ཆེ་ཤོས་ཀྱི་གྲས་

སུ་གཏོགས་པའི་གསུང་རབ་ཤིན་ཏུ་གལ་འགངས་ཅན་གཉིས་བརྩམས་པར་མཛད༑ དེ་ལས་

གཅིག་ནི། གསང་བ་འདུས་པའི་རྫོགས་རིམ་གྱི་མན་ངག་རྣམས་ཕྱོགས་གཅིག་ཏུ་བཏུས་ཏེ་

གསལ་བར་གཏན་ལ་འབེབས་པའི་རྣམ་བཤད་ཆེན་མོ་«རིམ་ལྔ་གསལ་སྒྲོན་»དུ་གྲགས་པ་

དང་། ཅིག་ཤོས་ནི་གསང་བ་འདུས་པའི་རྫོགས་རིམ་གྱི་མན་ངག་ཐུན་མོང་མ་ཡིན་པ་«རིམ་

ལྔ་གདན་རྫོགས་ཀྱི་དམར་ཁྲིད་»བཅས་ཡིན༑ གཞུང་འདི་གཉིས་རྩོམ་པའི་སྐབས་སུ་རྗེ་བླ་

མས་རང་ཉིད་ཀྱིས་ལོ་མང་རིང་འོལ་ཁ་ཁུལ་སོགས་སུ་སྒོམ་སྒྲུབ་མཛད་པའི་ཉམས་རྟོགས་

དང་། དེའི་སྟེང་ ༡༤༠༩ ལོར་འོལ་ཁ་བསམ་གཏན་གླིང་དུ་སྐུ་མཚམས་ཤིན་ཏུ་དམ་པར་མཛད་

དེ། གོང་གསལ་ལྟར་ཡི་དམ་གྱི་མཚན་མ་བརྟན་པོ་རྙེད་པའི་སྐབས་སུ། གསང་བ་འདུས་པའི་

རྫོགས་རིམ་གྱི་རྣམ་བཤད་རྩོམ་པའི་ཐུགས་འདུན་བཏང་སྟེ་ཟིན་བྲིས་འདེབས་པའི་དབུ་

བཙུགས་པ་སོགས། ཕྱི་ནང་གི་ཆ་རྐྱེན་མང་པོ་ཞིག་གཞི་ལ་བཞག་ཏེ་རྩོམ་པའི་བྱ་བ་ལ་ཞུགས་ཡོད་སྣང་༑

དེ་ལ་«རྫོགས་རིམ་རིམ་ལྔ་གསལ་སྒྲོན་»ནི། འཕགས་པ་ཀླུ་སྒྲུབ་ཀྱི་གསུང་«རིམ་པ་

ལྔ་པ་»ཞེས་པ་དེ་རྩ་བར་བཟུང་སྟེ།520 རྒྱུད་རྒྱལ་གསང་བ་འདུས་པའི་རྫོགས་རིམ་གྱི་རྣམ་

གཞག་དང་། དེ་མཐུན་ཉམས་ལེན་གྱི་རིམ་པ་རྣམས་རྒྱས་ཤིང་གསལ་བར་གཏན་ལ་འབེབས་

པའི་ངེས་དོན་གྱི་གསུང་རབ་ཁྱད་དུ་འཕགས་པ་ཞིག་ཏུ་ཡོད༑ དེའི་བརྗོད་བྱའི་སྐོར་ལ་རགས་

ཙམ་ཞུས་ན། དབེན་པ་གསུམ་སྟེ་ལུས་དབེན་དང་སེམས་དབེན་ངག་དབེན་བཅས་ལས། ལུས་

དབེན་ལ་བསྐྱེད་རིམ་དང་རྫོགས་རིམ་གཉིས་ཀའི་ཆ་ཡོད་ཅིང་། རྫོགས་རིམ་དུ་གཏོགས་པ་ནི་

ངག་དབེན་རྡོར་བཟླས་ཀྱི་རིམ་པར་བསྡུས་པར་བརྟེན། འདུས་པ་འཕགས་ལུགས་ཀྱི་རྫོགས་

རིམ་ལ་རིམ་པ་ལྔར་མཛད་པ་ན། ༡ ངག་དབེན་དང་། ༢ སེམས་དབེན། ༣ སྒྱུ་ལུས། ༤ འོད་

གསལ། ༥ ཟུང་འཇུག་བཅས་སུ་འཇོག དེ་ལ་དང་པོ་ངག་དབེན་གྱི་སྐབས་སུ་ནི། གཙོ་བོ་རྩ་

རླུང་གི་རྣལ་འབྱོར་རྡོར་ཟླས་ལྟ་བུས་ལུས་ལ་གནད་དུ་སྣུན་པའི་ཉམས་ལེན་རྩལ་དུ་འདོན་ལ། 

གཉིས་པ་སེམས་དབེན་གྱི་རིམ་པར། གཙོ་བོ་སེམས་ཀྱི་རང་བཞིན་རྟོགས་པར་དམིགས་ཏེ་

སྣང་མཆེད་ཐོབ་གསུམ་གྱི་ཡེ་ཤེས་བསྐྱེད་དེ། གཉུག་སེམས་ཕྲ་མོས་ཆོས་ཉིད་རྟོགས་པའི་བདེ་

སྟོང་དབྱེར་མེད་ཀྱི་ཉམས་ལེན་རྩལ་དུ་འདོན་པ་དང་། གསུམ་པ་སྒྱུ་ལུས་ནི། རྣལ་འབྱོར་བླ་

མེད་ལུགས་ཀྱི་བདེན་གཉིས་དབྱེར་མེད་འཇོག་པའི་ཡ་གྱལ་ཀུན་རྫོབ་བདེན་པ་ཞེས་པ་དེ་ཡིན་

520 མགོན་པོ་ཀླུ་སྒྲུབ་ཀྱི་རིམ་ལྔ་ལས། རྗེ་བླ་མས་དང་པོ་རྡོར་བཟླས་ཀྱི་རིམ་པ། གཉིས་པ་དགོངས་པ་བླ་ན་མེད་པའི་རིམ་
པ། གསུམ་པ་བདག་བྱིན་རླབས་ཀྱི་རིམ་པ། བཞི་པ་མངོན་པར་བྱང་ཆུབ་པའི་རིམ་པ་བཅས་ལ་རེ་རེ་ནས་སོ་སོར་ཟིན་བྲིས་
ཀྱི་བཤད་པ་བརྩམས་ཡོད་པ་རྣམས། གསུང་འབུམ་པོད་ ཆ པར་བཞུགས༑



335ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

ལ། སྐབས་འདིར་གཙོ་བོ་ཤིན་ཏུ་ཕྲ་བའི་རླུང་ལས་གྲུབ་པའི་ལུས་ཕྲ་མོའ་ིཉམས་ལེན་རྩལ་དུ་

འདོན་ཅིང་། བཞི་པ་འོད་གསལ་གྱི་རིམ་པ་ནི། གཞིའི་སྐབས་སུ་འཆི་དུས་ཀྱི་ཤེས་པ་ལྟ་བུའི་

ཤིན་ཏུ་ཕྲ་བའི་གཉུག་སེམས་མངོན་དུ་གྱུར་ཏེ། ལྷན་སྐྱེས་ཀྱི་བདེ་བ་ཆེན་པོའ་ིཡེ་ཤེས་ཡུལ་གྱི་

འོད་གསལ་དང་དབྱེར་མེད་དུ་ཞུགས་པའི་ཡུལ་ཅན་གྱི་འོད་གསལ་སྐྱེད་པ་རྩལ་དུ་འདོན་ལ། 

འདི་ནི་རྣལ་འབྱོར་བླ་མེད་ཀྱི་ལུགས་ཀྱི་བདེན་གཉིས་དབྱེར་མེད་དུ་གསུངས་པའི་ཡ་གྱལ་དོན་

དམ་བདེན་པ་ཞེས་པ་དེ་ཡིན༑ ལྔ་པ་ཟུང་འཇུག་ནི། ཀུན་རྫོབ་བདེན་པ་སྒྱུ་ལུས་དང་དོན་དམ་

བདེན་པ་འོད་གསལ་གཉིས་དབྱེར་མེད་དུ་ཟུང་དུ་འཇུག་པ་སྟེ། ནང་གསེས་ལ་སློབ་པའི་གནས་

སྐབས་དང་མི་སློབ་པའི་གནས་སྐབས་གཉིས་སུ་བྱས་ཏེ། ཕྱི་མ་སངས་རྒྱས་ཀྱི་སྐུ་ཐུགས་ཟུང་

འཇུག་གམ། གསང་གསུམ་དབྱེར་མེད་དུ་གྲགས་པ་རྣམ་པ་ཐམས་ཅད་མཁྱེན་པའི་གོ་འཕང་ཁ་

སྦྱོར་ཡན་ལག་བདུན་ལྡན་དུ་གསུངས་པའི་གོ་འཕང་བླ་ན་མེད་པ་དེའོ།།

རྗེ་ཙོང་ཁ་པ་ཆེན་པོའ་ིགསང་འདུས་རྫོགས་རིམ་གྱི་གཞུང་གཉིས་པ་«རིམ་ལྔ་གདན་

རྫོགས་ཀྱི་དམར་ཁྲིད་»ནི། གཙོ་བོ་དཔལ་ནཱ་རོ་པའི་གསུང་«རིམ་ལྔ་བསྡུས་པ་གསལ་བ་

»ཞེས་པ་དེ་རྩ་བར་བྱས་ཏེ། རྫོགས་རིམ་གྱི་རིམ་པ་ལྔ་པོ་སོ་སོ་དང་། དེ་དག་གི་གལ་གནད་

གཙོ་བོ་རྣམས་རང་གི་ཉམས་མྱོང་དང་སྦྱར་ནས་མྱོང་ཁྲིད་ཀྱི་ཚུལ་དུ་སྟོན་པའི་མན་ངག་ངོ་

མཚར་ཅན་ཞིག་ཏུ་ཡོད༑ སྤྱིར་རྗེ་བླ་མས་དཔལ་གསང་བ་འདུས་པའི་སྐོར་ལ། ལོ་རྒྱུས་ཀྱི་ཐོག་

ནས་ཆོས་སྐོར་དེ་དང་འབྲེལ་བ་དམིགས་བསལ་ཡོད་པའི་བོད་ཀྱི་མཁས་གྲུབ་རྣམས་ཀྱི་ནང་

ནས། འགྲེལ་བྱེད་གཙོ་བ་གཉིས་ལ་བརྟེན་པར་སྣང་ལ། གཅིག་ནི་བོད་ཡོངས་ཀྱིས་བཀུར་

ཞིང་སྙིང་ནས་ཡིད་སྨོན་ཞུ་བའི་རྣལ་འབྱོར་གྱི་དབང་ཕྱུག་རྗེ་བཙུན་མི་ལ་རས་པའི་རྩ་བའི་

བླ་མ་ལྷོ་བྲག་མར་པ་ལོ་ཙཱ་བ་(༡༠༡༢–༩༥)དང་། གཅིག་ཤོས་ནི་མར་པ་ལོ་ཙཱ་དང་དུས་རབས་

གཅིག་པའི་ལོ་ཙཱ་བ་ཆེན་པོ་འགོས་ཁུག་པ་ལྷས་བཙས་གཉིས་ཡིན༑ དེ་ཡང་རྒྱུད་ཀྱི་བཤད་པའི་

སྐོར་ལ་གཙོ་བོ་འགོས་ཁུག་པ་ལྷས་བཙས་ལ་བརྟེན་ཅིང་། འདུས་པའི་རྒྱུད་ཀྱི་ཉམས་ལེན་གྱི་

གནད་ལ་ནི་གཙོ་བོར་རྗེ་མར་པའི་གདམས་ངག་ལ་བརྟེན་སྣང་༑521

དེ་ལ་བོད་ཀྱི་བླ་མ་རྣམས་གསང་སྔགས་མཐོན་པོའ་ིགཞུང་རྩོམ་པའི་ཆ་རྐྱེན་གལ་ཆེ་བ་

ཞིག་ལ། འདོད་པའི་ལྷའི་མཚན་མ་བརྟན་པོ་ཐོབ་པ་སྟེ་གང་ལྟར་ཡི་དམ་ལས་གཞུང་རྩོམ་

521 རྗེ་ཙོང་ཁ་པ་ཆེན་པོས་འདུས་པ་འཕགས་ལུགས་ཀྱི་ཆོས་སྐོར་ལ་གསུང་རབ་ཁྱད་དུ་འཕགས་པ་བརྩམས་པ་སོགས་ཀྱིས་
མཛད་རྗེས་ཇི་ལྟར་བསྐྱངས་པ་དང་། བོད་ཀྱི་འགྲེལ་བྱེད་ལས་རྗེ་མར་པ་དང་འགོས་ཁུག་པ་ལྷ་བཙས་གཉིས་ཀྱི་མན་ངག་
ལ་གཙོ་བོར་བརྟེན་པ་དང་། གཞན་ཡང་གསང་འདུས་རྩ་བཤད་ཀྱི་རྒྱུད་ཕན་ཚུན་སྦྱར་ཏེ་བཤད་པ་མཛད་ཚུལ་སོགས་ཞིབ་
པར་ཤེས་འདོད་པ་རྣམས། ཁོ་བོས་བོད་ཀྱི་གཙུག་ལག་གཅེས་བཏུས་ཀྱི་པོད་ཕྲེང་ཁོངས་སུ་«རྫོགས་རིམ་རིམ་ལྔ་གསལ་སྒྲོན་
»དཔར་དུ་བཏབ་པར་སྔོན་གླེང་ངོ་སྤྲོད་རྒྱས་ཙམ་ཞིག་བྲིས་ཡོད་པ་དེར་གཟིགས་འཚལ༑



336 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པའི་གནང་བ་འཐོབ་དགོས་པར་བཤད་པ་བཞིན། རྗེ་བླ་མས་ཞག་བདུན་གྱི་རིང་མནལ་ལམ་

དུ་ལྟས་ཁྱད་པར་ཅན་འཁྲུངས་པ་རྣམས། “བྱཱ་གྷྲའི་གོང་གི་ཙནྡྲ་ནི།།” ཞེས་པའི་ཤླཽཀ་ལྔ་པ་

ཅན་གྱི་བརྡ་ཡིག་ཏུ་བཀོད་པའི་ཚུལ་གོང་དུ་སྨྲས་ཟིན་པ་ལྟར་ལགས༑522 སྤྱིར་ནི་རྗེ་བླ་མའི་

ཐུགས་གཤིས་ལ། རང་གིས་བརྙེས་པའི་མངོན་རྟོགས་ཀྱི་ཡོན་ཏན་རྣམས་མི་མངོན་པའི་ཚུལ་

དུ་མཛད་པ་ལས་ཕྱིར་སྒྲོག་པ་སོགས་མི་གནང་མོད། འཕྲལ་ཕུགས་ཀྱི་དགོས་པ་གལ་ཆེར་

གཟིགས་ཏེ། གསང་བ་འདུས་པའི་རྫོགས་རིམ་གྱི་གཞུང་གཉིས་ཀའི་མཇུག་ཏུ་འདོད་པའི་ལྷའི་

མཚན་མ་ཐོབ་པའི་ཚུལ་གསལ་བར་གསུངས་ཡོད་པ་གནད་ཆེ༑ དེ་ཡང་«རིམ་ལྔ་གདན་རྫོགས་

ཀྱི་དམར་ཁྲིད་»ཀྱི་མཇུག་བྱང་དུ། འདི་ལྟར། 

 གསུང་རབ་མཐར་ཐུག་དཔལ་ལྡན་འདུས་པའི་དོན།།

 དགོངས་འགྲེལ་མཐར་ཐུག་ཀླུ་སྒྲུབ་ཀྱིས་བཀྲལ་བའི།།

 ལམ་གྱི་མཐར་ཐུག་རིམ་པ་ལྔ་ཡི་ཁྲིད།།

 འཆད་ཚུལ་མཐར་ཐུག་འདི་འདྲས་བཤད་པ་འདི།།

  ཡབ་སྲས་གཞུང་ལ་ལེགས་པར་སྦྱངས་པ་ཡིས།།

  རྩ་རྒྱུད་བཤད་རྒྱུད་ལེགས་པར་མ་འབྱོར་ཞིང་།།

  ཚུལ་བཞིན་སྒྲུབ་པའི་རྣལ་འབྱོར་དམན་པ་ཡིས།།

  ཡང་དག་ལམ་དང་ལྟར་སྣང་མི་ཕྱེད་པས།།

  རིང་དུ་འབད་ཀྱང་ཇི་བཞིན་མི་ཤེས་པར།།

  མཐོང་ནས་གསོལ་བ་རིང་དུ་བཏབ་པའི་ཚེ།།

  འདོད་པའི་མཚན་མ་བརྟན་པོ་རྙེད་པ་ན།།

  རང་དང་གཞན་གྱི་དོན་དུ་བདག་གིས་སྦྱར།།523

ཞེས་གསུངས༑ འདོད་པའི་ལྷའི་མཚན་མ་བརྟན་པོ་རྙེད་པའི་སྐོར་འདི་ལ། «རྫོགས་རིམ་རིམ་

ལྔ་གསལ་སྒྲོན་»གྱི་མཇུག་ཏུ། རྗེ་བླ་མ་རང་ཉིད་ཀྱི་ངོས་ནས་དང་ཐོག་དཔལ་གསང་བ་འདུས་

པའི་རྩ་བཤད་ཀྱི་རྒྱུད་ཕན་ཚུན་སྦྱར་ཏེ་རྒྱུད་ཀྱི་དགོངས་པ་ཞིབ་ཏུ་རྟོགས་པ་ལ་ངལ་བ་ཇི་ལྟར་

བསྟེན་ཚུལ་དང་། དེའི་སྟེང་འདུས་པའི་རྒྱུད་ཀྱི་མན་ངག་རྣམས་སྒྲུབ་པ་ལྷུན་ལེན་གྱི་སྒོ་ནས་

རིང་དུ་འདྲིས་པར་བྱས་པ་དང་། ལྷག་པའི་ལྷ་ལ་གསོལ་བ་ཡུན་རིང་ཏུ་བཏབ་པ་ལས་གཞུང་

522 གོང་དུ་བྱུང་བའི་ཤོག ༣༢༢ ཐད་ལ་གཟིགས༑

523 «རྫོགས་རིམ་ལྔ་གདན་རྫོགས་ཀྱི་ཁྲིད།» གསུང་འབུམ་པོད། ཉ ཤོག ༦༡༥



337ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

རྩོམ་པའི་གནང་བ་ཐོབ་པའི་ཚུལ་གསལ་བར་བཀོད་ཡོད་པ། འདི་ལྟར། 

དེ་ལྟར་གསུང་རབ་ཀུན་གྱི་མཐར་ཐུག འཇིག་རྟེན་གསུམ་གྱི་རིན་པོ་ཆེ་གཅིག་

པུ། དཔལ་གསང་བ་འདུས་པ་ཞེས་ཉི་ཟླ་ལྟར་གྲགས་པའི་རྒྱུད་ཀྱི་རྒྱལ་པོ་ཆེན་པོ་

གསུང་རབ་ཀྱི་ངེས་དོན་མཐར་ཐུག་པ་སྟོན་པར་ལུང་བསྟན་པའི་མགོན་པོ་ཀླུ་

སྒྲུབ་ཡབ་སྲས་ཀྱིས་དོན་མངོན་དུ་གྱུར་ནས་ཉིད་ཀྱིས་གཟིགས་པ་བཞིན་བཀྲལ་

བ། དཔལ་རིམ་པ་ལྔ་པའི་གནད་ཀྱི་དོན་ཐམས་ཅད་ཡོངས་སུ་རྫོགས་པ་གསལ་

བར་བཤད་པ་འདི་ནི། གང་ལས་ཁྱད་པར་དུ་འཕགས་པའི་ལམ་དང༌། གྲུབ་པའི་

མཐའ་འོག་མ་རྣམས་ལེགས་པར་མི་ཤེས་ན། དེ་ལས་ཁྱད་པར་དུ་འཕགས་པའི་

ལམ་དང་གྲུབ་པའི་མཐའ་གོང་མའི་ཁྱད་པར་གྱི་ཆོས་ཐུན་མོང་མ་ཡིན་པ་ཕྲ་མོ་

རྣམས་མི་ཤེས་ཤིང༌། ཁྱད་པར་དུ་ངེས་པའི་དོན་མཐར་ཐུག་པ་ཟབ་མོ་སྟོང་པ་

ཉིད་དང༌། ངེས་དོན་གྱི་གསུང་རབ་དང༌། མགོན་པོ་ཀླུ་སྒྲུབ་ཀྱི་རིགས་པའི་ལམ་

ཤིན་ཏུ་ཕྲ་བ་རྣམས་ལ་ལེགས་པར་སྦྱངས་པའི་རྣམ་དཔྱོད་ཀྱིས་ཇི་ལྟ་བ་བཞིན་

མ་རྙེད་ན། ཐར་པ་དང་ཐམས་ཅད་མཁྱེན་པར་བགྲོད་པའི་ལམ་སྤྱིའི་གནད་

མི་རྙེད་ཅིང༌། བྱེ་བྲག་ཏུ་གཉིས་སུ་མེད་པའི་རྒྱུད་གཉིས་ཀྱི་བརྗོད་བྱའི་སྙིང་

པོ། བདེ་སྟོང་སྦྱར་ནས་ཉམས་སུ་ལེན་པའི་ལྷན་ཅིག་སྐྱེས་པའི་ཡེ་ཤེས་ལེགས་

པར་ངོས་མི་ཟིན་པས་དེ་ལ་མོས་ཀྱང་དད་པ་ཙམ་དུ་ཟད་པར་མཐོང་ནས། རང་

གཞན་གྱི་སྡེ་པ་དང༌། རང་སྡེ་ཐེག་པ་ཆེ་ཆུང་དང༌། སྔགས་དང་ཕར་ཕྱིན་གྱི་

ཐེག་པ་གཉིས་དང༌། རྡོ་རྗེ་ཐེག་པའི་རྒྱུད་སྡེ་བཞིའི་གཞུང་རྣམས་ལ་ལེགས་པར་

སྦྱངས་ཤིང༌། དེ་ཡང་སོ་སོའ་ིལམ་གྱི་ལུས་རྫོགས་པའི་རིམ་པས་སློབ་མ་ཇི་ལྟར་

བཀྲི་བའི་ཚུལ་རང་རང་གི་མན་ངག་གིས་བརྒྱན་པ། སྟོང་ཉིད་གཏན་ལ་འབེབས་

པ་དང༌། ཕེབས་ནས་ཇི་ལྟར་སྒོམ་པའི་ཚུལ་དང༌། སྔར་བཤད་པའི་འདུས་པ་

ལུགས་སོ་སོའ་ིའཆད་ཚུལ་དང༌། འཕགས་སྐོར་གྱི་རྒྱ་གཞུང་བོད་དུ་འགྱུར་ཚད་

ཀུན་དང༌། དེའི་མན་ངག་རྣམས་ལ་ཡང་སྒྲུབ་པ་ལྷུར་ལེན་པའི་ཚུལ་གྱིས་རིང་དུ་

འདྲིས་པར་བྱས་པའི་སྒོ་ནས། རྩ་བའི་རྒྱུད་དང་བཤད་པའི་རྒྱུད་རྣམས་ལེགས་

པར་ཤན་སྦྱར་ཏེ། གསོལ་བ་རིང་དུ་བཏབ་པས་གཞུང་རྩོམ་པར་གནང་བའི་

མཚན་མ་ཁྱད་པར་ཅན་ཡང་རྙེད་ནས། འཕགས་སྐོར་གྱི་འདུས་པའི་ལུགས་ཤིན་

ཏུ་ཉམས་འདུག་པ་ལེགས་པར་སོས་ནས་ཡུན་རིང་དུ་མི་ཉམས་པར་གནས་པར་



338 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གྱུར་ཅིག་སྙམ་པའི་བསམ་པ་དག་པས་བགྱིས་སོ།།524

ཞེས་སོ། །གོང་དུ་དྲངས་པའི་ཚིག་རྣམས་ལ་ལེགས་པར་བརྟགས་ན། «རིམ་ལྔ་གསལ་སྒྲོན་

»གྱི་གཞུང་རྩོམ་པ་པོ་ནི་གཞུང་གི་བརྗོད་བྱའི་དོན་ལ་ནང་བྱན་ཆུད་པའི་གདེང་དང་ལྡན་པར་

མ་ཟད། རྫོགས་རིམ་གྱི་ཉམས་རྟོགས་ཀྱང་ཚད་མཐོན་པོར་སོན་པ་ཞིག་ཡིན་པར་དཔོག་ནུས༑ 

དངོས་མཐོང་གི་སྟེང་ནས་དཔྱད་ནའང་། གོང་དུ་ཁོ་བོས་རྗེ་བླ་མའི་གསུང་རབ་ལ་དུས་ཀྱི་རིམ་

པའི་སྒོ་ནས་སྔ་རྩོམ་དང་། བར་རྩོམ། ཕྱི་རྩོམ་གསུམ་དུ་ཕྱེ་བའི་ནང་ནས། མཐའ་མ་དགའ་ལྡན་

དུ་ཞབས་སོར་ཐེངས་གཉིས་པ་འཁོད་པ་ ༡༤༡༠ ནས་བཟུང་། དུས་དེ་ནས་བརྩམས་ཏེ་རྗེ་བླ་མ་

རང་ངོས་ནས་ཀྱང་། འདུས་པའི་རྒྱུད་ཀྱི་ཆོས་སྐོར་དང་འབྲེལ་བའི་གཞུང་བརྩམས་པ་རྣམས་

ཀྱི་མཛད་བྱང་དུ་རང་ཉིད་ལ། “དཔལ་གསང་བ་འདུས་པའི་རྣལ་འབྱོར་པ་མང་དུ་ཐོས་པའི་

དགེ་སློང་ཤར་ཙོང་ཁ་པ་བློ་བཟང་གྲགས་པའི་དཔལ”ཞེས་ཀྱང་བསྙད་པར་མཛད༑

«རྫོགས་རིམ་རིམ་ལྔ་གསལ་སྒྲོན་»གྱི་བརྗོད་བྱའི་ཆ་ནས་བརྗོད་ན། མན་ངག་གི་གཞུང་

དེ་ལ་རྩ་བའི་སྡེ་ཚན་གཉིས་སུ་དབྱེ་རུང་སྟེ། གཞུང་གི་སྤྱི་བཤད་སྔོན་འགྲོ་ངོ་སྤྲོད་གྱི་རིམ་པ་

དང་། གཞུང་གི་བརྗོད་བྱ་དངོས་གཞི་རྫོགས་རིམ་རིམ་པ་ལྔ་བསྟན་པའི་སྡེ་ཚན་བཅས་སུ་ཡོད༑ 

རིམ་ལྔ་གསལ་སྔོན་གྱི་སྔོན་འགྲོའ་ིསྤྱི་བཤད་ཀྱི་གཞུང་རྒྱས་པར་བཀོད་པ་དེའི་ནང་དུ། དཔལ་

གསང་བ་འདུས་པའི་རྫོགས་རིམ་གྱི་ལམ་གྱི་རྣམ་གཞག་རྟོགས་པ་གལ་འགངས་ཆེ་བའི་

རྒྱབ་ལྗོངས་ཀྱི་གནས། དཔེར་ན་བླ་མེད་ཀྱི་རྒྱུད་ལ་ཕ་རྒྱུད་དང་མ་རྒྱུད་གཉིས་སུ་དབྱེ་བའི་

ཚུལ་དང་།525 བྱེ་བྲག་ཏུ་ཕ་རྒྱུད་ཀྱི་རྒྱལ་པོ་ལྟ་བུ་གསང་བ་འདུས་པའི་རྒྱུད་ཀྱི་ཆེ་བ་དང་

། དགོངས་པ་འགྲེལ་བའི་རིམ་པ། འདུས་པ་འཕགས་ལུགས་སུ་གྲགས་པའི་འཕགས་ལུགས་

ཀྱི་གཞུང་གི་གྲངས། དེའི་མན་ངག་བོད་དུ་བརྒྱུད་པའི་ཚུལ་སོགས་གསལ་བར་བཀོད་རྗེས། 

གདམས་པ་རིན་པོ་ཆེ་དངོས་ཀྱི་དོན་ཡང་། མདོ་སྔགས་ཀྱི་ཐེག་པ་ཆེན་པོ་གཉིས་ཀྱི་ཐུན་མོང་

བའི་ལམ་སྤྱི་ལ་བསླབ་པའི་ཚུལ་དང་། ཐུན་མོང་མ་ཡིན་པ་བྱེ་བྲག་དཔལ་གསང་བ་འདུས་པའི་

ལམ་ལ་བསླབ་ཚུལ་གྱི་ས་བཅད་ཆེན་པོ་གཉིས་སུ་ཕྱེ་སྟེ། ཕྱི་མ་ལ། རིམ་གཉིས་ཀྱི་ལམ་གྱི་སྣོད་

རུང་དུ་བྱ་བ་དང་། སྣོད་དུ་གྱུར་ནས་དམ་ཚིག་དང་སྡོམ་པ་དག་པར་བྱ་བ་དང་། དམ་ཚིག་དང་

སྡོམ་པ་དག་ནས་ལམ་ཇི་ལྟར་སྒོམ་པ་དང་། བསྒོམས་པའི་འབྲས་བུ་ཇི་ལྟར་འཐོབ་པའི་ཚུལ་

524 «རྫོགས་རིམ་རིམ་ལྔ་གསལ་སྒྲོན།» གསུང་འབུམ་པོད། ཇ ཤོག ༤༥༢

525 «རྫོགས་རིམ་རིམ་ལྔ་གསལ་སྒྲོན་»གྱི་གཞུང་གི་སྔོན་འགྲོའ་ིབཤད་པའི་ཆ་ཤས། མདོ་སྔགས་ཀྱི་ལམ་སྤྱིའི་འགྲོས་
དང་། གསང་སྔགས་ཀྱི་རྒྱུད་སྡེ་བཞིའི་སྐོར་དང་། བླ་མེད་ཀྱི་རྒྱུད་ལ་ཕ་མའི་རྒྱུད་གཉིས་སུ་དབྱེ་ཚུལ་སོགས་ཀྱི་སྐོར་ལས་མང་
དག་ཅིག་ནི། སྔར་རྗེ་བླ་མས་«སྔགས་རིམ་ཆེན་མོར་»གསུངས་པ་ཇི་ལྟ་བ་བཞིན་བཞུགས་སྣང་༑



339ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

བཅས། ས་བཅད་ཆེ་ཁག་བཞིར་བསྡུས་ཏེ་གཏན་ལ་ཕབ༑ དེའི་ཁོངས་ནས་གསུམ་པ། ལམ་ཇི་

ལྟར་བསྒོམ་ཚུལ་ལ་བསྐྱེད་རིམ་དང་རྫོགས་རིམ་སྒོམ་ཚུལ་གཉིས་སུ་ཕྱེ་སྟེ། གཉིས་པའི་ཁོངས་

སུ། སྤྱིར་རྫོགས་རིམ་གྱི་གཙོ་བོ་ཨེ་ཝཾ་གཉིས་ཏེ། ཨེ་ཡིག་གིས་ཤེས་རབ་སྟོང་པ་ཉིད་དང་། ཝཾ་

ཡིག་གིས་ཐབས་བདེ་བ་ཆེན་པོ་མཚོན་པའི་རྡོ་རྗེ་ཐེག་པའི་ལུགས་ཀྱི་ཐབས་ཤེས་སམ་བདེ་

སྟོང་དབྱེར་མེད་ཀྱི་གོ་དོན་རྒྱས་པར་གཏན་ལ་ཕབ་ཡོད་པ་ཤིན་ཏུ་གནད་ཆེ། སྤྱིར་ལེགས་སྦྱར་

གྱི་ཚིག་ཨེ་ཝཾ་ནི་བོད་སྐད་དུ་“འདི་སྐད་”ཅེས་པའི་དོན་ལ་འཇུག་ཅིང་། དེ་ནི་སངས་རྒྱས་

པའི་གསུང་རབ་དཔེར་ན་«ཤེས་རབ་སྙིང་པོ་»ལྟ་བུའི་དབུར། “འདི་སྐད་བདག་གིས་ཐོས་པ་

དུས་གཅིག་ན།” ཞེས་པ་ལྟ་བུ་མང་པོ་མཇལ་དུ་ཡོད་པ་ལས་ཤེས་ནུས༑ སྔགས་བླ་མེད་ཀྱི་ལམ་

རིམ་པ་གཉིས་ནི། སྒྲུབ་ཐབས་ཁག་ཏུ་བྱུང་བ་ལྟར་རང་ཉིད་ཡི་དམ་གྱི་ལྷར་བསྐྱེད་པའི་ལྷའི་

རྣལ་འབྱོར་གཙོ་བོར་བྱེད་པའི་བསྐྱེད་རིམ་དང་། ལུས་ལ་གནད་དུ་བསྣུན་པའི་ཐབས་རྩ་རླུང་

ཐིག་ལེའི་ཉམས་ལེན་སོགས་ཀྱིས་རླུང་དབུ་མར་བསྡུས་པ་ལས་སྟོང་པ་བཞིས་དྲངས་པའི་འོད་

གསལ་དང་། དགའ་བ་བཞིས་དྲངས་པའི་ལྷན་སྐྱེས་བདེ་ཆེན་གྱི་ཡེ་ཤེས་མངོན་དུ་བྱེད་པའི་

རྫོགས་རིམ་གྱི་ལམ་གཉིས་ཡིན༑ རྗེ་བླ་མས་གསང་བ་འདུས་པའི་རྫོགས་རིམ་གྱི་རྒྱབ་ལྗོངས་

ཀྱི་གནས་རྣམས་རྒྱས་པར་གཏན་ལ་ཕབ་རྗེས། གདམས་ངག་དངོས་ནི་འཕགས་པ་ཀླུ་སྒྲུབ་ཀྱི་

ངེས་དོན་གྱི་གསུང་རབ་«པཉྕ་ཀྲ་མ་»སྟེ་རིམ་པ་ལྔ་པ་ཞེས་ཡོངས་སུ་གྲགས་པ་དེ་རྩ་བར་བྱས་

ཤིང་། དེའི་དོན་འགྲེལ་འཕགས་པ་ལྷའི་«སྤྱོད་བསྡུས་སྒྲོན་མེ་»རྩལ་དུ་འདོན་ཅིང་། དེའི་སྟེང་

དུ་འཕགས་ལུགས་ཀྱི་མན་ངག་ཚད་ལྡན་གཞན་གྱིས་ཀྱང་བརྒྱན་ཏེ། རྫོགས་རིམ་གྱི་ལམ་གྱི་

གནས་རྣམས་ཞིབ་ཅིང་མཐའ་ཆོད་ལ་ཤིན་ཏུ་རྒྱས་པར་གཏན་ལ་ཕབ་ཡོད་པ་གཞུང་རང་ཉིད་

མཇལ་བ་ལས་ངེས་པ་རྙེད་ནུས་སོ།།

རྗེ་མར་པའི་བསྲེ་བ་སྐོར་དགུའི་གདམས་པ་ཁྱད་པར་ཅན།

རྗེ་ཙོང་ཁ་པའི་གསང་འདུས་རྫོགས་རིམ་གྱི་གཞུང་གཉིས་པ་«རིམ་ལྔ་གདན་རྫོགས་ཀྱི་ཁྲིད་

ཡིག་»ནི།526 གཞུང་རང་གི་ལུས་ཀྱི་སྒྲོམ་དང་རྩོམ་གྱི་ཉམས་གཉིས་ཀའི་ཆ་ནས་«རྫོགས་རིམ་

རིམ་ལྔ་གསལ་སྒྲོན་»དང་མི་འདྲ་ཞིང་། རྒྱས་བསྡུས་ཀྱང་«རིམ་ལྔ་གསལ་སྒྲོན་»གྱི་གསུམ་ཆ་

ཙམ་ལས་མེད༑ གཞུང་འདིས་གོང་གསལ་ལྟར། དཔལ་ནཱ་རོ་པས་མཛད་པའི་«རིམ་ལྔ་བསྡུས་

526 «རིམ་ལྔ་གདན་རྫོགས་ཀྱི་དམར་ཁྲིད་»འདི་རྗེ་བླ་མའི་གསུང་འབུམ་པོད་ ཉ པར་བཞུགས་ལ། ཞིབ་ཏུ་བརྟགས་ན་
ད་ལྟ་མཇལ་དུ་ཡོད་པའི་དཔེ་དེའི་ནང་དུ་གཞུང་མི་འདྲ་བ་ཁག་གཉིས་ཡོད་སྣང་སྟེ། སྟོད་ཆར་«མར་ལུགས་ཀྱི་འདུས་པའི་
གདམས་པ་ཐོར་བུ་བ་རྣམས་ཁྲིད་ཡིག་གཅིག་ཏུ་སྒྲིག་ལུགས་བསྟན་པ་»ཞེས་དང་། སྨད་ཆ་དེ་«རིམ་ལྔ་གདན་རྫོགས་ཀྱི་
དམར་ཁྲིད་»ཀྱི་གཞུང་དངོས་སུ་བྱ་དགོས་པར་མཐོང་༑ གསུང་འབུམ་ཕྱོགས་སྒྲིག་པ་རྣམས་ནས་གཞུང་དེ་གཉིས་གཅིག་ཏུ་
བྱས་ཏེ་«རིམ་ལྔ་གདན་རྫོགས་ཀྱི་དམར་ཁྲིད་»ཅེས་པའི་མཚན་གཅིག་གི་ནང་དུ་བཅུག་པ་ཅུང་ནོར་སྙམ༑



340 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པ་གསལ་བ་»ཞེས་པའི་རྗེས་སུ་དྲངས་ཏེ་འདུས་པའི་རྫོགས་རིམ་གྱི་ཉམས་ལེན་གྱི་གནས་

རྣམས་གཙོ་བོ་དམར་ཁྲིད་ཀྱི་ཚུལ་དུ་གསལ་བར་སྟོན་གྱི་ཡོད༑ གཞུང་འདིས་ནི་རང་གི་མཚན་

དོན་ལྟར། གསང་བ་འདུས་པའི་རྫོགས་རིམ་གྱི་རིམ་པ་ལྔ་པོ་རྣམས་ཇི་ལྟར་སྒོམ་པའི་ཚུལ་

རྩལ་འདོན་དུ་མཛད་པས་མ་ཚད། དེ་ཡང་གདན་རྫོགས་ཞེས་རྣལ་འབྱོར་པས་གདན་གཅིག་

གི་སྟེང་དུ་སྟེ་ཕལ་ཆེར་ཐུན་གཅིག་གི་ནང་ཉམས་སུ་ལེན་ཚུལ་སྟོན་སྣང་༑ རྗེ་བླ་མའི་«རིམ་

ལྔ་གདན་རྫོགས་ཀྱི་དམར་ཁྲིད་»ནང་ཉམས་ལེན་གྱི་གནས་རྣམས། སྔོན་འགྲོའ་ིཉམས་ལེན་

དང་། གདམས་པ་དངོས་ཀྱི་ཉམས་ལེན་གཉིས་སུ་བསྡུས་ཏེ་བསྟན་ལ། དང་པོ་སྔོན་འགྲོ་ལ་

སྤྱིའི་སྔོན་འགྲོ་ལམ་ཐུན་མོང་བས་རྒྱུད་ལེགས་པར་སྦྱང་བ་དང་། དབང་གི་སྒོ་ནས་རྒྱུད་སྣོད་

རུང་དུ་སྒྲུབ་པ་དང་། དབང་དུས་སུ་ཁས་བླངས་པའི་དམ་ཚིག་དང་སྡོམ་པ་རྣམ་པར་དག་

པར་བྱེད་པ་དང་། ཁྱད་པར་གྱི་སྔོན་འགྲོ་ལ་སྡིག་སྒྲིབ་བྱང་བའི་ཕྱིར་རྡོ་རྗེ་སེམས་དཔའི་སྒོམ་

བཟླས་བྱ་བ་དང་། བྱིན་རླབས་འཇུག་པའི་ཕྱིར་བླ་མའི་རྣལ་འབྱོར་བསྒོམས་ནས་མཆོད་པ་

བཅས་གཉིས་གསུངས༑ གདམས་པ་དངོས་ཀྱི་ཉམས་ལེན་ནི། ཕྱིས་བོད་རྒྱུད་ནང་བསྟན་དུ་ཤིན་

ཏུ་དར་སྲོལ་ཆེ་བའི་སྒྲོམ་གཞི་ལམ་འབྲས་གསུམ་གྱི་རྣམ་གཞག་གི་ཐོག་ནས་བསྟན་ལ། དེ་ཡང་

གཞི་ཞེས་པ་ནི། ཤེས་པར་བྱ་བའི་གཞི་དངོས་པོའ་ིགནས་ཚུལ་ལམ་གནས་ལུགས་ཀྱི་རྣམ་

གཞག་དང་། ལམ་ཞེས་པ་ནི། དེ་ལྟ་བུའི་དངོས་པོའ་ིགནས་ཚུལ་ཤེས་པ་གཞིར་བྱས་ཏེ་ལམ་

ཉམས་སུ་ལེན་པའི་རིམ་པ་དང་། འབྲས་བུ་ཞེས་པ་ནི། དེ་ལྟ་བུའི་ལམ་ཉམས་སུ་ལེན་པ་ལས་

འབྲས་བུ་ཇི་ལྟར་ཐོབ་ཚུལ་གྱི་རྣམ་གཞག་ལ་གོ་དགོས༑ ཚུལ་འདི་དཔལ་ནཱ་རོ་པའི་རྩ་གཞུང་

«རིམ་ལྔ་བསྡུས་པ་གསལ་བའི་»ནང་དུ། 

     དངོས་པོའ་ིགནས་ལུགས་ལམ་དང་ནི། །འབྲས་བུ་སྐྱེ་བའི་རིམ་པའོ།།527

ཞེས་བྱུང་བ་ལྟར་ལགས༑

གཞི་ལམ་འབྲས་གསུམ་གྱི་སྒྲོམ་འདི། གོང་དུ་བཀོད་པའི་དཔལ་ནཱ་རོ་པའི་«རིམ་ལྔ་

བསྡུས་པ་གསལ་བའི་»ནང་དུ་ཐོན་པ་དེ་སྔ་ཤོས་ཤིག་ཏུ་སྣང་ལ། རྣམ་གཞག་འདི་ཐོག་མར་

གསང་སྔགས་བླ་མེད་ཀྱི་རྫོགས་རིམ་གྱི་རྣམ་གཞག་ཐད་དུ་གཏན་ལ་ཕབ་པ་ལས་བྱུང་མོད། 

ཕྱིས་སུ་བོད་ཀྱི་མཁས་པ་རྣམས་ནས་གཞི་ལམ་འབྲས་གསུམ་གྱི་རྣམ་གཞག་གི་སྒྲོམ་

འདི། ཁྱབ་ཤིན་ཏུ་ཆེ་བར་མཛད་དེ་སྐབས་དུ་མར་བཀོད་པའི་སྲོལ་སྤེལ་ཏེ། དཔེར་ན་

527 «རིམ་ལྔ་བསྡུས་པ་གསལ་བ།» བསྟན་འགྱུར། རྒྱུད་འགྲེལ། ཞི ཤོག ༢༧༦ བ༡ ཚིག་རྐང་གཉིས་ཇི་ལྟ་བ་བཞིན་ནཱ་རོ་
པའི་བཀའ་དཔེ་ཕྱི་མར་ཡང་བྱུང་༑



341ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

གྲུབ་མཐའི་རྣམ་གཞག་གཏན་ལ་འབེབས་པའི་སྐབས་སུའང་སྒྲོམ་འདིའི་སྟེང་ནས་མཛད་

པ་དང་། གཞན་ཡང་། “གཞི་བདེན་པ་གཉིས་དང་། ལམ་ཐབས་ཤེས་གཉིས། འབྲས་བུ་སྐུ་

གཉིས།”528 ཞེས་མང་དུ་གསུངས་པ་མཇལ་དུ་ཡོད་པ་ལས་ཤེས་ནུས༑ གང་ལྟར་ཡང་གཞི་

ལམ་འབྲས་གསུམ་གྱི་རྣམ་གཞག་གི་སྒྲོམ་འདིས། སངས་རྒྱས་བཅོམ་ལྡན་འདས་ཀྱིས་ཡུལ་ཝ་

ར་ཎ་སིར་བདེན་པ་བཞི་ལས་བརྩམས་ཏེ་ཆོས་ཀྱི་འཁོར་ལོ་བསྐོར་བའི་གལ་གནད་ཁྱད་པར་

ཅན། དངོས་པོའ་ིགནས་ལུགས་ཚུལ་བཞིན་ཤེས་པ་དེ་ཉམས་ལེན་དུ་སྦྱར་ཏེ་ལམ་དུ་ཁྱེར་ནུས་

ན། དེའི་འབྲས་བུར་ད་གཟོད་བཅིངས་པ་ལས་གྲོལ་བའི་ཐར་པའི་གོ་འཕང་ཐོབ་པར་གསུངས་

པ་དེ་ལེགས་པར་མཚོན་སྙམ༑ རྗེ་བླ་མ་ནི་དཔལ་ནཱ་རོ་པའི་གཞུང་«རིམ་ལྔ་བསྡུས་པ་གསལ་

བས་»ཐུགས་ཤིན་ཏུ་འཕྲོག་སྟེ། «རིམ་ལྔ་གདན་རྫོགས་ཀྱི་དམར་ཁྲིད་»ཀྱི་གཞུང་དེ་ནཱ་རོ་

པའི་གཞུང་དེ་རྩ་བར་བྱས་ཏེ་བརྩམས་པ་ཙམ་དུ་མ་ཟད། དཔལ་ནཱ་རོ་པའི་གཞུང་ཉིད་ལའང་

བསྡུས་དོན་གྱི་ཚུལ་དུ། «མར་ལུགས་ཀྱི་འདུས་པའི་གདམས་པ་ཐོར་བུ་བར་རྣམས་ཁྲིད་ཡིག་

གཅིག་ཏུ་སྒྲིགས་ལུགས་བསྟན་པ་»ཞེས་པ་དང་། «རིམ་ལྔ་བསྡུས་པའི་ཟིན་བྲིས་»བཅས་

གཉིས་ཀྱང་བརྩམས་པ་སོགས་མཛད༑529

ལྷོ་བྲག་མར་པས་དཔལ་ནཱ་རོ་པ་ལས་བརྒྱུད་པའི་གདམས་ངག་རྒྱ་ཆེར་ཐོབ་ཅིང་། ཁྱད་

པར་དུ་རྒྱ་གར་དང་བལ་ཡུལ་དུ་དུས་བར་པ་ལ་བྱོན་པའི་སྐབས་སུ། གདམས་ངག་ཁྱད་པར་

ཅན་བཞི་ཐོབ་པར་རྗེ་ཙོང་ཁ་པ་ཆེན་པོས་གསུངས་ཏེ། ༡ ཀྱཻ་རྡོ་རྗེ་ལ་བརྟེན་ནས་སྟོང་ཉིད་

སྦར་ཟིན་གྱི་གདམས་ངག་བྱ་བ་གཏུམ་མོ་སྒོམ་པའི་གདམས་ངག་དང༌། ༢ མཧཱ་མ་ཡའི་རྒྱུད་

ལ་བརྟེན་ནས་རླུང་ཁ་སྦྱར་བསྒོམ་པའི་མན་ངག་བྱ་བ་ཐིག་ལེ་དཀར་དམར་སྒོམ་པའི་ཐབས་

དང༌། ༣ གདན་བཞིའི་རྒྱུད་ལ་བརྟེན་ནས་འཕོ་བ་གྲོང་འཇུག་གི་གདམས་ངག་དང༌། ༤ དཔལ་

གསང་བ་འདུས་པ་ལ་བརྟེན་ནས་རིམ་ལྔ་གདན་རྫོགས་ཀྱི་ཁྲིད་བཅས་སོ།530།གདམས་པ་དེ་

དག་ལས་དཔལ་གསང་བ་འདུས་པ་ལ་བརྟེན་ནས་ཞུས་པའི་རིམ་ལྔ་གདན་རྫོགས་ཀྱི་ཁྲིད་ཀྱི་

སྐོར་ལ། རྗེ་བླ་མས། “དེ་ལ་ཕྱི་མའི་དོན་གཏན་ལ་འབེབས་པ་རྗེ་ནཱ་རོ་པས་མཛད་པའི་རྡོ་རྗེའི་

ཚིག་སྦྲམ་རིམ་པ་ལྔ་བསྡུས་པ་གསལ་བ་ཞེས་བྱ་བ་དེ་ཡིན་ནོ།།”531 ཞེས་གསལ་བར་གསུངས༑ 

528 དཔེར་ན་རྒྱལ་ཚབ་རྗེའི་«རྣམ་འགྲེལ་ཐར་ལམ་གསལ་བྱེད།» ལེའུ་དང་པོ། ཤོག ༢ ཐད་དུ་བྱུང་བ་ལྟ་བུའོ།།

529 དང་པོ་འདི་གསུང་འབུམ་པོད་ ཉ པར་«རིམ་ལྔ་གདན་རྫོགས་ཀྱི་དམར་ཁྲིད་»ཀྱི་སྟོད་དུ་བཞུགས་ལ། གཉིས་པ་ནི་
གསུང་འབུམ་པོད་ ཚ པར་རྩོམ་འཕྲོར་བཞུགས༑

530 «རིམ་ལྔ་བསྡུས་པའི་ཟིན་བྲིས།» གསུང་འབུམ་པོད། ཆ ཤོག ༣༣༥

531 གོང་མཚུངས། ཤོག ༣༣༥



342 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

སྤྱིར་ཡང་རྗེ་བླ་མས་ལྷོ་བྲག་མར་པས་བོད་དུ་བླ་མེད་ཀྱི་ཆོས་སྐོར་སྤྱི་དང་། ཁྱད་པར་དུ་དཔལ་

གསང་བ་འདུས་པའི་སྐོར་ལ་མཛད་པ་ཇི་ལྟར་བསྐྱངས་པའི་ཕྱག་རྗེས་ཀྱི་སྐོར་ལ་ཡིད་སྨོན་

དང་བཀའ་དྲིན་རྗེས་དྲན་ཞུ་བ་དང་འབྲེལ། རྗེ་མར་པའི་གདམས་ངག་རྣམས་མེད་དུ་མི་རུང་

བར་གསུངས་ཏེ། འདི་ལྟར།

གཞུང་དེ་རྣམས་ཤིན་ཏུ་བརླིང་བས་ཕྱི་རབས་ཀྱི་གདུལ་བྱས། དེ་རྣམས་ལས་

ཤིན་ཏུ་གསལ་བའི་བླ་མ་དམ་པའི་མན་ངག་མེད་ན། མན་ངག་གི་གནད་རྫོགས་

པར་མི་རྙེད་པས། འཕགས་ཡུལ་གྱི་མཁས་པ་དུ་མ་ལ་གཏུགས་ནས་ལེགས་པར་

མནོས་པའི་ལོཙྪ་བ་ཆེན་པོ་རྣམས་ཀྱི་མན་ངག་ཤིན་ཏུ་གལ་ཆེའོ། །དེ་ལ་ནི་རྗེ་

མར་པ་དང་རྗེ་འགོས་ཀྱི་ལུགས་གཉིས་མཆོག་ཏུ་གྱུར་པ་ཡིན་ལ། འདིའི་མན་

ངག་རྒྱུད་དང་འཕགས་སྐོར་གྱི་གཞུང་ལ་ལེགས་པར་གཏུགས་ནས་ངེས་པ་བསྐྱེད་

པ་ལ་ནི། རྗེ་འགོས་ནས་བརྒྱུད་པའི་མན་ངག་གི་བཤད་པ་རྣམས་དགོས་ཤིང༌། 

གཞུང་ནས་དངོས་སུ་ཟིན་པ་ཙམ་དུ་མ་ཟད་ཁོང་ན་གནས་པ་དུ་མ་གསལ་དུ་

བཏང་ནས། ད་ལྟར་གྱི་གང་ཟག་གིས་ཉམས་སུ་ལེན་པའི་དམིགས་རིམ་ཁྱད་པར་

ཅན་མང་པོའ་ིསྒོ་ནས་ངེས་པ་རྙེད་པ་ལ་ནི། རྗེ་མར་པའི་གདམས་ངག་རྣམས་

དགོས་སོ།།532

ཞེས་གསུངས༑ དེ་ལ་འདུས་པ་འཕགས་སྐོར་གྱི་གཞུང་མང་པོ་ཞིག་ཏུ་དངོས་སུ་མ་བསྟན་

ནའང་། དཔལ་ནཱ་རོ་པ་ནས་བརྒྱུད་པའི་གདམས་ངག་བླ་མ་མར་པས་དངོས་སུ་གསལ་བར་

མཛད་པ་ཤིན་ཏུ་གལ་ཆེ་བ་ཞིག་ནི་བསྲེ་བའི་ཉམས་ལེན་གྱི་སྐོར་དེ་ཡིན༑ འདི་ལ་བསྲེ་བ་དགུ་

སྐོར་ཞེས་ཀྱང་གྲགས་སྟེ། སད་པའི་གནས་སྐབས་དང་། གཉིད་མཐུག་གི་གནས་སྐབས་

དང་། རྨི་ལམ་གྱི་གནས་སྐབས་གསུམ། རིམ་པ་བཞིན། སྐྱེ་འཆི་བ་བར་དོ་གསུམ་དང་སྦྱར་ཏེ། 

དེ་གསུམ་ཡང་། འཆི་བ་ཆོས་སྐུ་དང་། བར་དོ་ལོངས་སྐུ། སྐྱེ་བ་སྤྲུལ་སྐུ་སྟེ་སྐུ་གསུམ་སོ་སོ་དང་

སྦྱར་ནས་ཉམས་སུ་ལེན་པའི་མན་ངག་ཁྱད་པར་བ་ཞིག་ཏུ་ཡོད༑ རྗེ་བླ་མས་«རྫོགས་རིམ་རིམ་

ལྔ་གསལ་སྒྲོན་»དུ་བསྲེ་བའི་སྐོར་གྱི་ཉམས་ལེན་འདི་གསལ་ལ་རྒྱས་པར་བསྟན་ཡོད་པར་མ་

ཟད། ཕྱིས་སུའང་དངོས་སློབ་བྱམས་ཆེན་ཆོས་རྗེ་རྒྱ་ནག་ཏཱ་མིང་གོང་མའི་དབུ་བླར་རང་གི་

སྐུ་ཚབ་ཏུ་བརྫངས་པའི་སྐབས་སུའང་། བྱམས་ཆེན་ཆོས་རྗེས་བསྐུལ་བའི་ངོར་ལ་བསྲེ་བ་དང་

འཕོ་བའི་སྐོར་གྱི་མན་ངག་ཁ་གསལ་ལ་ལག་ཏུ་ལེན་བདེ་བ་ཞིག་བསྒྲིགས་ཏེ་སྩལ་བ་འོག་ཏུ་

532 «རིམ་གདན་རྫོགས་ཀྱི་དམར་ཁྲིད།» གསུང་འབུམ་པོད། ཉ ཤོག ༥༣༣



343ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

བརྗོད་པར་འགྱུར་བ་ལྟར་ལགས༑ 

བསྲེ་བ་དགུ་སྐོར་གྱི་གདམས་ངག་འདིའི་དམིགས་ཡུལ་གཙོ་བོ་ཞིག་ནི། རྣལ་འབྱོར་པས་

རང་གི་བློ་སྦྱངས་ཏེ་གཞི་ལ་འཆི་བའི་སྐབས་སུ་འོད་གསལ་མ་བུ་འཕྲད་པར་འོང་བ་དེ་ཡིན༑ 

འདིར་འོད་གསལ་མ་བུ་འཕྲད་ཅེས་པའི་སྐབས་ཀྱི། “མའི་འོད་གསལ་”ཞེས་པ་ནི། གཞི་དུས་

སུ་འབྱུང་བཞི་རིམ་གྱིས་ཐིམ་པ་སོགས་ལས་ལུས་དང་སེམས་ཀྱི་རྒྱུ་བ་སྟེ་རླུང་སེམས་རགས་

པ་མཐའ་དག་འགགས་ནས་རང་སྟོབས་ཀྱིས་འཆར་བའི་འཆི་བའི་འོད་གསལ་ཟེར་བ། གཉུག་

མའི་ཤེས་པ་ཤིན་ཏུ་ཕྲ་བ་གསལ་རིག་ཙམ་གྱི་རང་བཞིན་དུ་ཡོད་པ་སྟོང་སང་གསལ་ལེ་བ་དེ་

ལ་གོ་དགོས་ལ། དེ་ལས་ལྡོག་སྟེ་“བུའི་འོད་གསལ་”ཞེས་པ་ནི། རྣལ་འབྱོར་པས་བསྒོམ་པའི་

སྟོབས་ཀྱིས་སྐྱེས་པའི་འོད་གསལ་གྱི་ཡེ་ཤེས་ཏེ། འཆི་རིམ་ཇི་བཞིན་བསྒོམས་སྟོབས་ཀྱིས་

འབྱུང་བ་བཞི་དང་རླུང་སེམས་རགས་པ་ཐིམ་པ་ལས་མཐར་ཐམས་ཅད་སྟོང་པ་འོད་གསལ་གྱི་

ཡེ་ཤེས་མངོན་དུ་གྱུར་པ་དེར་གོ་དགོས༑ དེའི་ལྟར་ན་རྫོགས་རིམ་གྱི་རྟོགས་པ་མཐོན་པོ་ཐོབ་

པའི་རྣལ་འབྱོར་པ་ནི། བསྒོམས་སྟོབས་ཀྱི་འོད་གསལ་གྱི་ཡེ་ཤེས་བསྐྱེད་ནུས་པ་ཙམ་དུ་མ་

ཟད། གཞི་ལ་འཆི་བའི་སྐབས་སུའང་འབྱུང་བཞི་སོགས་རིམ་གྱིས་ཐིམ་པ་ལས་འཆི་བའི་འོད་

གསལ་རང་བཞིན་གྱིས་ཤར་བའི་ཚེའང་། དྲན་པ་མ་ཉམས་པར་གནས་ཏེ་འོད་གསལ་དེའི་རྒྱུན་

སྐྱོང་ཐུབ་པར་བརྟེན། དེ་དུས་འོད་གསལ་མ་བུ་འདྲེས་པའམ་འཕྲད་པ་འོང་བར་གསུངས༑533 

སྤྱིར་ནི་གཟུང་འཛིན་དང་བདག་ཏུ་འཛིན་པ་སོགས་གཉིས་སྣང་གི་སྤྲོས་པ་མཐའ་དག་དང་

བྲལ་ཞིང་། གསལ་ཙམ་རིག་ཙམ་སྟོང་ཙམ་གྱི་གཉུག་མའི་ཤེས་པ་དེ་ལྟ་བུ་དེ། རང་ཅག་ཀུན་

ལ་འཆི་བའི་ཚེ་རང་བཞིན་གྱིས་སྐྱེ་བ་ཞིག་འོང་མོད། བློ་མ་སྦྱངས་པའི་ཐ་མལ་པའི་སྐྱེས་བུ་

རྣམས་ནི་སྐབས་དེར་དྲན་མེད་དུ་སོང་སྟེ་འོད་གསལ་དེ་རྒྱུན་སྐྱོང་རྒྱུ་ཕར་བཞག ངོས་ཀྱང་

འཛིན་པ་མི་འོང་ལ། དེ་ལས་ལྡོག་སྟེ་རྣལ་འབྱོར་པ་ནི་དེ་ལྟ་བུའི་འཆི་བའི་འོད་གསལ་དེ་ངོས་

འཛིན་ནུས་པ་ཙམ་དུ་མ་ཚད། དེའི་རྒྱུན་བསྐྱངས་ཏེ་གཉུག་སེམས་འོད་གསལ་གྱི་ཤེས་པ་དེ་

འཆི་བ་ཆོས་སྐུར་བསྲེས་ཏེ་ལམ་དུ་ཁྱེར་ནུས་པ་ཞིག་འོང་བར་གསུངས༑

བདེ་སྟོང་དབྱེར་མེད་ཅེས་པའི་གོ་དོན།

སྤྱིར་ནི་རྗེ་ཙོང་ཁ་པ་ཆེན་པོས་སྔོན་གྱི་བོད་ཀྱི་མཁས་གྲུབ་ཀུན་གྱིས་བཞེད་པ་ལྟར། ཐེག་པ་

ཆེན་པོ་ལ་མདོ་སྔགས་གཉིས་སུ་གནས་པ་ལས། སྔགས་ལམ་རྡོ་རྗེ་ཐེག་པ་ནི་མདོ་ཕྱོགས་ཕར་

ཕྱིན་ཐེག་པ་ལས་མཆོག་ཏུ་གྱུར་པ་ཡིན་ཤག་མཛད་པ་བརྗོད་མི་དགོས༑ དེ་ལྟ་ནའང་སྔགས་

533 དཔེར་ན། རྗེ་ཙོང་ཁ་པ་ཆེན་པོའ་ིགསང་འདུས་མན་ངག་ཡིག་ཆུང་དུ་བཞུགས་པའི་«བསྲེ་བའི་གདམས་ངག་གི་གནས་
བསྡུས་ཞལ་ཤེས།» གསུང་འབུམ་པོད། ཛ ཤོག ༣༩༨ ཐད་བྱུང་བ་ལྟ་བུའོ།།



344 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ལམ་དེ་ཕར་ཕྱིན་ཐེག་པའི་ལམ་ལས་མཆོག་ཏུ་གྱུར་ཚུལ་དང་། དེའི་ཟབ་གནད་རྣམས་གང་

ལས་ཐོན་ཚུལ་གྱི་ཐད་ལ། རྗེ་བླ་མས་དགོངས་པ་བཞེས་སྟངས་དམིགས་བསལ་ཞིག་ཀྱང་

ཡོད་སྣང་ལ། ཁྱད་པར་དུ་གསང་སྔགས་བླ་མེད་ཀྱི་ཟབ་གནད་གཉིས་ཆེད་དུ་འབུར་འདོན་

དུ་གསུངས་པ་ནི། ཏིང་ངེ་འཛིན་གྱི་ཉམས་ལེན་ཕར་ཕྱིན་ཐེག་པའི་ལམ་ལ་ལྟོས་ཏེ་ཆེས་ཟབ་

ཅིང་ཕྱུག་པ་དང་། གཉིས་པ་ནི་གནས་ལུགས་སྟོང་པ་ཉིད་དམ་དེ་ཁོ་ན་ཉིད་རྟོགས་པའི་ཡུལ་

ཅན་ཐུན་མོང་མ་ཡིན་པ་ཞིག་ཡོད་པའི་གནད་ཀྱིས་ཡིན་པར་གསུངས༑ རྗེ་བླ་མའི་དགོངས་པ་

ལྟར་ན། གསང་སྔགས་ཀྱི་ཟབ་ཁྱད་དེ། དེ་ཁོ་ན་ཉིད་དམ་སྟོང་ཉིད་ཀྱི་ལྟ་བ་ཕར་ཕྱིན་ཐེག་པར་

གསུངས་པ་འཕགས་པ་ཀླུ་སྒྲུབ་ཡབ་སྲས་ཀྱིས་དབུ་མའི་གཞུང་དུ་ཞིབ་ཅིང་རྒྱས་པར་གཏན་

ལ་ཕབ་ཡོད་པ་དེ་དང་མི་འདྲ་བ། ཕར་ཕྱིན་ཐེག་པར་བྱུང་བའི་སྟོང་ཉིད་ཀྱི་ལྟ་བ་དེ་ལས་ཟབ་

པའམ་ཕྲ་བ་ཞིག་ཡོད་པའི་དབང་གིས་མིན་པར་གསུངས༑ ཚིག་འགྲོས་གཞན་ཞིག་གི་སྒོ་ནས་

བརྗོད་ན། སྟོང་ཉིད་ཀྱི་ལྟ་བ་ལ་མདོ་སྔགས་གཉིས་ཀྱི་དབར་དུ་ཁྱད་པར་མེད་ཅེས་གསུང་གི་

ཡོད་རེད༑ ཚུལ་འདི་ལ་རྗེ་བླ་མས་«རྫོགས་རིམ་རིམ་ལྔ་གསལ་སྒྲོན་»དུ། “སྟོང་ཉིད་ཀྱི་གོ་བའི་

ཕུ་ཐག་གཅོད་ལུགས་དབུ་མ་ནས་བྱུང་བ་ལས་ལྷག་པོ་མེད་པས། ཐེག་པ་འདི་དང་ཕར་ཕྱིན་

གྱི་ཐེག་པ་གཉིས་སྟོང་ཉིད་ཀྱི་ལྟ་བ་ལ་མཆོག་དམན་མེད་དོ།།”534 ཞེས་གསུངས་པ་ལྟ་བུའོ།། 

མདོ་སྔགས་གཉིས་ལ་སྟོང་ཉིད་ཀྱི་ལྟ་བའི་ཐོག་ཏུ་ཁྱད་པར་འབྱེད་དུ་མེད་པའི་ཚུལ་འདི། རྗེ་

ཙོང་ཁ་པ་དང་འཇམ་མགོན་ས་པཎ་གཉིས་དགོངས་པ་ཤིན་ཏུ་མཐུན་སྣང་ལ། དཔེར་ན་འཇམ་

མགོན་ས་པཎ་གྱིས། 

ཕ་རོལ་ཕྱིན་དང་གསང་སྔགས་ལ། །ལྟ་བའི་དབྱེ་བ་བཤད་པ་མེད།།

ཕ་རོལ་ཕྱིན་པའི་སྤྲོས་བྲལ་ལས། །ལྷག་པའི་ལྟ་བ་ཡོད་ན་ནི།།

ལྟ་དེ་སྤྲོས་པ་ཅན་དུ་འགྱུར། །སྤྲོས་བྲལ་ཡིན་ན་ཁྱད་པར་མེད།།535

ཅེས། ཅི་སྟེ་ཕར་ཕྱིན་ཐེག་པར་གསུངས་པའི་སྟོང་པ་ཉིད་དེ་ལས་ཕྲ་བའི་སྟོང་པ་ཉིད་ཀྱི་ལྟ་བ་

ཞིག་ཡོད་ན། ཤེར་ཕྱིན་གྱི་མདོར་གསུངས་ཤིང་དབུ་མའི་གཞུང་དུ་ལེགས་པར་གཏན་ལ་ཕབ་

པའི་ཟབ་མོ་སྟོང་པ་ཉིད་དེ་སྤྲོས་པ་ཐམས་ཅད་དང་མ་བྲལ་བས་དེ་སྤྲོས་བཅས་སུ་འགྱུར་གྱི་

རེད་ཅེས་གསུངས་ཡོད༑ 

རྗེ་ཙོང་ཁ་པ་ཆེན་པོའ་ིབཞེད་པ་ལྟར་ན། རྣལ་འབྱོར་བླ་མེད་ཀྱི་ལམ་གྱི་གནད་ཤིན་ཏུ་

534 «རྫོགས་རིམ་རིམ་ལྔ་གསལ་སྒྲོན།» གསུང་འབུམ་པོད། ཇ ཤོག ༧༠

535 «སྡོམ་གསུམ་རབ་དབྱེ།» ལེའུ། ༣ ཤློཀ ༢༥༤ག ནས་ ༢༥༥ ཤོག ༣༩ དང་། གསུང་འབུམ། དེབ། ༢ ཤོག ༥༤



345ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

གལ་ཆེ་བ་དེ་ནི། བདེ་སྟོང་དབྱེར་མེད་ཞེས་པ་སྟེ། ཐབས་བདེ་བ་ཆེན་པོ་དང་ཤེས་རབ་སྟོང་

པ་ཉིད་གཉིས་དབྱེར་མེད་དམ་རོ་གཅིག་པར་ཡུལ་ཅན་ཡེ་ཤེས་གཅིག་ཉིད་ཀྱི་ངོ་བོར་མངོན་

དུ་བྱེད་པའི་སྟེང་ནས་འཇོག་དགོས་པར་བཞེད༑ འོ་ན་དེ་ལྟ་བུའི་བདེ་བ་དང་སྟོང་ཉིད་གཉིས་

ཕན་ཚུན་ངོ་བོ་དབྱེར་མེད་དུ་གྱུར་པའི་ཚུལ་དེ་ཇི་འདྲ་བ་ཞིག་ཡིན་ཞེ་ན། སྤྱིར་ནི་བདེ་བའང་

ཆོས་གང་ཡང་རུང་བ་ཞིག་དང་འདྲ་བར་ཡོད་ཙམ་ཉིད་ནས་རང་བཞིན་གྱིས་སྟོང་པའི་ངོ་བོར་

གནས་པས། སྟོང་པ་ཉིད་ཀྱི་རང་བཞིན་ལས་ལོགས་སུ་འབྱེད་དུ་མེད་པས། གཞི་ལ་བདེ་བ་དང་

སྟོང་པ་ཉིད་དབྱེར་མེད་རོ་གཅིག་ཏུ་གདོད་མ་ནས་གནས་གནས་པ་ཡིན་པར་བརྟེན། གཞི་ལ་

བདེ་བ་དང་སྟོང་པ་ཉིད་གཉིས་དབྱེར་མེད་དུ་སྦྱོར་དགོས་པ་ཞིག་མིན་ལ། དེ་བཞིན་དུ་བདེ་

སྟོང་སྦྱོར་ཞེས་པ་བདེ་བའི་ཉམས་དང་ལྡན་པའི་བློ་ཞིག་དང་། སྟོང་ཉིད་རྟོགས་པའི་བློ་ཞིག་

བཅས་རྒྱུན་ཐ་དད་པ་གཉིས་སོ་སོར་བསྐྱེད་ནས། བློ་རྒྱུན་ཐ་དད་པ་དེ་གཉིས་གཅིག་ཏུ་སྦྱོར་

དགོས་པ་ལྟ་བུ་ལའང་མི་འཇོག འོ་ན་རྣལ་འབྱོར་བླ་མེད་ཀྱི་སྐབས་འདིར་བདེ་བ་དང་སྟོང་པ་

ཉིད་དབྱེར་མེད་དུ་སྦྱོར་བར་གསུང་བའི་དོན་དངོས་གང་ཡིན་ཞེ་ན། འདིའི་ལན་དུ་རྗེ་བླ་མས། 

འོ་ན་ཇི་ལྟར་བྱེད་སྙམ་ན། ཡུལ་ཅན་ཤེས་པ་ལྷན་ཅིག་སྐྱེས་པའི་བདེ་བའི་ངོ་བོར་

སྐྱེས་པ་དེས། ཡུལ་སྟོང་ཉིད་ཀྱི་དོན་ཕྱིན་ཅི་མ་ལོག་པར་རྟོགས་པའི་ཡུལ་ཡུལ་

ཅན་དུ་སྦྱོར་བ་ཉིད་བདེ་སྟོང་དབྱེར་མེད་དུ་སྦྱོར་བའོ། །དེ་ཡང་དོན་གྱི་ལྷན་སྐྱེས་

ཀྱི་དུས་སུ་ཡུལ་ཡུལ་ཅན་གཉིས་འོ་མ་ཆུ་ལ་ཞུགས་པ་བཞིན་དུ་རོ་གཅིག་ཏུ་གྱུར་

ནས་གཉིས་སྣང་ཕྲ་མོ་ཡང་དག་པ་ཡིན་ལ། དོན་གྱི་ལྷན་སྐྱེས་མ་སྐྱེས་པའི་གོང་

དུ་ནི་དེ་ཁོ་ན་ཉིད་མངོན་སུམ་དུ་མ་རྟོགས་པས་དེ་ཁོ་ན་ཉིད་ལ་མོས་པ་ཡིད་བྱེད་

ཀྱིས་འཇུག་དགོས་པའི་ཕྱིར་རོ་གཅིག་པར་མོས་པ་ཙམ་མོ། །ཡུལ་སྟོང་པ་ཉིད་

དང་གཉིས་མེད་དུ་སྦྱོར་ཚུལ་དེ་ལྟར་ཡིན་པས་སྟོང་ཉིད་རྟོགས་པའི་བློ་དང་བདེ་

བ་གཉིས་ངོ་བོ་དབྱེར་མེད་དུ་སྦྱོར་ཚུལ་ནི་བློ་གཉིས་ངོ་བོ་ཐ་མི་དད་ཀྱི་གྲུབ་སྡེ་

གཅིག་ཏུ་སྐྱེས་པའོ།།536

ཞེས་གསུངས༑ མདོར་བསྡུས་ནས་བརྗོད་ན། སྐབས་འདིར་བདེ་སྟོང་དབྱེར་མེད་ཞེས་པ་ནི། 

ཡུལ་དང་ཡུལ་ཅན་དབྱེར་མེད་དམ་གཉིས་སུ་མེད་པར་གྱུར་པ་སྟེ། དེ་ཡང་ཡུལ་ཅན་བདེ་བ་

ཆེན་པོའ་ིཡེ་ཤེས་ཀྱིས་ཡུལ་སྟོང་པ་ཉིད་གཉིས་མེད་ཀྱི་ཚུལ་དུ་རྟོགས་པ་ཞིག་ལ་འཇོག་དགོས༑ 

འདིས་གསང་སྔགས་བླ་མེད་ཀྱི་ལུགས་ཀྱི་གནས་ལུགས་སྟོང་པ་ཉིད་རྟོགས་པའི་ཐབས་སམ་

536 «རྫོགས་རིམ་རིམ་ལྔ་གསལ་སྒྲོན།» གསུང་འབུམ་པོད། ཇ ཤོག ༧༠



346 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཡུལ་ཅན་ཐུན་མོང་མ་ཡིན་པ་ཞིག་སྟོན་ཏེ། དེ་ལྟ་བུའི་སྟོང་ཉིད་རྟོགས་པའི་ཡུལ་ཅན་དེ་ནི། 

བདེ་བ་ཆེན་པོའ་ིཉམས་དང་ལྡན་པ་དང་། ཡུལ་དང་ཡུལ་ཅན་གཉིས་ཆུ་ལ་ཆུ་བཞག་གི་ཚུལ་

དུ་དབྱེར་མེད་པར་གྱུར་པ་དང་། རྣམ་རྟོག་གི་སྤྲོས་པ་དང་བྲལ་བའི་ཡེ་ཤེས་ཁྱད་པར་ཅན་

ཞིག་ལ་བྱ་དགོས༑ དེ་ལྟར་ཡང་རྣལ་འབྱོར་པའི་རྒྱུད་ལ་ལྷན་སྐྱེས་ཀྱི་བདེ་བ་ཆེན་པོའ་ིཡེ་ཤེས་

མ་ཤར་བར་དུ་ནི། དེ་ལྟ་བུའི་བདེ་སྟོང་སྦྱོར་བའི་བདེ་སྟོང་དབྱེར་མེད་ཀྱི་མྱོང་བ་དང་། དེ་

མཐུན་གནས་ལུགས་སྟོང་པ་ཉིད་རྟོགས་པའི་ལྟ་བའང་། རེ་ཞིག་མོས་པ་ཡིད་བྱེད་ཀྱི་ཚུལ་དུ་

ལས་བདེ་སྟོང་དབྱེར་མེད་ཀྱི་ཡེ་ཤེས་མངོན་སུམ་གྱིས་ཉམས་སུ་མྱོང་བ་ཞིག་མི་འོང་གསུང་༑ 

མདོར་ན་རྗེ་ཙོང་ཁ་པའི་བཞེད་པ་ལྟར་ན། སྟོང་ཉིད་རྟོགས་པའི་ཤེས་རབ་དེ་ནི། ཕར་

ཕྱིན་ཐེག་པའི་ལམ་གྱི་སྲོག་ཏུ་གྱུར་པ་ཇི་ལྟ་བ་བཞིན། གསང་སྔགས་རྡོ་རྗེ་ཐེག་པར་ཡང་ལམ་

གྱི་སྲོག་ཏུ་གྱུར་པ་འདྲ་མོད། ཁྱད་པར་ནི་གསང་སྔགས་བླ་མེད་ཀྱི་སྐབས་སུ་ནི། སྟོང་ཉིད་

རྟོགས་པའི་ཡུལ་ཅན་དེ་ཤེས་པ་ཕྲ་ཤོས་ཀྱི་རིམ་པའི་སྟེང་དུ་སླེབས་པ་ཞིག་དགོས་ལ། དེ་ཡང་

རླུང་དབུ་མར་ཞུགས་པ་ལས་སྐྱེས་པའི་བདེ་བ་ཆེན་པོའ་ིཡེ་ཤེས་འཆར་བ་ཁོ་ན་ལ་བརྟེན་ནས་

འོང་བར་གསུངས་ལ། དེ་འདྲ་བའི་ལྷན་སྐྱེས་ཀྱི་བདེ་བ་ཆེན་པོའ་ིཡེ་ཤེས་ཀྱིས་གནས་ལུགས་

སྟོང་པ་ཉིད་རྟོགས་ཏེ། ཡུལ་དང་ཡུལ་ཅན་གྱི་འོད་གསལ་གཉིས་ཆུ་ལ་ཆུ་བཞག་གི་ཚུལ་དུ་གྱུར་

པ་དེ་ལ། བདེ་སྟོང་དབྱེར་མེད་ཀྱི་ཡེ་ཤེས་ཞེས་བྱའོ།།

རྣལ་འབྱོར་བླ་མེད་ལུགས་ཀྱི་བདེ་བ་ཆེན་པོའ་ིངོ་བོ།

ཅི་སྟེ་རྗེ་ཙོང་ཁ་པ་ཆེན་པོས་གསུངས་པ་ལྟར། ཟབ་མོ་སྟོང་པ་ཉིད་ཀྱི་ཐད་ལ་མདོ་སྔགས་

གཉིས་ལ་ཁྱད་པར་མེད་ན། སྔགས་ཀྱི་ཟབ་གནད་གཙོ་བོ་དེ། བདེ་སྟོང་དབྱེར་མེད་དུ་སྦྱོར་

བའི་ཡ་གྱལ་གཉིས་ལས་བདེ་བ་དེ་ལ་ཐུག་གི་ཡོད་པ་སྨྲོས་མི་དགོས༑  དེས་ན་སྐབས་འདིའི་

བདེ་བ་ཞེས་པའི་བདེ་བ་ཁྱད་པར་བ་དེ་ཅི་འདྲ་ཞིག་ལ་བྱ་དགོས་ཤེ་ན། རྗེ་ཙོང་ཁ་པས་གསང་

སྔགས་རྣལ་འབྱོར་བླ་མེད་ཀྱི་སྐབས་སུ་བདེ་སྟོང་ཟུང་དུ་འཇུག་པར་གསུང་བའི་བདེ་བ་ཁྱད་

པར་བ་དེ། བདེ་བ་གཞན་དང་མི་འཁྲུལ་བར་དགོས་པ་ཤིན་ཏུ་གནད་ཆེ་བར་གསུངས་ལ། ཁྱད་

པར་དུ་ནང་པའི་གསུང་རབ་དུ་བྱུང་བའི་བདེ་བའི་རིགས་སྐབས་འདིའི་བདེ་བ་དང་མི་འདྲ་བ་

གཉིས་དམིགས་ཀྱིས་ངོས་འཛིན་མཛད་པར། གཅིག་ནི་ཞི་གནས་ལྟ་བུ་སེམས་རྩེ་གཅིག་པའི་

ཏིང་ངེ་འཛིན་བསྒོམས་པ་ལས་སེམས་ཤིན་སྦྱངས་སྐྱེས་པ་ན། དེའི་མཐུས་ལུས་ཀྱི་རླུང་རྣམས་

ལས་རུང་དུ་སོང་ནས་ལུས་ཤིན་སྦྱངས་སྐྱེ་ལ། དེ་ལ་བརྟེན་ནས་ལུས་ལ་བདེ་བ་དང་སེམས་

ལ་དགའ་བ་ཆེན་པོ་སྐྱེ་བར་གསུངས་པའི་སྐབས་ཀྱི་བདེ་བ་དང་། ཅིག་ཤོས་ནི། “མཚན་ཉིད་



347ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

ཐེག་པར་བཤད་པའི་རླུང་འབྱུང་རྔུབ་སྒོམ་པ་དང་། བྱ་རྒྱུད་བསམ་གཏན་ཕྱི་མ་དང་། སྤྱོད་

རྒྱུད་རྣམ་སྣང་མངོན་བྱང་དུ་གསུངས་པའི་རླུང་ཕྱིར་རྒྱུ་བ་བཀག་ནས་ནང་དུ་བཟུང་སྟེ། ལྷའི་

རྣལ་འབྱོར་སྒོམ་པའི་སྲོག་རྩོལ་ཞེས་གསུངས་པ་དེ་བསྒོམས་པ་ལ་བརྟེན་ནས་ཀྱང་ལུས་

སེམས་ལ་བདེ་བ་ཆེན་པོ་སྐྱེ་བར་”537གསུངས་པ་དེ་ཡིན༑ བདེ་བའི་རིགས་འདི་གཉིས་

གང་སྐྱེས་ནའང་། སྐབས་དེར་རྣལ་འབྱོར་པ་དེ་ལ་བདེ་གསལ་མི་རྟོག་པའི་སྒོམ་གྱི་མྱོང་བ་

འོང་མོད། བདེ་བའི་རིགས་དེ་གཉིས་ཀའང་། ལུས་ཀྱི་རྩ་འཁོར་གྱི་གནད་དུ་བསྣུན་པ་ལས་

རླུང་དབུ་མར་ཚུད་པའི་དབང་གིས་གཏུམ་མོ་འབར་ནས་བྱང་སེམས་ཞུ་བའི་བདེ་བ་མིན་པས། 

བླ་མེད་ཀྱི་སྐབས་འདིའི་བདེ་བར་མི་རུང་ངོ་། །འོ་ན། སྐབས་འདིའི་བདེ་བ་ཚད་ལྡན་དེ་ཇི་འདྲ་

ཞིག་ལ་འཇོག་ཅེ་ན། རྗེ་བླ་མས།  

དེ་ལྟར་ན་བདེ་སྟོང་སྦྱོར་བར་གསུངས་པའི་བདེ་བ་ནི་ལྷན་ཅིག་སྐྱེས་པའི་དགའ་

བ་ཡིན་ལ། དེ་ཐོག་མར་སྐྱེ་བ་ནི་རོ་རྐྱང་གི་རླུང་ཨཱ་ཝ་དྷཱུ་ཏཱིར་བཙུད་པའི་དབང་

གིས་གཏུམ་མོ་སྦར་བས་བྱང་སེམས་བཞུས་པ་ལས་སྐྱེ་ལ། དེའི་བདེ་བ་དང་སྔར་

བཤད་པའི་བདེ་བ་རྣམས་བདེ་བ་ཙམ་དུ་མཚུངས་ཀྱང་། དོན་ཤིན་ཏུ་ཁྱད་ཆེ་

བས་མ་འཁྲུལ་བར་སོ་སོར་ཕྱེད་པར་བྱའོ། །དེ་ལ་ནི་ཐེག་པ་འདིར་དམིགས་པ་

མེད་པའི་སྙིང་རྗེ་ཞེས་ཀྱང་གསུངས།538

ཞེས་གསུངས༑ སྐབས་འདིར་རྗེ་བླ་མས་རྣལ་འབྱོར་བླ་མེད་ཀྱི་བདེ་བ་ཆེན་པོའ་ིངོས་འཛིན་

གསལ་བར་མཛད་པ་དེར་བརྟགས་ན། སྐབས་འདིའི་བདེ་བ་དེ་མཐར་ཐུག་ན་དབང་པོ་གཉིས་

སྦྱོར་གྱི་བདེ་བ་ལྟ་བུའི་ཆགས་པའི་རང་བཞིན་ཅན་གྱི་བདེ་བ་ཞིག་ལ་འཇོག་དགོས་ལ། འདིའི་

རྒྱབ་ལྗོངས་སུ་གསང་སྔགས་ལུགས་ལ་ལུས་ཕྲ་མོའ་ིརྣམ་གཞག་ཐུན་མོང་མ་ཡིན་པ་ཞིག་ཡོད་

པ་ཐོན་ཏེ། དེ་ཡང་རང་ཅག་མངལ་སྐྱེས་ཁམས་དྲུག་ལྡན་གྱི་ལུས་ལ་རྩ་རྣམས་གནས་ལ། རྩ་

དེ་རྣམས་ཀྱི་ནང་དུ་རླུང་རྒྱུ་ཞིང་རླུང་དེ་རྣམས་ཤེས་པའི་བཞོན་པའམ་བརྒྱུད་ལམ་བྱེད་

པར་བཤད༑ ལུས་ཀྱི་ནང་དུ་གནས་པའི་རྩའི་དྲ་བ་དེ་རྣམས་རྩ་བའི་རྩ་གསུམ་སྟེ། རྩ་རོ་མ་

དང་། རྐྱང་མ། དབུ་མ་བཅས་ལས་མཆེད་པ་ཡིན་ལ། རྩ་དབུ་མ་ནི་རོ་མ་དང་རྐྱང་མ་གཉིས་ཀྱི་

དབུས་སུ་ཆགས་པ་དང་། ལུས་པོའ་ིགནས་ཆེ་སར་རོ་རྐྱང་གཉིས་དབུ་མ་ལ་འཁྲིལ་ཏེ་རྩ་མདུད་

ཆགས་པ་ལས། སྤྱི་བོ་དང་། མགྲིན་པ། སྙིང་ཁ། ལྟེ་བ། གསང་གནས་བཅས་རྩ་འཁོར་ལྔའམ། 

537 «རྫོགས་རིམ་རིམ་ལྔ་གསལ་སྒྲོན།» གསུང་འབུམ་པོད། ཇ ཤོག ༦༦

538 «རྫོགས་རིམ་རིམ་ལྔ་གསལ་སྒྲོན།» གསུང་འབུམ་པོད། ཇ ཤོག ༦༨



348 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཡང་ན་སྨིན་མཚམས་དང་ནོར་བུའི་རྩེ་གཉིས་བསྣན་ཏེ་རྩ་འཁོར་བདུན་ཡོད་པར་གསུངས་ལ། 

རྩ་འཁོར་དེ་དག་གསང་སྔགས་ཀྱི་སྐབས་སུ་རྣལ་འབྱོར་པས་ཏིང་ངེ་འཛིན་གྱིས་དམིགས་པ་

གཏད་ས་གལ་ཆེན་དུ་གྱུར་ཡོད༑ སྔགས་བླ་མེད་ཀྱི་བཤད་ཚུལ་འདི་ལྟར་ན། རང་ཅག་གི་དབང་

པོའ་ིཤེས་པ་ཡུལ་ལ་འཇུག་པ་དང་། མྱོང་ཚོར་འདྲ་མི་འདྲ། དེ་བཞིན་དུ་བསམ་བློ་དང་། རྣམ་

རྟོག་སྣ་ཚོགས་པ་ཤར་བ་སོགས་རྒྱུན་གྱི་ཤེས་པའི་བྱ་བ་མཐའ་དག ལུས་ལ་གནས་པའི་རྩའི་

ནང་དུ་རླུང་རྒྱུ་བའི་བྱེད་ལས་ལས་བྱུང་བར་འདོད་ལ། དེ་ཡང་འཆི་དུས་སུ་ཤེས་པ་རགས་པ་

ཐམས་ཅད་རང་སྟོབས་ཀྱིས་འགགས་ནས་འཆི་བ་འོད་གསལ་སྐྱེས་པའི་ཚེ་མ་གཏོགས། རང་

ཅག་ཐ་མལ་པ་རྣམས་ལ་རྒྱུན་དུ་ནི་རྩ་དབུ་མར་རླུང་གི་རྒྱུ་བ་མི་འབྱུང་བ་ལྟ་བུ་ཡིན་མོད། དེ་

ལྟ་ནའང་བརྒྱལ་བ་དང་། གླལ་བ་དང་། གཉིད་ཐུག་པོ་དང་། དབང་པོ་གཉིས་སྦྱོར་གྱི་འཁྲིགས་

པའི་བདེ་བ་མྱོང་བ་ལྟ་བུའི་སྐབས་དང་། ཁྱད་པར་དུ་འཆི་བའི་དུས་སུ་གཉུག་མའི་འོད་གསལ་

གྱི་ཤེས་པ་ཕྲ་མོ་འདིའི་སྣང་བ་སྐད་ཅིག་ཙམ་ཞིག་འཆར་བར་གསུངས༑539

གོང་དུ་སྨྲས་པའི་རྒྱབ་ལྗོངས་སྔགས་བླ་མེད་ཀྱི་ལུགས་ཀྱི་ལུས་དང་སེམས་ཀྱི་གནས་

ལུགས་ལེགས་པར་ཤེས་པ་གཞིར་བྱས་ཏེ། རྫོགས་རིམ་གྱི་ལམ་དངོས་ལ་འཇུག་པ་ན། རྗེ་བླ་

མའི་དགོངས་བཞེད་ལྟར་ན། རྣལ་འབྱོར་པས་རྩལ་དུ་འདོན་སའི་གནད་གཙོ་བོ་གཉིས་སུ་

སྣང་སྟེ། གཅིག་ནི་གནས་ལུགས་སྟོང་པ་ཉིད་ཀྱི་གོ་བ་ཇེ་ཟབ་ཏུ་བཏང་ནས་ཡིན་ལུགས་གྱི་དོན་

ལ་མྱོང་སྟོབས་ཀྱིས་ངེས་པ་ཕུ་ཐག་ཆོད་པ་ཞིག་འོང་བ་དང་། ཅིག་ཤོས་ནི་ལུས་ལ་གནད་དུ་

བསྣུན་པའི་རྣལ་འབྱོར་གྱི་ཐབས་ལ་བརྟེན་ནས་རླུང་དབུ་མར་ཚུད་པའི་དབང་གིས་གཏུམ་མོ་

འབར་བ་ལས་བདེ་བ་ཆེན་པོ་འདྲེན་པ་བཅས་ཡིན་སྣང་སྟེ། “རྣམ་དཔྱོད་ཅན་གྱིས་ནི་བདག་

མེད་པའི་དོན་ཕུ་ཐག་ཆོད་པར་ངེས་པའི་ལྟ་བ་དང་། ཐུན་མོང་མ་ཡིན་པའི་བདེ་བ་ཆེན་པོ་

འདྲེན་པའི་ཐབས་མཐའ་ཆོད་པའི་མན་ངག་ལ་ཞུགས་ནས། བདེ་སྟོང་དབྱེར་མེད་དུ་སྦྱོར་

བའི་ལྷན་ཅིག་སྐྱེས་པའི་ཡེ་ཤེས་འཚོལ་བ་ལ་འགྲུས་པར་བྱའོ།།”540 ཞེས་གདམས་པ་ལས་

དཔོག་ནུས་སྙམ༑ ལུས་ལ་གནད་དུ་བསྣུན་པ་ལ་བརྟེན་ནས་བདེ་ཆེན་འདྲེན་པའི་ཐབས་

ལའང་། རིགས་གཉིས་ཏེ། ལས་ཀྱི་ཕྱག་རྒྱའམ་ཡེ་ཤེས་ཀྱི་ཕྱག་རྒྱ་ལྟ་བུ་རིག་མའི་ཕྱག་རྒྱ་ལ་

བརྟེན་པ་དང་། ནང་གི་རྩ་རླུང་ཐིག་ལེ་སོགས་སྒོམ་པའི་ཐབས་བཅས་གཉིས་སུ་གནས་པར་

539 སློབ་དཔོན་སངས་རྒྱས་ཡེ་ཤེས་ཞབས། «རིམ་པ་གཉིས་པའི་དེ་ཁོ་ན་ཉིད་སྒོམ་པ་ཞེས་བྱ་བའི་ཞལ་གྱི་ལུང་།» བསྟན་
འགྱུར། རྒྱུད་འགྲེལ། དི ཤོག ༨༦༡ “ཆོས་སྐུ་རབ་དགའ་མཁམ་མཉམ་པ། །ཤི་དང་བརྒྱལ་དང་གཉིད་ལོག་དང་། །གླལ་དང་
འཁྲིག་དུས་སྐད་ཅིག་ཙམ། །མྱོང་བར་འགྱུར་བས་རབ་བསྒོམས་ན།།” ཞེས་སོ།།

540 «རྫོགས་རིམ་རིམ་ལྔ་གསལ་སྒྲོན།» ཤོག ༧༤



349ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

གསུངས་ལ། རིག་མའི་ཕྱག་རྒྱ་ལ་བརྟེན་པ་ལའང་། རྗེ་བླ་མས། “ལས་རྒྱ་ལ་བརྟེན་ནས་དེ་ལྟར་

ནུས་པ་ལ་ནི་ཡུལ་རྟེན་གཉིས་ཀ་རྒྱུད་ནས་བཤད་པ་ལྟར་གྱི་མཚན་ཉིད་ཐམས་ཅད་ཚང་བ་

དགོས་པས། ཆེས་ཤིན་ཏུ་དཀོན་པའི་ཕྱིར་གང་ཟག་གཞན་ལ་གསུངས་པ་མིན་ནོ།།”541 ཞེས། 

ལས་ཀྱི་ཕྱག་རྒྱ་ལ་བརྟེན་པའི་སྐོར་དེ་ལ་དོ་གཟབ་བྱ་འོས་པར་གསུངས་པ། ཕྱིས་ཀྱི་གདུལ་བྱ་

རྣམས་ལ་ཐུགས་བརྩེ་བ་ཆེན་པོས་སྩལ་བའི་བསླབ་བྱར་ངེས་སྙམ་ལ། ལར་ཡང་། “ལས་རྒྱ་

ལ་བརྟེན་ནས་ཇི་ལྟར་འབྱུང་བའི་གཟུགས་བརྙན་ཕལ་མོ་ཆེ་ཡེ་ཤེས་ཀྱི་ཕྱག་རྒྱ་ཤིན་ཏུ་གསལ་

ཞིང་བརྟན་ན་དེ་ལ་བརྟེན་ནས་ཀྱང་འབྱུང་བས། ཡེ་རྒྱ་ལ་བརྟེན་ནས་ཀྱང་གཡས་གཡོན་གྱི་

རླུང་དྷཱུ་ཏཱིར་ཚུད་པའི་སྐབས་ཡོད་དེ།”542 ཞེས། ཏིང་ངེ་འཛིན་གྱི་སྟོབས་ཀྱིས་དམིགས་པ་

བརྟན་པོ་ཡོད་པའི་རྣལ་འབྱོར་པས། བསྒོམས་སྟོབས་ཀྱིས་ཡིད་ལ་ཤར་བའི་རིག་མ་སྟེ་ཡེ་ཤེས་

ཀྱི་ཕྱག་རྒྱ་དང་མཉམ་པར་སྦྱར་བ་ལས་ཀྱང་། རླུང་དབུ་མར་སྡུད་དེ་བདེ་ཆེན་འདྲེན་ནུས་པར་

གསུངས་ལ། དེ་ལྟ་བུ་དེའང་། གསང་འདུས་རྒྱུད་ཕྱི་མ་ནས་སྲོག་རྩོལ་གསུམ་བཤད་པའི་འོག་

སྒོའ་ིསྲོག་རྩོལ་གྱི་མན་ངག་ཤེས་པ་ལ་རག་ལས་པར་གསུངས༑543

ལུས་ལ་གནད་དུ་བསྣུན་པའི་ཐབས་ཀྱི་རིགས་གཉིས་པ། ནང་རྩ་རླུང་ཐིག་ལེ་སོགས་

སྒོམ་པའི་ཐབས་ལ་ནི། བླ་མེད་ཀྱི་རྒྱུད་སོ་སོ་ལས་རོ་རྐྱང་དུ་རྒྱུ་བའི་རླུང་དབུ་མར་འཛུད་པའི་

སྒོ་ལ་རྩ་འཁོར་གང་ལ་རྩལ་དུ་འདོན་པ་དང་། དེ་ལྟར་འཛུད་པའི་ཐབས་ལའང་མི་འདྲ་བར་

གསུངས་ཏེ། དཔེར་ན་གསང་བ་འདུས་པ་འཕགས་སྐོར་གྱི་མན་ངག་དུ་བྱུང་བའི་རྡོ་རྗེ་བཟླས་

པ་དང་བུམ་པ་ཅན་ལ་སོགས་པའི་རླུང་གི་རྣལ་འབྱོར་དང་། འདུས་པ་ལུགས་གཉིས་དང་། 

བདེ་མཆོག་དྲིལ་བུ་པའི་གཞུང་ལས་བྱུང་བའི་ཐིག་ལེའི་རྣལ་འབྱོར་དང་། ཌོཾ་བི་ཧེ་རུ་ཀ་དང་

ནག་པོ་སྤྱོད་པའི་གཞུང་ལས་བྱུང་བ་ལྟར་གཏུམ་མོ་སྒོམ་པ་སོགས་དང་། གཞན་ཡང་དུས་

འཁོར་གྱི་ཆོས་སྐོར་རྣམས་སུ་ལྟེ་བའི་འཁོར་ལོའ་ིགནས་སུ་བུམ་པ་ཅན་གྱི་རླུང་སྦྱོར་བསྒོམས་

ནས་རླུང་དབུ་མར་འཛུད་པར་མཛད་པ་སོགས་ཡོད་པར་གསུངས༑544 གོང་དུ་སྨྲོས་པའི་ཐབས་

རྣམས་ཀྱང་ལུས་ཀྱི་རྩ་འཁོར་གང་དུ་དམིགས་པ་གཏད་ཚུལ་ཡང་མི་འདྲ་བ་འོང་སྟེ། འདི་ལྟར། 

ཌོཾ་བི་ཧེ་རུ་ཀ་དང་ནག་པོ་སྤྱོད་པས་ནི། ལྟེ་བར་གཏུམ་མོའ་ིདམིགས་པ་བསྒོམས་

ནས་མཛད་ལ། ཐོག་མར་ལྟེ་བའི་འཁོར་ལོ་ལ་གནད་དུ་བསྣུན་པ་ཡིན་ནོ། །ཡེ་

541 གོང་མཚུངས། ཤོག ༨༤

542 གོང་མཚུངས། ཤོག ༨༥

543 གོང་མཚུངས། ཤོག ༨༥

544 གོང་མཚུངས། ཤོག ༨༥



350 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཤེས་ཞབས་ལུགས་ཀྱིས་ཐོག་མ་སྙིང་ག་དང་། དེ་ནས་གསང་གནས་དང་། དེ་ནས་

སླར་ཡང་སྙིང་གར་གནད་དུ་བསྣུན་པར་བཞེད་ལ། འཕགས་ལུགས་ཀྱིས་ཐོག་

མར་གསང་གནས་ཀྱི་འཁོར་ལོའ་ིགནས་སུ་དང་། དེ་ནས་སྙིང་གའི་འཁོར་ལོའ་ི

གནས་སུ་གནད་དུ་བསྣུན་པར་མཛད་དོ།།545

ཞེས་གསུངས་པ་ལྟ་བུའོ། །ཐབས་མི་འདྲ་བ་དེ་དག་ཀྱང་། གཏུམ་མོ་སྦར་ནས་བྱང་སེམས་

བཞུས་པ་ལས་བྱུང་བའི་འབྲས་བུ་དགའ་བ་བཞིའམ་སྟོང་པ་བཞིའི་ཡེ་ཤེས་བསྐྱེད་ནས། ལྷན་

ཅིག་སྐྱེས་པའི་དགའ་བའམ་འོད་གསལ་གྱི་ཡེ་ཤེས་ངོས་བཟུང་ནས་དེའི་རྒྱུན་སྐྱོང་བར་བྱེད་པ་

གཅིག་མཐུན་ཡིན་པར་གསུངས༑546

དེ་ལྟ་ན་སྙིང་པོ་རྡོག་ཏུ་བསྒྲིལ་ཏེ་བརྗོད་ན། རྣལ་འབྱོར་བླ་མེད་ཀྱི་གཞུང་དུ་གཙོ་བོར་

ཤེས་པ་ཕྲ་མོའ་ིརིམ་པ་སྤྱི་དང་ཁྱད་པར་དུ་གཉུག་སེམས་ཕྲ་མོ་མངོན་དུ་གྱུར་པའི་ཐབས་ཕུལ་

དུ་བྱུང་བ་དག་སྟོན་གྱི་ཡོད་པ་རྗེ་བླ་མས་བཞེད་ཅིང་། དེ་ཡང་ཐིམ་རིམ་གྱི་དམིགས་པ་དང་

ལུས་ལ་གནད་དུ་བསྣུན་པའི་ཐབས་སོགས་ལས། ལུས་དང་སེམས་ཀྱི་རགས་པའི་གནས་སྐབས་

རྣམས་འཆི་རིམ་ཇི་བཞིན་འགགས་པ་ལས། མཐར་གཟུང་འཛིན་དང་བདག་ཏུ་འཛིན་པ་ལ་

སོགས་པའི་གཉིས་སྣང་ངམ་སྤྲོས་པ་མཐའ་དག་དང་བྲལ་བའི་འོད་གསལ་གྱི་ཡེ་ཤེས། ངོ་བོ་

གསལ་རིག་ཙམ། ཡུལ་ཅིར་ཡང་རྣམ་པར་མི་རྟོག་པ། བདེ་བ་ཆེན་པོའ་ིརང་བཞིན་ཅན་ཞིག་

མངོན་དུ་གྱུར་པར་བཞེད༑ སྐབས་དེར་སྐྱེས་པའི་བདེ་བ་ཆེན་པོ་དེ་ཡང་། ཆེད་དུ་བསྐྱེད་དེ་

གསར་དུ་ཐོབ་པའི་བདེ་བ་ཞིག་མིན་ལ། རང་ཅག་ལ་ལྷན་སྐྱེས་སུ་ཡོད་པའི་བདེ་བ་ཆེན་པོ་

མངོན་དུ་གྱུར་པ་ཞིག་ལ་འཇོག་དགོས༑ ཕྱོགས་གཞན་ཞིག་ནས་བརྟགས་ཏེ་བརྗོད་ན། དེ་ལྟ་

བུའི་གཉུག་མའི་འོད་གསལ་གྱི་ཡེ་ཤེས་ཤར་བ་ན། རྣལ་འབྱོར་པའི་ཤེས་པ་དེ་སྔོན་གྱི་བག་

ཆགས་ཀྱིས་བསྐྱེད་པའི་ལག་རྗེས། དཔེར་ན་ཕྱི་ནང་གི་ཡུལ་ལ་ཕྱོགས་པ་དང་ནང་དུ་བདག་དུ་

འཛིན་པ་ལྟ་བུའི་རྣམ་རྟོག་གི་རྒྱུ་བ་མཐའ་དག་རང་ཞིར་གྱུར་ཏེ། ཤེས་པ་རང་ཉིད་ཀྱི་གཉུག་

མའི་ངོ་བོ། གཟུང་འཛིན་དང་རྟོག་དཔྱོད་སོགས་གང་གིས་ཀྱང་མ་བསླད་པ་གསལ་ཙམ་རིག་

ཙམ་གྱི་བདག་ཉིད། འོད་གསལ་གྱི་ཡེ་ཤེས་ཀྱི་རང་ཁྱིམ་དུ་ལོག་པ་ལྟ་བུར་གྱུར་པར་བརྗོད་

ཆོག་སྙམ༑ དེ་ལྟར་ན་བླ་མེད་ཀྱི་ལམ་གྱི་སྐབས་སུ་དམིགས་ཡུལ་ཤིན་ཏུ་གལ་ཆེ་བ་ཞིག་ནི། 

ཡུལ་ཅན་གྱི་ཤེས་པ་ཕྲ་ཤོས་གཉུག་མའི་ཡེ་ཤེས་ཀྱིས་སྟོང་ཉིད་རྟོགས་པར་བྱ་རྒྱུ་དེ་ཡིན་ལ། 

545 «རྫོགས་རིམ་རིམ་ལྔ་གསལ་སྒྲོན།» ཤོག ༨༦

546 གོང་མཚུངས། ཤོག ༨༦



351ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

ནམ་ཞིག་དེ་བྱུང་བའི་ཚེ་ན་ཕར་ཕྱིན་ཐེག་པའི་ལུགས་ཀྱིས་སྟོང་ཉིད་རྟོགས་པ་ལྟ་བུ་མིན་པར་

ལམ་གྱི་ས་ཆོད་ཤིན་ཏུ་ཆེ་བར་འོང་བར་གསུང་སྟེ། རྗེ་བླ་མས། “འདི་ལ་ཡང་ཡུལ་ཅན་གཞན་

གྱིས་སྟོང་ཉིད་རྟོགས་ནས་སྒོམ་པ་དང༌། ལྷན་སྐྱེས་ཀྱི་བདེ་ཆེན་གྱིས་སྟོང་ཉིད་རྟོགས་ནས་

བསྒོམ་པ་གཉིས་ནམ་མཁའ་དང་ལག་མཐིལ་ལྟར་གྱིས་ཁྱད་པར་ཤིན་ཏུ་ཆེ།”547 ཞེས་གསུངས་སོ།།

སྔགས་བླ་མེད་ཀྱི་སྐབས་ཀྱི་མི་རྟོག་པ་ཞེས་པའི་གོ་དོན།

དེ་ལྟར་སྔགས་བླ་མེད་ཀྱི་སྐབས་སུ་བདེ་སྟོང་དབྱེར་མེད་དུ་སྦྱོར་བར་གསུང་བའི་སྐབས་ཀྱི། 

བདེ་བའི་ངོ་བོ་གང་ཡིན་ཞིབ་མོའ་ིབློས་དཔྱད་དགོས་པར་གནད་ཆེ་བར་གསུངས་པ་བཞིན། 

མདོ་སྔགས་ཀྱི་གཞུང་དུ་“མི་རྟོག་པ་”ཞེས་པའང་མང་དུ་བྱུང་བས། བླ་མེད་ཀྱི་ལམ་གྱི་སྐབས་

སུ་མི་རྟོག་པ་ཞེས་པའི་གོ་དོན་གང་ཡིན་བརྟགས་ཏེ་ངེས་དགོས་པ་གལ་ཆེ་བར་གསུངས་ཡོད༑ དེ་ཡང་།

སྤྱིར་སེམས་མི་རྟོག་པར་བརྟན་པར་གནས་པ་ཙམ་ནི་ཕྱི་ནང་དང་ཐེག་པ་ཆེ་ཆུང་

ཐུན་མོང་བ་ཡིན་ལ། ཁྱད་པར་དུ་སྟོང་ཉིད་ཀྱི་དོན་ལ་མི་རྟོག་པར་གནས་པའི་

ཏིང་ངེ་འཛིན་ཟག་པ་མེད་པ་ཡང་ཕ་རོལ་ཏུ་ཕྱིན་པའི་ཐེག་པ་དང་ཡང་ཐུན་མོང་

ཡིན་པས། དེ་རྣམས་སྐྱེད་པ་ལ་རླུང་གི་རྣལ་འབྱོར་ལུས་ལ་གནད་དུ་བསྣུན་པ་

རྣམས་སྒོམ་ག་ན་དགོས་ལ། དེ་འདྲའི་ཏིང་ངེ་འཛིན་རྙེད་པས་ཀྱང་རླུང་དྷཱུ་ཏཱིར་

ཐིམ་པའི་དབང་གིས་བདེ་བ་ཆེན་པོ་རྙེད་པའི་དོན་མེད་དོ། །དེས་ན་ལས་རླུང་གི་

གཡོ་བ་བཀག་ནས་སེམས་བརྟན་པོར་གནས་པ་སྒྲུབ་ཅེས་པའི་སེམས་བརྟན་པོ་

ནི་ལྷན་ཅིག་སྐྱེས་པའི་བདེ་བའི་སེམས་ཡིན་ཏེ། ས་ར་ཧས། འདི་ན་ཡིད་འདུས་

པ་ལས་རླུང་གིས་བརླབས། །གཡོ་ཞིང་འཕྱར་ལ་ཤིན་ཏུ་མི་སྲུན་འགྱུར། །ལྷན་

ཅིག་སྐྱེས་པའི་རང་བཞིན་རྟོགས་གྱུར་ན། །དེ་ཡིས་བདག་ཉིད་བརྟན་པར་འགྱུར་

བ་ཡིན། །ཞེས་སོ། །དེ་སྐྱེད་པ་ནི་ལས་རླུང་དྷཱུ་ཏཱིར་ཐིམ་ནས་གཏུམ་མོ་འབར་བ་

ལ་བལྟོས་པས། དེ་རྣམས་ཀྱི་སེམས་མི་རྟོག་པ་རྣམས་དང་བདེ་བ་རྣམས་ཀྱི་མིང་

མཚུངས་ཀྱང་དོན་གཏན་མི་འདྲ་སྟེ། སྔར་མང་དུ་བཤད་ཟིན་ཏོ།།548

ཞེས། སྐབས་འདིའི་མི་རྟོག་པ་ཞེས་པ། ལས་རླུང་གི་གཡོ་བ་བཀག་ནས་བྱུང་བའི་བདེ་ཆེན་

གྱི་ལྷན་སྐྱེས་ཡེ་ཤེས་ཀྱི་སྐབས་ཀྱི་སེམས་བརྟན་པོ་གནས་པ་ལ་གསུངས་ཤིང་། དེ་ཡང་སོ་

སྐྱེའི་དུས་སུ་རྟོག་པ་ཕྲ་མོ་དང་ཡང་བྲལ་བའི་རྟོག་བྲལ་མིན་ཀྱང་མི་རྟོག་ཡེ་ཤེས་དང་ཤིན་ཏུ་

547 «རྫོགས་རིམ་རིམ་ལྔ་གདན་རྫོགས་ཀྱི་དམར་ཁྲིད།» གསུང་འབུམ། ཉ ཤོག ༥༦༣

548 «རྫོགས་རིམ་རིམ་ལྔ་གསལ་སྒྲོན།» ཤོག ༡༨༩



352 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མཐུན་པས་མི་རྟོག་པར་འཇོག་ནུས་པར་གསུངས་པ་ལྟར་ན།549 གཞུང་དུ་མི་རྟོག་པ་ཞེས་

བྱུང་བ་ལ་མཐའ་གཅིག་ཏུ་རྟོག་བྲལ་ལ་གོ་མི་དགོས་པས། རྟོག་པ་མེད་པའི་རྟོག་བྲལ་གྱི་ཤེས་

པ་དང་མི་རྟོག་པའི་ཤེས་པ་གཉིས་ཀྱི་ཁྱད་པར་འབྱེད་དགོས་སྙམ༑ 

དེ་ལ་རྗེ་ཙོང་ཁ་པ་ཆེན་པོ་ནི། ཕར་ཕྱིན་ཐེག་པའི་སྐབས་སུ་མ་ཟད་གསང་སྔགས་བླ་མེད་

ཀྱི་ལམ་གྱི་སྐབས་སུའང་། གནས་ལུགས་སྟོང་པ་ཉིད་རྟོགས་པའི་ཆེད་དུ་ནི་། འཇོག་སྒོམ་གྱིས་

མི་ཆོག་པར་དཔྱད་སྒོམ་ངེས་པར་དགོས་པར་གསུངས་ལ། དེ་ཡང་མདོ་སྔགས་གཉིས་སྟོང་

ཉིད་ཀྱི་ལྟ་བའི་ཐད་ལ་ཕྲ་རགས་ཀྱི་ཁྱད་པར་མེད་ཅིང་། དེ་ལྟ་བུའི་སྟོང་ཉིད་དེ་ཤེར་ཕྱིན་གྱི་

མདོར་གསུངས་ཤིང་འཕགས་པ་ཀླུ་སྒྲུབ་ཡབ་སྲས་ཀྱིས་དབུ་མའི་གཞུང་དུ་གཏན་ལ་ཕབ་པ་དེ་

ཉིད་ཡིན་ན། སྟོང་ཉིད་ཀྱི་ལྟ་བ་རྙེད་པ་ལ། དགག་བྱ་རང་བཞིན་གྱིས་གྲུབ་པ་ལྷག་མ་མེད་པར་

ལེགས་པར་བཀག་ཏེ་རང་བཞིན་མེད་པའི་ངེས་ཤེས་རྙེད་པའི་སྟེང་ནས་ཟབ་མོ་སྟོང་པ་ཉིད་

སྒོམ་དགོས་ལ། དེ་ལ་ནི་དབུ་མའི་གཞུང་ནས་བྱུང་བའི་རིགས་པ་གཅིག་དུ་བྲལ་ལ་སོགས་པ་

བརྟེན་ནས་ཞིབ་མོའ་ིབློས་དཔྱོད་དགོས་པས་ན། དཔྱད་སྒོམ་མེད་དུ་མི་རུང་བས། སྔགས་ལམ་

ལ་དཔྱད་སྒོམ་མི་དགོས་པའི་གསང་ལམ་ཞིག་ཡོད་མི་སྣང་༑ སྔགས་ལམ་གྱི་སྟོང་ཉིད་སྒོམ་པའི་

ཁྱད་པར་ནི་ཐབས་སམ་ཡུལ་ཅན་གྱི་སྟེང་ནས་འཇོག་དགོས་པ་གོང་དུ་སྨྲས་ཟིན་པ་ལྟར་ལ། 

དེ་ལྟ་ནའང་སྔགས་ལམ་དུ་ཐོག་མར་སྟོང་ཉིད་ཀྱི་གོ་བ་འཚོལ་བ་ཙམ་དུ་མིན་པར་སྒོམ་པའི་

སྐབས་སུའང་སོ་སོར་རྟོགས་པའི་ཤེས་རབ་ཀྱིས་དཔྱོད་དགོས་པ་དང་། དམིགས་བསལ་ལ། 

“དགའ་བ་བཞི་པ་ལྷན་སྐྱེས་ཀྱི་དགའ་བ་དང་། སྟོང་པ་བཞི་པ་འོད་གསལ་ཤར་ནས་བདེ་སྟོང་

སྦྱོར་བའི་དུས་སུ་སོ་སོར་རྟོག་པའི་ཤེས་རབ་ཀྱིས་ཡང་ཡང་དཔྱོད་པ་འདིར་མི་བྱེད་ཀྱི། མཉམ་

གཞག་ལས་ལངས་པའི་རྗེས་ཐོབ་ཀྱི་སྐབས་སུ་དེ་ལྟར་བྱེད་པའོ།།”550 ཞེས་སོགས་གསུངས༑ 

དེ་ལྟར་རྗེ་བླ་མས་གསང་འདུས་ཀྱི་རྫོགས་རིམ་གྱི་སྐོར་ལ་ལེགས་བཤད་ཆེན་པོ་«རིམ་ལྔ་

གསལ་སྒྲོན་»དང་«རིམ་ལྔ་གདན་རྫོགས་ཀྱི་དམར་ཁྲིད་»གཉིས་བརྩམས་རྗེས་སུ། རིང་པོར་

མ་སོན་པར་རྗེ་བླ་མ་ཉིད་ནས་མན་ངག་གི་ཁྲིད་ཡིག་དེ་གཉིས་སྦྱར་ཏེ་བཤད་པའི་སྲོལ་ཡང་

སྤེལ་ཡོད་སྣང་སྟེ། དཔེར་ན་ཆིག་བརྒྱུད་དམ་སློབ་མ་ཉུས་བསྡུས་ལ་མན་ངག་གི་ཚུལ་དུ་གསུང་

བ་ཁག་གཅིག་མཁས་གྲུབ་རྗེས་ཟིན་བྲིས་སུ་བཏབ་པ། «གསང་བ་འདུས་པའི་མན་ངག་ཡིག་

ཆུང་»ཞེས་པ་རྗེ་བླ་མའི་གསུང་འབུམ་དུ་བཞུགས་པའི་ནང་དུ། «རྗེ་བླ་མའི་གདམས་པ་འགའ་

549 གོང་མཚུངས། ཤོག ༧༣

550 གོང་མཚུངས། ཤོག ༦༤



353ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

ཞིག་གསལ་སྒྲོན་དང་ཁྲིད་ཡིག་གཉིས་སྦྱར་ཏེ་ཅུང་ཟད་བཤད་པ།» ཞེས་བྱུང་བ་ལས་དཔོག་

ནུས་ལ། གསུང་དེ་ཉིད་ཟིན་བྲིས་འདེབས་པ་པོ་མཁས་གྲུབ་རྗེའི་གསུང་འབུམ་དུའང་བཞུགས་

སུ་གསོལ་ཡོད༑ སྤྱིར་ན་མཁས་གྲུབ་རྗེས་དགའ་ལྡན་དུ་ ༡༤༡༧ དང་། ༡༤༡༨ ཡས་མས་ཤིག་

ལ་ཟླ་བ་བཅུའི་རིང་ལ། “ཉིན་མོ་རྒྱུད་སྡེ་དང་གཞུང་ཆེན་མོ་རྣམས་ཀྱི་བཤད་པ་དང་། མཚན་

རེ་བཞིན་བསྐྱེད་རྫོགས་ཀྱི་མན་ངག་གི་གནད་རྒྱུན་མ་ཆད་པར་སྩལ་བ་དག་ཡིད་ལ་བཅགས་

པར་བགྱིས་ཤིང་། ཁྱད་པར་ཞལ་ལས་ཤེས་པར་བྱ་བའི་གནད་ཞིབ་ཅིང་མང་བར་གསུངས་པ་

དག་”551ལོ་དྲུག་གི་བར་དུ་ལེགས་པར་བསྒོམས་ཏེ། རྗེ་བླ་མ་ཉིད་ལ་གསོལ་བ་དྲག་ཏུ་བཏབ་

ཏེ་ཡི་གེར་བཀོད་པ་«གསང་བ་འདུས་པའི་ཡིག་ཆུང་ཉེར་གཅིག་»ཅེས་ཀྱང་བསྒྲིགས་པ་བྱུང་

བ་སོགས་འོག་ཏུའང་བརྗོད་པར་བྱ་ལ། རྗེ་ཙོང་ཁ་པ་ཆེན་པོ་གསུང་འབུམ་རང་དུ་ནི། གསང་

སྔགས་ཀྱི་ལམ་མཐོན་པོའ་ིསྐོར་སྤྱི་དང་། ཁྱད་པར་དུ་ལམ་གྱི་གེགས་སེལ་བོགས་འདོན་ཐད་

ལ་རྗེ་བླ་མས་ཞལ་ཤེས་ཀྱི་ཚུལ་དུ་གསུངས་པ་«ཞལ་ཤེས་གནད་ཀྱི་ཐེམ་ཡིག་»ཅེས་པའང་ཡོད་

པར་ཤེས་དགོས༑ 

དགའ་ལྡན་དགོན་དུ་སྐུ་མཚམས་ལ་རྒྱུན་རིང་པོར་བཞུགས་པ།

ད་ནི་སླར་ཡང་རྣམ་ཐར་གྱི་དཀྱུས་ལ་ཞུགས་ཏེ་བརྗོད་ན། དགའ་ལྡན་དགོན་པའི་རབ་གནས་

དང་དེ་འབྲེལ་ཆོས་འབྲེལ་རྒྱས་པར་མཛད་པ་དང་། དེ་བཞིན་དུ་གསང་འདུས་རྫོགས་རིམ་གྱི་

ཁྲིད་ཡིག་ཆེན་པོ་གཉིས་ཀྱི་རྩོམ་པ་ལེགས་པར་གྲུབ་དུས། རྗེ་བླ་མ་དགུང་ལོ་ང་བཞི་བཞེས་

པའི་ཕྱི་ལོ་ ༡༤༡༡ ལོར་སོན་ཡོད༑ དེ་ནས་རྩིས་པའི་ལོ་དྲུག་ཙམ་གྱི་སྔོན་དུ། ལྷོ་བྲག་གྲུབ་ཆེན་

ནམ་མཁའ་རྒྱལ་མཚན་གྱིས་རྗེ་ཙོང་ཁ་པ་རང་ཉིད་དགུང་ལོ་ང་བདུན་པར་552སྐུ་ཚེ་ལ་བར་

ཆད་ཡོད་པའི་ལུང་བསྟན་གནང་ཡོད་ལ། ལུང་བསྟན་དེ་རྗེ་བླ་མས་མ་བསྙེལ་བར་ཐུགས་ལ་

དྲན་བཞིན་དུ་ཡོད་པར་བརྟེན། «རྫོགས་རིམ་རིམ་ལྔ་གདན་རྫོགས་ཀྱི་དམར་ཁྲིད་»བརྩམས་

གྲུབ་རྗེས་སུ། ཡོས་ལོའ་ིདགུན་སྟོད་ནས། རྗེ་བླ་མས་གཙོ་མཛད་དཔོན་སློབ་སུམ་ཅུ་རྩ་གྲངས་

ཀྱིས། བླ་མའི་སྐུ་ཚེ་འཕེལ་བ་དང་བར་ཆད་བཟློག་པའི་ཐབས་དཔལ་རྡོ་རྗེ་འཇིགས་བྱེད་ཀྱི་

རྒྱས་པའི་འཁྲུལ་འཁོར་མང་དུ་མཛད་ནས་སྐུ་མཚམས་དམ་པོར་བཞུགས༑ 

སྐབས་འདིའི་ཡས་མས་ཤིག་ལ། རྗེ་བཙུན་རེད་མདའ་བ་ཆེན་པོ་སྐྱིད་གྲོང་ཁུལ་དུ་སྐུ་

མཚམས་ལ་བཞུགས་ཏེ་ཡོད་པར། རྗེ་ཙོང་ཁ་པའི་གསང་བ་འདུས་པའི་རྫོགས་རིམ་གྱི་ཁྲིད་

551  «གསང་འདུས་ཡིག་ཆུང་ཉེར་གཅིག» གསུང་འབུམ། ཛ ཤོག ༡༨

552 འདིའི་ང་བདུན་ཞེས་པ་«རྣམ་ཐར་དད་པའི་འཇུག་ངོགས་»སོགས་སུ་བྱུང་བ་ལྟར་གྱི་བོད་ལོ་གཞིར་བཞག་ཡིན་པས། 
ཕྱི་ལོ་བརྩི་ཚུལ་ལྟར་ན་སྐུ་ཚེའི་བར་ཆད་འབྱུང་བར་ལུང་བསྟན་པའི་དགུང་ལོ་དེ་ལ་ང་དྲུག་ལ་ཁེལ་བར་བྱ་དགོས༑ 



354 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཡིག་ཆེན་པོ་དེ་གཉིས་གཟིགས་པས་ཐུགས་ཤིན་ཏུ་རངས་ཏེ། རང་གི་སློབ་མ་རྗེ་ཙོང་ཁ་པ་ལ་

རེ་བསྐུལ་དམིགས་བསལ་ཞིག་སྙན་དུ་གསོལ་བའི་ཕྱག་བྲིས་ཤིག་གནང་བ་རྗེ་བླ་མའི་ཕྱག་ཏུ་

འབྱོར༑ རེ་བསྐུལ་དེ་ནི། ཡི་དམ་གྱི་ལྷ་རྗེ་བཙུན་འཇམ་པའི་དབྱངས་ལ་ཞུས་ཏེ། “མྱོང་བ་ལ་

བཀར་ནས་དགེ་སྦྱོར་བྱེད་ཚུལ། ཚེ་ཐུང་འདི་ལ་བོགས་ཆེ་བའི་ཉམས་ལེན་གྱི་གནད་ཡོངས་སུ་

རྫོགས་པ་ཞིག་བསྐུར་བར་”553གསུངས་པ་དེ་ཡིན༑ དེ་ལྟར་རྗེ་བླ་མས་ཀྱང་ཡི་དམ་འཇམ་པའི་

དབྱངས་ལ་ཞུས་ཏེ་ལྷག་པའི་ལྷས་སྩལ་བའི་ཐུན་མིན་གྱི་མན་ངག་དེ་ཡི་གེར་བཀོད་ཏེ་བླ་མ་རྗེ་

བཙུན་རེད་མདའ་བ་ཆེན་པོ་ལ་ཕུལ་ཞིང་། དེ་དང་མཉམ་དུ་རྗེ་བཙུན་འཇམ་པའི་དབྱངས་ཀྱི་

མན་ངག་འཇམ་དབྱངས་ཞི་ཁྲོ་སྦྲགས་སྒྲུབ་ཐུན་མོང་མ་ཡིན་པ་གཅིག་ཡོད་པའི་མན་ངག་གི་

ཡེ་གེ་བཅས། ཡོས་ལོའ་ིབོད་ཟླ་དྲུག་པའི་ཚེས་བཞི་སྟེ། སྔོན་བདག་ཅག་གི་སྟོན་པ་བཅོམ་ལྡན་

འདས་ཀྱིས་ཡུལ་ཝ་ར་ནཱ་སིའི་དྲང་སྲོང་ལྷུང་བ་རི་དྭགས་ཀྱི་ནགས་སུ་ཆོས་ཀྱི་འཁོར་ལོ་དང་པོ་

བསྐོར་བའི་བཀྲ་ཤིས་པའི་ཉིན་མོ་དེར་ཕུལ༑554 

ཡི་དམ་འཇམ་པའི་དབྱངས་ལ་བླ་མ་རྗེ་བཙུན་རེད་མདའ་བའི་ཐུགས་རེ་ལྟར་ཆེད་དུ་

ཞུས་ཏེ་ཐོབ་པའི་མན་ངག་ཡི་གེར་བཀོད་གནང་བ་དེའི་མཇུག་ཏུ། “གཞན་ལ་གཏན་ནས་མི་

སྟོན་པར་ཞུ་ཞུ། འདི་དག་གི་དོན་རེ་རེ་ནས་ཞིབ་པར་གསུངས་པ་རྣམས་མཇལ་དུས་ཞུ་བར་

སྨོན།”555 ཞེས་བཀོད་དེ། རྗེ་བླ་མས་རང་གི་བླ་མ་རྗེ་བཙུན་རེད་མདའ་བ་ཆེན་པོ་སླར་ཡང་

མཇལ་བའི་ཐུགས་རེ་མཛད་མོད། ཀྱེ་ཧུད་འདུས་བྱས་མི་རྟག་པའི་རང་བཞིན་དབང་བཙན་

པས། རྗེ་ཙོང་ཁ་པ་དང་རྗེ་བཙུན་རེད་མདའ་བ་བླ་སློབ་གཉིས་སླར་འཇལ་བའི་སྐལ་པ་བྱུང་

མེད༑ གང་ཡིན་ཟེར་ན་དེ་ནས་རྩིས་པའི་ལོ་གཅིག་ཙམ་གྱི་རྗེས། ཆུ་འབྲུག ༡༤༡༢ ལོའ་ིདགུན་

ཁར་རྗེ་བཙུན་རེད་མདའ་བ་ཆེན་པོ་དགུང་ལོ་དྲུག་ཅུ་རེ་བཞི་ལ་སོན་པ་མང་ཡུལ་གུང་ཐང་གི་

མཚམས་གླིང་རྩེ་དཔལ་གྱི་དབེན་གནས་སུ་དགོངས་པ་མྱ་ངན་ལས་འདས༑ སྐབས་དེ་དུས་རྗེ་

རེད་མདའ་བ་ཆེན་པོས་སྒྲུབ་གནས་དེར་དགེ་འདུན་པ་བརྒྱ་ཕྲག་གཅིག་ལ་དཔལ་ལྡན་ཟླ་བའི་

«དབུ་མ་ལ་འཇུག་པའི་»བཤད་ཁྲིད་མཛད་བཞིན་པར། འབྲས་བུའི་སའི་ཐད་ཀྱི་ཚིག “གང་

553 «རྗེ་བཙུན་འཇམ་པའི་དབྱངས་ཀྱི་གསུང་རྗེ་བཙུན་ཙོང་ཁ་པས་ཡི་གེར་མཛད་ནས་རྗེ་རེད་མདའ་བ་ལ་ཕུལ་བའི་མན་
ངག་ཐུན་མོང་མ་ཡིན་པ་གཅིག» གསུང་འབུམ། ན ཤོག ༡༤༩

554 “སངས་རྒྱས་ཀྱིས་ཆོས་འཁོར་བསྐོར་བའི་དུས་ཁྱད་པར་ཅན་ལ་འབྲོག་རི་བོ་ཆེ་དགེ་ལྡན་རྣམ་པར་རྒྱལ་བའི་གླིང་
ནས་བློ་བཟང་གྲགས་པའི་དཔལ་གྱིས་གྲུབ་པའི་དབང་ཕྱུག་རྗེ་བཙུན་རེད་མདའ་བའི་དྲུང་དུ་ཕུལ༑” «འཇམ་དབྱངས་ཞི་ཁྲོ་
སྦྲགས་སྒྲུབ་ཐུན་མོང་མ་ཡིན་པ།» གསུང་འབུམ། ཛ ༣༣༢

555 «རྗེ་རེད་མདའ་བ་ལ་ཕུལ་བའི་མན་ངག་ཐུན་མོང་མ་ཡིན་པ་གཅིག» གསུང་འབུམ། ན ཤོག ༡༤༩



355ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

ཚེ་དེ་ཉིད་སྐྱེ་མེད་ཡིན་ཅིང་བློ་ཡང་སྐྱེ་བ་དང་བྲལ་བ།།”556 ཞེས་པའི་དོན་ལས་བརྩམས་

ཏེ། རང་ཉིད་ཆོས་ཀྱི་དབྱིངས་སུ་མྱ་ངན་ལས་འདས་བའི་དགོངས་པ་གཏད་པ་ལྟར། སྐུ་ཅུང་

སྙུན་པའི་ཚུལ་བསྟན་དེ་འཆི་བ་འོད་གསལ་མངོན་དུ་མཛད༑ རྗེ་བཙུན་རེད་མདའ་བ་ཆེན་པོ་

དགོངས་པ་མྱ་ངན་ལས་འདས་རྗེས་སུ། ཁོང་གིས་བཀའ་མངགས་གནང་དོན་ལྟར། རྗེ་རེད་

མདའ་བའི་སྐུ་གདུང་གི་ཆ་གཅིག་སོགས་རྗེ་ཙོང་ཁ་པ་ཆེན་པོར་འབུལ་བ་འབྱོར་བའི་སྐོར། རྗེ་

བཙུན་རེད་མདའ་བ་ཆེན་པོའ་ིརྣམ་ཐར་དུ།

བླ་མ་ཉིད་ཀྱི་ཐུགས་དམ་འཇམ་པའི་དབྱངས་གསེར་ཁོ་ནས་གྲུབ་པ། གདན་ཁྲི་

དངུལ་བཟོ་མཛུབ་གང་ཤིན་ཏུ་མཚར་བ་གཅིག་ན་བཟའ་དྲུག་ཅུ་རྩ་གཉིས་དང་

བཅས་པ་དང་། གདུང་གི་ཆ་དང་པོ་མཆོད་པར་འོས་པ་དག་རི་བོ་དགེ་ལྡན་དུ་

བླ་མ་རིན་པོ་ཆེ་བློ་བཟང་པའི་དྲུང་དུ་སྤྱན་དྲངས་ནས། དེ་དུས་རྗེ་ཉིད་ཀྱི་སྐུ་

དང་མཉམ་པའི་འཇམ་པའི་དབྱངས་གསེར་གྱི་མདོག་ཅན་བླ་མ་རིན་པོ་ཆེས་

བཞེངས་ནས་ཡོད་པ་དང་སྟབས་གཅིག་ཏུ་རི་བོ་དགེ་ལྡན་གྱི་གཙུག་ལག་ཁང་

ཆེན་པོ་ན་བཞུགས་པ་ཡིན།557

ཞེས་བྱུང་༑ དེ་ཡང་རྗེ་ཙོང་ཁ་པས་རང་གི་བླ་མའི་ཐུགས་དམ་གྱི་རྟེན་འཇམ་དབྱངས་ཀྱི་གསེར་

སྐུ་དེ་དང་། རང་ཉིད་ལའང་དེ་ལྟ་བུའི་འཇམ་དབྱངས་ཀྱི་གསེར་སྐུ་ཞིག་ཡོད་པ་དེ་གཉིས། 

ལྷན་ཅིག་ཏུ་དགའ་ལྡན་གྱི་གཙུག་ལག་ཁང་ནང་དུ་བཞུགས་སུ་གསོལ་བ་ནི། འདུས་བྱས་མི་

རྟག་པའི་ཆོས་ཉིད་དབང་བཙན་པོས་ཁོང་བླ་སློབ་གཉིས་ཚེ་འདིའི་ལུས་རྟེན་གྱི་སྟེང་ནས་ཞལ་

བྲལ་དུ་གྱུར་པ་བྱུང་ཡོད་ནའང་། བླ་སློབ་གཉིས་ནམ་ཡང་མི་བྲལ་བར་གནས་པའི་རྟེན་འབྲེལ་

ལ་དགོངས་ཏེ་མཛད་པ་ཡིན་སྣང་༑ 

གང་ལྟར་ཡང་ཕྱི་ལོ་ ༡༤༡༡ ལོ་ཧྲིལ་པོར། གོང་གསལ་ལྟར་རྗེ་ཙོང་ཁ་པ་ཆེན་པོ་སྐུ་འཁོར་

སུམ་ཅུ་ལྷག་དང་བཅས་པ་སྐུ་མཚམས་དམ་པོར་མཛད་དེ་བཞུགས་པར། སྔ་དྲོ་འཇིགས་བྱེད་

ཀྱི་འཁྲུལ་འཁོར་དང་འབྲེལ་བའི་རྒྱས་པའི་བཟླས་སྒོམ་དང་། ཕྱི་དྲོ་ཕྱིར་ཟློག་གི་བཟླས་སྒོམ་

ཤུགས་དྲག་ལ་རྒྱུན་རིང་བར་མཛད༑ དགུང་ལོ་ང་ལྔར་ཕེབས་པ་ཕྱི་ལོ་ ༡༤༡༢ ལོའ་ིདཔྱིད་

556 «དབུ་མ་ལ་འཇུག་པ།» འབྲས་བུའི་ས། ཤླཽཀ ༡༣ཀ རྗེ་རེད་མདའ་བ་དགོངས་པ་མྱ་ངན་ལས་འདས་པའི་ཞིབ་གནས་
རྣམས། དེའི་རྣམ་ཐར། གསུང་འབུམ། ༡ ཤོག ༡༠༣-༡༠༦ བར་བྱུང་བ་ལས་བཀོད༑

557 གོང་དུ་དྲངས་པ་འདི་ཐོ་ཡོན་ཡེ་ཤེས་དོན་གྲུབ་ཀྱི་«དད་པ་རྒྱ་མཚོར་རོལ་པའི་འཇུག་ངོགས།» ཤོག ༢༧༤ ཐད་བྱུང་བ་
ལས་བཀོད༑ ཐོ་ཡོན་གྱིས་གང་ལས་དྲངས་སའི་རྗེ་བཙུན་རེད་མདའ་བའི་རྣམ་ཐར་གྱི་དཔེ་དེ་དེང་འཇལ་དུ་ཡོད་མི་སྣང་༑ རྗེ་
རེད་མདའ་བའི་གསུང་འབུམ་དུ་བཞུགས་པའི་རྣམ་ཐར་དེའི་ནང་དུ་ནི། སྐུ་གདུང་གི་ཆ་གཅིག་རྗེ་ཙོང་ཁ་པར་ཕུལ་བ་ཐོན་པ་
མ་གཏོགས་ཐུགས་དམ་གྱི་རྟེན་འཇམ་དབྱངས་ཀྱི་སྐུ་ཕུལ་བའི་སྐོར་མི་ཐོན༑



356 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཀར་རྗེ་ཙོང་ཁ་པས་རང་གི་སློབ་མ་རྣམས་ལ་ད་ཕན་བར་དུ་སྐུ་ཚེའི་བར་ཆད་བཟློག་པའི་

མཚན་མ་གསལ་བར་མ་བྱུང་བའི་ཚུལ་བཀའ་གནང་༑ སྐབས་དེར་ཐུགས་དམ་ལ་བཞུགས་

པའི་ཉིན་གཅིག་ཐུགས་རྒྱུད་ལ་བདེ་སྟོང་གི་ཡེ་ཤེས་ཁྱད་པར་འཁྲུངས་པའི་ཚུལ། མཁས་གྲུབ་

རྗེས་གསང་བའི་རྣམ་ཐར་དུ་འདི་ལྟར་གསུངས་ཏེ།

ལན་གཅིག་ཐུགས་དམ་ལ་བཞུགས་པའི་ཚེ། སྟེང་གི་སྣ་རྩེའི་ཕྱོགས་ལ་ཨ་བ་དྷཱུ་

ཏཱིའི་ཡར་སྣའི་ཐད་ན་མར། ཨེ་ཝཾ་གྱི་གཟུགས་འོད་ཀྱི་ཐག་པ་ལྟ་བུ་སྐྱ་ནར་རེ་རེ་

འོང་བ་ཞིག་མནལ་ལམ་དུ་བྱུང་། དུས་དེ་ནས་ཐུན་མོང་མ་ཡིན་པའི་ཞུ་བདེ་ཁྱད་

པར་ཅན་དང་སྟོང་པ་ཉིད་སྦྱར་བའི་བདེ་སྟོང་གི་ཡེ་ཤེས་དགའ་བ་བཞི་དང་སྟོང་

པ་བཞིའི་བདག་ཉིད་ཅན་འཁྲུངས་ནས། དེ་ཕྱིན་ཆད་བདེ་སྟོང་གི་ཡེ་ཤེས་ཁྱད་

པར་བ་ནར་མར་བསྐྱངས་པས། མཉམ་གཞག་ཏུ་བདེ་སྟོང་ཡེ་ཤེས་རྒྱུད་སྡེ་ནས་

གསུངས་ཤིང་། གྲུབ་ཆེན་གྱི་གཞུང་ལས་འབྱུང་བ། ཕྱི་རོལ་པ་དང་ནང་པ་གཉིས་

ཀའི་ཏིང་ངེ་འཛིན་ཆར་གཏོགས་ཙམ་རེ་ལ་བདེ་སྟོང་གི་ཡེ་ཤེས་སུ་མིང་བཏགས་

པ་དེ་ལྟ་བུ་མ་ཡིན་པའི་ཏིང་ངེ་འཛིན་ལ་མཉམ་པར་གཞག་ཅིང་། རྗེ་ཐོབ་ཏུ་གང་ཤར་

ལྷའི་འཁོར་ལོ་དང་བདེ་སྟོང་གི་རོལ་པར་འཆར་བས་དུས་འདའ་བར་གྱུར་ཏོ།།558

ཞེས། སྐབས་དེར་ལྷན་སྐྱེས་ཀྱི་བདེ་བ་ཆེན་པོའ་ིཡེ་ཤེས་ཀྱི་གནས་ལུགས་སྟོང་པ་ཉིད་མངོན་

སུམ་དུ་རྟོགས་པའི་བདེ་སྟོང་དབྱེར་མེད་ཀྱི་འོད་གསལ་བདེ་བ་ཆེན་པོའ་ིཡེ་ཤེས་ཐུགས་རྒྱུད་

ལ་ལྷམ་མེར་འཁྲུངས་པ་བྱུང་༑ དེ་ལྟ་ན་སྔར་མཉམ་གཞག་ཏུ་སྟོང་པ་ཉིད་མངོན་སུམ་དུ་རྟོགས་

པའི་དབང་གིས། རྗེས་ཐོབ་ཏུ་གང་ཤར་སྒྱུ་མ་ལྟ་བུར་སྟོང་པ་ཉིད་ཀྱི་རྣམ་རོལ་དུ་གཟིགས་

བཞིན་དུ་ཡོད་ལ། སྐབས་དེར་ནི་དགའ་བ་བཞི་པ་ལྷན་སྐྱེས་ཀྱི་བདེ་བ་ཆེན་པོ་ཐུགས་རྒྱུད་

ལ་འཁྲུངས་པས། གང་ཤར་བདེ་བ་ཆེན་པོའ་ིརྣམ་རོལ་དང་། བདེ་སྟོང་དབྱེར་མེད་དམ་ཟུང་

འཇུག་གི་རོལ་པར་གཟིགས་པ་བྱུང་༑ དེ་ལྟ་ན་སྐབས་དེར་རྗེ་བླ་མ་རང་ཉིད་ཀྱི་ཉམས་རྟོགས་

ཀྱི་ཆ་ནས་བརྗོད་ན། སྟོང་ཉིད་ཀྱི་ཉམས་མྱོང་དང་། ལྷན་སྐྱེས་ཀྱི་བདེ་བའི་ཉམས། དེ་བཞིན་

དུ་བདེ་སྟོང་ཟུང་དུ་འཇུག་པའི་ཏིང་ངེ་འཛིན་སོགས། རྟོགས་པའི་ཡོན་ཏན་ཀློང་བརྡོལ་བ་ལྟ་

བུར་གོང་ནས་གོང་དུ་འཕེལ་བཞིན་པ་དང་ཆབས་གཅིག་ཏུ། སྔར་ལྷོ་བྲག་གྲུབ་ཆེན་གྱིས་མ་

འོངས་ལུང་བསྟན་མཛད་པ་ལྟར་གྱི་སྐུ་ཚེའི་བར་ཆད་ཀྱི་མཚན་མའང་། ཉིན་རེ་ནས་ཇེ་གསལ་

ཇེ་གསལ་དུ་འགྲོ་བ་ལྟ་བུ་ཞིག་བྱུང་ཡོད་སྣང་༑ 

558 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༢༩



357ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

རྗེ་བླ་མ་དགའ་ལྡན་དུ་ལོ་གཉིས་མན་ཙམ་གྱི་རིང་སྐུ་བསྙུན་པ།

དེ་ལྟར་འབྲུག་ལོ་ ༡༤༡༢ ལོའ་ིསྟོན་ཁར། རྗེ་བླ་མས་སྐབས་དེར་ལྷན་དུ་སྐུ་མཚམས་སུ་ཡོད་

པའི་སློབ་མ་བགྲེས་གྲས་རྣམས་བསྐོངས་ཏེ། “ད་ཡང་ཡང་བཤད་པ་ཨེ་ཡོང་མི་ཤེས་པས། ད་

ལན་རྒྱུད་སྡེ་བཞིའི་གཙོ་བོ་རྣམས་ཀྱི་བཤད་པ་རེ་སྨོན་ལམ་གྱི་རྟེན་དུ་བྱེད་པ་ཡིན།” ཞེས་

བཀའ་གནང་བར། སློབ་མ་རྣམས་ཀྱིས་མགྲིན་གཅིག་ཏུ། ད་ནི་མཚན་མ་ངན་པའི་ལོ་དུས་ལ་

སླེབས་པས། སྔར་བཞིན་སྐུ་མཚམས་དམ་པར་བཞུགས་ཏེ་སྐུའི་བར་ཆད་བཟློག་པའི་ཐུགས་

དགོངས་གཏད་འཚལ་ཞེས་གསོལ་བ་བཏབ་ཅིང་། བདག་ཅག་རྣམས་ནས་ཀྱང་སྐུ་རིམ་འབད་

ནས་སྒྲུབ་པར་བགྱིའོ་ཞེས་ནན་གྱིས་ཞུས་པར་བརྟེན། སླར་ཡང་འབྲུག་ལོ་ཟླ་བ་བརྒྱད་པའི་

ཚེས་བདུན་གྱི་ཉིན་ནས། རྗེ་ཙོང་ཁ་པ་རང་ཉིད་དང་ཉེ་སློབ་སུམ་ཅུ་རྩ་གྲངས་རྣམས་སྐུ་

མཚམས་དམ་པོར་བཅད་ནས་ཐུགས་དམ་ལ་བཞུགས་མུར་སྐུ་རིམ་བསྒྲུབས་ནའང་། ལོ་དེའི་

ཟླ་བ་བཅུ་གཅིག་པའི་ནང་ནས་རྗེ་བླ་མ་སྐུ་ཁམས་ཅུང་མི་བདེ་བ་ཞིག་བྱུང་ལ། ཆུ་སྦྲུལ་གྱི་ལོ་

གསར་པ་ཚེས་པ་དང་། སྔར་གྱི་ལུང་བསྟན་ཇི་བཞིན་རྗེ་ཙོང་ཁ་པ་སྐུ་ཁམས་སྙུན་པའི་འགོ་

ཚུགས༑559 སྐབས་དེར་སྔར་སྐུ་སྣ་གཞོན་དུས་ཀྱི་སྐུ་སྟོད་ཀྱི་སྙུན་ཟུག་དེའང་སྐྱར་ལོག་ལྟ་བུར་

སླར་སྙུན་པ་དང་། སྐུའི་སྨད་ཀྱི་ཆ་ལའང་སྙུན་ཟུག་གིས་ཁྱབ་པ་སོགས་འོ་བརྒྱལ་ཙམ་བྱུང་ལ། 

སྐུ་ཁམས་སྙུན་པ་ཡུན་རིང་དུ་བྱུང་བའི་སྐབས་ཤིག་ལ། གནལ་མེད་པའང་ཞག་ཉི་ཤུ་རེ་ཙམ་

མཐུད་དེ་བྱུང་མོད། ཐུགས་དམ་ཟབ་མོ་ལ་མངའ་བརྙེས་པའི་ཏིང་ངེ་འཛིན་ལས་གཡོ་བ་མི་

མངའ་བའི་དབང་གིས། གསོལ་བ་མཆོད་མི་ཐུབ་པ་དང་། ཐུགས་དམ་ཉམས་བཞེས་གནང་

མི་བཟོད་པ་སོགས་ཡེ་མ་བྱུང་༑ དེར་བརྟེན་ཕྱི་ནས་མཇལ་བའི་ཚེ་མངོན་མཚན་ཆེ་བའི་སྐུ་

གཟུགས་མི་བདེ་བ་མེད་པ་ལྟ་བུར་བཞུགས༑560

གང་ལྟར་ཡང་རྗེ་བླ་མ་སྐུ་ཁམས་སྙུན་པ་ཡུན་རིང་ཙམ་སོང་བ་ན། སྐུ་གཟུགས་ཀྱི་ཤེད་

ཅུང་ཉམས་ཏེ་སྐུ་ཤ་རིད་པར་གྱུར་པ་དང་སྐུའི་གཟི་མདངས་ཆུང་དུ་སོང་བ་སོགས་བྱུང་བས། 

ཉེ་གནས་ཀྱི་སློབ་མ་ཙམ་དུ་མ་ཟད་དགའ་ལྡན་དུ་བཞུགས་པའི་འདུས་སྡེ་ཡོངས་རྫོགས་བློ་

འཚབ་ཀྱིས་སྐུའི་རིམ་འགྲོ་ཚད་མེད་པ་བསྒྲུབས༑ རྗེ་བླ་མའི་སྦྱིན་བདག་ཆེ་ཁག་རྣམས་ཀྱང་

དགའ་ལྡན་དུ་ཆེད་དུ་བླ་མ་མཇལ་བར་བཅར་ཏེ་སྐུའི་རིམ་གྲོའ་ིསྦྱིན་བདག་བྱས་ལ། དེའི་

སྐབས་སུ་རྒྱལ་ཚབ་རྗེས་གཙོས་མཛད་དགའ་ལྡན་དུ་ཡོད་པའི་དགེ་འདུན་བྱིངས་དང་། རྗེ་བླ་

མའི་སྐུ་འཁོར་དུ་ཡོད་པའི་ཉེ་བའི་སློབ་མ་རྣམས་དང་བཅས་པ་ཚང་མས། ལོ་ངོ་སྦྲེལ་གྱི་བར་

559 རྗེ་བླ་མ་སྐུ་སྙུན་པའི་སྐོར་གྱི་ཞིབ་གནས་འདི་དག་«རྣམ་ཐར་དད་པའི་འཇུག་ངོགས།» ཤོག ༦༦-༦༧ བར་བྱུང་བ་ལས་བཀོད༑

560 «རྣམ་ཐར་དད་པའི་འཇུག་ངོགས།» ཤོག ༦༧



358 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དུ་གཡེལ་བ་མེད་པར་སྐུའི་རིམ་གྲོ་ཉིན་མཚན་འཁོར་ཡུག་ཏུ་བསྒྲུབས་ལ། སྔོན་ཆད་གངས་

རིའི་ཁྲོད་དུ་བླ་མའི་སྐུ་རིམ་བསྒྲུབས་པ་ལ་འདི་ལྟ་བུ་གཞན་མ་བྱུང་ཞེས་ཀུན་གྱིས་མཐུན་པར་

གླེང་བ་སོགས་བྱུང་༑561 སྐབས་དེར་རྗེ་བླ་མ་སྙུན་པའི་ཞབས་ཞུ་སློབ་མ་གཙོ་བོ་བདུན་གྱིས་

གནང་ཡོད་པ་ནི། རྒྱལ་ཚབ་རྗེ་དང་། མཁས་གྲུབ་རྗེ། ཧོར་སྟོན་ནམ་མཁའ་དཔལ། ཤར་པ་

རིན་ཆེན་རྒྱལ་མཚན། བྱམས་ཆེན་ཆོས་རྗེ། ལེགས་པ་བཟང་པོ་དང་། གཞོན་ནུ་རྒྱལ་མཆོག་

བཅས་ཡིན།562 དེ་རྣམས་ལས་གཞོན་ནུ་རྒྱལ་མཆོག་དགུང་ལོ་གཞོན་ཤོས་ཡིན་པས། སྐུ་རིམ་

གྱི་སྐབས་སུ་མཆོད་གཡོག་གཙོ་བོར་ཁོང་གིས་མཛད་པར་གྲགས༑ དེ་ལྟར་སློབ་མ་བདུན་གྱིས་

སྙུན་གཡོག་མཛད་པའི་སྐབས་སུའང་ཞར་དང་ཞོར་ལ། རྗེ་བླ་མས་ཉེ་གནས་ཀྱི་སློབ་མ་བདུན་

ལ་ཆེས་ཟབ་པའི་ཞལ་ཤེས་ཀྱི་མན་ངག་ཀྱང་དུ་མ་གནང་ཡོད་སྣང་སྟེ། ཉེ་གནས་ལེགས་པ་བཟང་པོས།

ངེད་གྲོགས་མཆེད་བདུན་ལ་ཡང་སྔགས་དང་ཕ་རོལ་དུ་ཕྱིན་པའི་ལམ་གྱི་རྣམ་

གཞག་མེད་མི་རུང་གི་ངོ་བོ། གོ་རིམ། གྲངས་ངེས། སོ་སོའ་ིབྱེད་ལས། ཁྱད་

པར་དུ་བླ་མེད་ཀྱི་རྒྱུད་དང་དགོངས་འགྲེལ་ཚད་ལྡན་རྣམས་ནས་བསྐྱེད་རྫོགས་

ཀྱི་རྣམ་གཞག་གཙོ་བོར་གསུངས་ཚུལ། གཅིག་ཏུ་ཚིག་དོན་མི་གསལ་བ་དོན་

ཐོབ་ཡོད་པ་རྣམས་གཞན་གྱིས་འཆད་དགོས་ལུགས་དེ་རྣམས་སོ་སོ་རྩལ་དུ་

བཏོན་ནས་གང་འཆད། བླ་མེད་ཀྱི་རྩ་བཤད་སོ་སོ་ནས་འཇུག་སྒོ་མི་འདྲ་བ་དུ་མ་

གསུངས་ཀྱང་། དེ་ཐམས་ཅད་ཀྱི་ལག་རྗེས་འོང་ཚུལ། བདེ་དགྱེས་གསང་གསུམ་

སྦྱོར་དྲུག་རྣམས་ཀྱི་ལམ་གྱི་དབྱེ་བསྡུ་ཞར་བྱུང་དང་བཅས་པ། སྲོག་སྩོལ་གྱི་

འབོག་འདོན། བཙན་ཐབས་ཀྱི་རྣལ་འབྱོར། ཕྱག་རྒྱ་བཞི་ལ་བརྟེན་པའི་རྫོགས་

རིམ། གཟུངས་སྒྲུབ་ཁྱད་པར་ཅན་གསལ་སྒྲོན་དང་ཁྲིད་ཡིག་གཉིས་ཀྱི་ཞལ་ཤེས། 

བསྲེ་བའི་གནད་དང་བཅས་པ་རྣམས་རྫོགས་པར་གསུངས༑563

ཞེས་གསལ་བར་བཀོད་པ་ལས་ཤེས༑ དེ་ནས་རྗེ་ཙོང་ཁ་པ་ཆེན་པོ་སྐུ་ཁམས་ཅུང་དྭངས་སུ་

ཕེབས་པའི་སྣང་བ་བྱུང་བར། སྒྲུབ་གྲོགས་སློབ་མ་འགའ་ཞིག་གིས་ལྷའི་རྣལ་འབྱོར་དང་ཕྱིར་

བཟློག་དང་སྲུང་འཁོར་ལ་སོགས་ལ་བརྩོན་པར་བྱས་ཤིང་། རྗེ་བླ་མ་རང་ཉིད་ཉིན་མོ་བཅོམ་

ལྡན་འདས་རྡོ་རྗེ་འཇིགས་བྱེད་དང་ཕྱག་རྡོར་འཁོར་ལོ་ཆེན་པོའ་ིཐུགས་དམ་གཙོ་བོར་མཛད་

561 གོང་མཚུངས། ཤོག ༦༧

562 རྗེ་བླ་མ་དགའ་ལྡན་དུ་སྙུན་པའི་སྐབས་སྙུན་གཡོག་མཛད་པའི་སློབ་མ་བདུན་གྱི་མཚན་རྣམས་ནེ་རིང་པའི་«གསེར་གྱི་
མཆོད་སྡོང་།» ཤོག ༥༤༣ ཐད་དུ་འཁོད༑

563 «རབ་གསང་རྨད་འབྱུང་གཏམ་གྱི་དགའ་སྟོན།» ཤོག ༥༠༨



359ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

ཅིང་། མཚན་མོ་བདེ་སྟོང་དབྱེར་མེད་ཀྱི་ཏིང་ངེ་འཛིན་ལ་མཉམ་པར་འཇོག་པ་ལྷུར་མཛད་

པ་ལས། རིམ་པས་བར་ཆད་ཀྱི་མཚན་མ་མངོན་མཚན་ཆེ་བ་རྣམས་རང་ཞིར་འགྱུར་བའི་

འགོ་ཚུགས༑ ཉིན་གཅིག་རྗེ་བླ་མ་བཞུགས་གདན་ལ་བཟང་པོའ་ིའདུག་སྟངས་ཀྱི་རྣམ་པས་

བཞུགས་ནས་ཐུགས་དམ་མཛད་པའི་དྲུང་ན། སྐུ་རིམ་པ་རྣམས་ཀྱང་འཁོད་ནས་སྒོམ་བཟླས་

ལ་རྩེ་གཅིག་ཏུ་གཞོལ་ཏེ་ཡོད་པའི་ཚེ། མདུན་གྱི་ནམ་མཁར་སྟོན་པ་བཅོམ་ལྡན་འདས་ཀྱི་སྐུ་

ཤིན་ཏུ་བརྗིད་པ། གསེར་བཙོ་མའི་མདོག་ལྟར་མངོན་པར་གསལ་ཞིང་། ཉི་མ་བྱེ་བའི་མདངས་

དང་ལྡན་པའི་འོད་ཀྱི་འཁོར་ཡུག་ཅན། བདུད་འདུལ་ཆེན་པོའ་ིཕྱག་རྒྱ་མཛད་པ་ཞིག་གཟིགས༑ 

དེའི་ཚེ་ཏིང་ངེ་འཛིན་གྱི་སྒོ་ནས་ཐུབ་པའི་དབང་པོ་དེ་ཚུར་ལ་སྤྱན་དྲངས་ཏེ་རང་ཉིད་ལ་ཐིམ་

པའི་དམིགས་པ་མཛད་པས། དངོས་སུ་ཐིམ་པའི་སྣང་བ་ཤར་ཏེ་བདུད་ཐམས་ཅད་ཟིལ་གྱིས་

གནོན་པའི་གདེང་སྤོབས་ཐུགས་ལ་ཤར་བ་བྱུང་༑ དེའི་འཇུག་ཐོགས་དེ་མ་ཐག་ཏུ། མགོན་པོ་

ཕྱག་དྲུག་དང་བཀའ་སྡོད་གཤིན་རྗེ་ཆོས་ཀྱི་རྒྱལ་པོས་གནོད་བྱེད་ཀྱི་མགྲིན་པ་ནས་ཞགས་པས་

བཅིངས་ཏེ་ཁྲིད་པ་དང་། གནོད་སྦྱིན་ཀྵེ་ཏྲ་པཱ་ལས་རྗེས་ནས་དེད་དེ་འོངས་པ། མདུན་དུ་གྲི་

གུག་གིས་བཅད་ནས་རྗེ་བླ་མའི་ཏིང་ངེ་འཛིན་གྱིས་སྤྲུལ་པའི་འབྲུམ་ཁུང་ནང་དུ་བཅུག་སོང་

བ་དང་མཉམ་དུ། གནོད་བྱེད་ནག་པོའ་ིཕྱོགས་རྣམས་མི་བཟད་པ་ངུད་མོའ་ིསྒྲ་ཡང་བསྒྲགས་

པ་ཕྱོགས་བཅུར་བྱེར་བ། དེའི་ཚེ་ཞབས་དྲུང་དུ་འཁོད་པ་ཉམས་སྣང་བཟང་པོ་ཡོད་པ་འགའ་

ཤས་ཀྱིས་ཀྱང་མཐོང་བ་སོགས་བྱུང་༑564 དེ་རྗེས་རིང་པོར་མ་ལོན་པར་རྗེ་བླ་མ་སྐུ་ཁམས་

རིམ་གྱིས་གོང་ནས་གོང་དུ་དྭངས་ཏེ་སྙུན་དང་བྲལ་བར་གྱུར་པ་བྱུང་༑ 

གཞན་ཡང་ཕྱི་ལོ་ ༡༤༡༣ ལོ་དེའི་མཇུག་ཙམ་ཞིག་ལ། གོང་མ་ཏཱ་མིང་རྒྱལ་པོས་རྗེ་ཙོང་

ཁ་པ་ཆེན་པོ་རྒྱ་ནག་ཏུ་སྐྱར་དུ་གདན་འདྲེན་ཞུ་བའི་འཕྲིན་ཡིག་ཞིག་འབྱོར་ལ། སྐབས་འདིར་

ཡང་གོང་དུ་སྨྲས་ཟིན་པ་ལྟར། རྗེ་བླ་མ་རང་ཉིད་ད་དུང་ཡང་ཕེབས་རྒྱུའི་ཞལ་བཞེས་མ་གནང་

མོད། སློབ་མ་བགྲེས་པ་བྱམས་ཆེན་ཆོས་རྗེ་རང་ཉིད་ཀྱི་ཚབ་ཏུ་རྒྱ་ནག་གོང་མའི་མདུན་སར་

སྤྲིངས་ཡིག་དང་ལེགས་སྐྱེས་བཅས་བསྐུར་ཏེ་ཆེད་དུ་བརྫོངས་པར་མཛད༑565 སྐུ་བསྙུན་ནས་

ཅུང་དྭངས་པའི་སྐབས་ཤིང་རྟ་ལོའ(ིཕྱི་ལོ་ ༡༤༡༤)ཟླ་དང་པོའ་ིཉིན་གཅིག ཡི་དམ་འཇམ་པའི་

564 རྗེ་བླ་མས་སྐབས་དེར་སྟོན་པ་བཅོམ་ལྡན་གྱི་ཞལ་གཟིགས་དང་། དེ་རྗེས་སྲུང་མ་རྣམས་ཀྱིས་གནོད་བྱེད་བཏུལ་བའི་
མཚན་མ་བྱུང་ཚུལ་གྱི་ཞིབ་གནས་རྣམས། «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༤༧ ཐད་དུ་བྱུང་བ་ལྟར་བཀོད༑

565 དེང་རྗེ་བླ་མའི་གསུང་འབུམ་དུ་མཇལ་དུ་ཡོད་པའི་རྒྱ་ནག་ཏཱ་མིང་གོང་མར་གནང་བའི་སྤྲིངས་ཡིག་དེ། སྐབས་འདིར་ 
༡༤༡༣ ལོར་གོང་མས་གདན་ཞུའི་འཕྲིན་ཡིག་འབྱོར་བའི་ལན་ཡིན་ཚུལ་ནོར་ཏེ་བཀོད་པའི་སྐོར། གོང་དུ་ཤོག ཐད་དུ་ཞིབ་
གནས་དང་བཅས་སྨྲས་ཡོད་པར་གཟིགས༑



360 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དབྱངས་ཞལ་གཟིགས་ཀྱི་སྐབས་ཤིག་ལ། ཡི་དམ་གྱིས། “ད་ཕྱིན་ཆད་གཙོ་བོར་བསྐྱེད་རྫོགས་

ཀྱི་རྣལ་འབྱོར་ཐུགས་ཉམས་སུ་བཞེས་པ་འགྲུས་པར་མཛད་ན། སྔགས་བླ་མེད་ཀྱི་སྒོ་ནས་

རྟོགས་པ་ཁྱད་པར་ཅན་མྱུར་དུ་རྒྱུད་ལ་འཁྲུངས་ཤིང་། སློབ་མ་སྐལ་ལྡན་བདུན་ལ་ཡང་། ལམ་

གྱི་རྟོགས་པ་ཁྱད་པར་ཅན་རེ་སྐྱེ་བར་འགྱུར་རོ།།”566 ཞེས་བཀའ་སྩལ་བའི་སྣང་བ་བྱུང་༑ འདིའི་

སྐོར་ལ་རྗེ་བླ་མའི་ཞལ་ནས། “ངེད་ཁམས་མ་སྙོམས་པའི་ཉམས་དང་། རྨི་ལམ་གྱི་སྣང་བ་ལ་

ངེས་པ་མེད་དམ། རྟོགས་ལྡན་པ་ལ་དྲིས་ལ་ཤོག”567 གསུངས་ནས་གནས་བརྟན་ལེགས་བཟང་

རྟོགས་ལྡན་འཇམ་དཔལ་རྒྱ་མཚོའི་སར་བཏང་བར། རྟོགས་ལྡན་གྱིས་ཀྱང་།  

སྐྱར་མ་ཞུ་དགོས་པ་མེད། ཚེ་བློས་བཏང་སྣོད་དུ་རུང་བའི་འཁོར་རྣམས་ལ་མདོ་

སྔགས་ཀྱི་ལམ་རྫོགས་པར་བསྟན་ནས་སྒོམ་དུ་བཅུག རྗེའི་ཞལ་སྔ་ནས་རང་གིས་

གཙོ་བོར་སྐུ་མཚམས་ཀྱི་ངང་ནས་སྒྲུབ་པ་ལྷུར་མཛད་ན། རྗེའི་ཞལ་སྔ་ནས་རང་

གི་ཐུགས་རྒྱུད་ལ་ལམ་དེ་མྱུར་དུ་འཁྲུངས་པའི་ནང་གི་རྒྱུ་བདེ་སྟོང་གི་ཡེ་ཤེས་

ཁྱད་པར་ཅན་ལ་སོགས་པ་སྔར་ཐུགས་རྒྱུད་ལ་འཁྲུངས་ཚར་ཞིང་། ཕྱིའི་རྐྱེན་

ཞིང་སྐྱེས་ཀྱི་ཕོ་ཉ་མོ་རྣམས་ཀྱིས་གྲོགས་མཛད་པ་ལ་སོགས་པ་ཁྱད་པར་ཅན་

མྱུར་དུ་འོང་། ལྷག་པའི་ལྷས་ཀྱང་བྱིན་གྱིས་རློབ་པས་རྒྱུ་ཚོགས་རྣམས་ཚང་ཞིང་། 

ལམ་དེ་མྱུར་དུ་ཐུགས་རྒྱུད་ལ་འཁྲུངས་སོ། །ཞེས་རྗེ་བཙུན་གྱིས་གསུངས།568

ཞེས་ལན་ཕུལ༑ འདིའི་གོང་ཙམ་དུའང་རྟོགས་ལྡན་རང་ཉིད་ལའང་མནལ་ལམ་དུ། རྗེ་རིན་

པོ་ཆེའི་མཆོད་རྟེན་ཡིན་ཟེར་བ་ཆ་ཚད་ཡོངས་སུ་རྫོགས་པ་རྩེ་མོ་སྤྲིན་གྱི་གསེབ་ལ་སླེབས་པ་

ཤིན་ཏུ་དཀར་ཞིང་འཚེ་བ་ཞིག་རྨིས་པ་སོགས་ཀྱི་ལྟས་ཁྱད་པར་ཅན་གཟིགས་པར། རྗེ་བཙུན་

འཇམ་པའི་དབྱངས་ལ་དེའི་མཚོན་དོན་སྐོར་བཀའ་འདྲི་ཞུས་པར། ཡི་དམ་གྱིས། རྗེ་བླ་མས་

སྔ་ས་ནས་མདོ་ཕྱོགས་ཀྱི་ལམ་གྱི་རྣམ་གཞག་མེད་མི་རུང་ཐམས་ཅད་ཀྱི་གོ་བ་ཕུ་ཐག་ཆོད་པ་

རྫོགས་པ་དང་། ད་ནི་བདེ་སྟོང་གི་ཏིང་ངེ་འཛིན་ཁྱད་པར་ཅན་འཁྲུངས་པ་རྣམས་ཀྱི་ལྟས་ཡིན་

566 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༣༡

567 གུང་རུ་རྒྱལ་མཚན་བཟང་པོ། «རྟོགས་བརྗོད་འདུན་ལེགས་པའི་འགྲེལ་པ།» ཤོག ༢༧༩ རྟོགས་ལྡན་འཇམ་དཔལ་རྒྱ་
མཚོའི་རྣམ་ཐར་ལྟར་ན། རྟོགས་ལྡན་པ་རྗེ་བླ་མ་དང་ལྷན་དུ་འོལ་ཁར་སྒྲུབ་པ་ལ་བྱོན་པ་ནས་དང་། ཁྱད་པར་དུ་ཕྱིས་རྗེ་བླ་
མའི་གདུལ་བྱ་ཐམས་ཅད་ས་དར་རྡོ་དར་དུ་ཁྱབ་བརྡལ་དུ་གྱུར་པ་ན། རྟོགས་ལྡན་པ་རང་ཉིད་གཙོ་བོ་འོལ་དྭགས་དང་། མལ་
གྲོ །རྒྱལ་སྟེང། སྤང་སའི་རི་རྩེ་སོགས་དབེན་གནས་ལ་སྒྲུབ་པ་རྒྱུན་མཐུད་དེ་མཛད་ནས་བཞུགས་ཡོད་སྣང་ལ། སྐབས་དེར་
རྗེ་བླ་མས་ཉེ་གནས་ལེགས་པ་བཟང་པོ་རྟོགས་ལྡན་པའི་དྲུང་དུ་བཏང་སྣང་༑

568 «གསང་བའི་རྣམ་ཐར་རིན་པོ་ཆེའི་སྙེ་མ།» ཤོག ༡༣༡  



361ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

གསུངས༑569

ཤིང་རྟ་ཕྱི་ལོ་ ༡༤༡༤ ལོའ་ིདབྱར་ཀ་ཤར་བའི་སྐབས་སུ་ནི། རྗེ་བླ་མ་སྙུན་གཞི་ལས་ལེགས་

པར་དྭངས་ཟིན་ཏེ།570 དགའ་ལྡན་དུ་སྔར་བཞིན་ཆོས་གསུངས་པ་དང་། གསུང་རབ་རྩོམ་པའི་

བྱ་བ་ལ་གཞོལ་བ་བཅས་ལ་འཇུག་པའི་དབུ་བརྩམས༑ དེ་ཡང་ཐོག་མར་གསང་བ་འདུས་པའི་

ཆོས་སྐོར་གྱི་ཐད་ལ། རྗེ་ཉིད་ཀྱིས་བརྩམས་པའི་གཞུང་གི་ནང་དུ་ད་དུང་སྟོང་ཆ་གལ་ཆེན་

ཞིག་ལུས་ཡོད་པ་བཀང་བའི་ཆེད་དུ། གསང་འདུས་རྩ་རྒྱུད་ཀྱི་བཤད་པ་ཞིག་རྩོམ་པའི་ཐུགས་

འདུན་བཏང་སྟེ། ཕྱི་ལོ་ ༡༤༡༤ ལོའ་ིདབྱར་ཁར་སྐུ་མཚམས་དམ་པོ་མཛད་པ་དང་བཅས། 

གསང་བ་འདུས་པའི་རྩ་རྒྱུད་ཀྱི་འགྲེལ་པ་རྩོམ་པའི་བྱ་བར་ཞུགས༑ དེའི་དོན་དུ་སྔར་གསང་

འདུས་ཀྱི་བཤད་རྒྱུད་ཆེ་ཁག་ལ་དང་ཐོག་རྒྱུད་ཀྱི་མ་དཔེ་ཚད་ལྡན་ཞིག་གཏན་ལ་ཕབ་གནང་

བ་ལྟར། སྐབས་འདིར་ཡང་སྔོན་ལ་གསང་འདུས་རྩ་རྒྱུད་ཀྱི་འགྱུར་མི་འདྲ་བ་རྣམས་ཕན་ཚུན་

བསྡུར་ཞིང་། དེའི་སྟེང་དཔལ་ལྡན་ཟླ་བའི་འགྲེལ་པ་«སྒྲོན་གསལ་»དང་ཡང་བསྟུན་ཏེ་གསང་

འདུས་རྩ་རྒྱུད་ཀྱི་དཔེ་གདེངས་འཇོག་བྱ་ཐུབ་པ་ཞིག་གཏན་ལ་འབེབས་པར་མཛད༑ དེ་རྗེས་

རྗེ་བླ་མས་རྩ་རྒྱུད་ཀྱི་གཞུང་ཡོངས་རྫོགས་དཔལ་ལྡན་ཟླ་བའི་འགྲེལ་པ་«སྒྲོན་གསལ་»གྱིས་རྒྱ་

ཆེར་བཤད་པས་འཆད་པའི་«ས་བཅད་བསྡུས་དོན་»དང་། དེའི་སྟེང་རྩ་རྒྱུད་ཀྱི་སྤྱི་དོན་ལྟ་བུར་

འགྲེལ་པ་སྒྲོན་གསལ་གྱི་དཀའ་བའི་གནས་ལས་བརྩམས་པའི་«མཐའ་དཔྱོད་རིན་པོ་ཆེའི་མྱུ་

གུ་»བྱ་བ་དེ་དང་། མཐར་རྩ་རྒྱུད་ཡོངས་རྫོགས་ཀྱི་རྒྱས་འགྲེལ་དཔལ་ལྡན་ཟླ་བས་མཛད་པ་

འགྲེལ་པ་«སྒྲོན་གསལ་»ཞེས་ཆེར་གྲགས་པ་དེར། འགྲེལ་པའི་གཞུང་གི་ཚིག་གི་དོན་ལ་ཐད་

ཀ་ཐད་ཀའི་གསལ་བཤད་ལྟ་བུ་དཀྱུས་མཆན་དང་། དེ་འབྲེལ་དོགས་དཔྱོད་དང་འཕྲོས་དོན་

ལྟ་བུར་ཟུར་མཆན་དུ་བཀོད་པའི་རྒྱུད་ཀྱི་མཆན་འགྲེལ་རྨད་དུ་བྱུང་བ་པོད་ཆེན་གཉིས་ལོངས་

པ་དེ་མཛད༑571 ཕྱིས་རྗེ་བླ་མའི་གསང་འདུས་རྩ་རྒྱུད་ཀྱི་དོན་འགྲེལ་བའི་གཞུང་དེ་གསུམ་

ལ་བརྟེན་ནས། གསང་འདུས་རྩ་རྒྱུད་ལ་འགྲེལ་པ་བཞི་བསྒྲགས་ཀྱི་སྟེང་ནས་བཤད་པ་མཛད་

569 རྟོགས་ལྡན་པའི་མནལ་ལམ་དང་དེའི་སྐོར་ཡི་དམ་ལ་ཞུས་པའི་སྐོར་ཞིབ་པར། ལེགས་པ་བཟང་པོའ་ི«རབ་གསང་རྨད་
འབྱུང་གཏམ་གྱི་དགའ་སྟོན།» ཤོག ༥༠༧ ཐད་བྱུང་༑

570 ལེགས་པ་བཟང་པོས། «རབ་གསང་རྨད་འབྱུང་གཏམ་གྱི་དགའ་སྟོན།» ཤོག ༥༠༩ ཐད། “རྟ་ལོ་ཟླ་བ་དྲུག་པ་ཚེས་ལྔ་
ནས་བསྙེལ་བསངས་སོ།།” ཞེས་བྱུང་བ་ལ་གཏུགས༑

571 «རྣམ་ཐར་དད་པའི་འཇུག་ངོགས་»སུ། གསང་འདུས་འགྲེལ་པ་སྒྲོན་གསལ་གྱི་མཆན་འགྲེལ། ས་བཅད་བསྡུས་དོན། 
མཐའ་དཔྱོད་དང་བཅས་པ་རྗེ་བླ་མས་བཀྲིས་དོ་ཁར་དབྱར་གནས་མཛད་པའི་མཇུག་ཏུ་ཡིན་པ་ལྟ་བུར་ཐོན་མོད། དེ་དུས་
ཀྱིས་མི་འགྲིག་པས་དཔར་མ་དག་པའི་ཚུལ་པཎ་ཆེན་བསོད་ནམས་གྲགས་པས་«བཀའ་གདམས་ཆོས་འབྱུང་ཡིད་ཀྱི་མཛེས་
རྒྱན་»དུ་(ཤོག ༥༢)གསུངས་པ་བདེན་ངེས་པས། འདིར་དེ་རང་ལུགས་སུ་བྱས་ཡོད༑



362 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པའི་སྲོལ་དར་བ་བྱུང་བར། སྦྲགས་རྒྱུའི་འགྲེལ་པ་བཞི་ནི།  ༡ རྗེ་བླ་མའི་ས་བཅད་བསྡུས་

དོན་དང་། ༢ དཔལ་ལྡན་ཟླ་བའི་འགྲེལ་པ་«སྒྲོན་གསལ།» ༣ དེའི་མཆན་འགྲེལ་རྗེ་བླ་མས་

མཛད་པ། ༤ དེའི་སྟེང་རྗེ་བླ་མའི་«མཐའ་གཅོད་རིན་པོ་ཆེའི་མྱུ་གུ་»བཅས་ལ་བཟུང་དགོས༑ 

དེ་ལྟར་གོང་དུ་རྗེ་བླ་མས་གསང་འདུས་ཀྱི་རྫོགས་རིམ་གྱི་ཁྲིད་ཡིག་གཉིས་དང་། འཕགས་པ་

ཀླུ་སྒྲུབ་ཀྱི་རིམ་པ་ལྔ་ལས་རིམ་པ་དང་པོ་བཞིའི་ཟིན་བྲིས་དང་། གསང་འདུས་བཤད་རྒྱུད་

ཁག་གི་འགྲེལ་པ་བརྩམས་ལ། སྐབས་འདིར་ཡང་གསང་འདུས་རྩ་རྒྱུད་ཀྱི་རྒྱས་འགྲེལ་དཔལ་

ལྡན་ཟླ་བའི་«སྒྲོན་གསལ་»ལ་མཆན་འགྲེལ་དང་། «ས་བཅད་བསྡུས་དོན།» «མཐའ་དཔྱོད་

»བཅས་བརྩམས་པ་སོགས་ཀྱིས། བླ་མེད་ཀྱི་རྒྱུད་སྡེ་ཤིན་ཏུ་གལ་ཆེ་ཞིང་ཕ་རྒྱུད་ཀུན་གྱི་རྒྱལ་

པོར་གྲགས་པ་དཔལ་གསང་བ་འདུས་པའི་རྒྱུད་ཆ་ལག་དང་བཅས་པའི་འཆད་ཉན་དང་། ལམ་

གྱི་གནད་མཐའ་དག་མ་ནོར་བར་དཔྱིས་ཕྱིན་པར་སྒོམ་པའི་མན་ངག་གི་མཛོད་ལྟ་བུའི་ལེགས་

བཤད། ཆ་ཚང་ལ་སྤུས་ཤིན་ཏུ་དག་པ་ཞིག་བསྐྲུན་པར་མཛད་ཡོད་པས། བོད་གངས་ཅན་གྱི་

ལྗོངས་སུ་རྒྱུད་འདིའི་བསྟན་པ་ལ་མཛད་པ་འགྲན་དུ་མེད་པ་ཞིག་བསྐྱངས་ཡོད༑ དེའི་ལྟར་

ན་ཕྱིས་འགོས་ལོ་གཞོན་ནུ་དཔལ་གྱིས་«དེབ་ཐེར་སྔོན་པོར།» བོད་དུ་གསང་བ་འདུས་པའི་

བསྟན་པ་དར་རིམ་གྱི་སྐོར་གསུང་བ་ན། འདི་ལྟར། 

འགོས་ནས་སློབ་བརྒྱུད་རིམ་པར་བྱུང་བ་ལ་བུ་སྟོན་ཉིད་མཁས་པར་རྟོགས། དེས་

འདུས་པའི་སྐོར་རྣམས་ཁྱུང་པོ་ལྷས་པ་གཞོན་ནུ་བསོད་ནམས་ལ་བཤད། དེ་ལ་

རྗེ་ཙོང་པ་ཆེན་པོས་གསན་པ་ཡིན་ཏེ། དེ་ཡང་སྤྱིར་བསྟན་པ་ལ་ཕན་པ་རྒྱ་ཆེན་

པོ་དང་། བྱེ་བྲག་ཏུ་འདུས་པས་ས་སྟེང་ཁྱབ་པར་གྱུར་པའི་བྱེད་པོ་ནི་རྗེ་ཙོང་ཁ་

པ་ཆེན་པོའ།ོ།572

ཞེས་བཀོད་པ་བྱུང་ངོ་།།

འོན་གྱི་བཀྲ་ཤིས་དོ་ཁར་ཆོས་ཀྱི་འཁོར་ལོ་རྒྱས་པར་བསྐོར་བ།

ཤིང་ལུག་ཕྱི་ལོ་ ༡༤༡༥ ལོའ་ིདབྱར་ཁར། རྗེ་ཙོང་ཁ་པ་ཆེན་པོས་ལོ་ལྔ་མིན་ཙམ་གྱི་གོང་དུ་

དགའ་ལྡན་དུ་ཞབས་སོར་འཁོད་དེ། རེ་ཞིག་རི་ལས་མི་འབབ་པའི་དམ་བཅའ་མཛད་པ་ནས་

བཟུང་། འབྲོག་རི་བོ་ཆེ་དགའ་ལྡན་རྣམ་པར་རྒྱལ་བའི་གླིང་གི་རི་ལས་ཐོག་མར་བབས་ཏེ་

ཕྱག་བཏེག དེ་ནི་མི་དབང་གྲགས་པ་རྒྱལ་མཚན་གྱིས་ཆེད་དུ་གདན་ཞུས་གནང་དོན་ལྟར། 

ཕག་གྲུའི་མ་དགོན་གདན་ས་མཐིལ་དང་ཐག་ཉེ་ལ་འོན་གྱི་ས་ཁོངས་སུ་གཏོགས་པའི་བཀྲ་

572 «དེབ་ཐེར་སྔོན་པོ།» སྟོད་ཆ། ཤོག ༤༤༤



363ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

ཤིས་དོ་ཁར་དབྱར་གནས་པར་ཞལ་གྱི་བཞེས་པའི་ཆེད་དུ་ཡིན༑  སྐབས་དེར་བཀྲ་ཤིས་དོ་

ཁར་དབུས་གཙང་གི་དགེ་བའི་བཤེས་གཉེན་མཁས་པ་ཕལ་ཆེ་བ་འདུས་ཞིང་། ཆོས་ཞུ་བ་སྡེ་

སྣོད་འཛིན་པ་བདུན་བརྒྱ་ཙམ་དང་། དེའི་སྟེང་ཁྱིམ་པའང་མང་ཙམ་ཞིག་ཡོད་ལ། ཆེ་མཐོའ་ི

མི་སྣའང་མི་དབང་གྲགས་པ་རྒྱལ་མཚན་རང་ཉིད་དང་། སྐུ་མཆེད་གདན་ས་མཐིལ་གྱི་སྤྱན་

སྔ་བསོད་ནམས་བཟང་པོ་དང་། མི་དབང་གི་སྐུ་མཆེད་ཆུང་ཤོས་སྤྱན་སྔ་བསོད་ནམས་རྒྱལ་

མཚན། ཆོས་རྗེ་གུང་སྣང་བ། ཆོས་རྗེ་མི་ཉག་རིན་རྒྱལ་སོགས་ཕེབས་ཡོད༑ དེར་འདུས་ཆོས་

ཞུ་བ་རྣམས་ལ་རྗེ་བླ་མས་མདོ་སྔགས་གཉིས་ཀའི་ལམ་རིམ་དང་། དབུ་མ། ཚད་མ། «སྤྱོད་

འཇུག» «རྩ་ཤེའི་རྣམ་བཤད།» «དྲང་ངེས་ལེགས་བཤད་སྙིང་པོ།» «བླ་མ་ལྔ་བཅུ་པའི་རྣམ་

བཤད།» རྩ་ལྟུང་སྦོམ་པོའ་ིརྣམ་བཤད་སོགས་ཆོས་མང་དུ་གསུངས།573 གཞན་ཡང་སྐབས་

དེར། རྗེ་བླ་མས་ནཱ་རོ་ཆོས་དྲུག་གི་ཁྲིད་དང་།574 རྗེ་ཉིད་ཀྱི་«རིམ་ལྔ་གསལ་སྒྲོན་»དང་། 

«རིམ་ལྔ་གདན་རྫོགས།» «རྣམ་གཞག་རིམ་པའི་རྣམ་བཤད།» «ཡེ་ཤེས་རྡོ་རྗེ་ཀུན་ལས་

བཏུས་»དང་། «ལྷ་མོ་བཞིས་ཞུས་ཀྱི་ཊཱིཀྐ་»བཅས་ཀྱང་གསུངས་ཡོད་སྣང་༑575 

བཀྲ་ཤིས་དོ་ཁའི་དབྱར་གནས་ལ་རྗེ་བླ་མས་ཆོས་འབྲེལ་རྒྱས་པར་གནང་བ་འདིས། རང་

ཉིད་ཀྱི་བསྟན་འགྲོའ་ིདོན་རྒྱ་ཆེན་པོ་མཛད་པའིམཛད་རྗེས་ལ་ཕྱིས་སུ་ཤུགས་རྐྱེན་འདོན་པའི་

མི་སྣ་གལ་ཆེ་བ་མང་པོ་ཞིག་དང་ཕྲད་པའི་གོ་སྐབས་ཐོབ་ཡོད་དེ། དཔེར་ན། ཕྱིས་རྒྱལ་མཆོག་

དང་པོར་བརྩི་བར་འགྱུར་ལ་གཙང་དུ་བཀྲ་ཤིས་ལྷུན་པོ་བཏབ་སྟེ་རྗེ་བླ་མའི་བསྟན་པར་མཛད་

རྗེས་ཤིན་ཏུ་ཆེ་བར་འཇོག་པར་འགྱུར་བའི་རྗེ་དགེ་འདུན་གྲུབ་(༡༣༩༡–༡༤༧༤)ཀྱང་དེ་དུས་རྗེ་

བླ་མའི་ཞབས་ལ་ཐོག་མར་གཏུགས་ཡོད༑ དེ་དུས་རྗེ་དགེ་འདུན་གྲུབ་དགུང་ལོ་ཉེར་བཞི་ཙམ་

དུ་ལོན་པའི་ན་གཞོན་ཡིན་ལ། ཁོང་ནི་རྗེའི་དངོས་སློབ་སེམས་དཔའ་ཆེན་པོ་ཀུན་བཟང་

དང་། རྗེ་བཙུན་ཤེས་རབ་སེང་གེ་གཉིས་ཀྱི་སློབ་མ་ཡིན་ཞིང་། སྣར་ཐང་ནས་རྗེ་བླ་མའི་དངོས་

སློབ་སེམས་དཔའ་ཆེན་པོ་ཀུན་བཟང་གི་ཞབས་ཕྱིར་བྱས་ཏེ་བཀྲ་ཤིས་དོ་ཁར་ཕེབས་ཡོད༑ རྗེ་

དགེ་འདུན་གྲུབ་ཀྱིས་རྗེ་བླ་མ་ཐོག་མར་མཇལ་བའི་སྐབས་སུ་རིང་ནས་འདྲིས་མྱོང་བ་ལྟ་བུའི་

573 བཀྲ་ཤིས་དོ་ཁའི་དབྱར་གནས་སྐབས་རྗེ་བླ་མས་ལམ་རིམ་དང་། དབུ་ཚད། སྤྱོད་འཇུག་གསུངས་པ་གནས་སྙིང་ཀུན་
དགའ་བདེ་ལེགས་ཀྱི་«རྣམ་པར་ཐར་པ་དད་པའི་འཇུག་ངོགས་»སུ་ཤོག ༤༡༢ བྱུང་ལ། རྩ་ཤེའི་རྣམ་བཤད་དང་། «དྲང་ངེས་
རྣམ་འབྱེད།»བླ་མ་ལྔ་བཅུ་པ་དང་། རྩ་ལྟུང་སྦོམ་པོའ་ིརྣམ་བཤད་གསུངས་པ་རྗེ་དགེ་འདུན་གྲུབ་ཀྱི་རྣམ་ཐར་དུ་གསལ། ཤོག ༡༣ ན༥

574 སྐབས་དེར། རྗེ་བླ་མས་རྩ་ཤེའི་རབ་བྱེད་དང་པོ་གཉིས་ཀྱི་བཤད་པ་གྲུབ་པའི་མཚམས་སུ་ནཱ་རོ་ཆོས་དྲུག་གི་ཁྲིད་གནང་བ་
འགོས་ལོའ་ིརྣམ་ཐར་དུ་གསལ་ལ། (ཤོག ༤༧༣) སྐབས་དེར་འགོས་ལོ་རང་ཉིད་ལ་དབང་ཐོབ་མེད་པས་རྗེ་གུང་སྣང་བ་ལ་བདེ་
མཆོག་དྲིལ་བུ་ལུས་དཀྱིལ་གྱི་དབང་ཞུས་ཏེ། དེ་རྗེས་ནཱ་རོ་ཆོས་དྲུག་གི་ཁྲིད་དེ་གསན་ནས་ཟིན་བྲིས་ཤིག་ཀྱང་བཏབ་པར་བཤད༑

575 «སྤྱན་སྔ་བསོད་ནམས་རྒྱལ་མཚན་གྱི་རྣམ་ཐར་མཐོང་བ་དོན་ལྡན།» ཤོག ༤༠ ན༥



364 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཚོར་བ་བྱུང་ཞིང་། སྐབས་དེར་དགེ་འདུན་གྲུབ་ཀྱིས་རྗེ་བླ་མར་ཚད་མའི་དཀའ་གནད་ལས་

བརྩམས་ཏེ་བཀའ་འདྲི་ཞུས་པར། རྗེ་བླ་མ་ཐུགས་ཤིན་ཏུ་དགྱེས་པ་བྱུང་ལ། འདུལ་བའི་བསླབ་

ཁྲིམས་ཁྱད་པར་ཅན་སྤེལ་བའི་རྟེན་འབྲེལ་སྒྲིག་པའི་ཕྱིར་མཐང་གོས་བཞེས་འཕྲོ་གཅིག་

གནང་སྦྱིན་ཀྱང་མཛད༑576 ཕྱིས་སུ་རྗེ་དགེ་འདུན་གྲུབ་ཀྱིས་རྗེ་བླ་མས་བཀྲ་ཤིས་དོ་ཁར་«ཚད་

མ་རྣམ་ངེས་»ཆོས་མཆོག་གི་འགྲེལ་པའི་སྟེང་ནས་དཀའ་གནད་ཀྱི་བཤད་པ་གནང་བ་ལ་གཞི་

བྱས་ཏེ་ཟིན་བྲིས་ཀྱང་མཛད༑577 བཀྲ་ཤིས་དོ་ཁའི་མཇུག་ཏུའང་། རྗེ་དགེ་འདུན་གྲུབ་དགའ་

ལྡན་དུ་སྔ་རྗེས་ཁག་ཏུ་བཞུགས་ཏེ། རྗེ་ཙོང་ཁ་པ་དང་། རྒྱལ་ཚབ་རྗེ། འདུལ་འཛིན་བཅས་ཀྱི་

དྲུང་ནས་ཚད་མ་དང་དབུ་མའི་གཞུང་ལ་ཞིབ་ཏུ་སློབ་གཉེར་མཛད་པ་སོགས་བྱུང་ཡོད༑

གཞན་ཡང་བཀྲ་ཤིས་དོ་ཁའི་ཆོས་འབྲེལ་དུ་བཅར་བའི་ཁོངས་སུ། འབྲུག་པ་བཀའ་བརྒྱུད་

པའི་སྒོམ་ཆེན་རྒོད་ཕྲུག་རས་པ་དང་། ཕྱིས་ས་སྐྱ་ངོར་ལུགས་ཀྱི་བསྟན་འཛིན་ཆེན་པོར་འགྱུར་

བ་ངོར་ཆེན་ཀུན་དགའ་བཟང་པོའང་(༡༣༨༢–༡༤༥༦)ཡོད་སྣང་ལ།578 «དེབ་ཐེར་སྔོན་པོ་

»མཛད་པ་པོ་བཀའ་བརྒྱུད་པའི་མཁས་པ་འགོས་ལོ་ཙཱ་བ་གཞོན་ནུ་དཔལ་(༡༣༩༢–༡༤༨༡)

ཡང་། སྐབས་དེར་རྗེའི་ཞབས་ལ་གཏུགས་པའི་སློབ་མར་གྱུར་ཡོད༑ ཁོང་ནི་དེ་དུས་དགུང་

ལོ་ཉེར་གསུམ་དུ་ཕེབས་ཡོད་ལ། བཀྲ་ཤིས་དོ་ཁར་«དྲང་ངེས་ལེགས་བཤད་སྙིང་པོ་»གསུང་

བའི་སྐབས་སུ་རྗེ་བླ་མས། “འདིར་བཤད་པ་དང་འགལ་བ་མིན་པའི་དྲང་ངེས་འབྱེད་ལུགས་

ཤིག་ཐེག་པ་ཆེན་པོ་རྒྱུད་བླ་མ་ནས་བཤད་འདུག ཅེས་ཚོགས་སུ་གསུངས་ནའང་། གདུལ་བྱ་

རྣམས་ལ་དེའི་སྣོད་མེད་པས་འཕྲིན་ལས་དེ་འདྲ་ལ་གསུང་དེ་བྱུང་བའི་དུས་སུ་མཎྜལ་ཕུལ་

ནས་གསོལ་བ་འདེབས་མི་གཅིག་ཀྱང་མ་བྱུང་། ངེད་རང་གི་ཁ་མཁོས་ལ་དཔེས་པའི་བློ་སྐྱེད་

ཤིན་ཏུ་ཆེ་བར་བྱུང་།”579 ཞེས་གསུངས་ཡོད་ལ། སྤྱིར་ཡང་འགོས་ལོ་ཙཱ་བ་གཞོན་ནུ་དཔལ་

གྱིས་རྗེ་བླ་མའི་བཀའ་དྲིན་གྱི་སྐོར་ལ་དགོངས་ཚུལ་ཇི་ལྟར་ཡོད་པ་ནི། འགོས་ལོའ་ིརྣམ་ཐར་

དུ། “ཐོས་པ་ཙམ་ལ་མི་འཇོག་པར་རང་གི་ཤེས་རབ་ཀྱིས་གསུང་རབ་ལ་ལེགས་པར་དཔྱོད་པ་

དང་། འཕྲལ་གྱི་མཛད་པའི་ཚུལ་རྣམས་རྗེ་ཁོ་ན་ལ་ཐུགས་དད་པ་ཡིན་ནོ།།”580 ཞེས་བྱུང་བ་

576 རྒྱལ་མཆོག་དང་པོ་རྗེ་དགེ་འདུན་གྲུབ་ཀྱིས་རྗེ་བླ་མ་ཐོག་མར་བཀྲ་ཤིས་དོ་ཁར་མཇལ་བའི་ཚུལ། རྗེ་དགེ་འདུན་གྲུབ་
ཀྱི་རྣམ་ཐར་དུ་བྱུང་༑

577  ཐོ་ཡོན་ཡེ་ཤེས་དོན་གྲུབ། «རྣམ་ཐར་དད་པ་རྒྱ་མཚོར་རོལ་པའི་འཇུག་ངོགས།» ཤོག ༢༧༧

578 གོང་མཚུངས། ཤོག ༢༧༨

579 ཞྭ་དམར་ཆོས་གྲགས་ཡེ་ཤེས། «དཔལ་ལྡན་བླ་མ་དམ་པ་གཞོན་ནུ་དཔལ་གྱི་རྣམ་པར་ཐར་པ་ཡོན་ཏན་རིན་པོ་ཆེའི་
མཆོག་ཏུ་རྒྱལ་བའི་ལྗོན་པ།» ཤོག ༤༧༣

580 གོང་མཚུངས། ཤོག ༤༧༤



365ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

ལས་གསལ་བར་རྟོགས་ནུས༑ གཞན་ཡང་སྐབས་དེར་བཀྲ་ཤིས་དོ་ཁར་རྗེ་བླ་མའི་ཆོས་འབྲེལ་

དུ་འདུས་པའི་ནང་དུ་གྲྭ་བཙུན་རིག་པ་རྣོ་བ་ཤིན་ཏུ་གཞོན་པ་ཞིག་ཡོད་པ་ནི། ཕྱིས་བྱམས་

གླིང་པཎ་ཆེན་དུ་གྲགས་པའི་བྱམས་པ་གླིང་པ་བསོད་ནམས་རྣམ་རྒྱལ་(༡༤༠༠–༧༥)བྱ་བ་དེ་

ཡིན་ལ། ཁོང་ནི་དེ་དུས་དགུང་ལོ་བཅུ་བཞི་ཡས་མས་ལས་སོན་མེད་པའི་རྩེད་ཐང་དགོན་པའི་

གྲྭ་བཙུན་ཞིག་ཡིན༑ ཕྱིས་སུ་ཁོང་ནི་བོད་ཀྱི་ལོ་རྒྱུས་ནང་དུས་འཁོར་དང་རྩིས་ལ་མཁས་པའི་

པཎྜིཏ་གྲགས་ཅན་ཞིག་ཏུ་གྱུར་ལ། རྗེ་བླ་མས་གྲྭ་གཞོན་འདིའི་སྤྱོད་པ་དང་རིག་སྟོབས་ཀྱིས་

ཐུགས་ཕྲོགས་ཏེ། ཁོང་ལ་བསྔགས་བརྗོད་དང་ལེགས་སྐྱེས་ཀྱང་གནང་བ་སོགས་མཛད༑581

བཀྲ་ཤིས་དོ་ཁའི་དབྱར་གནས་དེའི་རིང་ལ། རྗེ་ཙོང་ཁ་པའི་དྲུང་ནས་བསྙེན་པར་རྫོགས་

པའི་ཁོངས་སུའང་མི་སྣ་གལ་ཆེན་གཉིས་ཡོད་ལ། གཅིག་ནི་མི་དབང་གི་གཅུང་པོ་དེ་དུས་

གདན་ས་མཐིལ་གྱི་སྤྱན་སྔ་པ་བསོད་ནམས་བཟང་པོ་དང་། ཅིག་ཤོས་ནི་འབྲས་སྤུངས་དགོན་

པ་ཕྱག་འདེབས་པར་འགྱུར་བའི་འཇམ་དབྱངས་ཆོས་རྗེ་ཡིན༑ ཕྱི་མ་འཇམ་དབྱངས་ཆོས་རྗེ་

ནི། སྐབས་དེ་དུས་དགུང་ལོ་སོ་དྲུག་ཏུ་སོན་ཡོད་ལ། བསྙེན་རྫོགས་གྱི་སྡོམ་པ་ཞུས་པའི་རྗེས་

སུ། རྗེ་བླ་མའི་དྲུང་དུ་འཇམ་དབྱངས་ཆོས་རྗེས་པོ་ཏི་བརྒྱ་དང་བརྒྱད་འཆད་པའི་དམ་བཅའང་

ཕུལ་ཡོད་པས། མཁྱེན་རབ་འགྲན་ཟླ་མེད་པ་ཞིག་ཏུ་ཡོད་པར་གྲགས་ཏེ། འགོས་ལོ་གཞོན་ནུ་

དཔལ་གྱིས་ཀྱང་། “རྗེ་བླ་མའི་སྲས་ཤིག་ལ་འབྲས་སྤུངས་ཆོས་རྗེ་འདི་རང་མཁྱེན་རབ་ཆེ་ཞེས་

བསྔགས༑”582 ཕྱིས་སུ་སྣེའུ་ནམ་མཁའ་བཟང་པོ་འཇམ་དབྱངས་ཆོས་རྗེའི་སྦྱིན་བདག་ཏུ་གྱུར་

པ་བྱུང་བར། རྗེ་བླ་མས་ཆོས་རྗེ་འདི་པ་དང་། སྣེའུ་ནམ་མཁའ་བཟང་པོ་མཆོད་ཡོན་གཉིས་ལ་

ཆོས་སྡེ་ཞིག་འདེབས་དགོས་པའི་བཀའ་སྔ་ཕྱིར་གནང་ལ། འཇམ་དབྱངས་ཆོས་རྗེའི་མནལ་

ལམ་དུའང་ལྷ་རྣམ་ལྡེ་དཀར་པོ་ཡིན་ཟེར་བ་ཞིག་དགོན་པའི་ས་ཡུལ་བསྟན་ཏེ། འདིར་ཁྱོད་ཀྱི་

དགོན་པ་ཞིག་འཐོབ། ངས་བཙུན་པ་ལྔ་སྟོང་འབུལ་ཟེར་བ་དང་། དེ་གའི་མོད་ལ་དན་འབག་

མདའ་ནས་ཡར་བྱོན་པས་ལོངས་སྤྱོད་ཀྱི་ཆུ་ཡིན་ཟེར་བའི་རྫིང་བུ་མང་པོ་འདུག་པ་གཟིགས་

ཤིང་། ཁྱད་པར་གླང་ཆེན་གྱི་རི་གདོང་དུ་རྫིང་བུ་མང་པོའ་ིའགྲམ་ན་རྗེ་བླ་མ་བཞུགས་ནས། 

འདི་རྣམས་ཐོས་བསམ་གྱི་རྫིང་བུ་ཡིན་པས་འཐུང་བར་རྨིས་པ་སོགས་ཀྱི་ལྟས་ཁྱད་པར་ཅན་

དང་བཅས།583 ཕྱིས་སུ་དཔལ་ལྡན་འབྲས་སྤུངས་ཀྱི་དགོན་པ་འདེབས་པར་མཛད་པ་སོགས་

581 བཀྲ་ཤིས་དོ་ཁར་བྱམས་པ་གླིང་པས་རྗེ་ཙོང་ཁ་པ་མཇལ་བའི་སྐོར་གྱི་ཞིབ་གནས་རྣམས། བྱང་ཆུབ་དགེ་ལེགས་རྣམ་
རྒྱལ་གྱིས་བརྩམས་པའི་བྱམས་གླིང་པཎ་ཆེན་གྱི་རྣམ་ཐར། ཤོག ༩ བ༡ ཐད་བྱུང་༑

582 པཎ་ཆེན་བསོད་ནམས་གྲགས་པ། «བཀའ་གདམས་ཆོས་འབྱུང་ཡིད་ཀྱི་མཛེས་རྒྱན།» ཤོག ༡༡༠

583 འཇམ་དབྱངས་ཆོས་རྗེའི་མནལ་ལམ་གྱི་ལྟས་སོགས་ཀྱི་ཞིབ་གནས་རྣམས། པཎ་ཆེན་བསོད་ནམས་གྲགས་པའི་«བཀའ་



366 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཀྱིས། རྗེ་བླ་མའི་བསྟན་པ་ལ་མཛད་རྗེས་ཆེན་པོ་འཇོག་པར་འགྱུར་བ་བྱུང་༑ 

བླ་མར་མཆོད་པ་དང་དད་ཅིང་བཀུར་བའི་ངོས་ནས་བརྗོད་ན། སྐབས་དེར་བཀྲ་ཤིས་དོ་

ཁར་རྗེ་ཙོང་ཁ་པ་ཆེན་པོའ་ིསྐུ་བརྙན་བྱིན་ཅན་བཀྲ་ཤིས་དོ་ཁ་མ་ཞེས་གྲགས་པ་བདུན་བྱུང་

ཡོད་ལ། བྱིན་ཅན་གྱི་སྐུ་དེ་རྣམས་ཆེ་ཆུང་མཐོ་གཅིག་ཙམ་ལ་གཟུངས་ཞུགས་ཀྱི་ཁོངས་སུ། 

རྗེ་བླ་མས་བཀྲ་ཤིས་དོ་ཁར་དབུ་སྐྲ་ལན་བདུན་བཞར་བ་བདུན་པོ་སོ་སོའ་ིདབུ་སྐྲ་རྣམས་སྐུ་

བརྙན་རེ་རེའི་ནང་དུ་བཞུགས་སུ་གསོལ་ཡོད་པ་དང་རབ་གནས་ཀྱང་རྗེ་བླ་མ་ཉིད་ཀྱིས་མཛད་

པར་གྲགས༑584 རྣམ་ཐར་གྱི་ཡིག་ཆ་འགའི་ནང་སྐུ་བརྙན་དེ་རྣམས་ལོ་བཅུ་བཞི་ཡས་མས་

ཅན་གྱི་བྱམས་པ་གླིང་པ་བསོད་ནམས་རྣམ་རྒྱལ་གྱིས་བྱས་པར་ཡང་བཤད་ལ། ཁ་ཅིག་ཏུ་ནི་

བྱམས་པས་གླིང་པས་སྐབས་དེར་གསུང་ཆོས་ཀྱི་རིང་རྗེ་བླ་མའི་བཞུགས་ཁྲིའི་རྒྱབ་ཏུ་བཞུགས་

སྟབས། བཞུགས་ཁྲིའི་རྒྱབ་ཀྱི་ཤིང་གི་དཔང་ལེབ་སྟེང་རྗེ་ཙོང་ཁ་པའི་འདྲ་བརྙན་ཤིན་ཏུ་བྱོན་

ལེགས་པ་གཅིག་བཞེངས་ཡོད་པར་བཤད༑ བཀྲ་ཤིས་དོ་ཁའི་དབྱར་གནས་དང་དེ་འབྲེལ་ཆོས་

འཁོར་རྒྱས་པར་མཛད་པ་རྣམས་གྲུབ་རྗེས། ཤིང་ལུག་ཕྱི་ལོ་ ༡༤༡༥ ལོའ་ིསྟོན་ཁར་རྗེ་བླ་མ་

འཁོར་བཅས་དགའ་ལྡན་དུ་ཕྱིར་ཕྱག་ཕེབས་སོ། །སྨྲས་པ།

 དེ་ནས་ཉིད་ཀྱི་དགུང་ལོ་ལྔ་བཅུ་ནི། །རྩ་ལྔ་བཞེས་ནས་སྔོན་མེད་ལེགས་བཤད་གཏེར།།

རིམ་ལྔ་གསལ་བའི་སྒྲོན་མེ་ཞེས་བྱ་དང་། །རིམ་ལྔ་གདན་རྫོགས་ཁྲིད་དང་བཅས་པའང་བརྩམས།།

གང་འདི་ལེགས་བཤད་ཀུན་གྱི་རྩེ་མོར་འདུག །དཔལ་ལྡན་འདུས་པ་རྒྱུད་ཀྱི་རྩེ་མོར་བཞིན།།

རྡེ་རྗེ་འཆང་དང་དེ་ཡི་སྡུད་པོ་དང་། །ཀླུ་སྒྲུབ་ཡབ་སྲས་འདིར་ནི་ཁྱོད་དང་མཚུངས།།585

རྒྱུད་སྡེ་ལས་གསུངས་སྡེ་བདུན་གཞུང་དང་མཐུན། །ཕྱི་དང་ནང་དང་རྒྱུད་སྡེ་འོག་མ་དང་།།

བསྐྱེད་རིམ་པ་དང་ཐུན་མོང་མ་ཡིན་པའི། །བདེ་སྟོང་མཆོག་ལ་ནང་དུ་ཡང་དག་འཇོག།

མཉམ་གཞག་ཏུ་ནི་ལྷན་སྐྱེས་བདེ་སྟོང་གི །ཏིང་ངེ་འཛིན་ལ་མཉམ་བཞག་རྗེས་ཐོབ་ཏུ།།

གང་ཤར་ལྷ་ཡི་འཁོར་ལོ་བདེ་སྟོང་གི །རོལ་བར་འཆར་འདི་ཁྱོད་ཀྱི་རང་བཞིན་ཡིན།།

འདི་ནི་རྨད་འབྱུང་དཔག་པར་དཀའ་བ་སྟེ། །ཚེ་འདི་ཉིད་ལ་རྡོ་རྗེ་འཆང་གི་སར།།

གདམས་ཆོས་འབྱུང་ཡིད་ཀྱི་མཛེས་རྒྱན།» ཤོག ༡༡༠ ཐད་དུ་བྱུང་བ་ལས་བཀོད༑

584 ཐོ་ཡོན་ཡེ་ཤེས་དོན་གྲུབ། «དད་པ་རྒྱ་མཚོར་རོལ་པའི་འཇུག་ངོགས།» ཤོག ༢༧༨ ཐོ་ཡོན་གྱིས་བཀྲ་ཤིས་དོ་ཁ་མའི་
སྐུ་བདུན་ལས་བཞི་གང་དུ་བཞུགས་སུ་གསོལ་བར་ངོས་བཟུང་སྟེ། པོ་ཏཱ་ལའི་ལོ་ཀེ་ཤྭ་རའི་དྲུང་དུ་དང་། འབྲས་སྤུངས་ཀུན་
དགའ་ར་བ་དང་། བཀྲ་ཤིས་ལྷུན་པོའ་ིནང་རྟེན་དང་། དགའ་ལྡན་བྱང་རྩེ་བླ་བྲང་དུ་མཆོད་གནས་སུ་ཡོད་པར་བཤད༑

585  «རྗེ་ཙོང་ཁ་པ་ཆེན་པོའ་ིརྣམ་ཐར་རྟོགས་བརྗོད་སྙན་དངགས་མེ་ཏོག་གི་ཆུན་པོ།» ཤོག ༢༥༥



367ལེའུ་བཅུ་གསུམ་པ། དཔལ་གསང་བ་འདུས་པའི་རྣལ་འབྱོར་པའི་སྐབས།

ངེས་པར་འགྲོ་བའི་མྱུར་ལམ་བླ་ན་མེད། །དེ་ཉིད་འཁྲུངས་པར་གྲོགས་དག་ཤེས་པར་གྱིས།།

ལམ་འདིས་མཆོག་ཏུ་མཐོ་བའི་སར་གཤེགས་ཏེ། །རྒྱུད་དོན་མཐའ་དག་མངོན་དུ་མཛད་ནས་ནི།།

རང་ཉིད་གང་ནས་གཤེགས་པའི་ལམ་གྱི་སྲོལ། །གོ་སླའི་གསུང་གིས་འདོམས་པ་ཁྱོད་ཀྱི་ལུགས།།586

ཨེ་ཝཾ་རྟགས་ཀྱིས་མཚོན་པའི་བདེ་སྟོང་དང་། །བླ་མེད་ལུགས་ཀྱི་མི་རྟོག་སྒོམ་པའི་ཚུལ།།   

གཞན་ཡང་ལུས་ལ་བསྣུན་པའི་ཐབས་མཁས་ལས། །ནང་གི་གཏུམ་མོ་སྦར་ཏེ་ཁམས་བཞུས་པས།།

རླུང་སེམས་རགས་པའི་གནས་ལས་རིམ་བརྒལ་ཏེ། །དགའ་བ་བཞི་པ་སྟོང་པ་བཞི་པ་དང་།།

ལྷན་ཅིག་སྦྱོར་བའི་རྩེད་དགའི་རོལ་པ་ལ། །རྟག་ཏུ་སྙོམས་པར་འཇུག་པའི་དགའ་སྟོན་བཅས།།

གསལ་བར་སྟོན་པའི་ཡབ་རྗེ་བླ་མའི་གསུང་། །བདག་བློ་བྱིས་པས་རྣམ་པར་བཀྲལ་བའི་ཕྱིར།། 

རྨོངས་པའི་དྲི་མས་ཅིར་ཡང་སྦགས་སྲིད་ན། །སྙིང་ནས་འཆགས་སོ་བརྩེ་བས་བཟོད་པར་མཛོད།།

ཞེས་བྱ་བ་རྣམས་བར་སྐབས་ཀྱི་ཚིགས་སུ་བཅད་པའོ།།    །།

586  གོང་མཚུངས། ཤོག ༢༥༦ བར་སྐབས་ཀྱི་ཚིགས་བཅད་ལྷག་མ་གསུམ་རང་རྩོམ་ཡིན༑ 



ལེའུ་བཅུ་བཞི་པ།
དཔལ་འཁོར་ལོ་སྡོམ་པའི་རྣལ་འབྱོར་པ།

༈ ཕྱི་ལོ་ ༡༤༡༥ ལོའ་ིབཀྲ་ཤིས་དོ་ཁའི་དབྱར་གནས་ཀྱི་ཆོས་འཁོར་གྲུབ་རྗེས་ལོ་དེའི་སྟོན་

ཀར། རྗེ་བླ་མ་འཁོར་བཅས་འོན་གྱི་བཀྲ་ཤིས་དོ་ཁ་ནས་ཕྱིར་དགའ་ལྡན་དུ་ཕྱག་བཏེག སྤྱིར་

ནི་རྗེ་ཙོང་ཁ་པ་ཆེན་པོ་ཉིད་རྒྱུན་དུ་ནས། དོན་མེད་ཀྱི་ཅ་ཅོ་དང་འཇིག་རྟེན་བྱ་བཞག་སོགས་

ཀྱི་རྣམ་གཡེང་ལ་ནམ་ཡང་མི་འཇུག་པ་ཐུགས་བློ་རྩེ་གཅིག་པ་ཞིག་ཡིན་པ་ཡོངས་སུ་གྲགས་པ་

ལྟར་ལགས་མོད། འོན་ཀྱང་བཀྲ་ཤིས་དོ་ཁ་ནས་དགའ་ལྡན་དུ་ཕྱིར་ཕེབས་རྗེས། སྔར་བས་ཀྱང་

ཐུགས་བློ་བསྒྲིམས་ཏེ་ཐུགས་དམ་ཉམས་བཞེས་དང་། སློབ་མར་ཆོས་འཁོར་བསྐོར་བ་དང་། 

གསུང་རབ་རྩོམ་པ་སོགས་ཀྱི་བྱ་བ་འབའ་ཞིག་ལ་རྩེ་གཅིག་ཏུ་གཞོལ་བར་མཛད་པ་ཉེ་གནས་

སློབ་མ་རྣམས་ལ་དམིགས་བསལ་གྱི་དོ་སྣང་བྱུང་ལ། ཕྱིས་སྐབས་འདིའི་རྗེ་བླ་མའི་མཛད་

པ་རྣམ་ཐར་ལ་གཞིགས་དུས། བཀྲ་ཤིས་དོ་ཁ་ནས་དགའ་ལྡན་དུ་ཕྱིར་ཞབས་སོར་འཁོད་དེ་

དགོངས་པ་མྱ་ངན་ལས་མ་འདས་བར་གྱི་ལོ་བཞི་པོ་དེའི་ནང་། རྗེ་བླ་མས་རང་ཉིད་ཀྱི་མཛད་

པ་སྤྱི་དང་། ཁྱད་པར་དུ་གསུང་རབ་རྩོམ་པའི་མཛད་པའི་ནང་དུ་བར་སྟོང་གསབ་དགོས་ཡོད་

པར་དགོངས་པ་རྣམས་ལ། ཐུགས་རྩེ་དམིགས་བསལ་ཞིག་གཏད་ཡོད་སྣང་༑ དེ་ལ་རྗེ་བླ་མས་

ད་བར་གསུང་རབ་རྩོམ་པའི་མཛད་པ་རྒྱས་པར་གནང་མེད་པའི་གནས་ཤིན་ཏུ་གལ་པོ་ཆེ་ཞིག་

ནི། བླ་མེད་རྒྱུད་ལས་མ་རྒྱུད་ཀྱི་གཙོ་བོར་བརྩི་བའི་དཔལ་འཁོར་ལོ་སྡོམ་པའམ་བདེ་མཆོག་དེ་

ཡིན་པར་བརྟེན། བཀྲ་ཤིས་དོ་ཁ་ནས་དགའ་ལྡན་དུ་ཕྱིར་ཞབས་སོར་འཁོད་རྗེས། བདེ་མཆོག་

གི་ཆོས་སྐོར་ཐོག་དམིགས་བསལ་འཆད་པ་དང་རྩོམ་པའི་ཐུགས་འགན་མཛད་ཡོད༑ 

གཅིག་བྱས་ན། སྐབས་དེར་རྗེ་བླ་མར་རང་ཉིད་ཀྱི་སྐུ་ཚེའི་མཇུག་གི་ལེའུར་སོན་ལ་ཉེ་

བའི་ཐུགས་ཚོར་ལྟ་བུ་བྱུང་ཡོད་སྲིད་དེ། བཀྲ་ཤིས་དོ་ཁའི་དབྱར་གནས་ལ་མ་ཕེབས་གོང་

དུའང་། སྔར་ལྷོ་བྲག་གྲུབ་ཆེན་གྱིས་དགུང་ལོ་ང་བདུན་ལ་སྐུ་ཚེའི་བར་ཆད་འོང་བའི་ལུང་

བསྟན་ཡོད་པ་ལྟར། དགའ་ལྡན་དུ་ལོ་གཉིས་ཙམ་གྱི་རིང་དུ་སྐུ་བསྙུན་པ་བྱུང་བ་དང་། ལར་

ནས་ཀྱང་སྔར་ལྷ་མོ་དབྱངས་ཅན་མས་རྗེ་བླ་མ་ལ་རང་ཉིད་ཀྱི་ཚེ་ཚད་ལོ་ལྔ་བཅུ་ང་བདུན་

ཐུབ་པར་གསུངས་ཡོད་པ་སོགས་མ་བསྙེལ་བར་ཐུགས་ལ་ཡོད༑ རྒྱུ་མཚན་གང་ལྟར་ཡང་། 

༡༤༡༥ ནས་བཟུང་སྟེ། རྗེ་བླ་མའི་མཛད་པ་དང་ཐུགས་བཞེད་ལ་ཞིབ་ཏུ་བརྟགས་ན། འདུས་

བྱས་མི་རྟག་པའི་ཆོས་ཉིད་དམིགས་ཀྱིས་ཐུགས་ལ་བཅངས་ཏེ་ཅུང་ཛ་དྲག་གི་རྣམ་པ་ཡོད་པ་



369ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

ཞིག་དཔོག་ནུས་ལ། རྒྱུ་རྐྱེན་གཞན་ཡང་ལོ་ངོ་བཅུ་ཕྲག་བཞི་ཙམ་གྱི་སྔོན་ཏེ། ༡༣༧༦ ལོར་

ཐོག་མར་མཇལ་བ་ནས་བཟུང་སྟེ། བླ་སློབ་ཀྱི་འབྲེལ་བ་ཤིན་ཏུ་དམ་པར་གྱུར་པར་མ་ཟད། 

ཕན་ཚུན་ཐུགས་ཤིན་ཏུ་ཉེ་བར་གྱུར་པའི་རང་གི་རྩ་བའི་བླ་མ་རྗེ་བཙུན་རེད་མདའ་བ་ཆེན་

པོའང་། ལོ་ངོ་འགའ་ཤས་ཀྱི་གོང་སྟེ་ཕྱི་ལོ་ ༡༤༡༢ ལོར་དགོངས་པ་མྱ་ངན་ལས་འདས་ཟིན་པ་

དང་། གཞན་ཡང་རྗེ་བླ་མ་དང་ཕན་ཚུན་ཐུགས་གཤིན་པའི་མི་སྣ་གལ་ཆེན། ལམ་རིམ་ཆེན་མོ་

དང་སྔགས་རིམ་ཆེན་མོ་རྩོམ་པར་བསྐུལ་བའི་ལོ་ཆེན་སྐྱབས་མཆོག་དཔལ་བཟང་ཡང་དུས་

ཀྱི་ཆོས་ཉིད་དུ་གྱུར་ཟིན་པས་མཇལ་དུ་མེད་ལ། དེ་བཞིན་དུ་ཉེ་བའི་ཆར་ཡང་བོད་རྒྱུད་ནང་

བསྟན་གྱི་བླ་མ་གལ་ཆེན་ཀརྨ་པ་དེ་བཞིན་གཤེགས་པའང་དགུང་ལོ་སོ་གཉིས་ཀྱི་ཐོག་ཏུ་སྐུ་

གཤེགས་པ་སོགས་བྱུང་ཡོད༑ དེའི་ལྟར་ན་སྐབས་དེར་རྗེ་ཙོང་ཁ་པས་གཟིགས་དུས། འདུས་

བྱས་མི་རྟག་པའི་ཆོས་ཉིད་དབང་བཙན་པ་དེ་ཕྱོགས་ཐམས་ཅད་ནས་རང་ཉིད་ལ་བརྡ་ཡང་

ཡང་གཏོང་བ་ལྟ་བུའི་ཐུགས་སྣང་བྱུང་ཡོད་སྙམ༑

ཅི་ལྟར་ཡང་རྗེ་བླ་མ་འོན་གྱི་བཀྲ་ཤིས་དོ་ཁར་ནས་དགའ་ལྡན་དུ་ཕྱིར་ཕེབས་རྗེས་སུ། 

དང་ཐོག་སྔར་རང་ཉིད་ཀྱིས་ཇོ་བོ་རྗེའི་སྐྱེས་བུ་གསུམ་གྱི་མན་ངག་ལ་བརྟེན་ཏེ་ཕར་ཕྱིན་ཐེག་

པའི་སྡོམ་ཆེན་པོ་«བྱང་ཆུབ་ལམ་རིམ་ཆེན་མོ་»བརྩམས་ཡོད་པ། དེའི་དོན་སླར་ཡང་བསྡུས་

པའི་ཚུལ་གྱིས། ཉམས་ལེན་གྱི་གནས་གཙོ་བོར་རྩལ་དུ་འདོན་པ་ཕྱིས་«ལམ་རིམ་འབྲིང་པོར་

»གྲགས་པར་བྱུང་བ་དེ་མཛད༑ དེ་ནི་རྗེ་བླ་མས་གསུང་རབ་རྩོམ་པའི་མཛད་པའི་ནང་ནས་

ལས་སླ་ཤོས་ལྟ་བུར་བྱུང་ཡོད་ངེས་ཏེ། འདིའི་ནང་སྔར་བརྩམས་པའི་«ལམ་རིམ་ཆེན་མོའ་ི

»སྙིང་པོ་བསྡུས་ཏེ་ལམ་ཉམས་སུ་ལེན་པའི་གནས་གཙོ་བོར་སྟོན་པའི་ཐོག ཁ་སྣོན་གྱི་བཤད་

པའང་གསར་པ་ཉུང་ཤས་ཤིག་བཀོད་གནང་ཡོད༑ དེ་ལ་«བྱང་ཆུབ་ལམ་རིམ་ཆེན་མོ་»ནི་སྔར་

ཕྱི་ལོ་ ༡༤༠༢ ལོར་མཛད་ལ། གཞུང་དེ་ལ་དཔེ་རིང་མདའ་ཚད་མ་ཤོག་གྲངས་ལྔ་བརྒྱ་བརྒལ་

བ་ཡོད༑ དེ་ལྟ་བུའི་«ལམ་རིམ་ཆེན་མོ་»དེ་བརྩམས་རྗེས་འདས་པའི་ལོ་ངོ་བཅུ་གསུམ་ཙམ་གྱི་

རིང་ལ། སྐབས་མང་པོར་དེའི་བཤད་ལུང་དང་ཁྲིད་གནང་ཡོད་པས་གསུང་འདི་མཛད་འཕྲིན་

ཤིན་ཏུ་རྒྱས་པར་བྱུང་ཡོད་མོད། དེ་ལྟ་ནའང་གཞུང་ཚད་ཆེན་པོ་མཐོང་བས་ཡིད་ཞུམ་པ་

དང་། ལུང་རིགས་ཀྱི་སྤྲོས་པ་ལ་དེ་ཙམ་མི་མོས་ཤིང་། སྐབས་ཐོབ་ཀྱི་ལག་ལེན་ལ་གཙོ་བོར་

མོས་པ་རྣམས་ལ། ལུང་རིགས་ཀྱི་སྤྲོས་པ་དང་དགག་བཞག་གི་ཆ་ཤས་རྣམས་མི་དགོས་པའམ་

ཁུ་བསྡུས་པ་ཙམ་ཞིག་བྱས་ཏེ། གཙོ་བོར་སྐབས་ཐོབ་ཀྱི་ཉམས་ལེན་གྱི་རིམ་པ་གསལ་བར་

སྟོན་པའི་ལམ་རིམ་གྱི་དཔེ་ཅུང་བསྡུས་པ་ཞིག་བྱུང་ན་མང་པོ་ཞིག་ལ་ཕན་པར་དགོངས་ཏེ། 



370 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

«ལམ་རིམ་འབྲིང་པོར་གྲགས་པ་»དེ་མཛད༑ གཞུང་འདི་«ལམ་རིམ་ཆེན་མོ་»དང་བསྡུར་ན་

གཞུང་ཚད་ཕྱེད་ཀྱང་མ་ལོངས་ཙམ་ཞིག་ཏུ་ཡོད༑ 

དེ་ལ་«ལམ་རིམ་འབྲིང་པོའ་ི»གཞུང་འདིའི་ནང་དུ། ལམ་རིམ་ཆེན་མོར་རྒྱས་པར་མི་

ཐོན་པའི་གནས་གལ་ཆེ་བ་ཞིག་ནི་བདེན་པ་གཉིས་ཀྱི་རྣམ་གཞག་གི་སྐོར་དེ་ཡིན༑ གཞན་

ཡང་«ལམ་རིམ་འབྲིང་པོའ་ི»ནང་དུ་རྩལ་འདོན་གནང་བའི་གནད་གཅིག་ནི། འཕགས་ཡུལ་

གྱི་སློབ་དཔོན་རྣམས་ཀྱི་གཞུང་དུ་མི་རྟོག་པའི་སྒོམ་གྱི་སྐོར་གསུངས་པ་དེའི་གསལ་བཤད་ཀྱི་

སྐོར་དེ་ཡིན༑ དེ་ལ་སྒོམ་གྱི་གནས་སྐབས་སུ་སེམས་ཅིར་ཡང་མི་རྟོག་པར་འཇོག་ཏེ་གནས་པའི་

ཚུལ། དཔེར་ན་སློབ་དཔོན་ཐོགས་མེད་ཀྱིས་«ཉན་སར།» “དྲན་པ་མེད་པ་དང་། ཡིད་ལ་བྱེད་

པ་མེད་པར་བྱ་སྟེ།”587 ཞེས་བྱུང་བ་ལྟར། ཡུལ་ལ་མཚན་མ་དང་རྣམ་པར་རྟོག་པ་མེད་པ་གང་

ཡང་མེད་པར་རྩེ་གཅིག་ཏུ་ཞི་བར་གནས་པར་གསུངས་པ་ལྟ་བུ་དེ་ཡིན༑ སྤྱིར་ཞི་གནས་ཀྱི་

སྐབས་སུ། ཕྱི་རོལ་གྱི་ཡུལ་དམིགས་རྟེན་དུ་མི་བྱེད་ཅིང་། སེམས་ཅིར་ཡང་མི་རྟོག་པ་དང་མི་

དཔྱོད་པར་ནང་དུ་ལྷན་ནེ་འཇོག་པའི་ཉམས་ལེན་ཡོད་པའི་ཚུལ། «ལམ་རིམ་ཆེན་མོའ་ི»ནང་

དུའང་གསལ་བར་གསུངས་ཡོད་མོད། སྐབས་འདིར་«ལམ་རིམ་འབྲིང་»དུ་སླར་ཡང་སེམས་

མི་རྟོག་པར་འཇོག་པའི་ཚུལ་ལས་བརྩམས་ཏེ། སེམས་ཅིར་ཡང་མི་རྟོག་པའི་སྒོམ་གྱི་ཉམས་

མྱོང་ལ་རིགས་ཇི་འདྲ་ཡོད་མིན་དང་། དེ་ལྟ་བུའི་སེམས་ཅིར་ཡང་མི་རྟོགས་པའི་ཉམས་ལ་

སྟོང་ཉིད་རྟོགས་པ་ཞིག་ཀྱང་འཇོག་རུང་མིན་སྐོར་དམིགས་བསལ་དོགས་དཔྱོད་མཛད་ཡོད་

པ་གནད་ཆེ༑ དེ་ཡང་«ལམ་རིམ་འབྲིང་པོར།»
མཐར་མཉམ་པར་བཞག་པ་ན་གཟུགས་སྒྲ་སོགས་ཀྱི་མཚན་མ་མི་འཆར་བར་

སེམས་རིག་ཅིང་གསལ་བ་དང་བདེ་སེང་ངེ་བ་ཙམ་གྱི་རྣམ་པ་འབའ་ཞིག་འཆར་

རོ། །དེ་ནས་རྣམ་རྟོག་མེད་པར་འགྱུར་ཚུལ་ནི། སྔར་ལྟར་དྲན་པ་དང་ཡིད་བྱེད་

མེད་པར་བཞག་པས་རྣམ་རྟོག་གང་སྐྱེས་པ་རྣམས་ཆུ་ལས་ཆུ་བུར་བྱུང་བ་བཞིན་

དུ་འཕྲོ་ཆེར་འཐུད་མི་ཐུབ་པར་རང་ཞིར་འགྲོ་ཞིང༌། དེ་ནས་སྔར་ལྟར་བསྐྱངས་

པས་མྱོང་རིག་དང་བདེ་བདེ་བོར་སྣང་བ་དེ་ཡང་ཆེད་དུ་བཀག་པ་མིན་པར་ཤར་

མ་ཐག་ནས་ཤུན་པ་བུད་པ་བཞིན་དུ། གཏད་མི་བཟོད་པར་རང་ཞི་རང་དག་ཏུ་

འགྲོ་སྟེ་བདེ་བ་དང་མྱོང་རིག་རྣམས་ཕྲ་རུ་སོང་བའོ། །དེའི་དུས་སུ་མཉམ་པར་

བཞག་པའི་ཚེ་རང་གི་ལུས་ལ་སོགས་པའི་སྣང་བ་གང་ཡང་མི་འཆར་ལ། སེམས་

587  «ཉན་ས།» བསྟན་འགྱུར། དེབ། ༧༣ ཤོག ༣༨༡



371ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

ནི་ནམ་མཁའ་དང་དབྱེར་མེད་པར་སོང་བ་ལྟ་བུའི་ཉམས་འཆར་ཞིང༌། དེ་ལས་

ལངས་པ་ན་ལུས་གློ་བུར་དུ་བྱུང་བ་ལྟ་བུའི་ཉམས་འཆར་རོ།།588

ཞེས། སྤྱིར་དེ་ལྟ་བུའི་སེམས་མི་དཔྱོད་པ་དང་མི་རྟོག་པ་དྲན་པ་མེད་པ་དང་ཡིད་ལ་བྱེད་པ་

མེད་པར་བཞག་པ་ལས། རྣམ་རྟོག་རང་ཞིར་གྱུར་ཏེ། སེམས་ནམ་མཁའ་དང་དབྱེར་མེད་དུ་

སོང་བ་ལྟ་བུར་གསལ་ལ་བདེ་སིང་ངེ་བ་ནི། སེམས་ལ་དམིགས་པའི་ཞི་གནས་ཀྱི་ཉམས་མྱོང་

དུ་གསུངས་ལ། དེ་ལྟ་བུའི་མི་རྟོག་པ་ཙམ་འཕགས་པ་ཀླུ་སྒྲུབ་ལུགས་ཀྱི་སྟོང་ཉིད་མངོན་སུམ་དུ་

རྟོགས་པའི་རྟོག་མེད་ཀྱི་བློར་འཇོག་མི་རུང་བ་དང་། དེ་ལྟ་ནའང་ཅི་སྟེ་དེ་ལྟ་བུའི་སེམས་ཅིར་

ཡང་མི་རྟོག་པ་དེ་བདག་མེད་པའི་དོན་ལ་ཕྱིན་ཅི་མ་ལོག་པར་རྟོགས་པའི་ལྟ་བས་ཟིན་པ་ཞིག་

ཡིན་ན་ནི། དེ་ཁོ་ན་ཉིད་ཀྱི་དོན་ལ་མཉམ་པར་བཞག་པའི་སྟོང་ཉིད་ཀྱི་སྒོམ་ཚད་ལྡན་དུ་གྱུར་

པར་གསུངས་ཏེ། «ལམ་རིམ་འབྲིང་པོར།»
དེས་ན་དྲན་པ་མེད་པ་དང༌ཡིད་ལ་མི་བྱེད་པའི་སྒོམ་ལ། བློས་མ་བཅོས་པ་དང༌། 

འཛིན་མེད་དུ་མིང་བཏགས་པའི་བདེ་གསལ་མི་རྟོག་པ་ལ་ནི། དེ་ཁོ་ན་ཉིད་ཀྱི་

དོན་ལ་མཉམ་པར་བཞག་པའི་སྟོང་ཉིད་ཀྱི་སྒོམ་ཡིན་མིན་གཉིས་ཡོད་པས། 

ལེགས་པར་ཕྱེད་པ་ཤིན་ཏུ་གལ་ཆེ་སྟེ། དེ་ཁོ་ན་ཉིད་ཀྱི་དོན་མ་རྟོགས་པ་ལའང་

རྟོགས་པར་འཁྲུལ་ས་ཤིན་ཏུ་ཆེ་བའི་ཕྱིར་རོ། །སྔར་བཤད་པ་ལྟར་མ་ཕྱེད་ན་ནི་

ཆོས་འདི་པ་དང་གཞན་པ་ཐུན་མོང་བའི་ཏིང་ངེ་འཛིན་ལ་ཡང་རྣལ་འབྱོར་བླ་

མེད་ཀྱི་རྫོགས་རིམ་གྱི་གཙོ་བོར་འཛིན་པ་འོང་བས་ཞིབ་ཏུ་བརྟག་པར་བྱའོ།།589

ཞེས་སོ། །དུས་ཀྱི་རིམ་པས། སྐབས་འདིར་བརྩམས་པའི་ལམ་རིམ་ཅུང་བསྡུས་ཏེ་གཏན་ལ་

ཕབ་པ་འདི། གོང་དུ་སྨྲས་པ་ལྟར་«ལམ་རིམ་འབྲིང་པོར་»གྲགས་པ་བྱུང་ལ། ལམ་རིམ་ཆེ་

འབྲིང་གཉིས་ལ་ལྟོས་པའི་ལམ་རིམ་ཆུང་ངུ་ནི། རྗེ་བླ་མས་དགའ་ལྡན་དུ་ཅུང་ཕྱིས་སུ་མཛད་

པའི་«ལམ་རིམ་བསྡུས་དོན་»ནམ་ཉམས་མགུར་དུ་གྲགས་པའི་ལམ་རིམ་ཚིགས་བཅད་མ་

དེར་ངོས་བཟུང་སྟེ། ལམ་རིམ་གྱི་གཞུང་དེ་གསུམ་ལ་རྗེ་ཙོང་ཁ་པའི་ལམ་རིམ་ཆེ་འབྲིང་ཆུང་

གསུམ་ཞེས་བསྙད་པ་བྱུང་ངོ་།།

རྗེ་ཉིད་ཀྱིས་བརྩམས་པའི་གཞུང་གི་ནང་བདེ་མཆོག་གི་ཆོས་སྐོར་ཆ་ཚང་བར་མཛད་པ།

«ལམ་རིམ་འབྲིང་པོ་»བརྩམས་གྲུབ་རྗེས། རྗེ་བླ་མས་དཔལ་འཁོར་ལོ་སྡོམ་པའམ་བདེ་མཆོག་

588  «བྱང་ཆུབ་ལམ་རིམ་འབྲིང་པོ།» ཤོག ༢༡༨

589  གོང་མཚུངས། ཤོག ༢༢༠



372 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གི་ཆོས་སྐོར་རྩལ་འདོན་དུ་མཛད་དེ་གསུང་རབ་རྩོམ་པའི་དབུ་ཚུགས༑ དེ་ལ་དཔལ་འཁོར་

ལོ་སྡོམ་པའམ་བདེ་མཆོག་ཏུ་གྲགས་པ་ནི། གོང་དུ་སྨྲས་ཟིན་པ་ལྟར་བླ་མེད་ཀྱི་རྒྱུད་ལས་ཤེས་

རབ་ཀྱི་རྒྱུད་དམ་མ་རྒྱུད་ཀྱི་སྡེ་ཚན་གྱི་ཁོངས་སུ་གཏོགས་པའི་རྒྱུད་ཤིན་ཏུ་གལ་ཆེ་བ་ཞིག་

ཡིན༑ བདེ་མཆོག་གི་སྐོར་ལ་དང་ཐོག་རྣལ་འབྱོར་པ་ཆེན་པོ་ལཱུ་ཨི་པའི་«དཔལ་འཁོར་ལོ་བདེ་

མཆོག་གི་མངོན་པར་རྟོགས་པའི་རྒྱ་ཆེར་བཤད་པ་འདོད་པ་འཇོ་བ་»སྟེ་འདོད་འཇོར་གྲགས་

པ་དེ་མཛད༑ རྣལ་འབྱོར་གྱི་དབང་ཕྱུག་ལཱུ་ཨི་པ་ནི། སྔོན་ཨོ་རྒྱན་གྱི་ཡུལ་དུ་ཡབ་ཡིག་མཁན་

གྱི་རྒྱལ་པོ་ཞིག་གི་སྲས་སུ་སྐུ་བལྟམས་ཤིང་རིག་གནས་དུ་མ་ལ་བསླབས་མོད། རྒྱུ་ནོར་དང་

དབང་ཐང་སོགས་འཇིག་རྟེན་གྱི་དཔལ་འབྱོར་ལ་ཞེན་པ་གཏིང་ནས་ལོག་ཏེ་གནས་ངེས་མེད་

མཛད་དེ། རྣལ་འབྱོར་གྱི་སྤྱོད་པར་རྩེ་གཅིག་ཏུ་གཞོལ་པའི་གྲུབ་པའི་དབང་ཕྱུག་རྨད་དུ་བྱུང་

བ་ཞིག་ཡིན་པ་ཡོངས་སུ་གྲགས་པ་ལྟར་ལགས༑ དེ་ཡང་རྣལ་འབྱོར་གྱི་དབང་ཕྱུག་དེའི་བསྟོད་

ཚིག་ཡོངས་སུ་གྲགས་པ་ཞིག་གི་ནང་དུ། འདི་ལྟར།

ཡིག་མཁན་རིགས་ལས་སྐལ་བར་ལྡན། །ཉ་ལྟོ་ཟ་ཞིང་དངོས་གྲུབ་བརྙེས།།

ལཱུ་ཨི་པ་ཞེས་བྱ་བ་ཡི། །བླ་མ་དེ་ལ་ཕྱག་འཚལ་ལོ།།590

ཞེས་བྱུང་བ་ལྟ་བུའོ།།

གྲུབ་ཆེན་དེ་ནི་རི་ཁྲོད་ཀྱི་དབང་ཕྱུག་ཏུ་གྲགས་པའི་དྲང་སྲོང་ཆེན་པོ་ཤ་ཝ་རི་པའི་སློབ་

མ་ཡིན་ལ། ཤ་ཝ་རིས་འཁོར་ལོ་བདེ་མཆོག་གི་དཀྱིལ་འཁོར་དུ་དབང་བསྐུར་རྒྱུད་བཤད་

གདམས་པ་གནང་བ་ཐོབ་རྗེས་སུ། རིམ་གྱིས་ལྗོངས་དང་དབེན་གནས་ངེས་མེད་དུ་རྒྱུ་ཞིང་

བྱོན་ཏེ། མཐར་རྒྱ་གར་ཤར་ཕྱོགས་བྷང་ག་ལའི་ཡུལ་དུ་ཆུ་བོ་གངྒའི་འགྲམ་དུ་ཉ་པ་མང་པོས་ཉ་

བསད་ནས་རྒྱུ་ལྟོའ་ིཕུང་པོ་ཆེན་པོ་སྤུངས་པར། དེ་ལ་བྱ་དང་ཁྱིས་ཟ་ཞིང་འདུག་པ་གཟིགས་ཏེ། 

དེའི་ཕྱོགས་གཅིག་ཏུ་བཞུགས་ནས་འཚོ་བ་ཉ་ཡི་ནང་ཁྲོལ་མཛད་ཅིང་། སྒྲུབ་པ་མཛད་པས་

ཕྱག་རྒྱ་ཆེན་པོ་མཆོག་གི་དངོས་གྲུབ་བརྙེས༑591 དེ་ལྟར་གྲུབ་ཆེན་ལ་ཡི་དམ་འཁོར་ལོ་བདེ་

མཆོག་གི་ཞལ་གཟིགས་དང་དག་སྣང་བྱུང་བ་གཞིར་བྱས་པ་ལས་འཁོར་ལོ་བདེ་མཆོག་གི་

ཆོས་སྐོར་སྤེལ་བ་དེ་ལ། ལཱུ་ཨི་པའི་ལུགས་ཀྱི་འཁོར་ལོ་བདེ་མཆོག་ཅེས་གྲགས་ལ། བདེ་མཆོག་

ལཱུ་ཨི་པའི་ཆོས་སྐོར་དེ་ལས། ཕྱིས་གྲུབ་ཆེན་དྲིལ་བུ་པ་དང་གྲུབ་ཆེན་ནག་པོ་སྤྱོད་པ་གཉིས་སོ་

སོའ་ིལུགས་ཀྱི་བདེ་མཆོག་གི་ཆོས་སྐོར་མཆེད་པ་ལས། ལུ་ནག་དྲིལ་གསུམ་དུ་གྲགས་པའི་བདེ་

590 རྡོ་རྗེ་གདན་པ། «གྲུབ་ཐོབ་བརྒྱད་ཅུ་རྩ་བཞིའི་གསོལ་འདེབས།» བསྟན་འགྱུར། རྒྱུད་འགྲེལ། ཚུ ཤོག ༡༡༠བ༡

591 གྲུབ་ཆེན་ལཱུ་ཨི་པའི་ལོ་རྒྱུས་འདིར་བཀོད་པ་རྣམས་རྗེ་ཙོང་ཁ་པ་ཆེན་པོའ་ི«ལཱུ་ཨི་པའི་མངོན་རྟོགས་ཀྱི་འགྲེལ་པ་
འདོད་འཇོར་»བྱུང་བ་ལས་བཏུས༑ ཤོག ༢༠



373ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

མཆོག་གི་ལུགས་ཆེན་པོ་གསུམ་བྱུང་༑ 

བདེ་མཆོག་གི་«མངོན་རྟོགས་འདོད་འཇོའ་ི»དབུར། གཞུང་གི་སྔོན་འགྲོའ་ིསྤྱི་བཤད་

ཀྱི་ཁོངས་སུ། རྗེ་བླ་མས་སྤྱིར་འཁོར་ལོ་བདེ་མཆོག་གི་རྩ་བཤད་ཀྱི་རྒྱུད་དང་གྲུབ་ཆེན་གྱི་མན་

ངག་འགྲེལ་བཤད་དང་བཅས་པ་དང་། དེ་བཞིན་དུ་བདེ་མཆོག་གི་ཆོས་སྐོར་བོད་དུ་སྤེལ་བའི་

ལོ་ཙཱ་བ་རིན་ཆེན་བཟང་པོ་སོགས་ལོ་ཙཱ་བཅུ་བཞིའི་བཤད་སྲོལ་བྱུང་ཚུལ་དང་། ཁྱད་པར་དུ་

ལཱ་བ་པ་དང་ནཱ་རོ་པ་བཅས་བདེ་མཆོག་གི་ལུགས་འཛིན་པའི་རྒྱ་གར་གྱི་མཁས་པ་རྣམས་

ལས་བརྒྱུད་པའི་བོད་ཀྱི་ལོ་ཙཱ་བ་མལ་གྱོ་མར་དོ་ལོ་ཆུང་སོགས་ལས། ལཱུ་ཨི་པ་དང་། ནག་པོ་

བ་དང་། དྲིལ་བུ་པ་གསུམ་གྱི་ལུགས་ཀྱི་མན་ངག་བོད་དུ་ཇི་ལྟར་བྱུང་རིམ་བཅས་ངོས་བཟུང་

བའི་ཐོག བདེ་མཆོག་གི་རྩ་རྒྱུད་«ཉུང་ངུའི་རྒྱུད་»ཀྱི་ཚིག་གང་དང་གང་གིས་ལམ་དེའི་རྫོགས་

རིམ་སྟོན་པའི་ཚུལ་གསལ་བར་བསྟན་པ་བཅས། དཔལ་འཁོར་ལོ་སྡོམ་པའི་རྒྱུད་ཀྱི་སྤྱིའི་དོན་

གནད་ཆེ་བ་རྣམས་ཤེས་པ་ལ་ཤིན་ཏུ་སྨན་པའི་བཤད་པ་མཛད༑ དེ་ནས་གཞུང་དངོས་གཞི་ལ། 

གྲུབ་ཆེན་ལཱུ་ཨི་པའི་ལུགས་ཀྱི་བསྐྱེད་རིམ་གྱི་ཉམས་ལེན་རྣམས་ཞིབ་ཅིང་མཐའ་ཆོད་པར་

གཏན་ལ་འབེབས་པར་མ་ཟད། གྲུབ་ཆེན་གྱི་མངོན་རྟོགས་ཀྱི་གཞུང་རང་གི་ཚིག་གི་དོན་རེ་

རེ་ནས་གསལ་བར་བཀྲལ་ཡོད༑ རྗེ་བླ་མའི་«མངོན་རྟོགས་འདོད་འཇོ་»ལ་གཞུང་ཚད་ཤོག་

བུ་མདའ་ཚད་མ་ཤོག་གྲངས་ཉིས་བརྒྱ་མ་ཟིན་ཙམ་ཡོད་པས། བདེ་མཆོག་གི་མངོན་རྟོགས་ཀྱི་

གཞུང་ལ་རྒྱ་གར་དང་བོད་གཉིས་ཀའི་དཔེའི་ནང་འདི་ལས་རྒྱས་པ་ཞིག་མེད་སྙམ༑

ལཱུ་ཨི་པའི་ལུགས་ཀྱི་བདེ་མཆོག་གི་མངོན་རྟོགས་ཀྱི་གཞུང་ཤིན་ཏུ་རྒྱས་པ་དེ་བརྩམས་

གྲུབ་རྗེས། རྗེ་བླ་མས་སླར་ཡང་ལཱུ་ཨི་པའི་མངོན་རྟོགས་ཀྱི་གཞུང་གི་ཆ་ཤས་རྣམས་རྒྱུད་ཀྱི་

ཚིག་གང་ལ་གཏུགས་སོགས་ཀྱི་རྒྱབ་ལྗོངས་ཀྱི་བཤད་པ་སོགས་ཀྱི་སྤྲོས་པ་རྣམས་དོར་ཏེ། 

ལུགས་འདིའི་བསྐྱེད་རིམ་གྱི་ཉམས་ལེན་རྣམས་གསལ་བར་སྟོན་པ་«རྣལ་འབྱོར་གྱི་དབང་

ཕྱུག་ལཱུ་ཨི་པའི་ལུགས་ཀྱི་བཅོམ་ལྡན་འདས་འཁོར་ལོ་སྡོམ་པའི་སྒྲུབ་པའི་ཐབས་བདེ་ཆེན་

གསལ་བ་»ཞེས་པ་དང་། དེའི་སྟེང་རྒྱུན་འཁྱེར་གྱི་སྒྲུབ་ཐབས་«དཔལ་འཁོར་ལོ་བདེ་མཆོག་

ལཱུ་ཨི་པའི་མངོན་རྟོགས་ངག་འདོན་གྱི་ཆོ་གའི་རིམ་པ་»བཅས། བདེ་མཆོག་ལཱུ་ཨི་པའི་སྒྲུབ་

ཐབས་ཀྱི་གཞུང་གཉིས་ཀྱང་མཛད༑ དེ་གསུམ་ལས་ཐ་མ་འདི་ནི་དེང་གི་དུས་སུའང་དགེ་ལྡན་

པའི་དགོན་པ་རྣམས་སུ་བདེ་མཆོག་ལཱུ་ཨི་པའི་སྒྲུབ་ཐབས་ངག་འདོན་དུ་བགྱི་བའི་བདག་

བསྐྱེད་ཀྱི་གཞུང་དུ་མཛད་བཞིན་པ་མཐོང་ཆོས་སུ་ཡོད་པ་ལྟར་ལགས༑ 

དེ་ལྟར་ལཱུ་ཨི་པའི་ལུགས་ཀྱི་འཁོར་ལོ་བདེ་མཆོག་གི་བསྐྱེད་རིམ་གྱི་གཞུང་རྒྱས་འབྲིང་



374 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བསྡུས་གསུམ་བརྩམས་པའི་རྗེས་སུ། ལུགས་དེའི་བདེ་མཆོག་གི་རྫོགས་རིམ་གྱི་སྐོར་ལ། སླར་

ཡང་དང་ཐོག་རྣལ་འབྱོར་གྱི་དབང་ཕྱུག་ལཱུ་ཨི་པ་ཉིད་ཀྱི་སྒྲུབ་ཐབས་ཀྱི་གཞུང་རྩ་བར་བཞག་

སྟེ། དེ་ལས་བྱུང་བའི་ལམ་འདིའི་རྫོགས་རིམ་གྱི་གནས་རྣམས་རྒྱས་པར། རྒྱུད་དང་དགོངས་

འགྲེལ་གྱི་རྒྱབ་རྟེན་དང་བཅས་ཞིབ་ཅིང་གསལ་བར་གཏན་ལ་ཕབ་སྟེ། ལཱུ་ཨི་པའི་ལུགས་ཀྱི་

«བདེ་མཆོག་གི་རྫོགས་རིམ་གྱི་རྣམ་བཤད་དངོས་གྲུབ་ཀྱི་སྙེ་མ་»ཞེས་བྱ་བ་བརྩམས༑ བདེ་

མཆོག་གི་རྫོགས་རིམ་ལ་གྲུབ་ཆེན་གྱི་གཞུང་དུ་“རྫོགས་རིམ་རྣལ་འབྱོར་ཆེན་པོ་”ཞེས་བསྙད་

ལ། འདིས་རྩལ་འདོན་བགྱི་ཡུལ་གནད་ཤིན་ཏུ་གལ་ཆེ་བ་ཞིག་ནི། ཕྱག་རྒྱ་ལ་བརྟེན་པའི་དབང་

པོ་གཉིས་སྦྱོར་གྱི་རྣལ་འབྱོར་གྱི་སྟོབས་ཀྱིས་ལྷན་སྐྱེས་ཀྱི་བདེ་ཆེན་མངོན་དུ་བྱེད་པ་དེ་ཡིན༑ 

དེ་ལྟ་ན་བདེ་མཆོག་ལྟ་བུའི་རྣལ་འབྱོར་མ་རྒྱུད་ཀྱི་རྫོགས་རིམ་གྱི་ཉམས་ལེན་སྟོན་པའི་གཞུང་

རྣམས་ཀྱིས། རྣལ་འབྱོར་པས་ཐབས་མཁས་ཀྱི་འཕྲུལ་ལས་རང་ཅག་མངལ་སྐྱེས་ཁམས་དྲུག་

ལྡན་པ་རྣམས་ཀྱི་འཁྲིག་པའི་སྦྱོར་བ་དང་དེ་འབྲེལ་གྱི་བདེ་བ་ལྟ་བུའང་། རང་ཅག་ལ་ལྷན་

སྐྱེས་ཀྱི་ཚུལ་དུ་གནས་པའི་གཉུག་མའི་ཡེ་ཤེས་མངོན་འགྱུར་དུ་བྱེད་པའི་ལྡེ་མིག་ཏུ་འགྱུར་

ནུས་པ་སྟོན་སྙམ༑ གནས་འདི་གསུང་བ་ན་རྗེ་བླ་མས་གཤམ་གྱི་བྲམ་ཟེ་ཆེན་པོ་ས་ར་ཧའི་དོ་

ཧའི་གཞུང་། 

ཁྱིམ་དང་ཁྱིམ་ན་དེ་ཡི་གཏམ་སྨྲ་ཡང༌། །བདེ་ཆེན་གནས་ནི་ཡོངས་སུ་ཤེས་པ་མེད།།592

ཅེས། ཁྱིམ་རྣམས་སུ་དབང་པོ་གཉིས་སྦྱོར་གྱི་འཁྲིག་པར་ལོངས་སྤྱོད་ཅིང་དེ་དང་འབྲེལ་བའི་

བདེ་བའི་སྐོར་ལ་གཏམ་ཡང་ཀུན་གྱིས་སྨྲ་མོད། བདེ་བ་ཆེན་པོའ་ིགནས་སམ་རང་བཞིན་ངོ་མ་

དེ་ཤེས་པ་ཤིན་ཏུ་དཀོན་པར་གསུངས་པ་དེ་འདྲེན་པར་མཛད༑ དེ་ལྟར་ལས་ཀྱི་ཕྱག་རྒྱ་མ་ལྟ་

བུ་རིག་མ་དངོས་གནས་ཤིག་ལ་བརྟེན་ནས་དབང་པོ་གཉིས་སྦྱོར་གྱི་འཁྲིག་ཐབས་ལ་འཇུག་མི་

དགོས་པར། ལྷན་སྐྱེས་ཀྱི་བདེ་ཆེན་འདྲེན་པའི་ཐབས་གཞན་ཡང་ཡོད་པ་ཤེས་དགོས་པར་གལ་

ཆེ་བ་རྗེ་བླ་མས་གསུངས་ཡོད་པ། གོང་དུ་བརྗོད་པ་ལྟར་ལ། དེ་ནི་རྡོར་བཟླས་ལྟ་བུ་རླུང་གི་

རྣལ་འབྱོར་གྱིས་ལུས་ལ་གནད་དུ་བསྣུན་པ་ལས་གཏུམ་མོ་སྦར་ཏེ་རྩ་དབུ་མའི་ནང་དུ་ཁམས་

བཞུས་པ་འོང་བ་ལ་དགོངས་སོ། །འདིའི་སྐོར་ལ་རྗེ་བླ་མས། 

རྣལ་འབྱོར་བླ་མེད་ཀྱི་གཞུང་ཁུངས་ཐུབ་ནས་བྱུང་བའི་ལུས་ལ་གནད་དུ་བསྣུན་

ཐབས་སྔར་བཤད་པ་འདྲ་བ་གཞིར་བཞག་ལ། དེས་ཐུན་འཁྱོངས་པ་མ་བྱུང་བར་

དུ་སྲོག་དྷཱུ་ཏཱིར་ཚུད་པ་དཀའ་བས། ཐུན་འཁྱོངས་པ་ན་རང་གི་སྣ་བུག་གཉིས་

592  དམངས་དོ་ཧ་སྟེ་«དོ་ཧ་མཛོད་ཀྱི་གླུ།» ཤླཽཀ ༤༨ བསྟན་འགྱུར། རྒྱུད་འགྲེལ། ཝི དཔེ་བསྡུར་མ། དེབ། ༢༦ ཤོག ༡༩༨



375ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

གང་རུང་རེ་རེ་བར་རྒྱུ་བའི་འཕོས་མ་ཐག་པའི་སྐབས་ངོས་བཟུང་ལ། དེ་ནས་

ལུས་གནད་དང་སེམས་ཀྱི་འཛིན་ལུགས་སྔར་བཞིན་བྱས་པའི་མཐུས་རིང་པོ་མི་

ཐོགས་པར་སྣ་སྒོར་བརྟགས་པ་ན། རླུང་མཉམ་རྒྱུར་ཐེངས་པ་དང། དེ་ཡང་ལན་

རེ་རེ་གཉིས་གཉིས་ཙམ་ལ་ངེས་པ་མེད་ཀྱི་འགལ་རྐྱེན་གཞན་མེད་ན་ངེས་ཅན་

དུ་ཐེངས་ཀྱིན་འདུག་པ་དང། མཉམ་རྒྱུ་ཡང་གང་རུང་གཅིག་དྲག་ལ་ཅིག་ཤོས་

ཞན་པ་མིན་པར། དྲག་ཞན་ཤེད་མཚུངས་སུ་རྒྱུ་བ་འོང་བར་སྣང་ན། རྣལ་འབྱོར་

དེའི་སྟོབས་ཀྱིས་རླུང་དབུ་མར་འཛུད་ནུས་པ་ཙམ་དུ་འཇོག་ནུས་མོད་ཀྱང་། 

ལན་ཅིག་ཚུད་ཕྱིན་ཆད་ནས་གཡས་གཡོན་རེ་རེ་བར་མི་འཕོ་བ་མིན་ནོ། །དེ་ནི་

སྲོག་དྷཱུ་ཏཱིར་ཞུགས་པ་ཡིན་ལ། དྷཱུ་ཏཱིར་གནས་པ་ནི་མཚམས་འདི་ནས་དྲིལ་ཏེ་

བསྒོམས་པས་སྣ་བུག་གི་རྒྱུ་བ་ཞན་དུ་སོང་བའི་མཐར། ཞིབ་ཏུ་བརྟགས་པ་ན་རྒྱུ་

བ་ཕྲ་མོ་ཡང་ལྡོག་པ་ཞིག་འོང། རྟོག་ཚུལ་དེ་ངེས་དཀའ་བར་བྱུང་ན། ལུས་དྲང་

པོར་གཡོ་འགུལ་མེད་པར་བདེ་མོར་གནས་པའི་དུས་སུ་ལྟོ་བ་འགུལ་མི་འགུལ་

བརྟག །ཅུང་ཟད་འགུལ་བར་སྣང་ན་མ་ལོག་པའི་རྟགས་ཡིན། བརྟག་པ་འདི་

ཁྱད་པར་དུ་ལྟེ་བ་མན་ཆད་ཀྱི་ཐུར་སེལ་འོག་གི་སྣ་སྒོར་འབྱུང་འཇུག་བྱེད་མི་

བྱེད་རྟོག་པ་གལ་ཆེ་བ་ཡིན། སྣ་བུག་གི་རྒྱུ་བ་ཕྲ་མོ་ཡང་ལོག་པ་ལ་ཐིམ་དཀའ་སླ་

གཉིས་ལས། ཐིམ་དཀའ་ན་ཡུད་གཅིག་ལ་ལྟོ་བ་རླུང་གིས་ཁེངས་པ་འབྱུང་ཞིང་

དེ་ནས་ཞི་བར་འགྱུར་ལ། ཞི་མ་ཐག་ལྟེ་བ་དང་གསང་གནས་ཀྱི་མེ་གནས་པའི་

ཐད་ནས་དྲོད་ཁྱད་པར་ཅན་སྐྱེ། དེ་ནས་རིམ་གྱིས་ཞུ་བདེ་འདྲེན་ནོ།།593

ཞེས་སོགས། ལུས་ལ་གནད་དུ་བསྣུན་པའི་ཐབས་ལས་རླུང་དབུ་མར་འཇུག་ཚུལ་དང་། དེ་ལྟར་

ཞུགས་པ་དེ་བརྟན་པར་ཇི་ལྟར་འོང་ཚུལ་དང་། དེའི་སྐབས་སུ་སྣ་བུག་གི་རྒྱུ་བ་ཆད་པ་འོང་

ཚུལ་དང་། དེ་ལའང་རྟགས་ལྟོ་བ་འགུལ་མི་འགུལ་སོགས་དང་། མཐར་དེ་ལྟ་བུའི་ཐབས་ལས་

ཁམས་བཞུ་བའི་བདེ་བ་འདྲེན་ཚུལ་སོགས། རང་ཉིད་ཀྱི་ཉམས་མྱོང་གཞིར་བཞག་ཏེ་ཤིན་ཏུ་

གསལ་བར་གསུངས་པ་གནད་ཆེ༑ རྗེ་བླ་མས་ལཱུ་ཨི་པའི་ལུགས་ཀྱི་བདེ་མཆོག་གི་རྫོགས་རིམ་

གྱི་རྣམ་བཤད་འདི་རྩོམ་པའི་རྒྱུ་མཚན་གྱི་སྐོར་ལ། གཞུང་གི་དབུར་འདི་ལྟར།

ལཱུ་ཨི་པའི་ལུགས་ཀྱི་རྫོགས་རིམ་རྣལ་འབྱོར་ཆེན་པོའ་ིགཞུང་སྒྲུབ་ཐབས་སུ་

བཀོད་པ་ལ་ཚིག་དོན་ཙམ་གྱི་སྟེང་ནས་དམིགས་སྐོར་སྐྱོང་རྒྱུ་རྣམས་ད་ལྟའི་བར་

593 «རྫོགས་རིམ་གྱི་རྣམ་བཤད་དངོས་གྲུབ་སྙེ་མ།» གསུང་འབུམ། ཛ ཤོག ༡༧༥



376 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དུ་འདུག་ནའང། རྫོགས་རིམ་འདི། བདེ་མཆོག་གི་རྩ་བ་དང་ཡན་ལག་གི་རྒྱུད་

གང་གིས་ཇི་ལྟར་བསྟན་པ་སོགས་ཀྱི་སྒོ་ནས་ཡིད་ཆེས་པའི་ཁུངས་ལ་བརྟེན་ཏེ་

མཐའ་དག་པར་བཤད་པའི་གོ་བ་ལེགས་པར་ཆགས་པའི་བཤད་པ་མི་འདུག་གོ། 

དེ་ལྟ་ནའང་རྣམ་དཔྱོད་དང་དོན་གཉེར་ཆེ་ཞིང་གྲུབ་ཆེན་གྱི་ལམ་སྲོལ་ཇི་འདྲ་བ་

ཞིག་ཡིན་པ་མཐོང་ན་ཅི་མ་རུང་སྙམ་པའི་བསམ་པ་ཅན་རྣམས་ཀྱིས་ལེགས་པར་

རྩད་བཅད་པར་རིགས་ཏེ། ལཱུ་ཨི་པའི་ལུགས་འདི་འཕགས་ཡུལ་དུ་བདེ་མཆོག་

གི་རྩ་བ་རུ་གྲགས་ཤིང། རྗེས་འབྲང་གི་གྲུབ་ཆེན་ཡང་དུ་མ་འདུག་པས་ཤིན་ཏུ་

འགངས་ཆེ་བའི་ཕྱིར་རོ།།

ཞེས་དང་། གཞུང་གི་མཇུག་ཏུ། 

ལཱུ་ནག་དྲིལ་གསུམ་གྱི་གཞུང་གི་རྩ་བ་ལཱུ་ཨི་པའི་ལུགས་སུ་སྣང་ཞིང་། དེ་ལ་

ཕྱོགས་འདིར་བཤད་པ་མཐའ་ཆོད་པ་མི་སྣང་བར་མཐོང་ནས། རྫོགས་རིམ་

ལུགས་གཞན་གཉིས་ཀྱི་གཞུང་གི་ཚིག་གི་དོན་དང་། དམིགས་པ་སྐྱོང་ལུགས་

ཀྱི་རིམ་པ་འགའ་ཞིག་མ་གཏོགས་པ་ལུགས་གསུམ་ཀའི་རྫོགས་རིམ་གྱི་མཐའ་

གཅོད་མཐའ་ཆོད་པར་ཤཱཀྱའི་དགེ་སློང་དཔལ་འཁོར་ལོ་སྡོམ་པའི་རྣལ་འབྱོར་

པ་ཤར་ཙོང་ཁ་པ་བློ་བཟང་གྲགས་པའི་དཔལ་གྱིས་་594

ཞེས་གསུངས་ཡོད༑ དེ་ལྟར་བདེ་མཆོག་ལཱུ་ཨི་པའི་རྫོགས་རིམ་གྱི་རྣམ་བཤད་རྒྱས་པ་འདི་

མཛད་རྗེས། སླར་ཡང་རྣམ་བཤད་རྒྱས་པ་དེ་གཞིར་བཞག་སྟེ། རྣལ་འབྱོར་པའི་ཉམས་ལེན་གྱི་

གནད་རྣམས་རྩལ་དུ་འདོན་པའི་རྒྱུན་ཁྱེར་ལག་དེབ་ལྟ་བུར། ལཱུ་ཨི་པའི་བདེ་མཆོག་གི་རྫོགས་

རིམ་ཇི་ལྟར་ཉམས་སུ་ལེན་པའི་ཚུལ་གསལ་བར་སྟོན་པའི་གཞུང་ཐུང་ངུ་། «རྣལ་འབྱོར་

གྱི་དབང་ཕྱུག་ལཱུ་ཨི་པའི་ལུགས་ཀྱི་རྫོགས་རིམ་རྣལ་འབྱོར་ཆེན་པོའ་ིཁྲིད་ཀྱི་རིམ་པ་མདོར་

བསྡུས་པ་»ཞེས་བྱ་བ་དེ་མཛད༑ གཞུང་འདིས་རྫོགས་རིམ་གྱི་གདམས་པ་དངོས་ས་བཅད་ཆེན་

པོ་གསུམ་སྟེ། ༡ རླུང་དབུ་མར་འཛུད་པའི་རྣལ་འབྱོར་དང་། ༢ རླུང་དབུ་མར་ཚུད་པ་ལ་བརྟེན་

ནས་རྫོགས་རིམ་དངོས་བསྒོམ་པའི་ཚུལ་དང་། ༣ ལུགས་འདིའི་ལམ་རྣམས་སྦྱོར་དྲུག་དང་

རིམ་པ་ལྔར་ཇི་ལྟར་འཇོག་པའི་ཚུལ་བཅས་གསུམ་དུ་བསྡུས་ནས་བསྟན་ཅིང་། དང་པོ་ལའང་

ནང་གསེས། ལྟེ་བའི་རྩ་འཁོར་གྱི་དབུས་སུ་ཐིག་ལེ་ལ་དམིགས་པ་གཏད་ཏེ་སེམས་བརྟན་པར་

བྱེད་ཚུལ་དང་། དེ་ལ་བརྟེན་ནས་རླུང་ལྡང་འཇུག་གནས་གསུམ་གྱི་རྡོར་བཟླས་བྱ་ཚུལ་དང་། 

594  གོང་མཚུངས། ཤོག ༢༠༤



377ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

རྗེས་གཞིག་གི་བསྡུ་རིམ་གྱིས་བསམ་གཏན་ཇི་ལྟར་བསྒོམ་ཚུལ་བཅས་གསུམ་དང་། གོང་གི་

རྩ་བའི་ས་བཅད་གཉིས་པ་རླུང་དབུ་མར་ཚུད་ནས་རྫོགས་རིམ་དངོས་བསྒོམ་པའི་ཚུལ་ལའང་

ནང་གསེས། མཉམ་གཞག་ཏུ་སྐྱོང་ཚུལ་དང་། རྗེས་ཐོབ་ཏུ་སྐྱོང་ཚུལ་དང་། དེ་ལ་བརྟེན་ནས་

བསྲེ་བ་བྱེད་ཚུལ་བཅས་གསུམ་དང་། དེའི་དང་པོ་ལའང་། སྟོང་ཕྱོགས་རྫོགས་རིམ་དང་། སྣང་

ཕྱོགས་ཀྱི་རྫོགས་རིམ་གྱི་ཉམས་ལེན་སོ་སོར་ཕྱེ་སྟེ་སྟོན་པ་སོགས།  རྣལ་འབྱོར་གྱི་དབང་ཕྱུག་

ལཱུ་ཨི་པའི་ལུགས་ཀྱིས་འཁོར་ལོ་བདེ་མཆོག་གི་རྫོགས་རིམ་གྱི་ལམ་གྱི་གནད་རྣམས། རྗེ་བླ་མ་

རང་ཉིད་ཀྱི་ཉམས་མྱོང་ལས་འཁྲུངས་པའི་ལེགས་བཤད་ཀྱིས་ཀྱང་བརྒྱན་ཏེ། ཁ་ཟས་ལེགས་

པར་སྦྱར་བ་ཟ་ཆོག་ཆོག་ཏུ་ཡོད་པ་ལྟ་བུ། ལུགས་འདིའི་རྫོགས་རིམ་གྱི་ཉམས་ལེན་རྣམས་ཁ་

གསལ་ལ་གོ་བདེ་བ། གདམས་ངག་རྣམས་དངོས་འབྲེལ་ལག་ལེན་དུ་ད་ལྟ་ཉིད་ནས་བྱེད་ཐུབ་

སྙམ་པའི་གདེང་སྤོབས་སྟེར་ནུས་པའི་ཁྲིད་ཡིག ནོར་བུ་དགོས་འདོད་ཀུན་འབྱུང་ལྟ་བུ་ཞིག་

ཐུགས་བརྩེ་བ་ཆེན་པོས་རྗེས་འཇུག་གདུལ་བྱ་རྣམས་ལ་གནང་སྦྱིན་དུ་སྩལ་ཡོད༑  

དེ་ལྟར་ལཱུ་ཨི་པའི་ལུགས་ཀྱི་བདེ་མཆོག་གི་ཆོས་སྐོར་རྣམས་ལེགས་པར་གྲུབ་རྗེས་སུ། 

འཁོར་ལོ་བདེ་མཆོག་དྲིལ་བུ་ལུགས་སྟེ། རྣལ་འབྱོར་གྱི་དབང་ཕྱུག་དྲིལ་བུ་པའི་མན་ངག་ལ་

བརྟེན་པའི་ལམ་གྱི་གནད་རྣམས་གསལ་བར་གཏན་ལ་འབེབས་པའི་བསྐྱེད་རྫོགས་ཀྱི་གཞུང་

རྩོམ་པའི་བྱ་བ་ལ་ཐུགས་རྩེ་གཏད༑ དེ་ལ་གྲུབ་ཆེན་དྲིལ་བུ་པ་ནི། འཁོར་ལོ་བདེ་མཆོག་གི་

རྒྱུད་གྱི་མན་ངག་སྔོན་འཕགས་པའི་ཡུལ་དུ་དར་བར་མཛད་རྗེས་ཆེ་བའི་རྣལ་འབྱོར་པ་སྙན་

གྲགས་ཅན་ཞིག་སྟེ། ཐོག་མར་རྒྱལ་པོའ་ིསྲས་སུ་སྐུ་བལྟམས་ཤིང་། ཡབ་འདས་པ་དང་བློན་

པོ་རྣམས་ཀྱིས་རྒྱལ་ཚབ་ཏུ་མངའ་གསོལ་མོད། རྒྱལ་སྲིད་ལ་སྙིང་པོ་མེད་པར་གཟིགས་ཏེ་ནཱ་

ལནྡྲར་རབ་ཏུ་བྱུང་༑ རིག་པའི་གནས་རྣམས་ལ་ལེགས་པར་བསླབ་པས་རིག་གནས་དང་སྡེ་

སྣོད་ལ་མཁས་པའི་པཎྜིཏར་གྱུར་ཅིང་། སྐབས་ཤིག་ལ་མུ་སྟེགས་རལ་པ་ཅན་ཞིག་རྒྱལ་པོ་ལ་

དཔང་དུ་གསོལ་ནས་བསྟན་པ་རྒྱལ་དུ་བཙུགས་ནས་རྩོད་པ་བྱེད་དུ་བྱུང་བ། སློབ་དཔོན་གྱིས་

ཕམ་པར་བྱས་པས་མཚན་ལ་དགྲ་ལས་རྣམ་པར་རྒྱལ་བ་ཞེས་གྲགས༑ ཕྱིས་ཁོང་གྲུབ་ཆེན་

ལཱུ་ཨི་པའི་སློབ་མ་དྲང་སྲོང་དཱ་རི་ཀ་པའི་སློབ་མར་གྱུར་ཏེ། འཁོར་ལོ་བདེ་མཆོག་གི་དཀྱིལ་

འཁོར་དུ་དབང་བསྐུར་ཏེ་གདམས་ངག་གནང་བ་ཐོབ་པས་གྲུབ་པའི་གོ་འཕང་མཐོན་པོར་

གཤེགས༑595 དྲིལ་བུ་པའི་ལུགས་ཀྱི་བདེ་མཆོག་གི་ཉམས་ལེན་ཐུན་མོང་མ་ཡིན་པ་ཞིག་ནི། 

ལུས་དཀྱིལ་ཞེས་པ་སྟེ། རྣལ་འབྱོར་པའི་ལུས་ཡི་དམ་གྱི་ལྷའི་རྟེན་གྱི་དཀྱིལ་འཁོར་རམ་གཞལ་

595 དྲིལ་བུ་པའི་ལོ་རྒྱུས་རྒྱས་ཙམ་ཞིག་རྗེ་བླ་མའི་«དྲིལ་བུ་པའི་ལུགས་ཀྱི་བདེ་མཆོག་རིམ་ལྔའི་རྣམ་བཤད་སྦས་དོན་ལྟ་
བའི་མིག་འབྱེད།» ཤོག ༡༤༠-༡༤༣ བར་བྱུང་༑



378 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཡས་ཁང་དུ་བསྒོམ་ཞིང་། ནང་གི་ལུས་ཀྱི་གནས་རྣམས་དང་ཁྱད་པར་དུ་ལུས་ཀྱི་རྩ་རྣམས་

བརྟེན་པ་ལྷའི་དཀྱིལ་འཁོར་དུ་སྒོམ་པའི་ཉམས་ལེན་ཆེས་ཟབ་པ་ཞིག་ཡོད་པ་དེ་ཡིན༑

དེ་ལ་རྗེ་བླ་མས་བདེ་མཆོག་དྲིལ་བུ་ལུགས་ཀྱི་ཆོས་སྐོར་ལ། ཐོག་མར་དྲིལ་བུ་པའི་ལུགས་

ཀྱི་འཁོར་ལོ་བདེ་མཆོག་གི་ལུས་དཀྱིལ་གྱི་སྒྲུབ་ཐབས་ཤིག་སྟེ། «བདེ་མཆོག་ལུས་དཀྱིལ་གྱི་

མངོན་རྟོགས་དགོངས་པ་རབ་གསལ་»ཞེས་བྱ་བ་དེ་མཛད་ཅིང་། དེའི་མཇུག་ཏུ་མངོན་རྟོགས་

ཀྱི་ཆོ་ག་དེ་དང་འབྲེལ་བའི་དྲིལ་བུ་ལུས་དཀྱིལ་གྱི་དཀྱིལ་འཁོར་དུ་དབང་བསྐུར་བའི་དབང་

ཆོག་«རྣལ་འབྱོར་དབང་ཕྱུག་དྲིལ་བུ་ལུགས་བདེ་མཆོག་ལུས་དཀྱིལ་གྱི་དབང་ཆོག་རིན་པོ་

ཆེའི་བང་མཛོད་»ཅེས་བྱ་བ་བརྩམས༑ ཕྱི་མ་དེའི་མཇུག་བྱང་དུ། གཞུང་དེ་མཁས་གྲུབ་རྗེས་

ནན་ཆེར་བསྐུལ་ཞིང་གཞན་ཡང་མང་པོ་ལ་ཕན་པར་མཐོང་ནས་མཛད་པ་གསུངས་ལ།  དེ་

ཡང་“བདེ་མཆོག་གི་རྒྱུད་དང་རྒྱ་གཞུང་གི་སྐོར་དུ་མ་དང་། ཁྱད་པར་གྲུབ་ཆེན་གྱི་གཞུང་ཀུན་

ལ་འདྲིས་པར་བྱས་ཏེ། ས་སྐྱ་པ་ཡབ་སྲས་ཀྱི་ཕྱག་བཞེས་ལ་གཞི་བྱས་ཤིང་། བོད་ཀྱི་མཁས་པ་

གཞན་གྱིའང་ལེགས་པར་བཤད་པའི་ཆ་བླངས་ནས།”596 དྲིལ་བུ་ལུས་དཀྱིལ་གྱི་དབང་ཆོག་

དེ་བརྩམས་པར་གསུངས༑ 

དེའི་མཇུག་ཏུ་རྗེ་བླ་མས་དྲིལ་བུ་པའི་ལུགས་ཀྱི་འཁོར་ལོ་བདེ་མཆོག་གི་རྫོགས་རིམ་གྱི་

སྐོར་ལ་གཞུང་ཚད་ཐུབ་ཅིག་རྩོམ་པའི་ཐུགས་འགན་བཞེས་ཏེ། རྣལ་འབྱོར་གྱི་དབང་ཕྱུག་

དྲིལ་བུ་པ་ཉིད་ཀྱི་རྫོགས་རིམ་གྱི་མན་ངག་«དཔལ་འཁོར་ལོ་བདེ་མཆོག་རིམ་པ་ལྔ་པ་»ཞེས་

བྱ་བ་རྩ་བར་བཞག་སྟེ། གཞུང་དེའི་ཚིག་དོན་རྣམས་ཞིབ་ཏུ་བཀྲལ་བའི་སྟེང་ནས། དྲིལ་བུ་

ལུགས་ཀྱི་བདེ་མཆོག་གི་རྫོགས་རིམ་གྱི་ལམ་གྱི་གནད་རྣམས་མཐའ་ཆོད་པ་གསལ་ལ་རྒྱས་

པར་གཏན་ལ་འབེབས་པ། «དཔལ་འཁོར་ལོ་བདེ་མཆོག་རིམ་པ་ལྔ་པའི་བཤད་པ་སྦས་པའི་

དོན་ལྟ་བའི་མིག་རྣམ་པར་འབྱེད་པ་»ཞེས་བྱ་བ་དེ་བརྩམས༑ རྗེ་བླ་མའི་རྫོགས་རིམ་གྱི་གཞུང་

འདི་ནི། རང་ཉིད་ཀྱི་མཚན་དུ་བྱུང་བ་ལྟར། དྲིལ་བུ་ལུགས་ཀྱི་འཁོར་ལོ་བདེ་མཆོག་གི་རྫོགས་

རིམ་གྱི་ལམ་ཟབ་མོ་རིམ་པ་ལྔ་སྟེ། ༡ རང་བྱིན་གྱིས་རློབ་པའི་རིམ་པ་དང་། ༢ སྣ་ཚོགས་རྡོ་

རྗེའི་རིམ་པ་དང་། ༣ ནོར་བུ་འགེངས་པའི་རིམ་པ་དང་། ༤ ཛྭ་ལན་དྷ་རའི་རིམ་པ་དང་། ༥ 

བསམ་གྱིས་མི་ཁྱབ་པའི་རིམ་པ་བཅས། བདེ་མཆོག་གི་རྒྱུད་ཉིད་དུ་དངོས་སུ་མི་གསལ་བར་

སྦས་དོན་དུ་གནས་པ་གྲུབ་ཆེན་དྲིལ་བུ་པས་གསལ་བར་མཛད་ཡོད་པ་ལེགས་པར་མཐོང་བའི་

མིག་འབྱེད་ཀྱི་ཚུལ་དུ་མཛད་པར་གསུངས༑ དེའི་ལྟར་ན་གཞུང་འདིའི་མཇུག་བྱང་དུ།

596 «བདེ་མཆོག་དྲིལ་བུ་ལུས་དཀྱིལ་གྱི་དབང་ཆོག» གསུང་འབུམ། ཐ ཤོག ༡༣༧



379ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

བྱིན་རླབས་ཅན་དུ་གྲགས་པའི་བདེ་མཆོག་གི །ཟབ་མོའ་ིགནད་ཀུན་བསྡུས་པ་རིམ་ལྔའི་གཞུང་།།

ཡོན་ཏན་ཁུར་གྱིས་ལྕི་བའི་གཞུང་རྩོམ་ནི། །མང་པོས་འབད་ཀྱང་ཇི་བཞིན་མ་རྟོགས་པའི།།

གདམས་པའི་གནད་རྣམས་ལྟ་བའི་བློ་གྲོས་མིག །མིག་མཁན་རྒྱལ་པོས་མིག་གི་རབ་རིབ་རྣམས།།

ལེགས་པར་བསལ་བ་བཞིན་དུ་བདག་གིས་བསྒྲུབས། །རྣམ་དཔྱོད་ཅན་རྣམས་དགའ་བ་

རྒྱས་པར་མཛོད།།597

ཅེས་ཀྱང་གསུངས་སོ། །བདེ་མཆོག་གི་ཆོས་སྐོར་གྱི་གཞུང་གནད་ཆེ་བ་དེ་རྣམས་ཀྱི་མཛད་

བྱང་དུའང་། སྔར་དཔལ་གསང་བ་འདུས་པའི་ཆོས་སྐོར་གྱི་མཛད་བྱང་དུ་གཞུང་རྩོམ་པ་པོ་

རང་ཉིད་ལ། “དཔལ་གསང་བ་འདུས་པའི་རྣལ་འབྱོར་པ་”ཞེས་བརྗོད་པ་ཇི་ལྟ་བ་བཞིན། 

སྐབས་འདིར་ཡང་འཁོར་ལོ་བདེ་མཆོག་གི་གཞུང་མང་པོ་ཞིག་གི་མཛད་བྱང་དུ་རང་ཉིད་ལ། 

“མང་དུ་ཐོས་པའི་དགེ་སློང་འཁོར་ལོ་སྡོམ་པའི་རྣལ་འབྱོར་པ་ཤར་ཙོང་ཁ་པ་བློ་བཟང་གྲགས་

པའི་དཔལ་”ཞེས་བསྙད་པར་མཛད༑

ནཱ་རོའ་ིཆོས་དྲུག་གི་ཁྲིད་ཡིག་ཡིད་ཆེས་གསུམ་ལྡན་མཛད་པ།

གཞན་ཡང་རྗེ་བླ་མས་དུས་སྐབས་འདིའི་ཡས་མས་སུ་བརྩམས་པའི་གཞུང་གྲགས་ཅན་ཞིག་

ནི། ནཱ་རོ་ཆོས་དྲུག་གི་ཁྲིད་ཡིག་«ཡིད་ཆེས་གསུམ་ལྡན་»ཞེས་བྱ་བ་དེ་ཡིན་ལ། གཞུང་འདི་

གཙོ་བོ་ཕག་གྲུ་བཀའ་བརྒྱུད་ཀྱི་བླ་མ་སྤྱན་སྔ་བསོད་ནམས་རྒྱལ་མཚན་དང་། ཁོང་གི་གཅེན་

པོ་ཕག་གྲུའི་སྡེ་སྲིད་སྐབས་དེའི་བོད་ཀྱི་རྒྱལ་པོ་མི་དབང་གྲགས་པ་རྒྱལ་མཚན་གཉིས་ནས་

བསྐུལ་བའི་ངོར་མཛད་པ་གཞུང་རང་གི་མཇུག་བྱང་དུ་གསལ་བ་ལྟར་ལགས༑ སྤྱན་སྔ་བསོད་

ནམས་རྒྱལ་མཚན་ནི། གོང་དུའང་བརྗོད་ཟིན་པ་ལྟར་དགུང་ལོ་བཅོ་བརྒྱད་ཡས་མས་ནས་

བཟུང་སྟེ་རྗེ་ཙོང་ཁ་པ་ཆེན་པོའ་ིཞབས་ལ་གཏུགས་པའི་སློབ་མ་ཞིག་ཡིན་ལ། ཉེ་དུས་ཀྱང་འོན་

གྱི་བཀྲ་ཤིས་དོ་ཁར་རྗེ་བླ་མས་ནཱ་རོ་ཆོས་དྲུག་གསུངས་པའི་ཟབ་ཁྲིད་ཐོབ་ཡོད༑ དེ་ལྟ་ན་ཁོང་

དང་མི་དབང་གཉིས་ཀྱིས་རྗེ་ཙོང་ཁ་པ་ཆེན་པོར་ནཱ་རོ་ཆོས་དྲུག་གི་ཁྲིད་ཡིག་ཅིག་མཛད་པའི་

བསྐུལ་མའང་སྐབས་དེར་བཀྲ་ཤིས་དོ་ཁར་ཡོད་དུས་ཞུས་ཡོད་ངེས༑ སྤྱན་སྔ་བསོད་ནམས་

རྒྱལ་མཚན་རང་ཉིད་ཀྱིས་ནི། རང་གི་ཐུན་མོང་མ་ཡིན་པའི་རྩ་བའི་བླ་མ་མཆོག་ཏུ་གྱུར་པ་

གསུམ་ཡོད་པའི་ནང་ལས། རྗེ་ཙོང་ཁ་པ་ཆེན་པོ་ལ། “བཀའ་མདོ་རྒྱུད་མ་ལུས་པའི་དོན་ཁོང་

དུ་ཆུད་པའི་བློ་གྲོས་བྱིན་པས།” 598 རྩ་བའི་བླ་མ་གཅིག་ཏུ་ངོས་འཛིན་མཛད་ལ། གཞན་ཡང་

597 «བདེ་མཆོག་རིམ་ལྔའི་ཁྲིད་ཡིག་སྦས་དོན་ལྟ་བའི་མིག་འབྱེད།» གསུང་འབུམ། ཐ ཤོག ༡༨༦

598 བཀའ་བརྒྱུད་ཀྱི་དགོངས་པའི་ལོག་རྟོག་སེལ་བར་བྱེད་པ་བཻཌཱུརྱའི་ཕྲེང་བ།» གསུང་འབུམ། ཁ ཤོག ༨༣ བ༡



380 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

རྗེ་བླ་མའི་སྐོར་ལ་གཟིགས་ཕྱོགས་ཇི་ལྟར་ཡོད་ཚུལ་ནི། འདི་ལྟར།

ཐམས་ཅད་མཁྱེན་པ་བློ་བཟང་གྲགས་པ་ལས་གསང་སྔགས་ཀྱི་གནད་མང་པོ་

དང་། བྱེ་བྲག་ཏུ་གསང་བ་འདུས་པའི་མན་ངག་རྣམས་མཐོང་བས། སྤྱིར་གསང་

སྔགས་དང་ཁྱད་པར་རྗེ་བཙུན་ནཱ་རོ་པ་ཡབ་སྲས་ཀྱི་གདམས་པ་ལ། ཐུན་མོང་

མ་ཡིན་པའི་གནད་དུ་མ་རྙེད། རྡོ་རྗེ་འཆང་དང་གཉིས་སུ་མ་མཆིས་པའི་མོས་པ་

དྲག་པོ་སྐྱེས།599

ཞེས་བྱུང་བ་ལས་ཤེས༑ ནཱ་རོ་ཆོས་དྲུག་གི་མན་ངག་ནི། ལོ་རྒྱུས་ཀྱི་ཐོག་ནས་མཉམ་མེད་བཀའ་

བརྒྱུད་ཀྱི་བསྟན་པ་དང་དམིགས་བསལ་འབྲེལ་བ་ཐོགས་པར་མ་ཟད། བོད་ཀྱི་ཆོས་བརྒྱུད་ཆེན་

པོ་དེས་ནཱ་རོ་ཆོས་དྲུག་དང་ཕྱག་རྒྱ་ཆེན་པོ་གཉིས་ཉམས་ལེན་གྱི་མཐིལ་དུ་མཛད་པ་ཡོངས་སུ་

གྲགས་པ་ལྟར་ལགས༑ དེའི་ལྟར་ན་རྗེ་ཙོང་ཁ་པ་ཆེན་པོས་ཀྱང་རང་ཉིད་ཀྱི་ཁྲིད་ཡིག་འདིའི་

ནང་། རྗེ་མར་པ་དང་རྗེ་བཙུན་མི་ལ་རྗེ་སྒམ་པོ་པ་བཅས་ཀྱི་གསུང་རྩ་བར་བྱས་ཤིང་། ཉམས་

ལེན་དངོས་ཀྱི་ཐད་དུ་ནི་གཙོ་བོ་ཕག་གྲུ་བཀའ་བརྒྱུད་ཀྱི་བསྟན་པའི་ཆུ་འགོ་གང་ལ་ཐུག་པ་

འགྲོ་མགོན་ཕག་མོ་གྲུ་པ་(༡༡༡༠–༧༠)ཉིད་ཀྱི་གསུང་རྒྱས་པར་དྲངས་ཤིང་། ཆོས་དྲུག་ལས་རྨི་

ལམ་དང་བར་དོའ་ིཉམས་ལེན་རྣམས་རྗེ་མར་པའི་བསྲེ་བའི་སྐོར་གྱི་གདམས་ངག་དང་ཡང་

སྦྱར་བ་དང་། སྒྱུ་ལུས་དང་འོད་གསལ་གཉིས་གསང་འདུས་འཕགས་སྐོར་གྱི་གཞུང་དང་ཡང་

སྦྱར་ཏེ་ཉམས་ལེན་གྱི་གནད་རྣམས་གསལ་བར་གཏན་ལ་ཕབ་ཡོད༑ རྗེ་བླ་མས་རང་ཉིད་ཀྱི་

ཁྲིད་ཡིག་དེ་ལ། “ཡིད་ཆེས་གསུམ་ལྡན།” ཞེས་གསུངས་པ་ནི། ཁྲིད་ཡིག་ཉིད་དུ།

དམིགས་པ་སྐྱོང་ཚུལ་གསལ་ལ་འདྲིལ། །སོ་སོའ་ིགོ་བ་དམིགས་ཕྱེད་ཅིང་།།

དེ་ཡང་ཡིད་ཆེས་གཞུང་དང་འབྲེལ། །འདི་གསུམ་འདི་ཡི་ཁྱད་པར་རོ།།600

ཞེས་བྱུང་བ་ལྟར། དམིགས་པ་སྐྱོང་ཚུལ་སོགས་ཉམས་ལེན་གྱི་གནད་རྣམས་གསལ་ཞིང་འདྲིལ་

ཏེ་སྟོན་པ་དང་། ཆོས་དྲུག་སོ་སོའ་ིགོ་བ་རེ་རེ་ནས་དམིགས་ཕྱེད་པར་སྟོན་པ་དང་། གང་བསྟན་

པ་རྣམས་ཀྱང་ཁུངས་ཚད་ལྡན་ཡིད་ཆེས་པར་བཟུང་བའི་གཞུང་དང་སྦྱར་བ་བཅས་ཀྱི་གནད་

ཀྱིས་ཡིན༑ ནཱ་རོ་ཆོས་དྲུག་ལ་རྗེ་བླ་མ་ཉིད་ཀྱང་ཐུགས་ཤིན་ཏུ་མོས་པའི་ཚུལ་དེ་ནི། གཞུང་ཉིད་དུ།

གྲུབ་ཆེན་ཏེ་ལོ་ནཱ་རོའ་ིགདམས་པ་མཆོག །དཔལ་ལྡན་ནཱ་རོ་ཆོས་དྲུག་ཅེས་གྲགས་པ།།

གངས་རིའི་ཁྲོད་འདིར་སྐལ་ལྡན་མཐའ་ཡས་ལ། །ཟབ་མོ་རྡོ་རྗེ་ཐེག་པའི་དགའ་སྟོན་མཆོག། །601

599 སྤྱན་སྔ་བསོད་ནམས་རྒྱལ་མཚན། «སེམས་ཁྲིད་ཡིད་བཞིན་ནོར་བུ།» གསུང་འབུམ། ཁ ཤོག ༨༢ བ༣

600 «ནཱ་རོ་ཆོས་དྲུག་གི་ཁྲིད་ཡིག་ཡིད་ཆེས་གསུམ་ལྡན།» གསུང་འབུམ། ཏ ཤོག ༣༦༢

601 «ནཱ་རོ་ཆོས་དྲུག་གི་ཁྲིད་ཡིག་ཡིད་ཆེས་གསུམ་ལྡན།» གསུང་འབུམ། ཏ ཤོག ༣༦༢



381ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

ཞེས་བྱུང་བ་ལས་དཔོག་ནུས༑ གཞན་ཡང་རྗེ་ཙོང་ཁ་པ་ཆེན་པོའ་ིགསུང་འབུམ་དུ། ནཱ་རོ་ཆོས་

དྲུག་གི་ཟབ་ཁྲིད་སྔ་རྗེས་གནང་བ་ལ་གཞིར་བྱས་ཏེ། གཙོ་བོར་ཉམས་ལེན་གྱི་གནད་བསྡུས་

ཏེ་ལག་ཏུ་ལེན་བདེ་བར་བཀོད་པའི་ཟིན་བྲིས། དངོས་སློབ་སེམས་དཔའ་ཆེན་པོ་ཀུན་བཟང་

གིས་ཡི་གེར་བཏབ་པ་ཞིག་ཀྱང་ཡོད་ལ། དེ་བཞིན་དུ་«ཁྲིད་ཡིད་ཆེས་གསུམ་ལྡན་»རྩོམ་པར་

བསྐུལ་མཁན་སྤྱན་སྔ་བསོད་ནམས་རྒྱལ་མཚན་གྱིས་ཀྱང་། ཕྱིས་སུ་ནཱ་རོ་ཆོས་དྲུག་གི་ཁྲིད་ཡིག་

རྒྱས་པ་ཞིག་བརྩམས་པ་དེའི་མཇུག་ཏུ། ཟབ་ཁྲིད་ཀྱི་བརྒྱུད་རིམ་བཀོད་པའི་ཐད་དུ་རང་ཉིད་ཀྱི་

བརྒྱུད་པ་དེ་རྗེ་ཙོང་ཁ་པ་ཆེན་པོ་ལས་དངོས་སུ་བརྒྱུད་པ་ཞིག་ཡིན་པར་བཀོད་པ་སོགས་བྱུང་༑  

དགའ་ལྡན་དུ་ཡངས་པ་ཅན་གྱི་གཙུག་ལག་ཁང་བཞེངས་པ།

གོང་དུ་སྨྲོས་པའི་བདེ་མཆོག་གི་ཆོས་སྐོར་རྣམས་རེ་རེ་ནས་རིམ་གྱིས་རྩོམ་པའི་རིང་། རྗེ་བླ་

མས་དགའ་ལྡན་དུ་དགེ་འདུན་གྱི་འདུས་སྡེ་སྤྱི་དང་། ཁྱད་པར་སློབ་མ་བགྲེས་པ་བརྒྱ་ཕྲག་སྐོར་

གཅིག་ཆེད་དུ་བསྐོངས་ཏེ་སྔགས་བླ་མེད་ཀྱི་དབང་ལུང་མན་ངག་ཀྱང་མང་དུ་སྩལ་ཡོད་ཅིང་། 

སྐབས་དེར་ཐུགས་ལ་དགོངས་པ་ཞིག་འཁྲུངས་པ་ནི། འདུ་ཁང་ཆེན་མོ་དེ་དགེ་འདུན་པ་ཡོངས་

ལྷན་ཅིག་ཏུ་ཚོགས་པའི་གནས་ཡིན་པ་དང་། སྒྲུབ་མཆོད་ཁག་ཚོགས་ཁང་དུ་བྱས་ན་དབང་མ་

ཐོབ་པ་རྣམས་ཀྱིས་ཀྱང་དཀྱིལ་འཁོར་མཐོང་བའི་དགག་བྱ་ཡོད་སྟབས། སློབ་མ་ཉུང་ཤས་ལ་

སྔགས་བླ་མེད་ཀྱི་དབང་ལུང་མན་ངག་གནང་བའི་སྐབས་སུ་བེད་སྤྱོད་འོས་ཤིང་། ཡི་དམ་

ཆེ་ཁག་གི་དཀྱིལ་འཁོར་ཡང་བློས་བསླངས་སུ་བྱས་པ་བཞུགས་སུ་གསོལ་བའི་སྒྲུབ་མཆོད་ཀྱི་

གནས་ལོགས་སུ་བྱུང་ན་ཤིན་ཏུ་སྨན་པར་གཟིགས་ཏེ། དགའ་ལྡན་དུ་གསང་སྔགས་བླ་མེད་ཀྱི་

སྒྲུབ་མཆོད་ལ་དམིགས་པའི་གཙུག་ལག་ཁང་ཐུན་མོང་མ་ཡིན་པ་ཞིག་བཞེངས་པའི་ཐུགས་

འདུན་བཏང་༑ དེ་ལྟར་མེ་སྤྲེལ་ ༡༤༡༦ ལོའ་ིདབྱར་ཁར་ཡངས་པ་ཅན་དུ་གྲགས་པའི་གཙུག་

ལག་ཁང་གི་རྨང་རྡོ་བཏིངས་ཏེ་ཨར་ལས་འཕྲལ་མར་དབུ་ཚུགས༑602 དེ་ལ་ཡངས་པ་ཅན་

ཞེས་པ་ནི། རྒྱ་གར་འཕགས་པའི་ཡུལ་དུ་ཡོད་པའི་ནང་པའི་གནས་རྩ་ཆེན་ཞིག་ཡིན་ལ། གནས་

དེར་བདག་ཅག་གི་སྟོན་པ་བཅོམ་ལྡན་འདས་ཀྱི་བཞུགས་གནས་གཙོ་བོ་རྒྱལ་བུ་རྒྱལ་བྱེད་ཀྱི་

ཚལ་(Jetavana)ཞེས་པ་དེ་ཡོད་ལ། ཐེག་པ་ཆེན་པོ་གསང་སྔགས་རྡོ་རྗེ་ཐེག་པའི་ལུགས་ལྟར་

ན། ཡངས་པ་ཅན་དེ་རྒྱུད་གསུངས་པའི་གནས་རྩ་ཆེན་ཞིག་ཏུའང་ངོས་འཛིན་སྲོལ་ཡོད་པ་

བཅས། མདོ་སྔགས་གཉིས་ཀའི་ཐད་ནས་ཤིན་ཏུ་རྩ་ཆེན་གྱི་གནས་སུ་གྱུར་ཡོད་པས། རྗེ་བླ་

མས་དགའ་ལྡན་དུ་སྔགས་ཀྱི་སྒྲུབ་མཆོད་ཀྱི་ཆེད་དུ་དམིགས་ཀྱིས་བཞེངས་པའི་གཙུག་ལག་

602 «རྣམ་ཐར་དད་པའི་འཇུག་ངོགས།» ཤོག ༦༨



382 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཁང་དེ་ལ་ཡངས་པ་ཅན་གྱི་མཚན་བཏགས་པ། དགོས་པ་དང་མཚོན་དོན་ཁྱད་པར་ཅན་ཞིག་

དགོངས་ཡོད་ངེས༑

མེ་སྤྲེལ། ༡༤༡༦ ལོ་འདིའི་སྟོད་དུ། ལོ་ཤས་གོང་དུ་ཏཱ་མིང་རྒྱལ་པོའ་ིདབུ་བླར་རྗེ་བླ་མས་

རང་ཉིད་ཀྱི་སྐུ་ཚབ་ཏུ་བཏང་བའི་དངོས་སློབ་བྱམས་ཆེན་ཆོས་རྗེ་ཤཱཀྱ་ཡེ་ཤེས། རིང་མིན་

བོད་དབུས་ཕྱོགས་སུ་ཕྱིར་ལོག་རྒྱུར་ངེས་པའི་གནས་ཚུལ་འབྱོར་ཡོད་པ་ལྟར། ལོ་དེའི་སྟོན་

ཁར་བྱམས་ཆེན་ཆོས་རྗེ་དགའ་ལྡན་དུ་རྗེ་བླ་མ་མཇལ་བར་འབྱོར༑603 ཁོང་གིས་རྗེ་བླ་མར་

འབུལ་བ་མང་དག་ཅིག་ཕུལ་བའི་ཁྲོད་དུ། རྒྱ་ནག་ཡུང་ལེའི་དཔར་མར་གྲགས་པའི་བཀའ་

འགྱུར་ཤིང་དཔར་དུ་བཏབ་པ་ཆ་ཚང་བ་ཞིག་ཡོད་པ་དེས་རྗེ་བླ་མ་ཐུགས་ཤིན་ཏུ་རངས་པ་

བྱུང་ཡོད༑604 ཤིང་དཔར་དུ་བཏབ་པའི་བཀའ་འགྱུར་གྱི་པོད་རྣམས་གཟིགས་པས། དཔར་

ཡིག་རྣམས་དངོས་གཙང་ཞིང་གསལ་བ་དང་། དཔེ་རིང་གི་ཆ་ཚད་སོགས་གང་ཅིའི་ཐོག་ནས་

སྤུས་ལེགས་ཡོད་པ་དེས་སྐུལ་འདེད་ཐེབས་ཏེ། དེ་ནས་ལོ་ཤས་ཀྱི་རྗེས་སུ་སྟེ། ཁྱི་ལོ་ ༡༤༡༨ 

ལོར་རྗེ་བླ་མ་རང་ཉིད་ཀྱིས་བརྩམས་པའི་གསང་འདུས་ཀྱི་འགྲེལ་པ་སྒྲོན་གསལ་གྱི་མཆན་

འགྲེལ་པོད་གཉིས་པོ་ཞུ་དག་ལེགས་པར་སོང་བའི་སྟེང་ནས་དཔར་དུ་བརྐོ་བའི་སྦྱོར་བ་ཉེ་

བར་བརྩམས་ཏེ། ལོ་དེའི་ནང་དུ་ལེགས་པར་དཔར་དུ་བསྐྲུན་ཐུབ་པ་བྱུང་༑ སྐབས་དེར་བྱམས་

ཆེན་ཆོས་རྗེ་དགའ་ལྡན་དུ་འབྱོར་དུས། རྗེ་བླ་མས་ཆོས་འབྲེལ་རྒྱས་ཙམ་ཞིག་གནང་བ་དང་

སྟབས་འགྲིགས་པས། ཆོས་གྲལ་དུ་བཞུགས་ཏེ་«རྩ་བ་ཤེས་རབ་»དང་། «བྱང་ཆུབ་ལམ་རིམ་

ཆེན་མོ།» «སྔགས་རིམ་ཆེན་མོ།» དཔལ་གསང་བ་འདུས་པའི་རིམ་པ་ལྔའི་བཤད་པ་སོགས་

གནང་བ་རྣམས་ཞུས༑ ལོ་འདིའི་ནང་དུའང་རྗེའི་དངོས་སློབ། ལོ་ཤས་ཀྱི་སྔོན་དུ་འོན་གྱི་བཀྲ་

ཤིས་དོ་ཁར་རྗེ་བླ་མའི་དྲུང་ནས་བསྙེན་རྫོགས་ཀྱི་སྡོམ་པ་བཞེས་པའི་ཕག་གྲུའི་སྤྱན་སྔ་བསོད་

ནམས་བཟང་པོ་གཤེགས་ཤིང་། དེའི་ཕྱི་ལོར་ཕག་གྲུ་བསོད་ནམས་རྒྱལ་མཚན་གདན་ས་

མཐིལ་གྱི་སྤྱན་སྔའི་གོ་སར་བྱོན༑605

603 བྱམས་ཆེན་ཆོས་རྗེའི་རྣམ་ཐར་ངག་དབང་འཇམ་དབྱངས་ཉི་མས་བརྩམས་པའི་ནང་། (ཤོག ༦ བ༡) ཆོས་རྗེ་རྒྱ་ནག་
ནས་བོད་དུ་ཕྱིར་ཕེབས་རྗེས་རྗེ་བླ་མ་སེ་རྭ་ཆོས་སྡིངས་སུ་མཇལ་བར་བཤད་པ་ནོར་ཏེ། རྗེ་བླ་མས་བཀྲ་ཤིས་དོ་ཁ་ནས་ཚུར་
དགའ་ལྡན་ལ་འབྱོར་རྗེས། སྐུ་མྱ་ངན་ལས་འདས་པའི་ས་ཕག་ ༡༤༡༩ ལོའ་ིསྟོན་ཁར་སྟོད་ལུང་ཆུ་ཚན་དང་། ལྷ་ས། འབྲས་
སྤུངས་དང་། སེ་རྭ་ཆོས་སྡིངས་བཅས་སུ་ཕེབས་པ་དེའི་བར་རི་བོ་དགེ་ལྡན་ནས་ཕྱག་བཏེག་པ་གཅིག་ཀྱང་མཛད་མེད་པ་
རྣམ་ཐར་ཀུན་ཞལ་མཐུན༑ བྲ་ཏི་རིན་ཆེན་དོན་གྲུབ་ཀྱི་བྱམས་ཆེན་ཆོས་རྗེའི་རྣམ་ཐར་ཚིགས་བཅད་མར་ཡང་(ཤོག ༢༩༤)
སེ་རྭ་ཆོས་སྡིངས་ལྟ་བུར་ཐོན།

604 ཐོ་ཡོན་གྱིས། «དད་པ་རྒྱ་མཚོར་རོལ་པའི་འཇུག་ངོགས་»ནང་། (ཤོག ༣༣༡) རྗེ་བླ་མར་ཕུལ་བའི་ཡུང་ལེའི་བཀའ་
འགྱུར་དེ་ཕྱིས་སེ་རྭར་བཞུགས་པར་བཤད༑

605 པཎ་ཆེན་བསོད་ནམས་གྲགས་པ། དེབ་དམར་གསར་པ་«རྒྱལ་རབས་འཕྲུལ་གྱི་ལྡེ་མིག» ཤོག ༧༩



383ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

གཞན་ཡང་མེ་སྤྲེལ་ ༡༤༡༦ ལོའ་ིནང་བྱུང་བ་གལ་ཆེ་བ་ཞིག་ནི། དངོས་སློབ་འཇམ་

དབྱངས་ཆོས་རྗེ་བཀྲ་ཤིས་དཔལ་ལྡན་གྱིས་དཔལ་ལྡན་འབྲས་སྤུངས་ཀྱི་དགོན་པ་ཕྱག་བཏབ་

པ་དེ་ཡིན་ལ། ཁོང་ནི་རྗེ་ཙོང་ཁ་པ་ཆེན་པོའ་ིཞབས་ལ་གཏུགས་ནས་ལོ་མང་ཙམ་སོང་བར་མ་

ཟད། གོང་གསལ་ལྟར་ལོ་ཤས་སྔོན་བཀྲ་ཤིས་དོ་ཁར་རྗེ་བླ་མའི་དྲུང་དུ་བསྙེན་རྫོགས་ཀྱི་སྡོམ་

པ་བཞེས་ཡོད་པ་དང་། རྗེ་བླ་མས་ཀྱང་མ་འོངས་སྔོན་གཟིགས་ཀྱི་ཚུལ་གྱིས་ཁོང་ལ་དགེ་འདུན་

གྱི་སྡེ་ཞིག་འཛུགས་དགོས་པའི་ཞལ་ཏའང་གནང་ཡོད༑ ཕྱིས་སུ་འབྲས་སྤུངས་དེ་གྲྭ་ཚོགས་ཤིན་

ཏུ་རྒྱས་པར། “འབྲས་སྤུངས་བདུན་སྟོང་བདུན་བརྒྱ་”ཞེས་བཤད་སྲོལ་བྱུང་བ་ལྟར་དགེ་འདུན་

པ་ཁྲི་ལ་ཉེ་བ་ཞིག་འཛོམས་པ་བྱུང་༑ དཔལ་ལྡན་འབྲས་སྤུངས་དེ་སྐབས་ཤིག་ལ་འཛམ་གླིང་

གི་ནང་དགོན་པ་ཆེ་ཤོས་ཡིན་པར་བརྗོད་ཆོག་ལ། འབྲས་སྤུངས་སུ་དགེ་འདུན་འདུས་ཚོགས་

ཤིན་ཏུ་ཆེན་པོ་བྱུང་བའི་རྒྱུ་མཚན་ནི། གཅིག་ནས་ལྷ་ས་དང་ཐག་ཉེ་དྲགས་པའང་མིན་ལ་ཐག་

རིང་དྲགས་པའང་མིན་པའི་ས་ཞིག་ཏུ་ཆགས་ཡོད་པ་དང་། གཉིས་ནས་རྗེ་བླ་མ་ཉིད་ནས་ཆེད་

དུ་ཞལ་ཏ་གནང་སྟེ་ཕྱག་བཏབ་པ་ཞིག་ཡིན་པས་རྗེ་བླ་མའི་ཐུགས་བསྐྱེད་སྨོན་ལམ་དམིགས་

བསལ་ཞིག་ཡོད་པ་དང་། གསུམ་ནས་དགོན་པ་ཕྱག་འདེབས་པ་པོ་འཇམ་དབྱངས་ཆོས་རྗེའི་

རྣམ་དཔྱོད་དང་སྐུ་བསོད་བཅས་ཀྱིས་ཡིན་ངེས་སྙམ༑ 

གོང་གསལ་ལྟར་ཤིང་ལུག་ལོའ་ིམཇུག་ཏུ་ཡངས་པ་ཅན་གྱི་གཙུག་ལག་ཁང་གི་རྨང་བརྡོ་

བཏིང་རྗེས། དེའི་མཐུན་རྐྱེན་དང་དད་བསྐུལ་སོགས་ཀྱི་ཐུགས་འདུན་མཛད་པས། ཕྱོགས་

ཕྱོགས་ནས་འབུལ་བ་དཔག་ཏུ་མེད་པ་བྱུང་ཞིང་། ཨར་ལས་དངོས་གཞི་དེ་མེ་སྤྲེལ་ལོའ་ིནང་

དུ་བསྒྲུབས་ཏེ། གཙུག་ལག་ཁང་ཁྱམས་འདུ་ཁང་དང་བཅས་པའི་རྒྱ་ཁྱོན་ལ་ཀ་བ་བདུན་ཅུ་རྩ་

གཉིས་ཡོད་པ་བརྩེགས་ཉིས་ཐོག་ཅན་ལོ་དེའི་མཇུག་ཙམ་དུ་གྲུབ་པ་བྱུང་༑ སྐབས་དེར་གཙུག་

ལག་ཁང་དུ་བཞུགས་སུ་གསོལ་བའི་སྐུ་རྟེན་བཞེངས་རྒྱུར་ཟངས་ཅུང་ཟད་དཀོན་པར་བྱུང་

ནའང་། རིམ་པས་གཉལ་སོགས་ནས་ཟངས་ཀྱི་དད་འབུལ་དཔག་དུ་མེད་པ་བྱུང་བས། མེ་བྱ་

(༡༤༡༧)བོད་ཟླ་གསུམ་པ་ནས་ལྷ་བཟོ་མཁས་པ་དུ་མ་བསྐོངས་ཏེ་རྟེན་རྣམས་བཞེངས་པའི་

བྱ་བ་འགོ་ཚུགས༑ དེ་ཡང་གཙུག་ལག་ཁང་གི་དབུས་ཀྱི་གཙོ་བོ་ལ་ལྷ་ས་ཇོ་ཁང་དུ་བཞུགས་

པའི་ཇོ་བོའ་ིསྐུ་བརྙན་ལས་སྐུ་ཚད་ཅུང་མཐོ་བའི་སྟོན་པའི་སྐུ་དང་། ཐོག་བརྩེགས་གཉིས་

པར་སྒྲུབ་མཆོད་ཁང་དུ་ཡི་དམ་གྱི་ལྷ་ཚོགས་གཙོ་བོ་གསུམ་སྟེ། དཔལ་གསང་བ་འདུས་པ་མི་

བསྐྱོད་རྡོ་རྗེའི་ལྷ་སུམ་ཅུ་རྩ་གཉིས་དང་། དཔལ་འཁོར་ལོ་བདེ་མཆོག་ལཱུ་ཨི་པའི་ལྷ་དྲུག་ཅུ་

རྩ་གཉིས། དཔལ་རྡོ་རྗེ་དབྱིངས་བཅས་པའི་གཞལ་ཡས་ཁང་བློས་བསླངས་གསུམ་རྒྱུ་ཟངས་



384 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ལ་གསེར་གསོལ་བ་ལས་བསྒྲུབས་ལ། དཀྱིལ་འཁོར་གསུམ་སོ་སོའ་ིནང་དུ་བཞུགས་སུ་གསོལ་

བའི་ལྷ་རྣམས་ལས། གཙོ་བོ་དང་ཕྱོགས་ཀྱི་དེ་བཞིན་གཤེགས་པ་དང་སྙིང་པོའ་ིརྣལ་འབྱོར་མ་

རྣམས་དངུལ་ལས་གྲུབ་ཅིང་། དཀྱིལ་འཁོར་གྱི་ལྷ་གཞན་རྣམས་སྐུ་རྒྱུ་གསེར་ཟངས་ལས་གྲུབ་

པ་ལ། ལྷ་ཐམས་ཅད་ལ་རིན་པོ་ཆེ་དང་། གཡུ་རྙིང་བཟང་པོ་དཔག་ཏུ་མེད་པའི་ཕྲས་མཛེས་

པར་བཏབ་པ་བཅས་བཞེངས༑606 

གཞན་ཡང་སྒྲུབ་མཆོད་ཁང་དུ་རྗེ་བཙུན་འཇམ་པའི་དབྱངས་དང་། རྒྱལ་བ་ཚེ་དཔག་

མེད། རྗེ་བཙུན་བྱམས་པ་མགོན་པོ། བཅོམ་ལྡན་འདས་རྡོ་རྗེ་འཇིགས་བྱེད་ཞལ་ཕྱག་ཡོངས་

སུ་རྫོགས་པ་རྣམས་ཀྱི་གསེར་སྐུ་མདའ་ཚད་ཙམ་ཡོད་པ་རེ་དང་། བཅོམ་ལྡན་འདས་མ་གཙུག་

གཏོར་རྣམ་པར་རྒྱལ་མ་དང་། གཙུག་གཏོར་གདུགས་དཀར་གཉིས་ཀྱི་གསེར་སྐུ་ཁྲུ་ཚད་རེ་

དང་། དེའི་སྟེང་དུ་གོས་དར་བཟང་པོ་དཔག་དུ་མེད་པ་བརྡུངས་པའི་དར་འདག་འབའ་ཞིག་

ལས་བསྒྲུབས་པའི་བཅོམ་ལྡན་འདས་རྡོ་རྗེ་འཇིགས་བྱེད་ཞལ་ཕྱག་ཡོངས་སུ་རྫོགས་པའི་སྐུ་

ལ་རྒྱབ་ཐོ་བཅུ་བདུན་ཡོད་པ་ཤིན་ཏུ་བྱོན་ལེགས་པ་ཞིག་བྱུང་བ་བཅས་ཀྱང་བཞེངས༑607 

ལྷའི་སྐུ་དེ་དག་ཐམས་ཅད་ཀྱང་ལྷ་བཟོའ་ིཐིག་དང་ཕྱག་ཚད་ཕལ་པ་ཙམ་མིན་པར། རྗེ་བླ་མ་

ཉིད་ཀྱིས་ཐུགས་འགན་བཞེས་ཏེ། འཁོར་ལོ་བདེ་མཆོག་སྡོམ་འབྱུང་གི་རྒྱུད་དུ་བྱུང་བ་དེའི་

རྒྱ་ཆེར་འགྲེལ་སློབ་དཔོན་རཏྣ་རཀྵ་ཏས་ཞིབ་ཏུ་གཏན་ལ་ཕབ་པ་དང་། དེའི་སྟེང་རྒྱུད་གཤེད་

དམར་དང་དགྲ་ནག་གཉིས་ཀྱི་ལེའུ་རེ་རེས་ལྷའི་ཕྱག་མཚན་སྟོན་པ་རྣམས་གུང་ལེགས་པར་

བསྒྲིགས་པའི་ཐིག་གི་སྟེང་ནས་ཕྱག་ཚད་ཤིན་ཏུ་སྤུས་དག་པར་བཞེངས༑ དེ་ཡང་སྐབས་དེར་

རྗེ་བླ་མས་གཏན་ལ་ཕབ་པའི་ལྷ་སྐུའི་ཐིག་དང་ཕྱག་ཚད་སོགས་མཁས་པ་བསོད་ནམས་རྒྱལ་

མཚན་དང་ཤེས་རབ་རྒྱལ་མཚན་གཉིས་ལ་གནང་དུས་ཚུལ་ཁྲིམས་བཀྲ་ཤིས་བྱ་བས་ཟིན་བྲིས་

སུ་བཏབ་པར་གྲགས༑608 སྐུ་དེ་རྣམས་བཞེངས་པའི་སྐབས་སུ་སྐུ་རྒྱུའི་བྱིན་རླབས་རྣམས་ཀྱང་

རྒྱུད་ནས་གསུང་བ་ལྟར་ཚུལ་བཞིན་ཏུ་མཛད་པས། བླུགས་བཏང་བ་ལ་འདི་འདྲ་བའི་བླུགས་

འདྲེན་བདེ་བ་དང་མཚར་བ་སྔར་འོང་མ་མྱོང་ཞེས་ལྷ་བཟོ་བ་རྣམས་ཕན་ཚུན་གླེང་བའང་བྱུང་

བར་གྲགས༑ དེ་ཡང་གཞལ་ཡས་ཁང་གསུམ་བཞེངས་པའི་ནང་བཞུགས་སུ་གསོལ་བའི་དཀྱིལ་

606 ཡངས་པ་ཅན་གྱི་གཙུག་ལག་ཁང་དུ་བཞུགས་སུ་གསོལ་བའི་བློས་བསླངས་ཀྱི་དཀྱིལ་འཁོར་རྟེན་དང་བརྟེན་པའི་སྐོར་
གྱི་ཞིབ་གནས་རྣམས། «རྣམ་ཐར་དད་པའི་འཇུག་ངོགས་»སུ་བྱུང་བ་ལས་བཀོད༑ (ཤོག ༦༨-༧༠)

607 «རྣམ་ཐར་དད་པའི་འཇུག་ངོགས།» ཤོག ༦༩

608 ཐོ་ཡོན་ཡེ་ཤེས་དོན་གྲུབ། དད་པ་རྒྱ་མཚོར་རོལ་པའི་འཇུག་ངོགས། ཤོག ༢༨༩ ཐོ་ཡོན་ཉིད་ཀྱིས་ཁུངས་གང་ལ་
གཏུགས་མ་གསུངས་ལ། ཐིག་དང་ཕྱག་ཚད་ཀྱི་ཟིན་བྲིས་དེའི་དཔེ་དེང་མཇལ་དུ་ཡོད་མི་སྣང་༑



385ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

འཁོར་གྱི་ལྷ་རྣམས་བཞེངས་པའི་བླུགས་ཕུད་ལ། དཔལ་འཁོར་ལོ་བདེ་མཆོག་གི་དཀྱིལ་འཁོར་

གྱི་ལྷ། དཔའ་བོ་ཁཎྜ་ཀ་པཱ་ལའི་སྐུ་དེ་བླུགས་པའི་སྐབས་སུ་སྐུ་དེ་འཇའ་མཚོན་མར་བྱོན་ལ། 

བྲད་བརྡར་སོགས་ཅི་ཡང་མ་བྱས་ཀྱང་འཇམ་ཞིང་གཙང་བ། ཤིན་ཏུ་ངོ་མཚར་བར་གྱུར་ནས་

རྗེ་བླ་མར་གཟིགས་སུ་ཕུལ་བར། དག་བྱེད་ཀྱི་རྫས་དུ་མས་ཤིན་ཏུ་དག་པ་བྱི་དོར་བྱས་པས་

སྔར་ལས་ཀྱང་འོད་འཚེར་ཞིང་ཁ་དོག་གསལ་བར་གྱུར་པས། རྗེ་བླ་མའི་ཞལ་ནས། “རྟེན་འདི་

ལ་རྒྱན་དང་ན་བཟའ་ཁྱད་པར་ཅན་ཕུལ་ལ་གསོལ་བ་ཐོབ། བྲད་བརྡར་སོགས་མ་བྱེད།”609 

ཅེས་གསུངས༑ སྐུ་བརྙན་ཁྱད་པར་ཅན་འདི་གཟིགས་པས་ཐུགས་བསྐུལ་ཏེ་རྗེ་བླ་མས་བདེ་

མཆོག་གི་བསྟོད་ཚིག་འདི་ཐོལ་བྱུང་དུ་མཛད།

ཧེ་རུ་ཀ་ཡི་ཕོ་བྲང་ནས། །འཁོར་ལོ་བདེ་མཆོག་ཡབ་ཡུམ་ནི།།

འགྲོ་བའི་བསོད་ནམས་ཞིང་མཆོག་ཏུ། །ཐོད་པའི་དུམ་བུ་ཡབ་ཡུམ་གྱི།།

སྐུ་ལ་ངོ་མཚར་ལྟས་མང་གིས། །བརྒྱན་ནས་འདིར་ནི་བྱོན་པ་ལེགས།།610

ཞེས་སོ། །རྟོགས་ལྡན་འཇམ་དཔལ་རྒྱ་མཚོས་ནི།  

རྡོ་རྗེ་འཇིགས་བྱེད་ཆེན་པོ་བཞེངས་དུས། རྩ་ཞལ་རང་བྱོན་དུ་བྱོན་པ་དང་། 

བློས་བསླངས་རྣམ་གསུམ་བཞེངས་དུས་རྡོར་དབྱིངས་དང་། མི་བསྐྱོད་རྡོ་རྗེ་

དང་། ལཱུ་ཨི་པའི་གཙོ་བོ་གསུམ་རང་བྱོན་ལྟ་བུར་བྱོན་ཅིང་བདེ་མཆོག་གི་ཐུགས་

ཀ་ན་དྲོད་རྟ་རྔ་ཙམ་ཡོད་ཅིང་། གཟུགས་ཅན་མ་ལ་སོགས་ལྷ་མོ་བཞི་རང་བྱོན་

དུ་བྱོན། ད་ལྟ་གཟིམས་ཁང་ན་བཞུགས་པའི་བདེ་མཆོག་གི་དར་སྐུ་ཁྲུ་གང་ཙམ་

པའི་ཞལ་བཞི་མདོག་དང་བཅས་པ་རང་བྱོན་དུ་བྱོན།611

ཞེས་གསུངས༑ གཞན་ཡང་གཞལ་ཡས་ཁང་བློས་བསླངས་རྟེན་དང་བརྟེན་པ་བཞེངས་པའི་

སྐབས་སུ། བདེ་མཆོག་གི་ལྷ་ཚོགས་རྣམས་ཞལ་གཟིགས་ཤིང་། ནམ་མཁའ་ནས་མཁའ་འགྲོ་མ་

རྣམས་ཀྱིས་དཀྱིལ་འཁོར་གྱི་ལྷ་ཚོགས་ལ་མཆོད་པ་དང་བསྟོད་པ་འབུལ་བའི་གླུ་ལེན་པའི་སྣང་

བ་བྱུང་བའི་རྐྱེན་བྱས་ཏེ།612 ཏིང་འཛིན་པིར་ལེགས་མར་གྲགས་པའི་བདེ་ཆོག་གི་མཆོད་ཕྲེང་

གི་ཚིགས་བཅད་ཁག་གཅིག་དང་། «མངོན་བརྗོད་རྒྱུད་»ལེའུ་ཉེར་ལྔ་པར་བྱུང་བའི་དཔྱིད་ཀྱི་

རྒྱལ་མོའ་ིགླུ་དེར་གཞིར་བྱས་ཏེ་དཔྱིད་ཀྱི་རྒྱལ་མོའ་ིགླུ་ཞིག་ཀྱང་མཛད༑ དེ་གཉིས་ལས་མཆོད་ཕྲེང་ནི། 

609 «རྣམ་ཐར་དད་པའི་འཇུག་ངོགས།» ཤོག ༧༠

610 ཐོ་ཡོན་ཡེ་ཤེས་དོན་གྲུབ། «དད་པ་རྒྱ་མཚོར་རོལ་པའི་འཇུག་ངོགས།» ཤོག ༢༨༧

611 «རྣམ་ཐར་ཟུར་འདེབས་ལེགས་བཤད་ཀུན་འདུས།» རྗེ་ཙོང་ཁ་པ། གསུང་འབུམ། པོད། ཀ ཤོག ༡༠༩ 

612 འཇམ་དབྱངས་བཞད་པ། «རྣམ་ཐར་རས་བྲིས་ཀྱི་རྣམ་བཤད།» ཤོག ༥༢༢



386 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཏིང་འཛིན་པིར་གྱིས་བྲིས་པའི་སྨིན་ལེགས་གཟུགས། །འཁྲི་ཤིང་གཞོན་ནུ་བཞིན་དུ་ལུས་ཕྲ་ཞིང༌།།

བཞིན་རས་རྒྱས་པས་ཟླ་བའི་མཛེས་པ་འཕྲོག །ཨུཏྤལ་སྔོན་པོའ་ིམིག་ཅན་མཆུ་སྒྲོས་དམར།།

སྤེལ་ལེགས་མེ་ཏོག་ཕྲེང་བ་འཛིན་མཛད་མ། །འདོད་པའི་བདེ་ལ་ཆགས་པ་མང་སྤྲུལ་ཏེ།།

དཀྱིལ་འཁོར་པ་རྣམས་དགྱེས་པ་བསྐྱེད་པའི་ཕྱིར། །ཉེར་སྤྱོད་ལྷ་མོའ་ིབདེ་བས་མཆོད་པར་བྱ།།613

ཞེས་སོགས་བྱུང་བ་དེ་ཡིན་ལ། «དཔྱིད་ཀྱི་རྒྱལ་མོའ་ིགླུ་»དངོས་ནི།

ཧཱུཾ། བདེ་བ་ཆེ་ལ་དགྱེས་པའི་ཧེ་རུ་ཀ །བདེ་བའི་རབ་མྱོས་མ་ལ་བསྙེན་བྱས་ནས།།

ཆོ་ག་བཞིན་དུ་ལོངས་སྤྱད་པ་ཡིས་ནི། །ལྷན་སྐྱེས་བདེ་བའི་སྦྱོར་བ་ལ་ཞུགས་སོ།།614

ཞེས་སོགས་ཤླཽཀ་དྲུག་ཏུ་བཞུགས་པ། རེ་རེའི་དབུར་«མངོན་བརྗོད་»ལས་བྱུང་བའི་ཚིག

དེ་བཞིན་གཤེགས་པ་ཐམས་ཅད་དང་། །དཔའ་བོ་དང་ནི་རྣལ་འབྱོར་མ།།

མཁའ་འགྲོ་དང་ནི་མཁའ་འགྲོ་མ། །ཀུན་ལ་བདག་ནི་གསོལ་བ་འདེབས།།615

ཞེས་པ་དེ་དང་། མཇུག་ཏུ། ཨ་ལ་ལ་ལ་ལ་ཧོ། ཨ་ཨཱི་ཨཱ་ཨཱ་ར་ལི་ཧོ῝། ཞེས་པ་སྦྱར་ཏེ། མཇུག་ཏུ།

དྲི་མེད་མཁའ་འགྲོའ་ིཚོགས་རྣམས་ཀྱིས། །བརྩེ་བས་གཟིགས་ལ་ལས་ཀུན་མཛོད།།

ཅེས་སྦྱར་དགོས་པར་གསུངས་པ་དེ་ཡིན༑ འདི་ལྟ་བུ་ལ་དཔྱིད་ཀྱི་རྒྱལ་མོའ་ིགླུ་ཞེས་བརྗོད་པ་

ནི། “བདེ་བའི་དགའ་སྟོན་འབར་བས། མེ་ཏོག་སོགས་རྒྱས་པའི་དཔྱིད་ཀྱི་དུས་དང་འདྲ་བས་

ན་དཔྱིད་དང་། རྒྱལ་པོ་ནི་མཆོག་གི་དོན་ནོ། །བྱེད་ལས་དེ་ལྟ་བུ་སྒྲུབ་པའི་གླུ་ལ་དཔྱིད་ཀྱི་རྒྱལ་

མོའ་ིགླུ་ཞེས་བྱའོ།།”616 ཞེས་གསུངས་པ་ལྟར་ལགས༑ «དཔྱིད་ཀྱི་རྒྱལ་མོའ་ིགླུ་དབྱངས་»འདི་

བརྩམས་པ་ནས་བཟུང་སྟེ། རྗེ་བླ་མའི་རྗེས་འཇུག་འཁོར་ལོ་བདེ་མཆོག་གི་གཙོས་པའི་མ་རྒྱུད་

ཀྱི་ཉམས་ལེན་རྩལ་དུ་འདོན་པ་རྣམས། ཚེས་བཅུ་དང་ཉེར་ལྔ་གཉིས་ལ་ཚོགས་འཁོར་གྱི་ཆོ་ག་

དམིགས་ཀྱིས་མཛད་པའི་སྐབས་སུ་གླུ་འདི་རྒྱུན་དུ་འདོན་པའི་སྲོལ་ཆགས་པ་དུས་ད་ལྟའང་གནས༑

དེ་ལྟར་ཡངས་པ་ཅན་གྱི་གཙུག་ལག་ཁང་རྟེན་དང་བརྟེན་པ་རྣམས་མེ་བྱ་ལོའ་ིནང་དུ་

གྲུབ་རྗེས། དགའ་ལྡན་གྱིས་གཙོས་པའི་ཉེ་འཁོར་དུ་ཡོད་པའི་དགེ་འདུན་གྱི་སྡེ་རྣམས་

དང་། གྲོང་པའི་སྐྱེ་བོའ་ིཚོགས་ཤིན་ཏུ་ཆེན་པོ་དང་བཅས་འདུས་པ་བྱུང་སྟེ། གཙུག་ལག་ཁང་

རྟེན་དང་བརྟེན་པའི་རབ་གནས་རྨད་དུ་བྱུང་བ་རྒྱས་པར་མཛད༑ སྐབས་དེར་བཅོམ་ལྡན་རྡོ་རྗེ་

འཇིགས་བྱེད་ཀྱི་རབ་གནས་མཛད་པའི་སྐབས་སུ། 

613 གསུང་ཐོར་བུ། ཤོག ༣༢༨

614 གསུང་ཐོར་བུ། ཤོག ༣༣༦

615 «མངོན་པར་བརྗོད་པའི་རྒྱུད་བླ་མ།» བཀའ་འགྱུར། རྒྱུད་འབུམ། ཀ ཤོག ༣༠༧ བ༢

616 གསུང་འབུམ། ཁ གསུང་ཐོར་བུ། ཤོག ༣༣༦



387ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

ནམ་མཁའ་དྭངས་པའི་དཀྱིལ་ནས་སྒྲ་ཆེན་པོ་འབྲུག་སྒྲ་ཙམ་ཞིག་བྱུང་ནས། 

མཆོད་ཁང་དུ་བཞུགས་པ་ཀུན་གྱིས་ཚོར་ལ། དེ་དང་མཚུངས་པའི་གསང་འདུས་

རིམ་ལྔ་དང་། བདེ་མཆོག་གི་རིམ་ལྔའི་རྣལ་འབྱོར་པ་འགས། རྡོ་རྗེ་འཇིགས་

བྱེད་ཀྱི་དཀྱིལ་འཁོར་ནམ་མཁའ་གང་བ་ཙམ་ཕྱོགས་བཞི་ག་ནས་བྱུང་ནས། 

ལྡེར་སྐུ་ཐིམ་པ་སོགས་སུ་གཟིགས་སོ།།617

ཞེས་རྟོགས་ལྡན་འཇམ་དཔལ་རྒྱ་མཚོས་གསུངས༑ སྐབས་དེར་རབ་གནས་རྣམས་རྒྱུད་སྡེ་ནས་

གསུངས་པའི་ཆོ་ག་རྣམ་པར་དག་པའི་སྒོ་ནས་མཛད་པས། “དེ་ཕྱིན་ཆད་དབུ་རུ་སྟོད་སྨད་

ཀྱི་ཕྱོགས་ཀུན་ཏུ་ལོ་ལེགས་པ་དང༌། ཆར་ཆུ་དུས་སུ་འབབ་པ་དང༌། བཤད་སྒྲུབ་རྒྱས་པ་ལ་

སོགས་པའི་ཁྱད་པར་སྔར་ལས་ཕུལ་དུ་བྱུང་བའི་ངོ་མཚར་དང་ལྡན་པར་གྱུར་ཏོ།།”618 ཞེས་

མཁས་གྲུབ་རྗེས་གསུངས༑ སྐབས་དེར་ཡངས་པ་ཅན་གྱི་གཙུག་ཁང་གྲུབ་རྗེས་དགའ་ལྡན་དུ་

རྗེ་བླ་མས་སྒྲུབ་མཆོད་བཙུགས་པ་བསྡོམས་ན། གསང་འདུས་མི་བསྐྱོད་རྡོ་རྗེ་འཕགས་ལུགས། 

ལཱུ་ཨི་པའི་ལུགས་ཀྱི་འཁོར་ལོ་བདེ་མཆོག འཇིགས་བྱེད་ལྷ་བཅུ་གསུམ་མ། དུས་འཁོར་སྐུ་

གསུང་ཐུགས་ཡོངས་རྫོགས། ཕྱག་རྡོར་འཁོར་ལོ་ཆེན་པོ། རྡོ་རྗེ་དབྱིངས། ཀུན་རིག་རྣམ་པར་

སྣང་མཛད་མངོན་པར་བྱང་ཆུབ་པ། ཛེ་ཏ་རིའི་ལུགས་ཀྱི་ཚེ་དཔག་མེད་ལྷ་དགུ། མི་འཁྲུགས་

པ་བཅས། རྡུལ་མཚོན་གྱི་དཀྱིལ་འཁོར་བཞེངས་པའི་སྟེང་ནས་དཀྱིལ་འཁོར་སྒྲུབ་ཅིང་མཆོད་

པའི་སྲོལ་འབྱེད་པ་རྣམས་ཡིན༑ དེ་ལྟ་ན་ཕྱིས་ཀྱི་རྣམ་ཐར་བྱེད་པོ་རྣམས་རྗེ་བླ་མས་དགའ་

ལྡན་དུ་ཡངས་པ་ཅན་གྱི་གཙུག་ལག་ཁག་རྟེན་དང་བརྟེན་པ་བཞེངས་ཏེ། རྒྱུད་སྡེ་བཞིའི་ལྷ་

རྣམས་ཀྱི་དཀྱིལ་འཁོར་སྒྲུབ་ཅིང་མཆོད་པའི་སྔགས་གྲྭ་ཚུགས་པ་དེ། རྗེ་ཙོང་ཁ་པའི་མཛད་

ཆེན་བཞི་ལས་གཅིག་ཏུ་བགྲང་བར་བྱེད། མཛད་ཆེན་གཞན་གསུམ་ནི། གོང་དུ་སྨྲས་པའི་ལྷ་

སར་ཆོ་འཕྲུལ་སྨོན་ལམ་ཆེན་མོ་མཛད་པ་དང་། གཉལ་གྱི་ལུང་རྭ་ཆེན་མོ་དང་། རྫིང་ཕྱིའི་

བྱམས་པ་ཞིག་གསོ་མཛད་པ་བཅས་ཡིན༑ དགའ་ལྡན་གྱི་སྒྲུབ་མཆོད་ཆེན་པོའ་ིཕྱག་ལེན་ནི། 

མེ་བྱ་ ༡༤༡༧ ལོར་རྗེ་ཙོང་ཁ་ཆེན་པོས་ཐོག་མར་སྲོལ་བཏོད་པ་ནས། ཕྱི་ལོ་ ༡༩༥༩ ལོར་བོད་

ཀྱི་སྣོད་བཅུད་གཉིས་ཀར་གོད་ཆག་ཆེན་པོ་མ་བྱུང་བའི་བར། ལོ་ལྟར་ཆོ་འཕྲུལ་ཟླ་བ་སྟེ་བོད་

ཟླ་དང་པོའ་ིསྨད་དུ་མི་ལོ་ལྔ་བརྒྱ་བརྒལ་བར་མ་ཉམས་པར་གནས་ཤིང་། དུས་གྱུར་གྱི་རྗེས་སུ་

ནི་རྒྱ་གར་ལྷོ་ཕྱོགས་སུ་དགའ་ལྡན་ཤར་བྱང་གི་གྲྭ་ཚང་གཉིས་དང་། གཞན་ཡང་གྲྭ་ཚང་གཉིས་

617 «རྣམ་ཐར་ཟུར་འདེབས་ལེགས་བཤད་ཀུན་འདུས།» རྗེ་ཙོང་ཁ་པ། གསུང་འབུམ། པོད། ཀ ཤོག ༡༠༩

618 «རྣམ་ཐར་དད་པའི་འཇུག་ངོགས།» ཤོག ༧༠



388 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཀྱི་འབྲེལ་ཡོད་ཁང་ཚན་ཁག་ནས་དགའ་ལྡན་སྒྲུབ་མཆོད་ཆེན་མོའ་ིསྲོལ་དེ་སླར་ཡང་གསོས་ཏེ་

དེང་གི་དུས་སུ་སྔར་བཞིན་རྒྱུན་སྐྱོང་བཞིན་དུ་ཡོད༑619

མེ་བྱ་ ༡༤༡༧ ལོ་འདི་ཡས་མས་ཤིག་ལ། རྒྱ་མ་རིན་ཆེན་སྒང་གི་བཙུན་གཞོན་ཕྱིས་སྤྱན་

སྔ་བློ་གྲོས་རྒྱལ་མཚན་(༡༤༠༢–༧༢)དུ་གྲགས་པ་རྗེ་ཙོང་ཁ་པ་ཆེན་པོའ་ིདྲུང་ནས་ཆོས་གསན་

པར་དགའ་ལྡན་དུ་ཕེབས༑ ཁོང་གི་གོང་དུ་རྒྱ་མ་རིན་ཆེན་སྒང་དགོན་པའི་སྤྱན་སྔ་གཉིས་

ཏེ།620 ཀུན་དགའ་བློ་གྲོས་དང་གཞོན་ནུ་འོད་གཉིས་ཀྱིས་ཀྱང་རྗེ་བླ་མའི་ཞབས་ལ་གཏུགས་

ཏེ་ཆོས་འབྲེལ་མཛད་ཡོད་ལ། དེ་བཞིན་དུ་བློ་གྲོས་རྒྱལ་མཚན་གྱི་གཅེན་པོ་ནམ་མཁའ་བསྟན་

འཕེལ་རྒྱལ་མཚན་ཡང་རྗེ་ཙོང་ཁ་པ་ཆེན་པོའ་ིཞབས་ལ་གཏུགས་པའི་སློབ་མ་ཞིག་ཡིན་པ་

སོགས་ཀྱིས། བཙུན་ཆུང་དེ་རྗེ་བླ་མ་དང་འབྲེལ་བ་ཆེ༑ དེ་དུས་སྤྱན་སྔ་བློ་གྲོས་རྒྱལ་མཚན་

དགུང་ལོ་བཅོ་ལྔ་ཙམ་ཡིན་ལ། ཕྱིས་སུ་ཁོང་རྗེ་ཙོང་ཁ་པ་ཆེན་པོའ་ིབསྟན་པ་ལས། ལམ་རིམ་

དང་། བློ་སྦྱོང་། དབུ་མའི་ལྟ་ཁྲིད་བཅས་ཀྱི་སྟེང་མཛད་རྗེས་དམིགས་བསལ་འཇོག་པར་འགྱུར་

ལ། རྗེ་ཙོང་ཁ་པ་ཆེན་པོའ་ིདངོས་སློབ་བགྲེས་པ་འོལ་ཁར་སྒྲུབ་པ་ལ་བྱོན་པའི་སྐབས་ཀྱི་

འཁོར་དག་པ་རྣམ་བརྒྱད་ཀྱི་གཙོ་བོ། འཇམ་པའི་དབྱངས་ཞལ་གཟིགས་ཐོབ་པའི་རྟོགས་ལྡན་

འཇམ་དཔལ་རྒྱ་མཚོའི་རྣམ་ཐར་ཡང་བརྩམས་པ་སོགས་གནང་༑ སྤྱན་སྔ་བློ་གྲོས་རྒྱལ་མཚན་

གྱིས། གཞན་ཡང་བློ་སྦྱོང་གི་སྐོར་ལ། «ཐོག་མའི་བློ་སྦྱོང་ཆོས་ཀྱི་སྒོ་འབྱེད་»དང་། དེའི་སྟེང་

«གཞན་དོན་དོན་གཉེར་གྱི་བློ་སྦྱོང་»རྩ་འགྲེལ། «བཟོད་པའི་བློ་སྦྱོང་»རྩ་འགྲེལ། དོན་བདུན་

619 ཕྱིས་དགའ་ལྡན་གྱི་སྒྲུབ་མཆོད་ལ་དགའ་ལྡན་སྟག་རྩེ་སྒྲུབ་མཆོད་དུ་གྲགས་ཞིང་དེར་ཚོགས་གྲྭ་བཅུ་གསུམ་བྱུང་སྟེ། 
རིམ་པ་བཞིན། ཡངས་པ་ཅན་གྱི་གཙུག་ལག་ཁང་སྟེང་ཐོག་ཕྱིས་གསེར་གདུང་ཁང་དུ་གྲགས་པ་དེའི་ནང་། ༡ གསེར་གདུང་
རིན་པོ་ཆེའི་སྐུ་མདུན་དུ་དགའ་ལྡན་བྱང་རྩེ་གྲྭ་ཚང་གིས་གསང་འདུས་མི་བསྐྱོད་རྡོ་རྗེ་དང་། ༢ འོག་ཐོག་གི་གཙུག་ལག་ཁང་
གི་དབུས་སུ་དགའ་ལྡན་ཤར་རྩེའི་རྡོ་ཁང་དང་ཉག་རེ། རྟ་འོན་གུང་རུ་བཅས་ཤར་རྩེ་མཁན་པོས་སློབ་དཔོན་དང་གྲྭ་ཚང་གི་
དབུ་མཛད་ཀྱིས་དབུ་མཛད་བྱེད་དེ་དཔལ་རྡོ་རྗེ་འཇིགས་བྱེད་ལྷ་བཅུ་གསུམ་མ་དང་།  ལྷག་མ་རྣམས་ཤར་བྱང་གི་ཁང་ཚན་
ཁག་ལས་བྱང་རྩེའི་ཁོངས་ནས། ༣ ཧ་གདོང་གིས་ཕྱག་རྡོར་འཁོར་ཆེན། ༤ བསམ་བློ་དང་གསེར་སྐོང་རྡོ་རྭ་བཅས་རྣམ་སྣང་
མངོན་བྱང་། ༥ ཚ་བ་དང་ཀླུ་འབུམ་གོ་བོ་གསུམ་གྱིས་རྡོར་དབྱིངས། ༦ ཏྲེ་བོ་དང་རྒྱལ་རོང་གོ་བོ་གསུམ་མི་འཁྲུགས་པ་ལྷ་
བཅུ་གསུམ་བཅས་དང་། ཤར་རྩའི་ཁོང་ནས། ༧ དུས་འཁོར་གྱི་ཆོག་གྲྭ་བས་དུས་འཁོར་དང་། ༨ ལྷོ་པ་དང་མངའ་རིས་དང་
ཐེ་པོ་གསུམ་གྱིས་བདེ་མཆོག་ལཱུ་ཨི་པ། ༩ ཟུང་ཆུ་ཚེ་དཔག་མེད་ལྷ་དགུ ༡༡ ཕུ་ཁང་ཁང་ཚན་གནས་བརྟན་ཕྱག་མཆོད་རྒྱས་པ་
དང་། ༡༢/༡༣ ཤར་བྱང་གཉིས་ཀྱི་ཆོག་གྲྭ་བ་སོ་སོས་བླ་མ་མཆོད་པ་ཚོགས་པ་བཅས་སོ། །འདིར་སྟག་རྩེ་སྒྲུབ་མཆོད་ཚོགས་
གྲྭ་རྣམས་ཆོག་གྲྭ་བ་སོ་སོས་འགན་བཞེས་ཏེ་ཚོགས་པའི་སྐོར་སྨྲས་པ་རྣམས། དགའ་ལྡན་ཤར་རྩེ་ཕུ་ཁང་སྤྲུལ་སྐུ་འཕགས་པ་
བློ་གསལ་གྱི་«དགའ་ལྡན་ཤར་རྩེའི་ཆོས་སྤྱོད་གྱི་རིམ་པ།» ཤོག ༡༣༨-༡༤༠ བར་བྱུང་བ་ལས་བཏུས༑

620 རྒྱ་མ་རིན་ཆེན་སྒང་གི་དགོན་པ་ནི། ཕྱི་ལོ་ ༡༡༡༨ ལོར་བཀའ་གདམས་པའི་སློབ་དཔོན་ཆེན་པོ་སྣེའུ་ཟུར་པའི་སློབ་
མ་སྒོམ་ཆེན་གཞོན་ནུ་གྲགས་པས་ཕྱག་བཏབ་ཅིང་། ཕྱིས་རང་ཉིད་ཀྱི་ཚ་བོ་སངས་རྒྱས་དབོན་ཏེ་དབོན་སྟོན་རིན་པོ་ཆེར་
གྲགས་པ་དེས་རྒྱ་སྐྱེད་བཏང་བ་ལས་བྱུང་བའི་བོད་དབུས་ཁུལ་གྱི་དགོན་རྙིང་གྲས་ཤིག་ཡིན༑ དབོན་སྟོན་རིན་པོ་ཆེས་གདན་
དྲངས་པ་ལས། དགོན་པ་དེར་ཁ་ཆེ་པཎ་ཆེན་ཤཱཀྱ་ཤྲི་ལན་གཉིས་ཞབས་སོར་འཁོད་པར་གྲགས༑



389ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

མའི་འགྲེལ་པ་མན་ངག་གིས་བརྒྱན་པ་ཆེས་ལེགས་པ་«རྣམ་དག་གཙུག་གི་ནོར་བུ་»དང་། 

དེའི་«ལྷན་ཐབས་མན་ངག་རབ་གསལ་»བྱ་བ་ཐོས་བསམ་སྒོམ་གསུམ་གྱི་སྐབས་གསུམ་དུ་

ཕྱེ་སྟེ། སྒོམ་གྱི་སྐབས་སུ་དཔྱད་སྒོམ་ངེས་པར་དགོས་པའི་ཚུལ་ལས་བརྩམས་ཏེ། སེམས་ཅིར་

ཡང་མི་རྟོག་པ་ཙམ་སྐྱོང་བས་ཆོག་པར་སྨྲ་བ་ལ་གནོད་བྱེད་ཉེར་གཉིས་བཀོད་པ་སོགས། རྗེ་

ཙོང་ཁ་པ་ཆེན་པོའ་ིབཞེད་པ་དང་མན་ངག་རྣམས་འཐད་ལྡན་དུ་སྒྲུབ་པའི་གསུང་རབ་ཤིན་ཏུ་

ཕན་ཆེ་བ་མང་དག་ཅིག་བརྩམས་པར་འགྱུར༑

རྗེ་བླ་མའི་བློ་སྦྱོང་གི་གདམས་པ་སྤེལ་བར་ཕྱག་རྗེས་ཆེན་པོ་འཇོག་མཁན་སློབ་མ་གཞན་

ཞིག་ནི། ཧོར་སྟོན་ནམ་མཁའ་དཔལ་(༡༣༧༣–༡༤༤༧)ཡིན༑ ཁོང་ནི་རྩེད་ཐང་དགོན་པ་ནས་

ཡིན་ཅིང་། མེ་བྱ་ལོ་དེར་རྗེ་ཙོང་ཁ་པ་ཆེན་པོའ་ིསློབ་མར་གྱུར་ནས་ལོ་ངོ་བཅུ་ལ་ཉེ་བ་ཞིག་

འདས་ཟིན།621  ཧོར་སྟོན་གྱིས་རྗེ་བླ་མས་སྔར་ ༡༤༠༩ ལོར་ལྷ་ལྡན་སྨོན་ལམ་ཆེན་མོ་གྲུབ་

རྗེས། རྗེ་བླ་མ་འོལ་ཁ་བསམ་གཏན་གླིང་དུ་ལོ་གཅིག་ཙམ་བཞུགས་པའི་སྐབས་ཤིག་ལ། 

བཀའ་གདམས་པའི་དགེ་བཤེས་འཆད་ཁ་བའི་«བློ་སྦྱོང་དོན་བདུན་མ་»ཞི་བ་ལྷའི་«སྤྱོད་

འཇུག་»ལེའུ་བརྒྱད་པའི་བདག་གཞན་མཉམ་བརྗེའི་ཐད་ཀྱི་གཞུང་དང་སྦྲགས་ཏེ་ཞིབ་ཏུ་

གསུངས་པ་ལ་ཟིན་བྲིས་བཏབ་སྟེ། ཕྱིས་«བློ་སྦྱོང་ཉི་མའི་འོད་ཟེར་»ཞེས་པ་དེ་བརྩམས་པ་

གོང་དུ་སྨྲས་ཟིན་པ་ལྟར་ལགས༑ བློ་སྦྱོང་གི་གཞུང་དེའི་དབུར།

ཤིང་རྟ་ཆེན་པོའ་ིལམ་སྲོལ་སོ་སོ་རྣམས། །མ་འདྲེས་གསལ་བར་ཕྱེ་ནས་ལེགས་འདོམས་པ།།

སྙིགས་དུས་རྒྱལ་བ་གཉིས་པ་ཙོང་ཁ་པ། །འཇམ་དབྱངས་ཆེན་པོའ་ིཞབས་ལ་གུས་ཕྱག་འཚལ།།

དེ་ཡིས་ལེགས་པར་འདོམས་པའི་གདམས་པ་མཆོག །བྱང་ཆུབ་སེམས་ལ་གོམས་པར་བྱེད་པའི་ཚུལ།།

ཡང་དག་ཇི་བཞིན་བདག་གིས་བཤད་པར་བྱ། །ཐེག་མཆོག་ལམ་གྱི་སྐལ་ལྡན་དང་བས་ཉོན།།622

ཞེས། རྗེ་ཙོང་ཁ་པ་ཆེན་པོས་བྱང་ཆུབ་ཀྱི་སེམས་གོམས་པར་བྱེད་པའི་སྙན་བརྒྱུད་ཀྱི་གདམས་

པ་སྟོན་པའི་ཚུལ་དུ་གཞུང་དེ་བརྩམས་པར་གསུངས༑ གཞན་ཡང་རྗེ་ཙོང་ཁ་པ་ཆེན་པོའ་ིབྱང་

ཆུབ་སེམས་སྦྱོང་དང་བློ་སྦྱོང་གི་གདམས་ངག་ཐོག་མཛད་རྗེས་དམིགས་བསལ་འཇོག་པའི་

སློབ་མ་གཅིག་ནི། གསང་ཕུའི་དགེ་བཤེས་ཤཱཀྱ་ཡེ་ཤེས་ཞུ་བ་དེ་ཡིན་ལ། ཁོང་ཕྱིས་རྭ་སྒྲེང་དུ་

དབེན་པ་བསྟེན་ཏེ་རྒྱུན་རིང་བཞུགས་པར་བརྟེན་བྱང་སེམས་རྭ་སྒྲེང་བ་ཞེས་གྲགས་པ་བྱུང་༑ ཁོང་

621 ཁོང་གིས་«བློ་སྦྱོང་ཉི་མའི་འོད་ཟེར་»གྱི་མཛད་བྱང་དུ། “རྗེ་ཙོང་ཁ་པ་ཆོས་ཀྱི་རྒྱལ་པོ་དེ་ཉིད་ལོ་བཅུ་གཉིས་ཀྱི་བར་
དུ་བསམ་པ་དང་སྦྱོར་བས་ཚུལ་བཞིན་དུ་བསྟེན་པ་ལས།” ཞེས་བྱུང་བས། རྗེ་བླ་མའི་ཞབས་ལ་ཕྱི་ལོ་ ༡༤༠༧ ཡས་མས་ཤིག་
ལ་གཏུགས་སྣང་༑

622 «བློ་སྦྱོང་ཉི་མའི་འོད་ཟེར།» ལྷ་ས་ཤིང་དཔར་ཤན་ཁ་བ་འགྱུར་མེད་བསོད་ནམས་སྟོབས་རྒྱས་ནས་དཔར་དུ་བསྐྲུན་པ། ཤོག ༢ བ༡



390 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ནི་རྗེ་ཙོང་ཁ་པའི་ཞབས་ལ་ཐོག་མར་ཕྱི་ལོ་ ༡༣༩༩ ལྷ་སར་གཏུགས་ལ། སྐབས་དེར་རྗེ་བླ་མས་

ལམ་རིམ་ཐད་ཀྱི་བྱང་ཆུབ་སེམས་སྦྱོང་སྐོར་གསུངས་པའི་སྐབས་སུ་བྱང་ཆུབ་ཀྱི་སེམས་ཐུགས་

ལ་འཁྲུངས་པར། རྗེ་བླ་མས་ཀྱང་། “ངའི་བྱང་ཆུབ་ཀྱི་སེམས་རྭ་སྒྲེང་བས་ཁྱེར་སོང་།” ཞེས་གསུངས་

ཚུལ་གོང་དུ་སྨྲས་ཟིན་པ་ལྟར་ལ།623 བྱང་སེམས་རྭ་སྒྲེང་བས་ཀྱང་«བློ་སྦྱོང་སྙན་བརྒྱུད་ཆེན་

པོའ་ིགདམས་པ་བྱང་ཆུབ་སེམས་ཀྱི་ཆུ་རྒྱུན་»ཞེས་པའང་མཛད་པ་བྱུང་༑624

དགའ་ལྡན་དུ་དཔལ་དུས་ཀྱི་འཁོར་ལོའ་ིརྒྱུད་ཀྱི་འགྲེལ་ཆེན་དྲི་མེད་འོད་ཀྱི་བཤད་པ་གནང་བ།

ཁྱི་ལོ་༡༤༡༨ ལོར། དགའ་ལྡན་དུ་སྡེ་སྣོད་འཛིན་པ་བརྒྱ་ཕྲག་དུ་མ་ཕྱོགས་ཐད་ཐད་ནས་འབྱོར་

བ་དང་། དེའི་སྟེང་དུ་གཉུག་མར་གནས་པའི་དགེ་འདུན་དང་བཅས་པའི་ཆོས་ཞུ་བ་འདུས་

ཚོགས་ཆེ་ཙམ་ཞིག་ལ། ཆོས་ཀྱི་འཁོར་ལོ་རྒྱུན་རིང་པོར་བསྐོར་ཅིང་། དེ་ཡང་རྗེ་ཉིད་ཀྱིས་

བརྩམས་པའི་གསང་བ་འདུས་པའི་«འགྲེལ་པ་སྒྲོན་གསལ་གྱི་མཆན་འགྲེལ་»དེ་དང་། གསང་

བ་འདུས་པའི་བཤད་རྒྱུད་འགའ་ཞིག་གི་བཤད་པ། དེའི་སྟེང་གསང་འདུས་ཀྱི་རིམ་ལྔའི་ཁྲིད་

ཡིག་རྒྱས་པ་«རིམ་ལྔ་གསལ་སྒྲོན།» དུས་འཁོར་གྱི་སྦྱོར་བ་ཡན་ལག་དྲུག་གི་ཁྲིད་རྒྱས་པ། 

གཞན་ཡང་འཁོར་ལོ་བདེ་མཆོག དབུ་མ་དང་། ཚད་མ་དང་། ལམ་རིམ་ལ་སོགས་པའི་ཆོས་

ཟབ་ཞིང་རྒྱ་ཆེ་བ་དཔག་ཏུ་མེད་པ་སྩལ༑ 

སྐབས་དེར་དགའ་ལྡན་དུ་ཆོས་འབྲེལ་རྒྱུན་རིང་པོ་མཛད་པའི་ནང་། དམིགས་བསལ་

«དུས་འཁོར་འགྲེལ་ཆེན་དྲི་མེད་འོད་»ཀྱི་བཤད་པ་རྒྱས་པར་གསུངས་པ་དེ་ཡིན་ལ། འགྲེལ་

ཆེན་དེ་ནི་རིགས་ལྡན་པདྨ་དཀར་པོས་དཔལ་དུས་ཀྱི་འཁོར་ལོའ་ིརྩ་རྒྱུད་ཤིན་ཏུ་ཞིབ་ཅིང་

རྒྱས་པར་བཀྲལ་བའི་ནང་པའི་གསུང་རབ་ཤིན་ཏུ་གྲགས་ཆེ་ལ་བརླིང་བ་ཞིག་ཡིན༑ རྗེ་བླ་མས་

སྐབས་དེར་དུས་འཁོར་འགྲེལ་ཆེན་གྱི་དཀའ་གནད་ལས་བརྩམས་ཏེ་བཤད་པ་རྒྱས་པར་གནང་

བ། མཁས་གྲུབ་རྗེས་ཟིན་བྲིས་སུ་བཏབ་པའི་བཀའ་དྲིན་ལས། དེང་ང་ཚོས་རྗེ་ཙོང་ཁ་པ་ཆེན་

པོའ་ིདུས་འཁོར་གྱི་སྐོར་ལ་བཞེད་པ་དང་གདམས་ངག་དམིགས་བསལ་གང་ཡོད་པ་ལས་གང་

མཚམས་ཤིག་རྟོགས་ཐུབ་པའི་གོ་སྐབས་ཐོབ་ཡོད༑ ཟིན་བྲིས་ཀྱི་དཔེ་འདི་ལ་མཚན། «སྟོང་

ཕྲག་བཅུ་གཉིས་པ་དྲི་མ་མེད་པའི་འོད་ཀྱི་དཀའ་བའི་གནད་རྣམ་པར་འབྱེད་པ་བརྗེད་བྱང་གི་

623 གོང་དུ་བྱུང་བའི་ཤོག ༢༣༥ མཆན་ ༣༦༦ ཐད་ལ་གཟིགས༑

624 མུ་གེ་བསམ་གཏན་གྱིས་བརྩམས་པའི་རྗེ་འཇིགས་མེད་འཕྲིན་ལས་ཀྱི་རྣམ་ཐར་དུ། (གསུང་འབུམ་པོད། ༡ ཤོག ༢༤) 
རྗེ་འཇིགས་མེད་འཕྲིན་ལས་པས་བྱང་སེམས་རྭ་སྒྲེང་བའི་«བློ་སྦྱོང་བྱང་ཆུབ་སེམས་ཀྱི་ཆུ་རྒྱུན་»གྱི་ལུང་རྒྱུན་གསན་པར་
གསུངས་པས། བྱང་སེམས་རྭ་སྒྲེང་བའི་བློ་སྦྱོང་སྙན་བརྒྱུད་ཆེན་མོའ་ིལུང་ཁྲིད་ཀྱི་རྒྱུན་ཕྱི་ལོའ་ིདུས་རབས་བཅུ་དགུའི་ནང་དུ་
གནས་ཡོད་སྣང་ལ། དཔེ་འདི་ཤིན་ཏུ་དཀོན་པས་དེ་སྔ་ཁོ་བོས་མ་མཇལ་མོད། ཕྱིས་ཚེ་སྨོན་གླིང་གི་དཔར་མ་དཔེ་རིང་ཤོག་
གྲངས་སོ་བདུན་ཅན་ཞིག་གི་དཔར་བཤུས་བོད་ཀྱི་ནང་བསྟན་དཔེ་ཚོགས་ལྟེ་གནས་ཁང་གི་དཔེ་ཚོགས་སུ་བཞུགས་པ་མཇལ༑ 



391ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

ཡི་གེ» ཞེས་འཁོད་ཅིང་གཞུང་ཚད་དཔེ་རིང་མདའ་ཚད་མ་ཤོག་བུ་བརྒྱ་ལྷག་ཙམ་ཡོད་པ་རྗེ་

བླ་མའི་གསུང་འབུམ་པོད་ ན པར་བཞུགས༑625 དེ་ཡང་རྗེ་བླ་མས་ལོ་ངོ་བཅུ་ཕྲག་ལྷག་གི་གོང་

དུ་གསང་སྔགས་རྡོ་རྗེ་ཐེག་པའི་སྡོམ་ཆེན་པོ་«སྔགས་རིམ་ཆེན་མོ་»མཛད་པའི་ནང་དུ། དཔལ་

དུས་ཀྱི་འཁོར་ལོའ་ིརྒྱུད་འདི་བླ་མེད་ཀྱི་རྒྱུད་སྡེ་གཞན་དང་མི་འདྲ་བའི་རྒྱུད་ཁྱད་པར་བ་ཞིག་

ཡིན་པར་གསུངས་ཡོད་ལ། དེ་དང་མཐུན་པར་«རྟོགས་བརྗོད་འདུན་ལེགས་མའི་»ནང་དུའང་།

བསྡུས་རྒྱུད་གཞན་དང་བཤད་སྲོལ་མི་འདྲ་བའི། །ཤིང་རྟའི་སྲོལ་ཆེན་དུས་ཀྱི་འཁོར་ལོའ་ིརྒྱུད།།

གསལ་བྱེད་དྲི་མ་མེད་པའི་འོད་ལ་སྦྱངས།།626

ཞེས། རྒྱུད་འདི་བླ་མེད་ཀྱི་རྒྱུད་སྡེར་གཏོགས་ནའང་རྒྱུད་གཞན་དང་ཕྱོགས་མང་པོ་ཞིག་

ནས་མི་འདྲ་བའི་ཚུལ་ངོས་འཛིན་གསལ་བར་གནང་ཡོད༑ གཞན་ཡང་དུས་འཁོར་གྱི་སྐོར་

ལ་བུ་སྟོན་གྱི་བཤད་བརྒྱུད་དང་། ཁྱད་པར་དུས་འཁོར་སྦྱོར་དྲུག་གི་གནད་ལ་ཇོ་ནང་ལུགས་

དམིགས་ཀྱིས་བཏོན་ཏེ་ཉམས་བཞེས་རྩེ་གཅིག་ཏུ་གནང་བ་ལས། དུས་ཀྱི་འཁོར་ལོའ་ིརྒྱུད་ལ་

ངེས་པ་བརྟན་པོ་འཁྲུངས་ཚུལ་གོང་དུའང་སྨྲས་ཟིན་པ་ལྟར་ལགས༑627 དེ་ལྟ་ནའང་རྗེ་བླ་མ་

རང་ཉིད་ཀྱི་རྩ་བའི་བླ་མ་རྗེ་བཙུན་རེད་མདའ་བས་ཆེན་པོས། «དུས་ཀྱི་འཁོར་ལོའ་ིདཔྱད་པ་

ལས་བརྩམས་ཏེ་བསྟན་འཛིན་རྣམས་ལ་འཕྲིན་དུ་གསོལ་བ་ནོར་བུའི་ཕྲེང་བ་»ཞེས་པ་མཛད་

དེ། བོད་ཀྱི་མཁས་པ་རྣམས་ལ་སྤྱི་ཁྱབ་དུ་དོགས་འདྲིར་སྤེལ་ཡོད་ལ། རང་ཉིད་ཀྱིས་ཀྱང་

འཕྲིན་ཡིག་དེ་ལ་ཚིག་དོན་ལ་འགལ་བ་སྤོང་བའི་རང་ལན་ཞིག་ཀྱང་མཛད་ཡོད་པའང་རྗེ་བླ་

མས་མཁྱེན་གྱི་ཡོད༑ རང་ལན་དེའི་ནང་དུ། འཕྲིན་ཡིག་དེ་སྤེལ་དགོས་པའི་རྒྱུ་མཚན་ནི། བོད་

དུ་དུས་འཁོར་རྩ་འགྲེལ་ལ་ཞེན་པ་ཆེན་པོ་ཡོད་པ་རྣམས་མདོ་རྒྱུད་ཚད་ལྡན་དང་འགལ་བའི་

སྨྲ་བ་མང་དག་ཅིག་ལ་འཇུག་པར་གཟིགས་ཏེ། “འཁྱོག་པོའ་ིཤིང་ལ་སྲོང་བའི་ཚུལ་བཞིན་

དུ། །བརྒལ་ཞིང་བརྟག་པའི་སྒོ་ནས་བདག་གིས་བྲིས།།”628 ཞེས་གསུངས་ཡོད༑ རྗེ་བཙུན་

རེད་མདའ་བའི་འཕྲིན་ཡིག་དེའི་ནང་དུ། ཐོག་མར། “རྩ་བའི་རྒྱུད་ལ་ཨེ་ཝཾ་ཡིག་གཉིས་མེད།། 

བསྡུས་པའི་རྒྱུད་དུ་ནང་འགལ་དུ་མ་མཐོང་།།”629 ཞེས། དུས་འཁོར་བསྡུས་རྒྱུད་ཀྱི་ནང་དུ་

625 «དུས་འཁོར་འགྲེལ་ཆེན་དྲི་མེད་འོད་»ཀྱི་ཟིན་བྲིས་འདི་མཁས་གྲུབ་རྗེའི་གསུང་འབུམ་པོད་ ན པར་ཡང་བཞུགས་ལ། 
གཞན་ཡང་རྗེ་བླ་མའི་གསུང་ལ་མཁས་གྲུབ་རྗེས་ཟིན་བྲིས་མཛད་པ་དུས་འཁོར་ནང་ལེའི་སྐོར་འཕྲོ་ཅན་ཞིག་ཡོད་པ། རྗེ་བླ་
མའི་གསུང་འབུམ། ད པར་བཞུགས༑

626 གསུང་ཐོར་བུ། ཤོག ༧༨

627 གོང་དུ་བྱུང་བའི་ཤོག ༡༩༠ ཐད་ལ་གཟིགས༑

628 «འཕྲིན་ཡིག་ནོར་བུའི་ཕྲེང་བའི་རང་ལན།» གསུང་འབུམ། ༡ ཤོག ༡༣༠

629 «དུས་ཀྱི་འཁོར་ལོའ་ིདཔྱད་པ་ལས་བརྩམས་ཏེ་བསྟན་འཛིན་རྣམས་ལ་འཕྲིན་དུ་གསོལ་བ་ནོར་བུའི་ཕྲེང་བ།» 



392 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

སྔགས་བླ་མེད་ཀྱི་བརྡ་ཆད་ཐུན་མིན་ཨེ་ཝཾ་གྱི་བཤད་པ་མེད་ཅིང་། དུས་འཁོར་བསྡུས་རྒྱུད་ནི་

ནང་འགལ་གྱིས་ཁེངས་ནས་ཡོད་པར་གསུངས་ཡོད༑ རྗེ་བཙུན་རེད་མདའ་བས་དུས་འཁོར་

གྱི་རྒྱུད་ལ་དོགས་འདྲི་བཀོད་པ་བསྡུས་ཏེ་བརྗོད་ན། གཞི་ལམ་འབྲས་གསུམ་གྱི་དབང་དུ་བྱེད་

པའི་གནོད་བྱེད་གཙོ་བོ་བཅུ་གསུམ་ངོས་འཛིན་རུང་བ་གཤམ་དུ་དགོད་ན། 

༡ གཞིའི་གནས་སྐབས་དང་འབྲེལ་བའི་དབང་དུ་བྱས་ན། དུས་འཁོར་གྱི་རྒྱུད་དུ་སྟོང་པ་

ཉིད་གཟུགས་ཅན་དུ་བཤད་པ་དང་། ༢ སེམས་ཅན་སངས་རྒྱས་སུ་བཤད་པ། ༣ སྣོད་བཅུད་

ཀྱི་འཇིག་རྟེན་མུ་སྟེགས་པ་རྣམས་ཚངས་པའི་ཞལ་བཞི་ལས་བྱུང་བར་བཤད་པ་ལྟ་བུར་དུས་

འཁོར་གྱི་ཞལ་ནས་བྱུང་བར་བཤད་པ། ༤ དབང་པོ་གཉིས་སྦྱོར་གྱི་འཛག་བདེ་འཁོར་བའི་

རྒྱུའི་གཙོ་བོར་བཤད་པ། ༥ འཇིག་རྟེན་གྱི་རྣམ་གཞག་བཤད་པ་ཆོས་མངོན་པར་གསུང་བ་

དང་འགལ་བ། ༦ རྒྱུད་འདིར་བཤད་པའི་རྩ་རླུང་གི་རྣམ་གཞག་ཚད་ལྡན་གྱི་རྒྱུད་སྡེར་བྱུང་བ་

དང་འགལ་བ་བཅས་དང་། ༧ ལམ་གྱི་གནས་སྐབས་ཀྱི་དབང་དུ་བྱས་ན། དུས་འཁོར་དུ་བྱུང་

བའི་དབང་དང་དམ་ཚིག་རྣམས་ཚད་ལྡན་གྱི་རྒྱུད་གཞན་དང་མི་མཐུན་པ་དང་། ༨ དུས་འཁོར་

ནས་བཤད་པའི་བསྐྱེད་རིམ་མཆོག་གི་དངོས་གྲུབ་བརྙེས་པའི་རྒྱུར་མི་འཐད་པ། ༩ རྒྱུད་འདིར་

རྫོགས་རིམ་གྱི་སྟོང་གཟུགས་ཆོས་སྐུར་བཤད་པ་མི་འཐད་པ། ༡༠ རྒྱུད་འདི་ལྟར་ན་བར་དོའ་ི

འཚང་རྒྱ་བ་མི་རུང་བ་བཅས་དང་། ༡༡ འབྲས་བུའི་གནས་སྐབས་ཀྱི་དབང་དུ་བྱས་ན། ཆོས་

སྐུའི་སྐུ་དང་ཐུགས་ངོ་བོ་གཅིག་ཏུ་བཤད་པ་མི་འཐད་པ་དང་། ༡༢ འབྲས་བུའི་སྐབས་སུ་བེམ་

པོའ་ིཆོས་མེད་པར་འགྱུར་བ་དང་། ༡༣ ལོངས་སྐུ་ངག་གི་རང་བཞིན་དུ་བཤད་པ་མི་འཐད་པ་

བཅས་སོ།།630

རྗེ་ཙོང་ཁ་པ་ཆེན་པོས་དུས་འཁོར་རྒྱུད་ཚད་ལྡན་དུ་བཞེད་པ་གོང་དུ་བརྗོད་ཟིན་པ་ལྟར་

ལ། དེ་ལྟ་ནའང་རང་གི་བླ་མ་རྗེ་བཙུན་རེད་མདའ་བ་ཆེན་པོ་ལ་དད་གུས་ཀྱི་དབང་གིས། རྗེ་

གསུང་འབུམ། ༡ ཤོག ༡༡༦

630 གཞི་ལམ་འབྲས་གསུམ་དང་སྦྱར་ཏེ་གནོད་བྱེད་བཅུ་གསུམ་འདིར་ངོས་བཟུང་བ་ནི། སྟག་ཚང་ལོ་ཙཱ་བའི་དུས་འཁོར་
སྤྱི་དོན་དུ་(༢༥-༣༥)བྱུང་བ་ལས་བཀོད༑ རྗེ་བཙུན་རེད་མདའ་བས་དུས་འཁོར་གྱི་རྒྱུད་ལ་དོགས་འདྲི་བཀོད་དེ་འཕྲིན་ཡིག་
སྤེལ་བ་ལ་བོད་ཀྱི་དུས་འཁོར་གྱི་མཁས་པ་མང་དག་ཅིག་གིས་དགག་ལན་བྱས་ཡོད་ལ། གྲགས་ཆེ་བ་ནི་འགོས་ལོ་གཞོན་ནུ་
དཔལ་དང་། བྱམས་གླིང་པཎ་ཆེན་དང་། སྟག་ཚང་ལོ་ཙཱ་བ་དང་། བྱང་བདག་རྣམ་རྒྱལ་གྲགས་བཟང་བཅས་ཡིན༑ རྗེ་བཙུན་
རེད་མདའ་བ་ཆེན་པོ་རང་ཉིད་ཀྱིས་«དུས་ཀྱི་འཁོར་ལོའ་ིངེས་དོན་གསལ་བྱེད་རིན་པོ་ཆེའི་སྒྲོན་མ་»བྱ་བ་རྒྱས་ཙམ་ཞིག་
ཀྱང་མཛད་དེ། དུས་འཁོར་གྱི་གནད་མང་དག་གཅིག་ལ་ཞིབ་ཏུ་བརྟགས་ནས་བླ་མེད་ཀྱི་རྒྱུད་སྡེ་གཞན་དང་མི་མཐུན་པའི་
གནས་རྣམས་དྲང་དོན་དུ་བསྒྲུབས༑ རྗེ་བཙུན་རེད་མདའ་བའི་དུས་འཁོར་གྱི་དོགས་སློང་འཕྲིན་ཡིག་དང་དེའི་ལན་རྣམས་
ཕྱོགས་གཅིག་ཏུ་བཏུས་ཏེ། བོད་ནས་«རྩིས་རིག་ཀུན་བཏུས་ཆེན་མོ་»ཞེས་པའི་པོད་ཕྲེང་གི་དེབ་དང་པོའ་ིནང་དུ་བཏུས་ཏེ་
དཔར་བཏབ་འདུག



393ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

བཙུན་ཆེན་པོས་དུས་འཁོར་འགོག་པའི་རྩོད་པའི་འཕྲིན་ཡིག་དེ་མཚན་འདོན་སོགས་ཀྱི་སྒོ་

ནས་བཤད་པ་གང་ཡང་གནང་མེད་མོད། དེ་ལྟ་ནའང་ས་ཁྱི་ལོར་དགའ་ལྡན་དུ་«དུས་འཁོར་

འགྲེལ་ཆེན་དྲི་མེད་འོད་»རྒྱས་པར་གསུང་དུས་དང་། སྔར་ཡང་«སྔགས་རིམ་ཆེན་མོ་»རྩོམ་

པའི་སྐབས་སུ་བཅས་པར། རང་གི་བླ་མས་དུས་འཁོར་གྱི་སྐོར་ལ་བཀོད་པའི་དོགས་སློང་གལ་

ཆེ་བ་རྣམས་ལ་གསལ་བཤད་མཛད་ཡོད་སྙམ་སྟེ། དཔེར་ན། རྗེ་ཙོང་ཁ་པས་དུས་འཁོར་དུ་

གསུངས་པའི་སྟོང་གཟུགས་ཀྱི་སྟོང་པ་དང་། མགོན་པོ་ཀླུ་སྒྲུབ་ཀྱིས་དབུ་མའི་གཞུང་དུ་གཏན་

ལ་ཕབ་པའི་སྟོང་པ་ཉིད་གཉིས་ཀྱི་ཁྱད་པར་ཕྱེད་དེ། དང་པོ་ནི་མི་འགྱུར་བའི་བདེ་བ་མངོན་

དུ་བྱེད་པའི་ཐབས་སུ་གྱུར་པ་རྣམ་པ་ཐམས་ཅད་པའི་གཟུགས་ཀྱི་སྟོང་པ་ཡིན་ལ། ཕྱི་མ་ནི་

འཕགས་པ་ཀླུ་སྒྲུབ་ཀྱིས་དབུ་མའི་གཞུང་དུ་གསུང་བའི་མཚན་འཛིན་གྱི་སྤྲོས་པ་འཇིག་པ་རང་

བཞིན་མེད་པའི་སྟོང་པ་ལ་བྱ་དགོས་པར་གསུངས་ཡོད༑631 

གཞན་ཡང་རྗེ་ཙོང་ཁ་པའི་དགོངས་པ་ལྟར་ན། དུས་འཁོར་གྱི་རྒྱུད་ཀྱི་ཁྱད་ཆོས་ཐུན་མོང་

མ་ཡིན་པ་ཞིག་ནི། དེར་བྱུང་བའི་དབང་བཞི་པ་ཚིག་དབང་གི་སྐོར་དེར་ཐོན་ལ། དེ་ལ་གསང་

འདུས་དང་བདེ་དགྱེས་ལྟ་བུ་བླ་མེད་ཀྱི་རྒྱུད་སྡེ་ཚད་ལྡན་གཞན་དུ་དབང་བཞི་པ་ཚིག་དབང་ནི། 

“བཞི་པ་དེ་ཡང་དེ་བཞིན་ནོ།།” ཞེས་དབང་གསུམ་པ་དཔེར་བྱས་ནས་བཞི་པ་ངེས་པར་བྱེད་

དགོས་པས། དབང་བཞི་པ་སྦས་པའི་ཚུལ་གྱིས་སྟོན་ལ། དེ་ལས་ལྡོག་སྟེ་དུས་འཁོར་གྱི་རྒྱུད་དུ་

ནི་དབང་བཞི་པ་ཉིད་གསུམ་པ་དཔེར་བྱས་ཏེ་མིན་པ་རང་རྐང་དུ་གསལ་བར་བསྟན་པའི་ཁྱད་

པར་ཡོད༑ འདི་དང་ཚུལ་མཚུངས་པར་བླ་མེད་ཀྱི་རྒྱུད་གཞན་དུ་གབ་པའི་ཚུལ་དུ་གསང་བར་

མཛད་པའི་གནད་རྣམས་དུས་འཁོར་དུ་གསལ་བར་སྟོན་པས། དུས་འཁོར་ལ་“གསལ་རྒྱུད་

”ཅེས་གྲགས་པའི་རྒྱུ་མཚན་ཡང་དོན་དེ་རྣམས་ལ་དགོངས་པར་གསུངས༑ དུས་འཁོར་ལྟར་

ན་མཐར་ཐུག་གི་དབང་བཞི་པ་ནི། བདེ་བ་ཐུགས་དང་སྟོང་པ་གཟུགས་ཀྱི་སྐུར་བྱས་ཤིང་དེ་

གཉིས་གཉིས་སུ་མེད་པའི་ཡེ་ཤེས་དེ་ལ་འཇོག་ལ། སྐབས་འདིའི་སྟོང་པའང་སྟོང་གཟུགས་ཕྱག་

རྒྱ་ཆེན་པོ་དང་། བདེ་བ་ནི་མི་འགྱུར་བའི་བདེ་བ་ལ་བྱ་དགོས་པས། བླ་མེད་ཀྱི་རྒྱུད་གཞན་དུ་

བྱུང་བའི་བདེ་སྟོང་དབྱེར་མེད་དང་མི་འདྲ་བར་གསུངས༑ དེའི་ཕྱིར་དུས་འཁོར་དུ་དེ་ལྟ་བུའི་

སྟོང་པ་དེ་ལ་དམིགས་པ་དང་བཅས་པ་ཞེས་གསུངས་ལ། དེ་ལས་ལྡོག་ཏེ་མི་འགྱུར་བའི་བདེ་

བ་ནི་དེ་ཁོ་ན་ཉིད་རྟོགས་པའི་བློ་ཡིན་པས། དེ་ལ་དམིགས་པ་མེད་པ་ཞེས་མང་དུ་གསུང་ཚུལ་

631 «དུས་འཁོར་འགྲེལ་ཆེན་གྱི་དཀའ་གནད་ཟིན་བྲིས།» གསུང་འབུམ། ན ཤོག ༡༧



394 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གསུངས༑632 

གཞན་ཡང་དུས་འཁོར་གྱི་རྒྱུད་དུ་དངུལ་ཆུའི་དཔེས་བྱང་ཆུབ་ཀྱི་སེམས་སམ་ཐིག་ལེ་

བཅིངས་པ་ལས། གཟུགས་ཅན་བེམ་པོའ་ིཆོས་ཟད་དེ་མི་འགྱུར་བའི་བདེ་བ་སྐྱེ་བར་གསུངས་

པའི་བཤད་པ་མཛད་ཅིང་། དུས་འཁོར་ནས་སྟོང་གཟུགས་ཕྱག་རྒྱ་ཆེན་མོ་བསྒོམས་ནས་རྡུལ་

ཕྲ་རབ་ཚོགས་པའི་ཕུང་པོའ་ིཚོགས་པ་མེད་པར་བྱས་ཏེ། རྣལ་འབྱོར་པས་རང་གི་སེམས་ཀྱི་

སྣང་བའི་སྟོང་གཟུགས་ཀྱི་ཡུམ་དང་སྙོམས་པར་ཞུགས་པར་གསུངས་པ་རྣམས། རྗེ་ཙོང་ཁ་

པ་ཆེན་པོས་དེ་ནི་རྣལ་འབྱོར་སྤྱོད་པ་བས་ཕྱི་རོལ་མེད་པར་སེམས་ཙམ་དུ་གསུང་བའི་ལྟ་བ་

དང་མི་འདྲ་བར་བསྒྲུབས་ལ། དེ་བཞིན་དུ་རྗེ་བཙུན་རེད་མདའ་བ་ཆེན་པོས་དུས་འཁོར་དུ་

སངས་རྒྱས་ཀྱི་སྐུ་ཐུགས་གཉིས་ངོ་བོ་གཅིག་ཏུ་བཤད་པ་རིགས་པ་དང་འགལ་བའི་གནོད་

བྱེད་དེ་ལའང་གསལ་བཤད་ཀྱི་ཚུལ་གྱིས་ལན་མཛད་ཡོད༑ གང་ལྟར་ཡང་རྗེ་བླ་མ་རང་ཉིད་

དུས་འཁོར་གྱི་རྒྱུད་ཚད་ལྡན་དུ་བཟུང་བའི་རྒྱུ་མཚན་གཙོ་བོ་ནི། གཅིག་ནས་རྒྱུད་དེའི་བསྐྱེད་

རྫོགས་ཀྱི་ལམ་ཉམས་སུ་བླངས་པ་ལས་ངེས་ཤེས་ཆེན་པོ་འཁྲུངས་ཡོད་པ་དང་། གཉིས་ནས་

རྒྱུད་འདི་དཔལ་ནཱ་རོ་པ་དང་སློབ་དཔོན་ཨ་བྷ་ཡཱ་ཀ་ར་གུཔྟ་ལྟ་བུའི་འཕགས་ཡུལ་གྱི་ནང་པའི་

མཁས་གྲུབ་ཚད་ལྡན་དག་རྣམས་ཀྱིས་ཡང་དག་པའི་རྒྱུད་དུ་བཞེད་དེ། འདི་ལ་འགྲེལ་པ་དང་

གདམས་ངག་གི་གཞུང་བརྩམས་ཡོད་པས་ཡིན་ངེས༑ སྐབས་དེར་དགའ་ལྡན་དུ་དང་གཞན་

ཡང་སྔ་རྗེས་སུ་རྗེ་བླ་མས་དུས་འཁོར་གྱི་རྫོགས་རིམ་སྦྱོར་བ་ཡན་ལག་དྲུག་གི་ཟབ་ཁྲིད་གནང་

བའི་གསུང་རྣམས། ཕྱིས་དངོས་སློབ་རྒྱབ་ཚབ་རྗེས་བརྗེད་བྱང་དུ་བཀོད་པ་དེའི་གསུང་འབུམ་

པོད་ ཀ པར་བཞུགས་ལ། གཞན་ཡང་དངོས་སློབ་ཤར་ཁ་པ་རིན་ཆེན་ཆོས་རྒྱལ་གྱིས་བརྗེད་

བྱང་དུ་བྱས་པ་དང་། པུཎྱ་བྱ་བས་བཏབ་པའི་ཟིན་བྲིས་དང་། ཟིན་བྲིས་འདེབས་པ་པོའ་ི

མཚན་མེད་པ་རྗེ་བླ་མའི་ཞལ་ཤེས་སྙན་བརྒྱུད་ཀྱི་དཔེ་གཅིག་བཅས། སྦྱོར་དྲུག་གི་ཟིན་བྲིས་

ཁག་གསུམ་རྗེ་བླ་མའི་གསུང་འབུམ་པོད་ ཛ པར་བཞུགས༑  

རྗེ་བླ་མས་དུས་འཁོར་གྱི་ཆོས་སྐོར་གསན་ཚུལ་གྱིར་སྐོར་ལ། མཁས་གྲུབ་རྗེས་«དུས་

འཁོར་གྱི་ཊཱིཀ་ཆེན་དེ་ཉིད་སྣང་བའི་»ནང་དུ་འདི་ལྟར། 

སྤྱིར་དུས་ཀྱི་འཁོར་ལོའ་ིདབང་རྒྱུད་མན་ངག་དང་སེམས་འགྲེལ་སྐོར་གསུམ་ཆ་

632 དུས་འཁོར་ཐུན་མོང་མ་ཡིན་པའི་ལུགས་ཀྱི་དབང་བཞི་པའི་གོ་དོན་དང་། དེ་འབྲེལ་བདེ་སྟོང་དབྱེར་མེད་ཀྱི་སྐོར་
རྣམས། «སྔགས་རིམ་ཆེན་མོའ་ི»དབང་བཞི་པའི་ཐད་ཀྱི་ས་བཅད། དུས་འཁོར་གྱི་ལུགས། (ཤོག ༤༣༥-༤༣༩) ཞེས་པའི་
ཐད་དུ་ཞིབ་པར་བྱུང་བ་ལ་གཟིགས༑ སྟག་ཚང་ལོ་ཙཱ་བའི་དུས་འཁོར་སྤྱི་དོན་དུའང་། (ཤོག ༤༦༣) རྗེ་བླ་མའི་«སྔགས་རིམ་
ཆེན་མོར་»དུས་འཁོར་བའི་ལུགས་ཀྱི་བདེ་སྟོང་བླ་མེད་གཞན་མི་གཅིག་པར་གསུངས་པ་དྲངས་ཏེ། “ཞེས་མང་དུ་གསུངས་པ་
ཡང་དོན་འདི་ལེགས་པར་དགོངས་པའི་ལེགས་བཤད་ཡིན་པའི་ཕྱིར་རོ།།” ཞེས་གསུངས༑



395ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

ལག་དང་བཅས་པ་མ་ལུས་པ་གསན་ཞིང་། ཁྱད་པར་དུ་འགྲེལ་ཆེན་དྲི་མ་མེད་

པའི་འོད་ཀྱི་བཤད་པ་ཚར་བཅུ་བདུན་གྱི་བར་དུ་གསན་ནས་ལེགས་པར་སྦྱངས་

པའི་རྡོ་རྗེ་འཛིན་པ་ཆེན་པོ་ཉང་སྟོད་བདེ་ཆེན་པ་བླ་མ་ཆོས་ཀྱི་དཔལ་ལ་གསན། 

དེ་ལ་བདག་གི་བླ་མ་དུས་གསུམ་སངས་རྒྱས་ཐམས་ཅད་ཀྱི་མཁྱེན་བརྩེ་གཅིག་

ཏུ་བསྡུས་པའི་ངོ་བོ། རྒྱལ་བའི་བསྟན་པ་ལ་རྒྱལ་བ་ཉིད་དང་ཁྱད་པར་མི་མངའ་

ཞིང་། ཁྱད་པར་དུས་ཀྱི་འཁོར་ལོའ་ིཆོས་ཚུལ་འདི་ལ་རྒྱལ་པོ་ཟླ་བ་བཟང་པོ་དང་

མཚུངས་པར་བཅོམ་ལྡན་འདས་དུས་ཀྱི་འཁོར་ལོ་རང་ཉིད་ཀྱིས་དངོས་སུ་ལུང་

བསྟན་པ་བརྙེས་པའི་གྲུབ་པའི་དབང་ཕྱུག་ཐམས་ཅད་མཁྱེན་པ་བློ་བཟང་གྲགས་

པའི་དཔལ་གྱི་ཞལ་སྔ་ནས་ཡོངས་སུ་རྫོགས་པ་ཟབ་ལམ་རྡོ་རྗེའི་རྣལ་འབྱོར་གྱི་

ཁྲིད། འགྲེལ་ཆེན་གྱི་བཤད་པ་རྒྱས་པ། རྡོ་རྗེ་སྙིང་འགྲེལ་དང་། ཕྱག་རྡོར་བསྟོད་

འགྲེལ། རྒྱུད་ཕྱི་མ་དབང་མདོར་བསྟན་ལ་སོགས་པའི་ལུང་དང་བཤད་པ་མན་

ངག་ལ་སོགས་པ་ཆ་ལག་དང་བཅས་པ་ཡོངས་སུ་རྫོགས་པར་གསན་ནོ།།633

ཞེས་གསུངས༑ དེ་བཞིན་དུ་འགོས་ལོའ་ི«དེབ་ཐེར་སྔོན་པོར་»ཡང་། རྗེ་ཙོང་ཁ་པ་ཆེན་པོས་

དུས་འཁོར་གྱི་ཆོས་འཁོར་ལ་མཛད་རྗེས་ཇི་ལྟར་བཞག་པའི་སྐོར་གསུང་བ་ན། འདི་ལྟར། 

རྗེ་བཙུན་ཙོང་ཁ་པ་ཆེན་པོས་ཀྱང་གོང་གསུམ་བདེ་ཆེན་པ་ལ་དུས་ཀྱི་འཁོར་

ལོའ་ིསྐོར་གསན་ནས། ས་ཕོ་ཁྱིའི་ལོ་ལ་རྒྱུད་འགྲེལ་གྱི་བཤད་པ་རྫོགས་པར་

མཛད་དེ། བསྟན་པའི་བདག་པོ་ཡིན་པའི་ཕྱིར་གཞན་གྱི་བཤད་པ་བརྒྱ་ཚར་བས། 

རྗེ་ཐམས་ཅན་མཁྱེན་པའི་བཤད་པ་ཚར་གཅིག་མི་ནུབ་པའི་རྒྱལ་མཚན་དུ་གྱུར་

ཏོ་ཞེས་བདག་གི་བླ་མ་བཞེད་དོ།།634

ཞེས། འགོས་ལོ་རང་ཉིད་ཀྱི་བླ་མ་སེམས་དཔའ་ཆེན་པོ་ཀུན་བཟང་གི་གསུང་བགྲོས་

བཀོད་དེ་གསུངས༑ 

གཞན་ཡང་དགའ་ལྡན་དུ་ཆོས་འབྲེལ་ཤིན་ཏུ་རྒྱས་པར་མཛད་པའི་སྐབས་ཞིག་ལ། རྗེ་བླ་

མས་ཚ་ཁོ་ངག་དབང་གྲགས་པས་མདོ་ཁམས་རྒྱལ་མོ་རོང་ནས་བསྐུལ་བའི་ངོར། བཅོམ་ལྡན་

འདས་དཔལ་རྡོ་རྗེ་འཇིགས་བྱེད་ལྷ་བཅུ་གསུམ་མའི་སྒྲུབ་ཐབས་རྒྱས་པ་«རིན་པོ་ཆེའི་ཟ་མ་

ཏོག་»ཅེས་བྱ་བ་དེ་བརྩམས༑635 རྡོ་རྗེ་འཇིགས་བྱེད་ནི་གོང་དུའང་བརྗོད་ཟིན་པ་ལྟར། རྗེ་

633 «དུས་འཁོར་ཊཱིཀ་ཆེན་དེ་ཉིད་སྣང་བ།» གསུང་འབུམ། ཇ ཤོག ༧༡

634 «དེབ་ཐེར་སྔོན་པོ།» སྨད་ཆ། ཤོག ༩༣༡

635 འཇིགས་བྱེད་ཀྱི་སྒྲུབ་ཐབས་དེ་སྐབས་འདི་ཡས་མས་སུ་མཛད་པ་ཐོ་ཡོན། «དད་པ་རྒྱ་མཚོར་རོལ་པའི་འཇུག་ངོགས།» 



396 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བཙུན་འཇམ་པའི་དབྱངས་ཁྲོ་བོའ་ིརྣམ་པར་ཤར་བའི་ཡི་དམ་གྱི་ལྷ་ཞིག་ཡིན་ལ། འཇིགས་

བྱེད་ཀྱི་ཉམས་ལེན་དེ་ཆོས་རྗེ་དོན་གྲུབ་རིན་ཆེན་གྱི་བཀའ་དྲིན་ལས། རྗེ་བླ་མ་རང་ཉིད་ཆུང་

བྱིས་པའི་དུས་ནས་ཉིན་ལྟར་ཉམས་བཞེས་གནང་བཞིན་པའི་ཆ་ཤས་གལ་ཆེན་ཞིག་ཏུ་གྱུར་

ཡོད༑ འདིའི་དཀྱིལ་འཁོར་དུ་ཞུགས་ཏེ་དབང་བསྐུར་བའང་ཆོས་རྗེ་དོན་གྲུབ་རིན་ཆེན་གྱིས་

དྲུང་ནས་མཛད་པའི་ཐོག བྱ་ཁྱུང་དགོན་པར་བཞུགས་དུས་རྡོ་རྗེ་འཇིགས་བྱེད་ཀྱི་བསྙེན་

མཚམས་བསྡམས་པའི་སྟེང་ཡི་དམ་ལྷའི་གཟུངས་སྔགས་ཀྱང་ཤིན་ཏུ་མང་པོ་བཟླས་མྱོང་ཡོད༑

རྡོ་རྗེ་འཇིགས་བྱེད་ཀྱི་ཆོས་སྐོར་ལ། རྗེ་བླ་མས་སྔར་ཡང་འོལ་ཁ་ཁུལ་གྱི་འོ་དེ་གུང་རྒྱལ་

གྱི་དབེན་གནས་ཤིག་ཏུ་སྐུ་མཚམས་ལ་བཞུགས་དུས། «འཇིགས་བྱེད་དཔའ་བོ་གཅིག་པའི་

སྒྲུབ་ཐབས་བདུད་ལས་རྣམ་རྒྱལ་»ཞེས་བྱ་བ་དེ་མཛད་ཡོད་ཅིང་། དེའི་རྗེས་ཟངས་རིའི་ཕུ་

མཆིན་སྒྲུབ་གནས་སུ་བཞུགས་པའི་སྐབས་སུ་གཤིན་རྗེ་གཤེད་ནག་པོའ་ིསྒྲུབ་ཐབས་ཤིག་ཀྱང་

བརྩམས་ཡོད༑ སྐབས་འདིར་ཡང་དགའ་ལྡན་དུ་ལྷ་བཅུ་གསུམ་མའི་སྒྲུབ་ཐབས་འདིའི་ལྷན་

ཐབས་སུ། རྗེ་བླ་མས་སླར་ཡང་«འཇིགས་བྱེད་ལྷ་བཅུ་གསུམ་མའི་དཀྱིལ་འཁོར་གྱི་ཆོ་ག་རིན་

པོ་ཆེའི་ཕྲེང་བ་»ཞེས་བྱ་བའི་དབང་ཆོག་གི་དཔེ་རྒྱས་པ་ཞིག་ཀྱང་མཛད་ལ། དཀྱིལ་ཆོག་དེའི་

དབུར། གཤིན་རྗེ་གཤེད་ཀྱི་ཆོས་འཁོར་སྤྱི་དང་ཁྱད་པར་འཇིགས་བྱེད་ལྷ་བཅུ་གསུམ་མའི་

སྐོར་ལ་བོད་དུ་ལོག་རྟོག་བྱུང་བ་བསལ་ཏེ། འདིའི་ཁུངས་རྒྱུད་དང་རྒྱ་གར་གྲུབ་ཆེན་གྱི་མན་

ངག་ལ་གཏུགས་པའི་ཐོག རྒྱུད་འདིའི་མན་ངག་བོད་དུ་ཇི་ལྟར་དར་བའི་ཚུལ་སྔོན་འགྲོའ་ིསྤྱི་

བཤད་ཀྱི་ཚུལ་བཀོད་པ་གནད་ཆེ༑ རྒྱུད་འདིའི་འབྱུང་ཁུངས་དང་འབྲེལ་བའི་མི་སྣ་གལ་ཆེ་བ་

རྗེ་བླ་མས་མཚན་བཏོན་མཛད་དེ་གཙོ་བོར་ངོས་བཟུང་བ་ནི། འཕགས་ཡུལ་གྱི་གྲུབ་ཐོབ་ལ་ལི་

ཏ་བཛྲ་སྟེ་རོལ་པའི་རྡོ་རྗེ་དང་། གྲུབ་ཆེན་དཔལ་འཛིན་གཉིས་དང་། དེའི་སྟེང་བོད་དུ་གཉོས་

ལོ་ཙཱ་བ་ཡོན་ཏན་གྲགས་དང་། རཱ་ལོ་ཙཱ་བ་(འཁྲུངས་ལོ་ ༡༠༧༦)སོགས་ཡིན༑ 

ས་ཁྱི་ ༡༤༡༨ ལོ་དེའི་དབྱར་ཁ་དང་སྟོན་ཀ་གཉིས་སུ། ཡངས་པ་ཅན་གཙུག་ལག་ཁང་གི་

ཁྱམས་ལ་སོགས་པའི་ལྡེབ་རིས་ཀྱང་། ལྷ་བཟོ་བ་རྣམས་ནས་རྗེ་བླ་མས་ཞལ་ཏ་ཇི་ལྟར་གནང་

བ་གཞིར་བྱས་ཏེ་བྲིས་པ་རྣམས་ཀྱང་སྟོན་ཀའི་མཇུག་ཏུ་ལེགས་པར་གྲུབ་པ་བྱུང་༑ སྐབས་དེར་

བོད་ཟླ་དྲུག་པའི་ཚེས་བཟང་ཞིག་ལ། རྗེ་བླ་མས་སྤོང་ཤོད་བླ་མ་བྱ་བ་ཞིག་ལ། རྗེ་ཉིད་ནས་

ཡུན་རིང་དུ་བཞེས་པའི་པཎ་ཞྭ་སེར་པོ་གཅིག་གནང་བ་དང་སྦྲགས། གཞི་ལམ་འབྲས་གསུམ་

དང་ཐོས་བསམ་སྒོམ་གསུམ་ལས་བརྩམས་པའི་ཉམས་ལེན་གྱི་གནད་སྟོན་པའི་ཚིགས་བཅད་

ཤོག ༢༩༦ ཐད་དུ་བཤད༑



397ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

ཤིན་ཏུ་བསྡུས་ཆེ་བ་གཉིས་གནང་བ་འདིར་དགོད་ན།

དྲི་བཅས་སེམས་ཀྱི་རང་བཞིན་གཞི། །ཐབས་ཤེས་ཟུང་དུ་འབྲེལ་བ་ལམ།།

ཆོས་དང་གཟུགས་ཀྱི་སྐུ་གཉིས་འབྲས། །གཞི་ལམ་འབྲས་བུ་བསྡུས་པ་འོ།།

རྟག་ཆད་མཐའ་གཉིས་སྤངས་པ་ལྟ་བ་སྟེ། །དེ་ཡི་དོན་ལ་རྩེ་གཅིག་འཇོག་པ་སྒོམ།།

སྡོམ་གསུམ་ཀུན་སྤྱོད་གཙང་བ་སྤྱོད་པ་རུ། །ཤེས་པར་གྱིས་ལ་ད་ལྟར་ཉམས་སུ་ལོངས།།636

ཞེས་སོ། །སྐབས་གཞན་དུའང་བཤེས་གཉེན་ཆེན་པོ་བྱང་ཆུབ་བླ་མའི་དྲིས་ལན་གྱི་མཇུག་ཏུ། 

“དབུ་མའི་བསྟན་བཅོས་ཀྱི་དོན་གཞི་ལམ་འབྲས་གསུམ་དང་སྐུ་དང་ཡེ་ཤེས་དང་ཕྲིན་ལས་

འཆར་ཚུལ་ཚིག་ཉུང་ལ་དོན་འདྲིལ་བ་ཞིག་དགོས་”གསུང་བའི་ལན་དུ། ཤླཽཀ་བཅུ་གཉིས་

ཅན་གྱི་གདམས་ངག་སྙིང་བསྡུས་ཤིག་སྩལ་བའི་ནང་།637 གཞི་ལམ་འབྲས་གསུམ་དུ་ཕྱེ་བའི་

གཞི་ལ། ལུང་རིགས་ཀྱིས་སྒྲོ་འདོགས་གཅོད་པའི་གཞི་དང་། དྲི་མ་སྦྱོང་བའི་བྱེད་པ་འཇུག་

པའི་གཞི་ཞེས་གཉིས་སུ་འཇོག་ཅིང་། དང་པོ་གཞི་བདེན་པ་གཉིས་དང་། ཕྱི་མ་དེ་དྲི་བཅས་

སེམས་ཀྱི་དབྱིངས་སུ་གསུང་ལ། དེ་ཡང་རང་བཞིན་གདོད་ནས་རྣམ་པར་དག་ཅིང་དྲི་མ་གློ་

བུར་བར་ཤེས་ཏེ་ཁམས་དེ་སྦྱོང་བའི་ཆེད་དུ་བརྩོན་དགོས་པར་གསུངས༑ ཁམས་སྦྱོང་བར་དྲི་

མ་དག་བྱེད་དངོས་ནི་སྟོང་པ་ཉིད་ཀྱི་ལམ་ཡིན་པ་དང་། དེ་ཡང་མཐའ་ཡས་པའི་བསོད་ནམས་

ཀྱི་ཚོགས་ལ་རག་ལས་པས། སྨོན་འཇུག་གི་སེམས་གཉིས་སོགས་རྒྱ་ཆེན་གྱི་སྤྱོད་པ་ཆུ་བོའ་ི

རྒྱུན་བཞིན་སྤྱད་དགོས་པ་སོགས་གསུང་བ་གནད་ཆེ་སྟེ། མན་ངག་མདོར་བསྡུས་འདིའི་ནང་

དབུ་མའི་གཞུང་ནས་བྱུང་བའི་སྟོང་པ་ཉིད་ཀྱི་ཆོས་སྐོར་དང་། «རྒྱུད་བླ་མ་»སོགས་ནས་བྱུང་

བའི་ཁམས་བདེ་གཤེགས་སྙིང་པོའ་ིམན་ངག་གཉིས་ཇི་ལྟར་ཟུང་དུ་སྦྲེལ་ཏེ་ཉམས་སུ་ལེན་ཚུལ་

གསལ་བར་སྟོན་པས་སོ།།

གཞན་ཡང་ལོ་དེའི་དགུན་ཁའི་སྐབས་ཤིག་ལ། རྗེ་བླ་མས་རང་ཉིད་ལ་སྲུང་མ་དམ་ཅན་

ཆོས་རྒྱལ་དང་འབྲེལ་བ་ཉེ་པོ་ཡོད་པའི་ཚུལ་ཉེ་གནས་རེ་གཉིས་ལ་ཞལ་ནས་གསུངས་ཡོད་

སྣང་སྟེ། ཉེ་གནས་ལེགས་པ་བཟང་པོས།

ཆོས་ཀྱི་རྒྱལ་པོ་འདི་རྗེའི་ཞལ་སྔ་ནས། རྗེ་བཙུན་གྱི་བསྙེན་སྒྲུབ་དང་པོར་མཛད་

པའི་དུས་ནས། རྗེའི་ཞལ་སྔ་ནས་ལ་ཐུགས་ཤིན་ཏུ་ཉེ་བ། འཁོར་འགྲོ་འོང་བྱེད་པ་

རྣམས་ཀྱི་སྐྱེལ་བསུ། ལྷག་པར་དུ་རྗེ་ལ་སྙིང་ཐག་པ་ནས་གུས་པ་རྣམས་ལ་ལྷག་

636 གསུང་ཐོར་བུ། ཤོག ༣༡༥

637 གསུང་ཐོར་བུ། ཤོག ༢༢༡



398 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པར་འགོ རྗེ་ལ་ཞབས་དྲུང་དུ་འཁོད་པ་གང་རུང་རེའི་གཟུགས་སུ་སྤྲུལ་ནས་སྙན་

དྲུང་དུ་ཤུག་ཤུབ་ཀྱིས་ཞལ་ཏ་ཞུ་བའི་རྣམ་པ་མང་པོ་ཡོད། གཟིམ་ཁང་དུ་ཕར་

འགྲོ་ཚུར་འགྲོ་དང་སྐུ་མདུན་དུ་འོང་བ་སོགས་སུ་བྱ་བ་མང་པོ་བྱེད། གཟིམས་

ཁང་ན་འཁོད་པ་གཞན་གྱིས་མཐོང་བ་འོང་སྟེ། གང་གི་གཟུགས་སུ་སྤྲུལ་པ་དེར་

འཁྲུལ་ནས་གཞན་ཚོས་ངོ་མི་ཤེས། དབྱངས་དང་གཏོར་མ་བྱེད་པའི་སྐབས་སུ་

ཡང་དེ་འདྲ་ཞིག་འོངས་ནས་ལབ་ལབ་བྱེད། གཏོར་མ་དང་དབྱངས་ཀྱི་ང་རོ་

བྱས་པའི་ཚེ་དགའ་བའི་རྣམ་འགྱུར་སོགས་སྟོན་གྱིན་འདུག་གསུང་ངོ་།།638

ཞེས། རྗེ་བླ་མ་ཉིད་ཀྱི་ཞལ་ལས་བྱུང་བ་དང་ཉེ་གནས་རང་ཉིད་ཀྱིས་ཉམས་མྱོང་སྟེང་ནས་

གསུངས༑ དམ་ཅན་ཆོས་རྒྱལ་ནི་གཤིན་རྗེ་གཤེད་ཀྱི་རྣམ་རོལ་དུ་ཤར་བའི་འཇམ་པའི་དབྱངས་

ཆོས་སྐྱོང་སྲུང་མའི་རྣམ་པ་ཞིག་ཡིན་ལ། ལྷ་དེ་སྐུ་མདོག་སྔོ་ནག་མ་ཧེའི་གདོང་ཅན་ལྷ་མོ་ཙ་

མུནྡྲ་ཡུམ་དུ་བྱེད་ཅིང་། མ་ཧེ་ལ་བཞོན་ཏེ་ཕྱག་གཡས་པས་བེ་ཅོན་དང་གཡོན་པས་ཞགས་པ་

བཟུང་། ཞབས་བརྐྱངས་བསྐུམས་སྟབས་ཀྱིས་རབ་ཏུ་འགྱིངས་ཏེ་ཡོད་པ། ཆོས་རྒྱལ་གྱི་མངོན་

རྟོགས་དང་ཞལ་ཐང་དུ་མཇལ་དུ་ཡོད་པ་ལྟར་ལགས༑ སྐབས་དེར་དགའ་ལྡན་དུ་རྗེ་བླ་མས་

གཙོ་བོ་རྟོགས་ལྡན་འཇམ་དཔལ་རྒྱ་མཚོས་བསྐུལ་བའི་ངོར། སྙན་ངག་གི་ལམ་ནས་དམ་ཅན་

ཆོས་རྒྱལ་གྱི་བསྟོད་པ་ཤིན་ཏུ་གཟི་བརྗིད་ཅན་ཞིག་བརྩམས་ལ། བསྟོད་པ་འདི་ལ་ཆོས་རྒྱལ་

ནང་སྒྲུབ་ཀྱི་བསྟོད་པའམ་ཡོངས་གྲགས་སུ་བརྐྱངས་བསྐུམས་མ་ཟེར་ཞིང་། དགེ་ལྡན་པའི་

དགོན་སྡེ་ཐམས་ཅད་དུ་འདོན་པར་མཛད༑ ཆོས་རྒྱལ་གྱི་བསྟོད་པ་འདིའི་བརྗིད་ཉམས་མཚོན་

པའི་ཕྱིར་ཚིགས་བཅད་དང་པོ་གཉིས་དགོད་ན།

བརྐྱངས་བསྐུམས་ཞབས་ནི་ཅུང་ཟད་བརྡབས་པ་ཙམ་གྱིས་དཀྱིལ་འཁོར་བཞིར་

བཅས་རི་དབང་ཤིག་ཤིག་པོར་འགྱུར་ཞིག །གཏུམ་དྲག་མ་ཧེའི་ཞལ་ནི་རབ་ཏུ་

གདངས་པས་བསྒྲགས་པའི་གད་རྒྱངས་ཆེན་པོས་ས་གསུམ་ཀུན་འགེངས་པ།། 

རྒྱལ་བའི་ཡབ་གཅིག་འཇམ་པའི་དབྱངས་གང་མ་རུངས་འདུལ་ཕྱིར་དྲག་པོའ་ི

སྐུར་བསྟན་བཅོམ་ལྡན་གཤིན་རྗེའི་གཤེད། །གང་དེར་གུས་པས་བཏུད་ནས་

གཤིན་རྗེའི་རྒྱལ་པོ་བསྟོད་ཀྱི་ད་ནི་བགེགས་རྣམས་བག་ཡོད་དུས་ལ་བབ། །རི་

བོ་རལ་ཞིང་ཆུ་གཏེར་འཁྲུགས་པ་ལྟ་བུར་འུར་འུར་ཞེས་པའི་སྒྲ་ཆེན་རྒྱུད་མར་

རབ་སྒྲོག་པ། །དྲག་པོའ་ིམེ་ལྕེ་གནག་པའི་དུ་བས་འཁྱུད་པའི་ཚོགས་རྣམས་

638 «རབ་གསང་རྨད་འབྱུང་གཏམ་གྱི་དགའ་སྟོན།» ཤོག ༥༠༩ འདིར་བྱུང་བ་དང་ཚུལ་མཚུངས་པ་ཞིག་མཁས་གྲུབ་རྗེས་
«གསང་བའི་རྣམ་ཐར་རིན་པོ་ཆེའི་སྙེ་མར་»ཡང་ཐོན༑ (ཤོག ༡༣༣)



399ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

འབུམ་ཕྲག་གློག་ཕྲེང་ཆར་སྤྲིན་ནང་འཁྱུག་བཞིན། །ཤིན་ཏུ་བཟོད་དཀའི་རེག་

བྱ་ཚ་བའི་ངར་ལྡན་ཁ་དོག་ལྔ་ཡི་ཕྲེང་བས་ཟླུམ་པོར་བསྐོར་བའི་དབུས། །མུན་

པ་བྱེ་བས་བྱུགས་ལྟར་གནག་པའི་ཆོས་འབྱུང་ཆལ་ཆིལ་གཡོ་བའི་ཁྲག་ཞག་རྒྱ་

མཚོས་གང་བའི་སྟེང་།།639

ཞེས་སོ། །བསྟོད་པ་འདི་ལ་ཤླཽཀ་དྲུག་ལས་མེད་མོད་ཚིགས་བཅད་སོ་སོའ་ིཚིགས་རྐང་རྣམས་

ཚིག་འབྲུ་ཉེར་གཅིག་པ་ཅན་དུ་མཛད་པས་རྐང་པ་རིང་ཞིང་། ངག་འདོན་དུ་བགྱི་བའི་ཚེ་ལྕེ་

ནས་ནར་གྱིས་ལྷུག་པོར་ཐོན་པར་མ་ཟད། བོད་སྐད་ལ་རང་ཆས་སུ་ཡོད་པའི་སྙན་བརྗིད་ཀྱི་

ཉམས་དང་རང་བཞིན་གྱི་གདངས་ཀྱང་ལྷང་ངེར་ཐོན་པ་དང་། བསྟོད་པ་འདི་ཚོགས་འདོན་

དུ་བྱེད་པའི་སྐབས་སུ་བརྗོད་བྱའི་དོན་ལ་བསམ་ན། གཏུམ་དྲག་ཆེ་ཞིང་བརྔམས་བརྗིད་ཅན་

གྱི་མ་ཧེའི་ཞལ་ཅན་གྱི་དམ་ཅན་ཆོས་རྒྱལ་ད་ལྟ་རང་། མ་ཧེའི་སྐད་འབྲུག་སྒྲ་ལྟ་བུར་བསྒྲགས་

པས་ས་ཡོམ་རྒྱག་པ་ལྟ་བུར་ས་ལྡིར་ལྡིར་དུ་གཡོས་ཤིང་། མ་ཧེའི་ཞལ་ནས་མེ་ལྕེ་དམར་རིལ་

ལེ་འབར་ཞིང་། སྣ་བུག་ནས་དུ་བ་སྔོ་ཆིལ་ལེ་ཕྱོགས་ཕྱོགས་སུ་འབུད་པ་བཏབ་པ་བཞིན་དུ་

ཕྱུར་བ་ཞིག་མདུན་དུ་བྱོན་མི་འོང་འམ་སྙམ་པ་ལྟ་བུའི་ཉམས་ཚོར་སྟེར་ཐུབ་པ་ཞིག་ཡོད༑ 

སྐུ་ཚེའི་མཇུག་ཏུ་མདོ་སྔགས་ཀྱི་གཞུང་ཆེན་པོ་གཉིས་བརྩམས་པ།

ས་ཁྱི་ ༡༤༡༨ ལོར་རྗེ་བླ་མས་ཐུགས་ཁུར་བཞེས་ཏེ་ཆེད་དུ་བརྩམས་པའི་བསྟན་བཅོས་གལ་

ཆེན་ཞིག་ནི། དཔལ་ལྡན་ཟླ་བ་གྲགས་པའི་«དབུ་མ་ལ་འཇུག་པ་»རང་འགྲེལ་དང་བཅས་པའི་

རྒྱ་ཆེར་འགྲེལ་«དགོངས་པ་རབ་གསལ་»དུ་གྲགས་པ་དེ་ཡིན༑640 གཞུང་འདི་གང་ལ་གཞི་

བཅོལ་བའི་དཔལ་ལྡན་ཟླ་བའི་«དབུ་མ་ལ་འཇུག་པ་»ནི། འཕགས་པ་ཀླུ་སྒྲུབ་ཀྱི་དབུ་མའི་རྩ་

གཞུང་«རྩ་བ་ཤེས་རབ་»ཀྱི་དོན་འགྲེལ་དང་ཟུར་འདེབས་ཀྱི་ཚུལ་དུ་བརྩམས་ཤིང་། གཞུང་

གི་སྒྲོམ་དེ་ནི་«མདོ་སྡེ་ས་བཅུ་པ་»ལ་གཞིར་བྱས་ཏེ། དོན་དམ་བྱང་ཆུབ་སེམས་བསྐྱེད་ཀྱི་

ས་རེ་རེ་ཕར་ཕྱིན་བཅུ་པོ་རེ་དང་སྦྱར་ཏེ་ལེའུ་བཅུ་དང་། དེའི་སྟེང་ས་བཅུའི་ཡོན་ཏན་དང་

འབྲས་བུའི་ས་ལ་ལེའུ་གཅིག་ཏུ་བྱས་ཏེ་ལེའུ་བཅུ་གཅིག་གི་བདག་ཉིད་ཅན་དུ་ཡོད༑ དེའི་

ལྟར་ན་«དབུ་མ་ལ་འཇུག་པར།» «རྩ་བ་ཤེས་རབ་»ཀྱི་དགོངས་པ་འགྲེལ་ཏེ་དབུ་མའི་ལུགས་

ཀྱི་སྟོང་ཉིད་ཀྱི་ལྟ་བ་རྒྱས་པར་གཏན་ལ་འབེབས་པར་མ་ཟད། དེའི་སྟེང་དུ་མགོན་པོ་ཀླུ་སྒྲུབ་

ཀྱི་གཞུང་གཞན་«རིན་ཆེན་ཕྲེང་བ་»དང་། «མདོ་སྡེ་ཀུན་ལས་བཏུས་པ་»བཅས་ནས་ཀྱང་ཁ་

639 «གཤིན་རྗེ་ཆོས་ཀྱི་རྒྱལ་པོ་ལ་ནང་སྒྲུབ་ཀྱི་ཚུལ་དུ་བསྟོད་པ་བདུད་དཔུང་རྣམ་པར་འཐག་པ།» གསུང་ཐོར་བུ། ཤོག ༧༢

640 «དབུ་མ་དགོངས་པ་རབ་གསལ་»གྱི་གཞུང་འདི་ཁོ་བོས་ཨིན་ཡིག་ཏུ་བསྒྱུར་ཏེ། སྔོན་གླེང་ངོ་སྤྲོད་དང་གོ་དཀའི་གནས་
ལ་མཇུག་ཏུ་མཆན་བཀོད་པ་བཅས་ཀྱིས། ༢༠༢༡ ལོར་དཔར་བཏབ་ཏེ་སྤེལ་བའི་སྐལ་བཟང་ཐོབ༑



400 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བསྐངས་ཏེ། ཐབས་སམ་རྒྱ་ཆེ་བའི་ལམ་གྱི་ཉམས་ལེན་ཡང་གསལ་བར་བསྟན་པ་དང་། གཞན་

ཡང་རྣལ་འབྱོར་སྤྱོད་པ་བའི་ཐུན་མིན་གྱི་གྲུབ་མཐའ་ལ་བརྒལ་བརྟག་གིས་དགག་བཞག་རྒྱས་

པར་མཛད་པ་སོགས་བྱུང་བས། འཕགས་ཡུལ་གྱི་དབུ་མའི་གཞུང་ལས། འདི་བརྗོད་བྱའི་ཆ་

ནས་ཤིན་ཏུ་ཆ་ཚང་བ་ཞིག་ཏུ་གྱུར་ཡོད་སྟབས། བོད་དུ་«དབུ་མ་ལ་འཇུག་པའི་»གཞུང་འདི། 

ཀླུ་སྒྲུབ་ཀྱི་«རྩ་བ་ཤེས་རབ་»དང་ལྷན་དུ་དབུ་མའི་ལུགས་ཀྱི་སྟོང་ཉིད་ཀྱི་ལྟ་བའི་སྐོར་ལ་ཐོས་

བསམ་བྱ་བའི་རྩ་གཞུང་དུ་གྱུར་ཡོད༑ 

«དབུ་མ་ལ་འཇུག་པའི་»གཞུང་འདི་རྗེ་བླ་མ་ལ་ཐུགས་རྒྱུས་ཤིན་ཏུ་ལེགས་པོ་ཡོད་དེ། 

སྔར་སློབ་གཉེར་མཛད་པའི་སྐབས་སུ་བློ་འཛིན་མཛད་ཡོད་པ་དང་། དེ་རྗེས་བླ་མ་རྗེ་བཙུན་

རེད་མདའ་བ་ཆེན་པོའ་ིདྲུང་ནས་ཀྱང་འདིའི་བཤད་པ་གསན་ཅིང་། རང་ཉིད་ཀྱིས་ཀྱང་གཞུང་

འདིའི་བཤད་པ་དང་ཐོག་བླ་མ་དབུ་མ་པ་ལ་ཕུལ་བ་ནས་བཟུང་སྟེ་གཞན་ལའང་ལན་འགའ་

ཤས་གནང་ཡོད་པ་དང་། འོལ་ཁ་སོགས་སུ་སྒྲུབ་པ་ལ་སྔ་རྗེས་ཞུགས་པའི་སྐབས་སོགས་

སུའང་། ཟབ་མོ་དབུ་མའི་དོན་ལ་བསམ་སྒོམ་གཉིས་ཀྱིས་གཞོལ་བ་སོགས་གནང་ཡོད༑ གཞན་

ཡང་ལོ་ཤས་སྔོན་དུ་«དབུ་མ་ལ་འཇུག་པའི་»གཞུང་འདི་ལ། དབུས་གཙང་གི་ཆོས་རྗེ་རྣམ་

པ་གསུམ་དུ་གྲགས་པའི་ནང་ཚན་རྗེ་བླ་མའི་ཆོས་གྲོགས་བགྲེས་པ་གཉིས་ཏེ། ལོ་ཆེན་སྐྱབས་

མཆོག་དཔལ་བཟང་དང་། རང་ཉིད་ཀྱི་བླ་མ་རྗེ་བཙུན་རེད་མདའ་བ་ཆེན་པོ་གཉིས་ཀྱིས་ཀྱང་

འགྲེལ་པ་རེ་མཛད་ཡོད༑641 རྗེ་ཙོང་ཁ་པ་རང་ངོས་ནས་ཀྱང་དབུ་མའི་སྐོར་ལ་སྔར་«རྩ་ཤེའི་

རྣམ་བཤད་རིགས་པའི་རྒྱ་མཚོ་»དང་། «དྲང་ངེས་ལེགས་བཤད་སྙིང་པོ།» ལྷག་མཐོང་ཆེ་

ཆུང་བཅས། གཞུང་ཆེན་བཞི་བརྩམས་ཟིན་པས། ཟབ་མོ་སྟོང་པ་ཉིད་ཀྱི་ལྟ་བའི་སྐོར་བཤད་

པ་རྒྱས་ཤིང་མཐའ་ཆོད་པ་ལྟ་བུ་གནང་ཟིན་པ་གོང་དུ་སྨྲས་པ་ལྟར་ལགས༑ དེ་ལྟ་ནའང་གཙོ་

བོ་རྗེ་བཙུན་རེད་མདའ་བ་ཆེན་པོ་དང་རང་ཉིད་ཀྱིས་ཀྱང་དཔལ་ལྡན་ཟླ་བའི་ལུགས་རྩལ་

འདོན་དུ་བྱས་པའི་དྲིན་ལས། བོད་དུ་དུས་རབས་བཅུ་བཞི་པའི་སྨད་ནས་དཔལ་ལྡན་ཟླ་བའི་

གཞུང་«འཇུག་པ་»རྩ་འགྲེལ་དང་«ཚིག་གསལ་»སོགས་ལ་དོ་སྣང་ཁྱབ་བརྡལ་དུ་གྱུར་ཡོད་

པར་བརྟེན། སློབ་མ་མང་པོས། བོད་དུ་སྐབས་དེར་དབུ་མའི་སློབ་དེབ་ལྟ་བུར་གྱུར་པ་དཔལ་

ལྡན་ཟླ་བའི་གཞུང་ཆེན་«དབུ་མ་ལ་འཇུག་པ་»འདི་ལ། རྗེ་བླ་མ་རང་ཉིད་ཀྱི་དབུ་མའི་གཞུང་

ཆེན་གཞན་དུ་བྱུང་བའི་རང་ལུགས་དང་མཐུན་པའི་ཊཱིཀྐ་རྒྱས་པ་ཞིག་རྩོམ་པའི་བསྐུལ་མ་བྱུང་

641 ལོ་ཆེན་གྱི་འཇུག་པའི་ཊཱིཀྐའི་མཛད་བྱང་དུ་ས་ཡོས་ ༡༣༩༩ ལོར་བརྩམས་པར་གསུངས་པས། དེ་ཕལ་ཆེར་«དབུ་མ་ལ་
འཇུག་པའི་»བོད་འགྲེལ་སྔ་ཤོས་ཤིག་ཏུ་སྣང་ལ། རྗེ་བཙུན་རེད་མདའ་བའི་འཇུག་འགྲེལ་ནང་ནི་གཞུང་དེ་དུས་ནམ་བརྩམས་
གསལ་ཁ་མི་ཐོན་མོད། ལོ་ཆེན་གྱི་དེའི་མཇུག་ཏུ་ཡིན་ངེས༑



401ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

བ་དང་། རང་ངོས་ནས་ཀྱང་དབུ་མའི་གཞུང་ཆེན་འདིའི་རྒྱས་འགྲེལ་ཞིག་བྱ་ཐུབ་ན་དགོངས་

པ་སོགས་ཀྱིས། ལོ་དེར་དབུ་མའི་ལེགས་བཤད་རྨད་དུ་བྱུང་བ་དེ་བརྩམས་པར་མཛད༑ རྗེ་བླ་

མས་«དབུ་མ་དགོངས་པ་རབ་གསལ་»གྱི་མཇུག་བྱང་དུ་གཞུང་དེ་བརྩམས་པའི་བསྐུལ་མ་

བྱུང་ཚུལ་ལ། འདི་ལྟར། 

དབུ་མ་ལ་འཇུག་པའི་རྒྱ་ཆེར་བཤད་པ་དགོངས་པ་རབ་གསལ་ཞེས་བྱ་བ་འདི་

ནི། དགེ་བའི་བཤེས་གཉེན་ལྷུ་ལ་དཀའ་བཅུ་པ་ལེགས་པ་དཔལ་གྱིས་དངུལ་སྲང་

བཞི་བཅུའི་མཎྜལ་ཕུལ་ཏེ་ནན་ཆེར་བསྐུལ་བ་དང༌། གཞན་ཡང་དགེ་བའི་བཤེས་

གཉེན་ཆོས་འདི་ལ་ཤིན་ཏུ་མོས་ཤིང༌། དོན་རྟོགས་པའི་བློའ་ིནུས་པ་མི་དམན་པ་

མང་པོ་ཞིག་གིས་འགྲེལ་པའི་དཀའ་གནས་རྣམས་ཀྱི་བཤད་པ་རྣམས་ཚང་བ། 

ཚིག་དོན་གསལ་ཞིང་སྤྱི་དོན་གྱི་མཐའ་གཅོད་པ་རྒྱས་པ་ཞིག་གྱིས་ཤིག་ཅེས་ནན་

ཏན་གྱི་བསྐུལ་བའི་དོན་དུ། དབུ་མ་ཆེན་པོའ་ིརྣལ་འབྱོར་པ་མང་དུ་ཐོས་པའི་

དགེ་སློང་ཤར་ཙོང་ཁ་པ་བློ་བཟང་གྲགས་པའི་དཔལ་གྱིས། འབྲོག་རི་བོ་ཆེ་དགེ་

ལྡན་རྣམ་པར་རྒྱལ་བའི་གླིང་དུ་སྦྱར་བའོ།།642

ཞེས་གསུངས༑ རྗེ་ཙོང་ཁ་པ་ཆེན་པོའ་ི«དབུ་མ་དགོངས་པ་རབ་གསལ་»ནི། དཔལ་ལྡན་

ཟླ་བའི་«དབུ་མ་ལ་འཇུག་པའི་»བོད་འགྲེལ་ནང་དུ་ཤུགས་རྐྱེན་ཐེབས་ཆེ་ཤོས་དེ་ཡིན་པར་

བརྗོད་ཆོག་ལ། གཞུང་འདིའི་ནང་དུ་«དབུ་མ་ལ་འཇུག་པའི་»རྩ་བ་ཙམ་དུ་མ་ཟད། དཔལ་

ལྡན་ཟླ་བ་ཉིད་ཀྱི་འཇུག་པ་རང་འགྲེལ་གྱི་བཤད་པའང་ཞིབ་པར་མཛད་ཡོད་པས། འཇུག་པ་

རྩ་འགྲེལ་གཉིས་ཀའི་རྣམ་བཤད་དུ་ངོས་འཛིན་དགོས༑ དེ་ཡང་«དབུ་མ་ལ་འཇུག་པའི་»རྩ་

ཚིག་གི་དོན་འགྲེལ་བའི་སྐབས་སུ། སྔར་«གསང་འདུས་རྩ་བཤད་»ཀྱི་རྒྱུད་ལ་ཇི་ལྟར་མཛད་

པ་བཞིན། སྐབས་འདིར་ཡང་འཇུག་པ་རྩ་འགྲེལ་གཉིས་ཀྱི་འགྱུར་ལ། སྔ་འགྱུར་ནག་ཚོ་ལོ་

ཙཱ་བ་ཚུལ་ཁྲིམས་རྒྱལ་བས་(༡༠༡༡–༦༤)བྱས་པ་དང་། དེ་རྗེས་པ་ཚབ་ལོ་ཙྰ་བ་ཉི་མ་གྲགས་

(འཁྲུངས་ལོ་ ༡༠༥༥)ཀྱིས་ཀྱང་བསྒྱུར་བའི་འགྱུར་གཉིས། ཕན་ཚུན་བསྡུར་ཞིབ་ཀྱིས། སྐབས་སོ་

སོར་འགྱུར་གང་ལེགས་པའི་བཤད་པའང་བཀོད་པ་སོགས་ཀྱིས་ཤིན་ཏུ་སྤུས་དག་པར་གནང་

ཡོད་པ་སོགས་ནི་གཞུང་རང་ཉིད་མཇལ་ན་ཤེས་ནུས༑ དེ་ལྟར་རྗེ་བླ་མས་བསྟན་བཅོས་ཆེན་

པོ་«དབུ་མ་དགོངས་པ་རབ་གསལ་»བརྩམས་པའི་རྗེས་སུ། རྗེས་འཇུག་དགེ་ལྡན་པའི་གདན་

ས་ཁག་ཏུ་གཞུང་འདི་དབུ་མའི་སློབ་དེབ་ལྟ་བུར་གྱུར་ཡོད་ལ། གཞན་ཡང་རྗེའི་གསུང་འདི་ལ་

642 «དབུ་མ་དགོངས་པ་རབ་གསལ།» གསུང་འབུམ། མ ཤོག ༣༩༦



402 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

འགྲེལ་བཤད་དང་། སྤྱི་དོན། མཐའ་དཔྱོད། ཟུར་རྒྱན་སོགས་དབུ་མའི་དཔེ་ཤིན་ཏུ་མང་དག་

འཕེལ་བ་བྱུང་ཡོད༑643  

ས་ཕག་ལོའ་ིབོད་ཀྱི་ལོ་གསར་དེ། ཕྱི་ལོ་ ༡༤༡༩ ལོའ་ིཟླ་ ༢ ཚེས་ ༤ ལ་ཁེལ་ཡོད་ལ། ལོ་

འདི་ནི་རྗེ་ཙོང་ཁ་པ་ཆེན་པོའ་ིསྐུ་ཚེའི་ནང་གི་ལོ་ཐ་མ་དེར་འགྱུར༑ རྗེ་བླ་མས་བོད་ལོ་གསར་

པ་འདི་འགོ་ཚུགས་རྗེས་སུ་གཞུང་རྩོམ་པའི་བྱ་བ་ཆེན་པོ་ཞིག་ལ་ཞུགས་ནས་ལོ་དེ་ཉིད་ཀྱི་ནང་

དུ་བསྟན་བཅོས་དེའི་རྩོམ་པ་ལེགས་པར་གྲུབ་པར་གནང་ཡོད༑ དེ་ནི་འཁོར་ལོ་བདེ་མཆོག་

གི་རྩ་རྒྱུད་བདེ་མཆོག་བསྡུས་རྒྱུད་དུ་གྲགས་པ་དེའི་རྒྱ་ཆེར་བཤད་པ་«སྦས་དོན་ཀུན་གསལ་

»ཞེས་བྱ་བའི་ལེགས་བཤད་དེ་ཡིན༑ སྐབས་འདིར་ཡང་སྔར་གསང་འདུས་རྩ་བཤད་ཀྱི་རྒྱུད་

ལ་གནང་བ་ཇི་བཞིན། སྔོན་ལ་རྒྱུད་རང་ཉིད་ཀྱི་འགྱུར་མི་འདྲ་བ་རྣམས་རྒྱ་གཞུང་གི་འགྲེལ་

པ་ཚད་ཐུབ་སོགས་དང་བསྟུན་ཏེ་བསྡུར་ཞིབ་ཀྱི་སྟེང་ནས། «བདེ་མཆོག་ཉུང་ངུའི་རྒྱུད་»རང་

ཉིད་ཀྱི་དཔེ་དག་པ་ཞིག་ཞུ་བསྒྲིགས་ཀྱིས་གཏན་ལ་ཕབ༑ དེ་ནས་དེའི་རྒྱ་ཆེར་འགྲེལ་རྩོམ་པ་

ལ་ཞུགས་ཏེ་ཕག་ལོ་དེའི་དབྱར་ཁའི་དཀྱིལ་ཙམ་དུ་སོན་དུས་བདེ་མཆོག་གི་རྒྱུད་འགྲེལ་འདིའི་

རྩོམ་པ་ཡོངས་སུ་གྲུབ་པ་བྱུང་ལ། དེ་འཕྲལ་དགའ་ལྡན་དུ་སློབ་མ་རྣམས་ལ་གསར་དུ་བརྩམས་

པའི་བདེ་མཆོག་གི་རྒྱུད་འགྲེལ་དེའི་བཤད་ཁྲིད་ཀྱང་སྩལ༑ བདེ་མཆོག་གི་རྒྱུད་འགྲེལ་གསུང་

བའི་སྐབས་སུ་འཇམ་དབྱངས་ཆོས་རྗེས་རྒྱུད་ཀྱི་བཤད་པ་ལས་བརྩམས་ཏེ་རྒྱུགས་འབུལ་བྱས་

ཤིང་། ཉིན་གཅིག་རྗེ་བླ་མས་«མངོན་བརྗོད་»ཀྱི་རྒྱུད་ནས་ཤོག་བུ་མདའ་ཚད་མ་བཞིའི་བཤད་

པ་ཞིབ་པར་གསུངས་ཏེ་འབྲུ་སྣོན་དང་མཐའ་དཔྱོད་གང་གནང་བ་རྣམས། འཇམ་དབྱངས་

ཆོས་རྗེས་ཐོགས་པ་མེད་པར་བསྐྱར་བས། རྗེ་བླ་མས་འཇམ་དབྱངས་ཆོས་རྗེའི་བློ་འཛིན་ལ་

ངོ་མཚར་བ་བྱུང་ལ། ཆོས་ཐུན་གྲོལ་མ་ཐག་ཏུ་སྐུ་མདུན་དུ་གསོལ་ཇ་ལ་ཤོག་གསུངས་པར། སྐུ་

མདུན་དུ་བྱམས་ཆེན་ཆོས་རྗེ་བཞུགས་འདུག་པའི་ཞལ་ནས། “རང་རེའི་ཐུགས་རབ་བསམ་

643 «དབུ་མ་དགོངས་པ་རབ་གསལ་»གྱི་འགྲེལ་པ་སྔ་ཤོས་དེ། ཕལ་ཆེར་རྗེ་བླ་མའི་དངོས་སློབ་སེ་རྭ་བྱེས་གྲྭ་ཚང་ཕྱག་
འདེབས་པ་པོ་བློ་གྲོས་རིན་ཆེན་སེང་གེའི་དེ་ཡིན་པར་སྣང་ལ། ཁོང་གིས་«རྣམ་བཤད་དགོངས་པ་རབ་གསལ་གྱི་དེ་ཉིད་
གསལ་བྱེད་»བྱ་བའི་འགྲེལ་པ་དང་། «རྣམ་བཤད་དགོངས་པ་རབ་གསལ་གྱི་འགྲེལ་བཤད་ལ་བརྟེན་ནས་གཞུང་གི་སྙིང་
པོ་ལེན་པ་ལ་གཙོ་བོར་འབད་པའི་ངག་འདོན་»ཞེས་པ་བཅས་གཉིས་བརྩམས་པ། ཕྱིས་བོད་དུ་ཀྲུང་གོའ་ིབོད་རིག་པ་དཔེ་
སྐྲུན་ཁང་ནས་ ༢༠༠༧ ལོར་དེབ་གཟུགས་སུ་པར་དུ་བཏབ་པའི་ནང་བཞུགས༑ གཞན་ཡང་ཁོ་བོས་རྒྱུས་ཡོད་པ་ལ་སྔ་གྲས་
འཇམ་དབྱངས་དགའ་བའི་བློ་གྲོས་ཀྱིས་དབུ་མ་འཇུག་པའི་གཞུང་འགྲེལ་«དགོངས་པ་རབ་ཏུ་གསལ་བའི་སྒྲོན་མེ་»དང་། 
རྒྱལ་མཆོག་གཉིས་པ་རྗེ་དགེ་འདུན་རྒྱ་མཚོས་«དབུ་མའི་རྣམ་བཤད་དགོངས་པ་རབ་གསལ་»བྱ་བ་མཛད་ལ། དེ་བཞིན་དུ་
དབུ་མའི་སྐོར་གྱི་ཡིག་ཆ་སེ་རྭ་རྗེ་བཙུན་པ་དང་། པཎ་ཆེན་བསོད་ནམས་གྲགས་པ། མཁས་གྲུབ་བསྟན་དར་བ། ཅོ་ནེ་གྲགས་
པ་བཤད་གྲུབ། ཀུན་མཁྱེན་འཇམ་དབྱངས་བཞད་པ་སོགས་ཀྱིས་མཛད་པ་རྣམས་ཀྱང་། ཐམས་ཅད་རྗེ་བླ་མའི་«དབུ་མ་
དགོངས་པ་རབ་གསལ་»གྱི་སྤྱི་དོན་དང་མཐའ་དཔྱོད་ཟུར་རྒྱན་གྱི་ཁོངས་སུ་ངོས་འཛིན་དགོས་སོ།།



403ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

གྱིས་མི་ཁྱབ་པ་ལ་ཨ་ལ་ལ།” ཞེས་གསུངས་ལ། རྗེ་བླ་མས་ཀྱང་འཇམ་དབྱངས་ཆོས་རྗེའི་

ཐུགས་རབ་ལ་བསྔགས་བརྗོད་གནང་བར་གྲགས༑644 སྐབས་དེར་འཇམ་དབྱངས་ཆོས་རྗེས་

«རྒྱུད་བླ་»རྩ་འགྲེལ་ཐལ་འགྱུར་བའི་ལུགས་བཀྲལ་བ་ཨེ་ཡིན་བཀའ་འདྲི་ཞུས་པར། ཡིན་

གསུངས་པས། གང་གིས་བསྟན་ལགས་ཞུས་པར། ཁྱོད་ཤེས་རབ་ཆེ་བས་ཟུར་ཙམ་བསྟན་ཆོག་

གསུངས་ནས། རྒྱུད་བླའི་འགྲེལ་པར་མཐར་ཐུག་ཐེག་པ་གཅིག་ཏུ་སྒྲུབ་པ་དང་། “ཐོག་མ་

མེད་དུས་ཅན་གྱི་ཁམས། །ཆོས་རྣམས་ཀུན་གྱི་གནས་ཡིན་ཏེ།།” ཞེས་པའི་གཞུང་འཕགས་

པ་ཐོགས་མེད་ཀྱི་ཐེག་བསྡུས་སུ་ཀུན་གཞི་ཡོད་པའི་ཤེས་བྱེད་དུ་དྲངས་པ། རྒྱུད་བླའི་འགྲེལ་

པར་བདེ་གཤེགས་སྙིང་པོ་ཡོད་པའི་ཤེས་བྱེད་དུ་བཀོད་པ་དང་།645 ཉན་རང་ལ་ཆོས་ཀྱི་

བདག་མེད་རྟོགས་པ་ཡོད་པ་མང་དུ་གསུང་བ་དང་། བདེན་འཛིན་ཉོན་སྒྲིབ་ཏུ་བསྟན་པ་དང་། 

གང་ཞིག་གང་ལ་མེད་པ་དེ་ནི་དེས་སྟོང་ཞེས་སོགས་ཀྱི་མདོའ་ིདོན་བྱང་ས་དང་དབུས་མཐར་

སེམས་ཙམ་དུ་བཀྲལ་བ་རྒྱུད་བླའི་འགྲེལ་པར་དབུ་མའི་ཚུལ་དུ་བཀྲལ་བ་སོགས་གསུངས་ཏེ། 

རྒྱུད་བླ་རྩ་འགྲེལ་གྱི་རང་ལུགས་དབུ་མ་ཐལ་འགྱུར་བར་གནས་པ་ཤིན་ཏུ་གསལ་བར་བཀའ་གནང་༑646

གང་ལྟར་ཡང་རྗེ་བླ་མས་བོད་གངས་ཅན་གྱི་ལྗོངས་སུ་དཔལ་འཁོར་ལོ་བདེ་མཆོག་གི་

ཆོས་སྐོར་ལ་བཀའ་དྲིན་འགྲན་དུ་མེད་པར་བསྐྱངས་པའི་ཚུལ་ལ། འགོས་ལོ་གཞོན་ནུ་དཔལ་

གྱིས་«དེབ་ཐེར་སྔོན་པོར།» འདི་ལྟར། 

ཕྱིས་ནི་རྗེ་བཙུན་ཙོང་ཁ་པ་ཆེན་པོས་ཀྱང་བུ་སྟོན་རིན་པོ་ཆེ་ལས་བརྒྱུད་ནས་རྩ་

བའི་རྒྱུད་ལ་བཤད་རྒྱུད་དང་འགྲེལ་པ་ཆེན་པོ་རྣམས་གུང་ལེགས་པར་བསྒྲིགས་

པའི་ཊཱི་ཀ་དང་། མངོན་རྟོགས་དང་དཀྱིལ་ཆོག དྲིལ་བུ་པའི་ལུགས་ཀྱི་མངོན་

དཀྱིལ། དྲིལ་བུ་རིམ་ལྔའི་རྣམ་པར་བཤད་པ། ལཱུ་ཨི་པའི་ལུགས་ཀྱི་རྫོགས་པའི་

རིམ་པ་རྣལ་འབྱོར་ཆེན་པོ་ཉམས་སུ་ལེན་ལུགས། ལཱུ་ཨི་པའི་མངོན་རྟོགས་ཀྱི་

བཤད་པ་འདོད་འཇོ་རྣམས་མཛད་དེ། འཁོར་ལོ་སྡོམ་པའི་ལུགས་ཉམས་པར་

གྱུར་པ་གསོ་བར་མཛད་དོ།།647

ཞེས་བཀོད༑ གཞན་ཡང་ཕག་ལོ་དེའི་ནང་དུ་རྗེ་བླ་མས་དགའ་ལྡན་དུ་ཆེད་དུ་བྱ་བའི་གདུལ་བྱ་

644 གཙང་སྟོན་ཀུན་དགའ་རྒྱལ་མཚན། «འཇམ་དབྱངས་ཆོས་རྗེའི་རྣམ་ཐར།» ཤོག ༨༥ རྣམ་ཐར་འདིར་གཞི་བྱས་ཏེ་
མདོར་བསྡུས་ཤིག་ཆ་ཧར་གྱི་«དགེ་ལེགས་ཀུན་འདུས།» ཤོག ༣༡༠ ཐད་བྱུང་༑ 

645 རྒྱུད་བླའི་འགྲེལ་པ། བསྟན་འགྱུར། སེམས་ཙམ། ཕི ཤོག ༡༡༡ བ༦ དཔེ་བསྡུར་མ། དེབ། ༧༠ ཤོག ༡༠༧༥

646 གཙང་སྟོན་ཀུན་དགའ་རྒྱལ་མཚན། «འཇམ་དབྱངས་ཆོས་རྗེའི་རྣམ་ཐར།» ཤོག ༨༦

647 «དེབ་ཐེར་སྔོན་པོ།» སྟོད་ཆ། ༤༧༠



404 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཁག་གཅིག་ལ། སོ་སོས་བསྐུལ་བའི་ངོར་ཆོས་འབྲེལ་དམིགས་བསལ་ཡང་འགའ་ཙམ་མཛད་

ཡོད་སྣང་སྟེ། དཔེར་ན་མཁས་གྲུབ་རྗེས་གཙོས་སློབ་མའི་ཚོགས་ཆུང་ཙམ་ཞིག་ལ། ཕར་ཕྱིན་

«མངོན་རྟོགས་རྒྱན་»གྱི་དགོངས་པ་མཐར་ཐུག་དཔལ་ལྡན་ཟླ་བ་གྲགས་པའི་ལུགས་ཀྱི་དབུ་

མ་ཐལ་འགྱུར་བར་འགྲེལ་ཚུལ་གྱི་མན་ངག་ཐུན་མོང་མ་ཡིན་པ་ཞིག་སྩལ་ཞིང་། དེའི་སྐབས་

སུ་མཁས་གྲུབ་རྗེས་ཟིན་བྲིས་བཏབ་པ་ཕྱིས་མཁས་གྲུབ་རྗེའི་སློབ་མ་ཞང་ཞུང་པ་ཆོས་དབང་

གྲགས་པས་བསྒྲིགས་པ་མཁས་གྲུབ་རྗེའི་གསུང་འབུམ་ ཏ པར་བཞུགས༑ དེ་བཞིན་དུ་ཆེད་

དུ་བྱ་བའི་སློབ་མ་བགྲེས་པ་ཁག་གཅིག་ལ་ལོ་དེར་དགའ་ལྡན་དུ། བདེ་མཆོག་དྲིལ་བུ་པའི་

ལུགས་ཀྱི་འཁོར་ལོ་བདེ་མཆོག་གི་རྫོགས་རིམ་རིམ་ལྔའི་ཟབ་ཁྲིད་ཀྱང་གནང་བར། དངོས་

སློབ་ལྕེ་སྟོན་ཀུན་དགའ་བཟང་པོ་སྟེ་ཡོངས་གྲགས་ལ་སེམས་དཔའ་ཆེན་པོ་ཀུན་བཟང་དུ་

གྲགས་པས་ཟིན་བྲིས་སུ་བཏབ་པ་རྗེ་བླ་མའི་གསུང་འབུམ་པོད་ ཐ པར་བཞུགས་ལ། དུས་

འཁོར་གྱི་རྫོགས་རིམ་སྦྱོར་བ་ཡན་ལག་དྲུག་གི་ཞལ་ཁྲིད་གནང་བ་དངོས་སློབ་རྒྱལ་ཐང་པས་

ཟིན་བྲིས་སུ་བཀོད་པ་གསུང་འབུམ་པོད་ ད པར་བཞུགས་ལ། དུས་འཁོར་སྒྲུབ་ཐབས་ལེའུའི་

ཕྱག་རྒྱ་བཞིའི་སྐོར་ལ་མན་ངག་སྩལ་བ་ལ་རྒྱལ་ཚབ་རྗེས་ཟིན་བྲིས་མཛད་པ་རྗེ་བླ་མའི་གསུང་

འབུམ་པོད་ ཛ པར་བཞུགས༑ ལོ་དེར་རྗེ་བླ་མས་དགའ་ལྡན་དུ་གསུངས་པའི་ཆོས་འབྲེལ་གལ་

ཆེ་བ་ཞིག་ནི། ས་སྐྱའི་ལམ་འབྲས་ཀྱི་ཆོས་སྐོར་ལ་ཤིན་ཏུ་གལ་ཆེ་བའི་རྒྱུད་ཀྱཻ་རྡོ་རྗེའི་བརྟག་

པ་གཉིས་པའི་བཤད་པ་རྒྱས་པ་ཞིག་གནང་བ་དེ་ཡིན་ལ། དེ་དུས་རྒྱུད་ཀྱི་བཤད་པ་མཛད་པ་

ལ་གཞིར་བྱས་ཏེ་ཟིན་བྲིས་བཏབ་པ་རྒྱས་བསྡུས་གསུམ་རྗེ་བླ་མའི་གསུང་འབུམ་པོད་ ད པར་

བཞུགས༑ གཞན་ཡང་དགའ་ལྡན་དུ་ལོ་འདིར་མཁན་ཆེན་ཞི་བ་འཚོའི་དབུ་མ་རྒྱན་གྱི་བཤད་

པ་ཞིག་མཛད་པར་རྒྱལ་ཚབ་རྗེས་ཟིན་བྲིས་སུ་བཏབ་པ་རྗེ་བླ་མའི་གསུང་འབུམ་པོད་ བ པར་

བཞུགས་པ་བཅས་སོ།།

གཞན་ཡང་ས་ཕག་གི་ལོ་དེའམ་དེའི་སྔ་ལོ་ལྟ་བུ་སྐུ་ཚེའི་མཇུག་དུས་ཀྱི་ལོ་ཐ་མའི་སྐབས་

ཤིག་ཏུ། རྗེ་བླ་མས་སློབ་མ་ཉུང་ཤས་ལ་གནང་བའི་གདམས་ངག་གི་སྡེ་ཚན་ཕྱོགས་གཅིག་

ཏུ་བསྒྲིགས་པ་ཤིན་ཏུ་གལ་ཆེ་བ་ཞིག་ནི། རྗེ་བླ་མའི་གསུང་འབུམ་ ཉ པའི་ནང་། ༡ «ཞལ་

ཤེས་གནད་ཀྱི་ཐེམ་ཡིག་»648ཅེས་པ་དེ་ཡིན༑ འདིའི་ནང་དུ། ༡ རིམ་གཉིས་ཡིད་ལ་བྱེད་

པའི་གང་ཟག་གི་དམིགས་པའི་གནད་དག་བཤད་པ་ཞེས་པ་དང་། ༢ ལུས་དབེན་གྱི་སྐབས་སུ་

འཛག་གེགས་བྱུང་ན་ཇི་ལྟར་བྱ་དགོས་སོགས་རྫོགས་རིམ་གྱི་ཞལ་ཤེས། ༣ ཕྲ་མོ་ལ་དམིགས་

648 འདི་ལ་ཐེམ་ཡིག་དང་ཐིམ་ཡིག་བཅས་འབྲི་སྲོལ་གཉིས་བྱུང་བ། ཁོ་བོས་ཐེམ་ཡིག་ཅེས་སྒོ་ཐེམ་ལ་བཀོད་པའི་སྦྱར་
ཡིག་ལྟ་བུའི་གོ་བ་བླངས་ཏེ་འགྲེང་བུ་ཡོད་པ་དེ་དག་པར་བྱས་ཡོད༑



405ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

པས་ཐུན་ཁྱོངས་པ་བརྟན་པ་བྱུང་ཡང་རླུང་འགག་ཏུ་མ་འདོད་པ་སོགས་བྱུང་བའི་སྐབས་ཀྱི་

ཞལ་ཤེས། ༤ ཕྱི་རོལ་ཕྱག་རྒྱ་དང་སྙོམས་པར་འཇུག་པས་སྲོག་རྩོལ་དུ་འགྲོ་ཚུལ། ༥ ཕྱག་རྒྱ་

སྲོག་རྩོལ་གྱི་གནད་མཐར་ཐུག ༦ བསྲེ་བ་སྐོར་དགུའི་གདམས་པ། ༧ དགེ་སྦྱོར་གྱི་སྐབས་སུ་

མེད་མི་རུང་བའི་གདམས་པ། ༨ རླུང་བོགས་འདོན་སོགས་ཀྱི་གདམས་པ། ༩ སེམས་དཔའ་

གསུམ་བརྩེགས་ཀྱི་གདམས་པ། ༡༠ སྟོང་པ་བཞི་མི་འཁྲུལ་བར་བྱ་བའི་ཐབས། ༡༡ རྡོར་

བཟླས་སྐབས་སུ་སྲོག་ཐུར་བསྲེ་བ། ༡༢ བྱང་སེམས་བཙན་ཐབས་སུ་འགོག་པ། ༡༣ བསྲེ་

བའི་གདམས་ངག་གནད་བསྡུས་པ། (འདི་བྱམས་ཆེན་ཆོས་རྗེ་རྒྱ་ནག་ཏུ་ཕེབས་དུས་ཞུས་ངོར་

གནང་བ་དེ་ཉིད་ཡིན།) ༡༤ འཕོ་བའི་ཞལ་ཤེས། ༡༥ ཞི་ལྷག་གི་སྐོར་ལ་མེད་མི་རུང་བའི་ཞལ་

ཤེས་བཅས།649 རྗེ་བླ་མའི་ཞལ་ཤེས་ཁག་བཅོ་ལྔ་བཞུགས་པ་རྣམས། སྒྲུབ་པ་ཉམས་ལེན་པ་

ལ་གེགས་སེལ་བོགས་འདོན་དང་རྫོགས་རིམ་གྱི་ལམ་མཐོན་པོའ་ིགསང་ཚིག་རྗེ་བླ་མ་ཉིད་

ཀྱི་ཉམས་མྱོང་གཞིར་བཞག་གིས་གསུངས་པ་ཐོན་པས་ཤིན་ཏུ་གནད་ཆེ་བའི་གདམས་ངག་

གི་མཛོད་དུ་མཐོང་༑ «ཞལ་ཤེས་གནད་ཀྱི་ཐེམ་ཡིག་»ཏུ་བཏུས་པའི་རྗེ་བླ་མའི་གདམས་ངག་

རྣམས། «གསང་བ་འདུས་པའི་ཡིག་ཆུང་གི་སྐོར་»ཞེས་པ་དང་། «གསང་བ་འདུས་པའི་མན་

ངག་ཡིག་ཆུང་ཉེར་གཅིག་»བཅས་ཕྱོགས་བསྒྲིགས་ཀྱི་གཞུང་ཁག་གཉིས་རྗེ་བླ་མའི་གསུང་

འབུམ་པོད་ ཛ པར་བཞུགས༑ ཁྱད་པར་དུ་གཞུང་ཕྱི་མ་དེ་གཉིས་ཀྱི་ནང་དུ། “ལྟ་བའི་ཡིག་

ཆུང་”ངམ་ལྟ་བ་རྡོ་རྗེའི་ཚིག་ཅེས་པ། སྟོང་ཉིད་ཀྱི་ལྟ་བའི་སྐྱོང་ཚུལ་མི་འདྲ་བ་ལྔ་སྐོར་ཞིག་

གསུངས་པ་གནད་ཆེ་བས། «གསང་འདུས་མན་ངག་ཡིག་ཆུང་»དུ་ཇི་ལྟར་བྱུང་བ་དགོད་ན།

དབུ་མའི་ལྟ་བ་སྒོམ་ཚུལ་ལ་ལྔ་སྟེ། ཐེག་པ་གཞན་གྱི་ཡུལ་ཅན་ཁྱད་ཅན་གྱི་དེ་ཁོ་

ན་ཉིད་སྒོམ་ཚུལ། དེ་ཁོ་ན་ཉིད་མངོན་སུམ་དུ་རྟོགས་ནས་སྒོམ་ཚུལ། ཞི་གནས་

དངོས་ལ་བརྟེན་ནས་ལྷག་མཐོང་དངོས་སྒོམ་ཚུལ། ཞི་གནས་རྗེས་མཐུན་པ་ལ་

བརྟེན་ནས་ལྷག་མཐོང་རྗེས་མཐུན་པ་སྒོམ་ཚུལ། ལས་དང་པོ་པས་ལྟ་བ་ལ་མྱོང་

བ་འདོན་པའི་སྒོམ་ཚུལ་ལོ།།650

649 རྗེ་བླ་མའི་གསུང་འབུམ་པར་མ་ཆེ་ཁག་ཐམས་ཅད་དུ། ཞལ་ཤེས་རྣམས་རེ་རེ་ནས་ནར་གྱིས་བཀོད་པ་ལས་ཨང་གྲངས་
བཏབ་མེད་པར་མ་ཟད། ཞལ་ཤེས་ཀྱི་གྲངས་ཀྱང་ཇི་ཡོད་སོགས་ཀྱི་བཤད་པ་མི་འབྱུང་མོད། ཁོ་བོས་ཞིབ་ཏུ་བརྟགས་ཏེ་
འདིར་ཞལ་ཤེས་ཀྱི་གྲངས་བཀོད་ཡོད༑

650 རྗེ་བླ་མའི་«ལྟ་བ་རྡོ་རྗེའི་ཚིག་»དེ་གསང་འདུས་མན་ངག་ཡིག་ཆུང་གི་ཁོངས་སུ་མཁས་གྲུབ་རྗེས་ཟིན་བྲིས་གནང་བའི་
གྲས་ཡིན་མོད། འདིར་ལྟ་བ་སྐྱོང་ཚུལ་ལྔ་གསུངས་པ་དེ་རྗེ་བླ་མ་རང་ཉིད་ཀྱི་བཞེད་པ་ཐུན་མིན་ཞིག་ཡིན་པ་རྒྱལ་ཚབ་རྗེའི་
«ཟབ་མོའ་ིལྟ་ཁྲིད་ཀྱི་ཡི་གེ་རིན་པོ་ཆེའི་ཕྲེང་བར།» ཤོག ༡༩༣ “དེ་སྐྱོང་ཚུལ་ལྔ་ཡོད་ཀྱང་འདིར་ནི་ལྟ་བ་ངེས་ཟིན་མ་བརྗེད་
པའི་ལས་དང་པོ་པའི་སྐྱོང་ཚུལ་ལོ།།” ཞེས་སོགས་བྱུང་བ་ལས་དཔོག་ནུས༑



406 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཞེས། ༡ སྔགས་བླ་མེད་ཀྱི་རྫོགས་རིམ་གྱི་གནས་སྐབས་སུ་རླུང་དབུ་མར་ཚུད་དེ་གཏུམ་མོ་

འབར་བ་ལས་སྐྱེས་པའི་ཡུལ་ཅན་བདེ་བ་ཆེན་པོས་སྟོང་ཉིད་སྒོམ་པའི་ཚུལ་དང་། ༢ ཆོས་

ཉིད་མངོན་སུམ་དུ་རྟོགས་པའི་འཕགས་པས་སྟོང་པ་ཉིད་སྒོམ་ཚུལ། ༣ ཞི་གནས་མཚན་ཉིད་

པ་ཐོབ་པའི་སྟེང་ནས་སྟོང་པ་ཉིད་ལ་དམིགས་པའི་ལྷག་མཐོང་སྐྱེད་པའི་གང་ཟག་གིས་སྟོང་

ཉིད་སྒོམ་ཚུལ། ༤ ཞི་གནས་རྗེས་མཐུན་པ་ཐོབ་པའི་གང་ཟག་གིས་ལྷག་མཐོང་རྗེས་མཐུན་

པའི་སྒོ་ནས་སྟོང་ཉིད་སྒོམ་ཚུལ་དང་། ༥ ལས་དང་པོ་བ་སྟོང་ཉིད་ཀྱི་ལྟ་བའི་གོ་བ་ཆགས་ཏེ་ལྟ་

བ་ལ་མྱོང་བ་འདོན་པའི་སྐབས་ཀྱི་སྒོམ་ཚུལ་བཅས། ལྟ་བའི་སྐྱོང་ཚུལ་རིགས་མི་འདྲ་བ་ལྔའི་

ངོས་འཛིན་གསལ་བར་མཛད༑ ཞལ་ཤེས་འདིའི་ལྟ་བ་སྐྱོང་ཚུལ་ལྔ་པོ་རྣམས་རེ་རེ་ནས་གསལ་

བར་བཤད་པའི་འགྲེལ་པ་ཞིག་«གསང་བ་འདུས་པའི་མན་ངག་ཡིག་ཆུང་སྐོར་»ཞེས་པའི་ནང་

གི་ཡིག་ཆུང་དང་པོ། «ཞི་ལྷག་གི་སྐབས་སུ་མེད་མི་རུང་བའི་ཞལ་ཤེས་»ཀྱི་ནང་དུ་བཞུགས་ལ། 

ལྟ་བ་སྐྱོང་ཚུལ་མི་འདྲ་བ་ལྔ་པོ་སོ་སོའ་ིརྣམ་དབྱེ་གསལ་བར་ངེས་ན། རྗེ་བླ་མའི་དབུ་མའི་ལྟ་

ཁྲིད་ལ་བརྟེན་ནས་སྟོང་པ་ཉིད་སྒོམ་པའི་ཉམས་ལེན་གྱི་གནད་ལེགས་པར་ཤེས་པ་ལ་ཤིན་ཏུ་

སྨན་པར་ཁོ་བོས་སྙམ་མོ།།651

གཞན་ཡང་ས་ཕག་ལོ་དེའི་ནང་། མ་འོངས་སྔོན་མཁྱེན་ལྟ་བུས་«རྣམ་ཤེས་གོང་དུ་འཕོ་

བའི་རྒྱ་ཆེར་བཤད་པ་གསེར་གྱི་སྒོ་འབྱེད་»ཅེས་པ་ཕྱིས་དགའ་ལྡན་འཕོ་ཁྲིད་ཆེན་མོར་གྲགས་

པ་འདི་མཛད་ཅིང་། འདི་ནི་«སཾ་པུ་ཊ་»སྟེ་«དཔལ་ཡང་དག་སྦྱོར་བའི་རྒྱུད་»ཀྱི་བརྟག་པ་

བརྒྱད་པའི་རབ་བྱེད་གསུམ་པ་འཕོ་བའི་རྣམ་བཤད་ཡིན་ལ་། དེའི་ནང་དུ་ལེའུ་འདིའི་འགྲེལ་

པ་ཨ་བྷ་ཡཱ་ཀ་རའི་«མན་ངག་སྙེ་མར་»བྱུང་བ་རྩ་བར་བཞག་ཅིང་། གཞན་ཡང་རྒྱུད་«རྡོ་རྗེ་

མཁའ་འགྲོ་»དང་། «གདན་བཞི།» «སྡོམ་འབྱུང་།» «ཞལ་ལུང་»དང་། དེ་རྣམས་ཀྱི་འགྲེལ་

པ་བཅས་ཕན་ཚུན་གུང་བསྒྲིགས་ཤིང་། ཕྱི་དང་ནང་གི་འཆི་ལྟས་དང་དེ་འབྲེལ་འཆི་བ་བླུ་

བའི་ཚུལ་སོགས་ལ། ངག་དབང་གྲགས་པའི་«འཆི་བླུའི་གདམས་ངག་»ནས་ཀྱང་ལེགས་ཆ་

བླངས་པ་སོགས་ཀྱིས། འཕོ་བའི་གདམས་ངག་རྒྱུད་ཀྱི་ཁུངས་དང་བཅས་པ་ཤིན་ཏུ་གསལ་བ་

གཏན་ལ་ཕབ༑ འཕོ་ཁྲིད་རྒྱས་པ་འདིའི་ནང་དུ། “ཉམས་སུ་ལེན་པའི་རིམ་པ་བསྡུས་ཏེ་བསྟན་

པ།”652 ཞེས་པའི་ས་བཅད་ཀྱི་ནང་དུ། འཕོ་བའི་ཉམས་ལེན་དངོས་ལ་འཇུག་སྟེ་རླུང་བུམ་པ་

ཅན་བཟུང་བའི་སྟེང་ནས་ཧིཀའི་སྒྲ་དང་བཅས་ཏེ། རྣམ་ཤེས་སྤྱི་གཙུག་གི་བར་དུ་འདྲེན་པ་

651 བ་སོའ་ིལྟ་ཁྲིད་ཆེན་མོ་ཡང་ཞིབ་ཏུ་བརྟགས་ན། གཞུང་གི་རྩ་བའི་སྒྲོམ་དེ་རྗེ་བླ་མས་ཞལ་ཤེས་སུ་གསུངས་པའི་ལྟ་བ་
སྐྱོང་ཚུལ་ལྔ་པོ་དེ་གཞིར་མཛད་པ་གསལ་བར་དཔོག་ནུས༑

652 «འཕོ་བའི་རྒྱ་ཆེར་བཤད་པ་གསེར་གྱི་སྒོ་འབྱེད།» གསུང་འབུམ། པོད། ད ཤོག ༤༡༢



407ལེའུ་བཅུ་བཞི་པ། དཔལ་འཁོར་ལོ་བདེ་མཆོག་གི་རྣལ་འབྱོར་པའི་སྐབས།

སོགས་ཀྱི་དམིགས་རིམ་ཇི་ལྟར་སྐྱོང་ཚུལ་ཤིན་ཏུ་གསལ་བར་གསུངས་པ་ཞིག་བཞུགས༑ 

རྗེ་བླ་མས་གསུང་རྩོམ་གལ་ཆེན་ཞིག་རྩོམ་འཕྲོར་ལུས་པ་ནི། གངས་ཅན་གྱི་ལྗོངས་སུ་

སངས་རྒྱས་ཀྱི་བསྟན་པ་ཚུལ་བཞིན་དུ་དར་བར་སྐུ་དྲིན་ཤིན་ཏུ་ཆེ་བ་མཁན་ཆེན་ཞི་བ་འཚོའི་

དྲན་རྟེན་གྱི་ཚུལ་དུ། དེའི་«དབུ་མ་རྒྱན་»རྩ་འགྲེལ་དང་བཅས་པའི་བཤད་པ་མཐའ་ཆོད་པའི་

ཊཱིཀྐ་ཞིག་རྩོམ་པར་བཞེད་དེ་དབུ་བཙུགས་པ་དཔེ་རིང་ཤོག་གྲངས་བཅོ་བརྒྱད་ཙམ་ཞིག་ཡོད་

པ་དེ་ཡིན༑ «དབུ་མ་རྒྱན་གྱི་བརྗེད་བྱང་»དེའི་དབུར་རྩ་བའི་ཚིག “བདག་དང་གཞན་སྨྲའི་

དངོས་དེ་དག །ཡང་དག་པར་ནི་གཅིག་པ་དང་།།”653 ཞེས་སོགས་ཀྱིས། གཞན་སྡེས་འདོད་

པའི་བདེན་པ་གཅིག་བུ་བ། བདག་དང་། གྲངས་ཅན་པའི་སྤྱི་གཙོ་བོ་དང་། བྱེ་བྲག་པའི་རྟག་

པའི་རྡུལ་ཕྲན་ཆ་མེད་ལྟ་བུ་དང་། རང་སྡེས་འདོད་པའི་གང་ཟག་གཅིག་བདེན་དང་། ཤེས་

པ་གཅིག་བདེན་ལྟ་བུ་རྣམས། གཅིག་དུ་བྲལ་གྱི་རིགས་པས་འགོག་པའི་ཐད་ལས་བརྩམས་

ཏེ། ཆོས་ཅན་གཞི་མ་གྲུབ་པ་གཞན་སྡེས་བཏགས་པའི་བདག་ལྟ་བུ་བཟུང་བས། ཤེས་འདོད་

ཆོས་ཅན་གཞི་མ་གྲུབ་པའི་རྟགས་ལྟར་སྣང་དུ་ཐལ་མིན་ལས་འཕྲོས་པའི་དཔྱད་པ་ཤིན་ཏུ་ཕྲ་

ཞིང་ཟབ་པ་བྱུང་བ། «ཚད་མ་རྣམ་འགྲེལ་»གྱི་ནང་རྟགས་ཡང་དག་གི་ཕྱོགས་ཆོས་གྲུབ་ཚུལ་

དང་འབྲེལ་ཏེ། གཏན་ཚིགས་ཀྱི་ཆོས་ཅན་ལ། སྨྲས་པའི་ཆོས་ཅན་དང་རང་རྟེན་གྱི་ཆོས་ཅན་

གྱི་ཁྱད་པར་འབྱེད་པའི་དཀའ་བའི་གནད་དང་། དེའི་སྟེང་ནས་ནང་པའི་གཞུང་དུ་མུ་སྟེགས་

པས་འདོད་པས་བརྟགས་པ་རྣམས། ཚུལ་གསུམ་གྱི་རིགས་པས་འགོག་པའི་ཚུལ་ལ་ངེས་པ་

སྟེར་བའི་ལེགས་བཤད་དམིགས་བསལ་ཐོན་པ་གནད་ཆེ༑ «དབུ་མ་རྒྱན་གྱི་བརྗེད་བྱང་»དེའི་

དབུར་རྗེ་བླ་མས།

མགོན་དེས་གངས་ཅན་ཁྲོད་འདིར་རྒྱལ་བའི་བསྟན། །ཐོག་མར་ལེགས་པར་བཙུགས་ཚེ་ཀླུ་སྒྲུབ་ལུགས།།

ཕྱོགས་འདིར་དར་བའི་རྟེན་འབྲེལ་ལེགས་བསྒྲིགས་པས། །ད་དུང་དུ་ཡང་ཟབ་མོར་དབུ་མ་ལ།།

མོས་པའི་ཕྱོགས་འཛིན་རྒྱུན་མ་ཆད་པར་བྱུང་། །དེ་ཕྱིར་མཁས་པའི་དབང་པོ་དེ་ཡི་གཞུང་།།

བདག་ཅག་རྣམས་ཀྱིས་མི་ཉམས་སྤེལ་བ་ནི། །བཀའ་དྲིན་གཟོ་བའི་མཆོད་པ་བླ་མེད་ཡིན།།
ཞེས་དང་།

སྨྲ་བ་ངན་པའི་ཚོགས་རྣམས་མཐར་མཛད་པ། །འཕགས་པའི་ཡུལ་ནའང་ཆེས་དཀོན་འདི་འདྲ་ནི།།

བོད་ཀྱི་རྗེ་རྒྱལ་བཙན་པོས་སྤྱན་འདྲོངས་པ། །ཨེ་མ་བདག་ཅག་བོད་འབངས་སྐལ་བཟང་ཞེས།།

ཡིད་ཀྱི་རྨད་འབྱུང་བདེ་ལ་རོལ་པ་ཡིས། །ཡོངས་སུ་བསྐྱབ་པའི་གཞན་གྱིས་དབང་གྱུར་པས།།

653 «དབུ་མ་རྒྱན།» ཤླཽཀ ༡ བསྟན་འགྱུར། དབུ་མ། ས ༥༣ ན༡ དཔེ་བསྡུར་མ་དེབ། ༦༢ ཤོག ༨༩༥



408 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མཁས་པའི་མཆོག་གྱུར་དེས་མཛད་རྒྱན་གྱི་ནི། །རྟོགས་དཀའི་གནས་ལ་བརྗེད་བྱང་མདོ་ཙམ་བྲི།།654

ཞེས། རྗེ་བླ་མས། མཁན་ཆེན་འདི་སྔོན་གྱི་བཙན་པོ་ཁྲི་སྲོང་གིས་བོད་དུ་སྤྱན་འདྲོངས་པ་བྱུང་

བ་དེ། རང་ཅག་ཁ་བ་ཅན་པ་རྣམས་ཀྱི་སྤྱི་མཐུན་ལེགས་བྱས་མངོན་དུ་གྱུར་པའི་སྐལ་བཟང་

དུ་བཟུང་དགོས་པར་གསུངས་སོ། །སྨྲས་པ།

དཔལ་ལྡན་གསུང་རབ་ཀུན་ལ་ལྟ་བའི་མིག །དྲི་མེད་རིགས་པའི་འདྲེན་བྱེད་སྟོང་ལྡན་པ།།

ཁྱོད་ཀྱི་དངོས་སྟོབས་རིགས་པའི་ལག་ཉལ་གྱིས། །མཐར་འཛིན་རི་བོ་མིང་གི་ལྷག་མར་མཛད།།

བཟོད་དཀའ་རིགས་པའི་དྲི་བཞོན་རླུང་ཤུགས་ཀྱིས། །མ་ལུས་ཕྱོགས་ཀྱི་གོ་སྐབས་ལ་གནས་པའི།།

ལོག་པའི་གཞུང་ལུགས་སྤྲིན་ཚོགས་ཀུན་བཅོམ་སྟེ། །ཕན་བདེ་སྦྲང་རྩིའི་གཉེན་གཅིག་མཁའ་ལ་མཛེས།།

དྲི་མེད་རིགས་པ་རྣོན་པོའ་ིམཚོན་འཆང་བ། །ཁྱོད་ཀྱིས་རྩུབ་མོའ་ིསྦྱོར་བ་རྒྱང་བསྲིངས་ཀྱང༌།།

སྨྲ་བའི་སེང་གེ་ཀུན་གྱི་ང་རྒྱལ་གྱི། །རལ་པ་མ་ལུས་ཅིག་ཅར་ས་ལ་ལྷུང༌།།

བདེ་གཤེགས་བསྟན་པའི་ས་ཆེན་ཁྱོད་ཀྱི་ནི། །ལེགས་བཤད་དཔུངས་པའི་ཀ་བ་ལ་བརྟེན་པ།།

ཐེག་མཆོག་འཁོར་ལོ་བསྒྱུར་བ་ཁྱོད་ཀྱི་བཀའ། །དཔལ་ལྡན་མཁས་པ་ཀུན་གྱི་མགོ་བོས་འཛིན།།

མི་དམན་རྒྱལ་བའི་ས་བོན་སྙིང་རྗེའི་ཁམས། །ཤེས་རབ་ཡུམ་གྱི་ལྟོ་བར་བསམ་གཏན་གྱི།།

བདེ་དྲོད་སྙོམས་པར་བརྟེན་པས་ལེགས་སྨིན་པ། །དུས་གསུམ་རྒྱལ་བའི་གདུང་འཚོབ་སྲས་འདི་བསྐྲུན།།

སྙིང་རྗེའི་ཟླ་བ་རྫོགས་པའི་གཞོན་ནུ་ནི། །ལྷག་བསམ་ཀུན་གསལ་མཛེས་མའི་པང་པ་ལས།།

རྨད་བྱུང་བརྩོན་པའི་མགྱོགས་འགྲོས་རབ་བླངས་ཏེ། །གཞན་དོན་ཤར་རིའི་བ་གམ་རྩེ་ལ་འཛེགས།།

དེ་ཚེ་དམ་ཆོས་ཀུ་མུད་བཞད་པ་དང༌། །མཉམ་དུ་ཐུབ་བསྟན་གོས་དཀར་གྱོན་པའི་ལུས།།

གཟིགས་ནས་ས་གསུམ་འགྲོ་འདི་མུན་བྲལ་ཞེས། །དགྱེས་ལྡན་རྒྱལ་བ་ན་ནི་བཏང་སྙོམས་མཛད།།

རྩོད་དུས་འཕྲོག་སླད་ཆེད་དུ་འོངས་པ་ཡི། །རྫོགས་ལྡན་བཞིན་དུ་ཁོར་ཡུག་རི་བོའ་ིཁོངས།།

མ་ལུས་ཁྱབ་པར་བསླབ་གསུམ་རྒྱལ་མཚན་ནི། །ཁྱོད་གྲགས་སྙན་པའི་བ་དན་བཞིན་དུ་བཙུགས།།

དེ་ཕྱིར་དུས་མཐར་ལེགས་བཤད་སྦྲང་རྩིའི་གཉེན། །ཐུབ་པའི་ཉི་མ་མ་ལུས་ཟིལ་གནོན་པའི།།

ས་གསུམ་འོད་མཛད་འགྲོ་བའི་བླ་མ་གང༌། །ཁྱོད་དང་མཚུངས་པའི་སྣང་བ་གཞན་ཡོད་མིན།།

ཞེས། མཁས་གྲུབ་རྗེའི་«རྣམ་ཐར་དད་པའི་འཇུག་ངོགས་»སུ་བྱུང་བ་བར་སྐབས་ཀྱི་ཚིགས་

བཅད་དུ་བཀོད་པའོ།།     །།

654 «དབུ་མ་རྒྱན་གྱི་བརྗེད་བྱང་།» གསུང་འབུམ། བ ཤོག ༥༤༥



ལེའུ་བཅོ་ལྔ་པ།
སྐུ་མྱ་ངན་ལས་འདས་པའི་སྐབས།

༈ ས་ཕག་ ༡༤༡༩ ལོའ་ིསྟོན་ཁར། རྗེ་བླ་མའི་ཞབས་ལ་མཚམས་མཚམས་སུ་སྙུན་ཟུག་བྱུང་

བའི་འགོ་ཚུགས་ཤིང་། དེ་དུས་ཕལ་ཆེར་སྔར་དགུང་ལོ་གཞོན་དུས་བྱུང་བའི་སྐུ་སྟོད་ཀྱི་སྙུན་

གཞི་རྙིང་པ་དེ་ནད་ལོག་བྱུང་ཡོད་པའང་སྣང་༑ སྐབས་དེར་ཞབས་ཀྱི་སྙུན་གཞི་ལ་བསམས་

ཏེ་ཉེ་བའི་སློབ་མ་འགའ་ཤས་ཀྱིས། རྗེ་བླ་མ་སྟོད་ལུང་གི་ཆུ་ཚན་ལ་བྱོན་ན་སྐུ་གཟུགས་ལ་ཤིན་

ཏུ་འཕྲོད་པར་འོང་བས་དེ་ལྟར་མཛད་པར་ཞུ་ཞེས་གསོལ་བ་བཏབ་ཅིང་། འདིས་འཕྲལ་གྱི་

མཚམས་སྦྱོར་བའི་རྐྱེན་བྱས་ཤིང་། དོན་གྱི་གཙོ་བོ་ནི། ལྷ་སའི་ཇོ་བོ་རིན་པོ་ཆེ་སླར་ཡང་ལན་

གཅིག་མཇལ་ཏེ་བྱིན་ཅན་གྱི་སྐུ་དེའི་དྲུང་དུ་ཕྱག་མཆོད་དང་གསོལ་འདེབས་མཛད་པའི་སྐལ་

བཟང་བདག་གིར་མཛད་པར་དགོངས་ནས། ཉེ་གནས་ཉུང་ཤས་དང་བཅས་དགའ་ལྡན་ནས་

ཕྱག་བཏེགས༑ འདི་ནི་སྔར་བཀྲ་ཤིས་དོ་ཁར་དབྱར་གནས་རིང་ཆོས་འཁོར་རྒྱས་པར་མཛད་

རྗེས་དགའ་ལྡན་དུ་ཕྱིར་བྱོན་པ་ནས་བཟུང་སྟེ། ལོ་ལྔ་སོང་བའི་རྗེས་སུ་གཞི་ནས་རི་བོ་དགེ་

ལྡན་ནས་མར་བབས་གནང་བའི་ཐོག་མ་ཡིན༑ ཆུ་ཚན་ལ་མ་བྱོན་གོང་ལམ་བར་སྔོན་ལ་ལྷ་

སར་ཉིན་འགའི་རིང་བཞུགས་ཞག་མཛད་དེ། གཙུག་ལག་ཁང་དུ་ཇོ་བོ་ཤཱཀྱ་མུ་ནེ་ལ་མཆོད་པ་

དང་གསོལ་འདེབས་རྒྱས་པར་མཛད་ཅིང་། བསྟན་འགྲོའ་ིདོན་དུ་སྨོན་ལམ་ཡང་དཔག་ཏུ་མེད་

པ་བཏབ༑ དེ་དུས་སྔར་གཙུག་ལག་ཁང་དེ་ཉིད་དུ་ཇོ་བོ་རིན་པོ་ཆེའི་སྐུ་དྲུང་དུ་ལྷ་ལྡན་སྨོན་

ལམ་ཆེན་མོ་ཚོགས་ནས་ལོ་ངོ་བཅུ་ཙམ་སོང་ཡོད་ལ། སྨོན་ལམ་ཆེན་མོའ་ིསྐབས་སུ། གྲ་སྒྲིག་

གི་ཚུལ་དུ་ལྷ་ས་གཙུག་ཁང་ཕྱི་ནང་གཉིས་ཀར་ཞིག་གསོས་དང་རྒྱ་སྐྱེད་ཀྱང་ལེགས་པོ་བྱུང་

ཡོད་སྟབས། སྐབས་འདིར་རྗེ་བླ་མས་གཙུག་ལག་ཁང་རྟེན་དང་བརྟེན་པ་མཇལ་དུས། རང་

ཉིད་ཀྱི་«རྟོགས་བརྗོད་མདུན་ལེགས་མར།» “ཁྱད་པར་རང་གིས་སྔོན་བྱས་དགེ་བ་ལ།། རློམ་

སེམས་བྲལ་བའི་དགའ་བ་ཆེར་སྐྱེད་ན།།”655 ཞེས་བྱུང་བ་ལྟར། རློམ་སེམས་ཀྱི་དྲི་མ་ཅུང་

ཟད་ཀྱང་མེད་པའི་དགའ་བ་ཐུགས་ལ་འཁྲུངས་ཡོད་ངེས༑ 

སྟོད་ལུང་གི་ཆུ་ཚན་དང་དེ་རྗེས་འབྲས་སྤུངས་སུ་བྱོན་པ།

ལྷ་ས་ནས་སྟོད་ལུང་གི་ཆུ་ཚན་ལ་བྱོན་ཅིང་། ཆུ་ཚན་དེ་ནི་རྒྱལ་ས་ལྷ་ས་ནས་ནུབ་བྱང་གི་

ཕྱོགས་སུ་མེ་ལེ་ལྔ་བཅུ་མ་ལོངས་ཙམ་གྱི་རྒྱང་ཚད་ཀྱི་སར་ཡོད༑ སྟོད་ལུང་ཆུ་ཚན་དུ་འབྱོར་

655 གསུང་ཐོར་བུ། ཤོག ༧༦



410 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

རྗེས་སུ། རྗེ་བླ་མ་ནི་ཆུ་ཚན་གྱི་ནང་དུ་ཞབས་སྦངས་པ་ཙམ་ཞིག་ལས། ཡུན་རིང་པོའ་ིཆུ་ཚན་

གྱི་བཅོས་ཐབས་ཞིག་མཛད་རྒྱུའི་ཐུགས་འདུན་བྱུང་མེད་ཅིང་། གཙོ་བོ་སྟོད་ལུང་དུ་ཉིན་ཤས་

བཞུགས་རིང་སྟོད་ལུང་ཕུ་དང་མདའི་སྐྱེ་བོའ་ིཚོགས་མཐའ་ཡས་པ་དག་ལ་ཆོས་དང་བྱིན་

རླབས་ཀྱི་སྐྱེས་གནང་བ་དང་། བསྔོ་བ་སྨོན་ལམ་མཛད་པ་སོགས་གནང་ཞིང་། བསྙེན་བཀུར་

བ་དང་འབུལ་བ་རྨད་དུ་བྱུང་བ་དག་བདག་གིར་མཛད་པ་དང་། ཐ་ན་ཞལ་མཐོང་ཞིང་གསུང་

ཐོས་པ་ཙམ་གྱི་སྒོ་ནས་ཀྱང་དོན་དང་ལྡན་པར་མཛད༑656

སྟོད་ལུང་ནས་རྗེ་བླ་མ་འཁོར་བཅས། ཉེ་བའི་སྔོན་དུ་སྟེ་མེ་སྤྲེལ་ ༡༤༡༦ ལོར་འཇམ་

དབྱངས་ཆོས་རྗེས་ཕྱག་བཏབ་པའི་དཔལ་ལྡན་འབྲས་སྤུངས་ཀྱི་དགོན་པར་བྱོན་ཅིང་། དགོན་

པ་འདི་ནི་རྒྱལ་ས་ལྷ་ས་ནས་རྒྱང་ཚད་མེ་ལེ་ལྔ་ཙམ་གྱི་སར་ཡོད་པའི་རི་བོ་དགེ་འཕེལ་གྱི་

འདབས་སུ་ཆགས་ཡོད༑ དགོན་པའི་མཚན་འབྲས་སྤུངས་ཞེས་པ་དེ་ནི། དུས་འཁོར་གྱི་རྒྱུད་

གང་དུ་གསུངས་སའི་རྒྱ་གར་ལྷོ་ཕྱོགས་ཀྱི་གནས། དེང་རབས་རྒྱ་གར་གྱི་མངའ་སྡེ་ཨནྡྲ་པྲ་

དེཤའི་(Andhra Pradesh)ཁོངས་སུ་ཡོད་པ་ཨ་མ་ར་ཝ་ཏི་སྟེ། སྔོན་དུས་དྷཱནྱ་ཀ་ཊ་ཀ་ཞེས་པའི་

ལེགས་སྦྱར་གྱི་མིང་དེ་བོད་སྐད་དུ་བསྒྱུར་བ་ཞིག་ཡིན༑ རྗེ་བླ་མའི་ཞབས་ལ་སྙུན་ཟུག་ཡོད་པ་

སོགས་ཀྱིས། སྐབས་འདིར་འབྲས་སྤུངས་ལ་འདོ་ལི་ལ་གདངས་དྲངས་ཏེ་བྱོན་པར། འཇམ་

དབྱངས་ཆོས་རྗེས་དབུས་དེར་འདུས་དགེ་འདུན་པ་རྣམས་ནས་ཕེབས་ལམ་གྱི་གཡས་གཡོན་

ལ་གསེར་ཕྲེང་བསྒྲིགས་ཤིང་ལག་ཏུ་མཇལ་དར་དང་སྤོས་དུད་པ་སྔོ་ཆིལ་ལེ་ཕྱུར་བ་བཟུང་

སྟེ་བསུ་བ་ཤིན་ཏུ་ཟབ་པ་ཞུས༑ འཇམ་དབྱངས་ཆོས་རྗེ་རང་ཉིད་ལ་མཚོན་ན། སྐབས་འདིར་

རང་གི་རྩ་བའི་བླ་མ་རྗེ་བཙུན་ཙོང་ཁ་པ་ཆེན་པོ། ཆོས་རྗེ་རང་ཉིད་ཀྱིས་གསར་དུ་བཏབ་པའི་

དགོན་པར་ཞབས་དངོས་སུ་བཅག་སྟེ་བྱིན་གྱིས་རློབ་པའི་གོ་སྐབས་ཐོབ་པ་འདི་བསོད་ནམས་

ཀྱི་དཔལ་ཆེན་པོར་དགོངས་ཡོད་ལ། རྗེ་བླ་མའི་བཀའ་དྲིན་རྗེས་སུ་དྲན་པ་དང་རང་གི་ལེགས་

བྱས་ཀྱི་འབྲས་བུ་སྨིན་པའི་དགའ་བ་བཅས། དགའ་དད་ཟུང་དུ་འབྲེལ་བའི་ཉམས་ཚོར་ཁྱད་

པར་ཅན་སྐྱེས་ཡོད་ངེས༑ དེ་ལྟར་རྗེ་བླ་མ་རྒྱང་ནས་བྱོན་ཏེ་འབྲས་སྤུངས་དང་ཉེ་བར་སོན་པའི་

སྐབས་ཤིག་ལ། རྗེ་བླ་མའི་འདོ་ལིའི་སྣ་ལ་འཇའ་ཚོན་རྣམ་པར་བཀྲ་བ་ཞིག་ཐལ་བྱུང་དུ་ཟུག་

པ་ཀུན་གྱིས་མཐོང་བ་དང་། འབྲས་སྤུངས་སུ་ཕེབས་ནས་ཀྱང་། ཆོས་གསུང་བའི་སྐབས་སུ་

ཆོས་གྲྭའི་དབུས་སུ་འཇའ་མཚོན་སྣ་ལྔ་པ་ནམ་མཁའ་ནས་ཀ་བ་བཙུགས་པ་ལྟ་བུ་ཆེས་གསལ་

656 «རྣམ་ཐར་དད་པའི་འཇུག་ངོགས།» ཤོག ༨༢



411ལེའུ་བཅོ་ལྔ་པ། སྐུ་མྱ་ངན་ལས་འདས་པའི་སྐབས།

བར་ཟུག་པ་སོགས་བཀྲ་ཤིས་པའི་རྟགས་མཚན་མངོན་སུམ་དུ་གྱུར༑657 

སྐབས་དེར་འབྲས་སྤུངས་སུ་དགེ་འདུན་པ་སྟོང་ཕྲག་གཉིས་ལྷག་འཛོམས་ཡོད་ལ། རྗེ་བླ་

མའི་སྦྱིན་བདག་གཙོ་བོ་སྣེའུ་ནམ་མཁའ་བཟང་པོ་ཁྱིམ་ཚང་ནས་ཀྱང་། ཞབས་ཏོག་དང་སྤྱི་

སྒོས་ཀྱི་ཕོགས་བསྙེན་བཀུར་འབུལ་ནོད་སོགས་བསམ་གྱིས་མི་ཁྱབ་པ་མཛད་ལ། རྗེ་བླ་མས་

འབྲས་སྤུངས་ཀྱི་གཙུག་ལག་ཁང་གི་ནང་དུ། གསར་དུ་བཏབ་པའི་དགོན་པ་དང་འདུ་ཁང་

ནང་བཞུགས་སུ་གསོལ་བའི་སྐུ་གསུང་ཐུགས་ཀྱི་རྟེན་རྣམས་ལ་རབ་གནས་མཛད་ཅིང་། རབ་

གནས་ཀྱི་སྐབས་སུ་གསར་དུ་བཞེངས་པའི་ཆོས་སྐྱོང་མགོན་པོ་ཕྱག་དྲུག་པ་དང་གཤིན་རྗེ་ཆོས་

ཀྱི་རྒྱལ་པོ་གཉིས་ལ། ཡེ་ཤེས་པ་སྤྱན་དྲངས་ཏེ་བསྟིམ་པའི་ཐོག་དཔལ་ལྡན་འབྲས་སྤུངས་ཀྱི་

སྣོད་བཅུད་གཉིས་ཀ་ལེགས་པར་སྲུང་བའི་བཀའ་བསྒོས་ཏེ་ཆོས་སྐྱོང་བའི་འཕྲིན་ལས་བཅོལ༑ 

འཇམ་དབྱངས་ཆོས་རྗེས་དུས་ཡུན་ཐུང་ངུ་ཞིག་གི་ནང་དུ་དགོན་སྡེ་ཆེན་པོ་ཞིག་བཏབ་ཡོད་

པ་མ་ཟད། དེར་དགེ་འདུན་གྱི་ཚོགས་ཀྱང་ཆེ་ཙམ་བསྡུས་ཡོད་པ་སོགས་ཀྱིས། རྗེ་བླ་མ་ཐུགས་

ཤིན་ཏུ་རངས་པ་བྱུང་སྟེ་ཞལ་ནས། “དགོན་པ་བཏབ་ནས་ལོ་བཞི་ཙམ་ལས་མ་སོང་ཡང་དར་

རྒྱས་ལེགས་པར་བྱུང་འདུག ད་ཕྱིན་ཆད་ཀྱང་ཁྱོད་རང་གིས་འཛིན་བདག་བྱེད་དགོས།”658 

ཞེས་ཐུགས་དགྱེས་པའི་གསུང་བྱོན༑ འཇམ་དབྱངས་ཆོས་རྗེས་ཀྱང་རྗེ་བླ་མར་ཕྱག་བཙལ་ཏེ་

བླ་མའི་ཞབས་ལ་འཇུས་ནས། རང་ཉིད་ཀྱི་སྒོ་གསུམ་ཀས་ནུས་པ་ཅི་ཡོད་ཀྱིས་བླ་མའི་བཀའ་

སྒྲུབ་པའི་དམ་བཅའ་ཕུལ༑ 

འབྲས་སྤུངས་སུ་བཞུགས་རིང་རྗེ་བླ་མས་ཆོས་འབྲེལ་མཛད་པར། ལམ་རིམ་གྱི་ཁྲིད་

དང་། ནཱ་རོ་ཆོས་དྲུག དཔལ་ལྡན་ཟླ་བའི་«དབུ་མ་ལ་འཇུག་པ་»རྩ་འགྲེལ་དང་། གསང་འདུས་

ཀྱི་རྒྱུད་ཀྱི་འགྲེལ་པ་དཔལ་ལྡན་ཟླ་བས་མཛད་པ་«སྒྲོན་མ་གསལ་བ་»སོགས་གསུངས་ལ། དེ་

ཡང་སྔོན་ཆད་གྲོང་པའི་སྐྱེ་བོ་ཕོ་མོ་ལ་ཁྲིད་གནང་བ་ཆེར་མི་གནང་མོད། སྐབས་འདིར་ནི་གྲོང་

པའི་སྐྱེ་བོ་ཇི་ཙམ་ཞིག་འོངས་པ་དང་། ཐ་ན་སྤྲང་པོའ་ིཚོགས་དུ་མ་འདུས་པ་ཡན་ཆད་ཐམས་

ཅད་ལ། ལམ་རིམ་དང་དབུ་མ་ལ་སོགས་པའང་བཀག་པ་མེད་པར་ཆོས་ཞུ་བའི་གྲལ་དུ་སྡོད་དུ་

བཅུག་སྟེ་གནང་༑ དེ་ཡང་སྔ་དྲོའ་ིཆོས་ཐུན་ལ་གཙོ་བོར་མདོ་ཕྱོགས་ཀྱི་ཆོས་འབྲེལ་དང་། ཕྱི་

དྲོ་གསང་འདུས་ཀྱི་རྒྱུད་འགྲེལ་གྱི་བཤད་པ་མཛད༑659 དེའི་དུས་སུ་འཇམ་དབྱངས་ཆོས་རྗེས། 

རྗེ་བླ་མ་ལ་གསང་འདུས་དང་བདེ་མཆོག་སོགས་ཀྱི་གནད་མང་དག་གཅིག་ནུབ་རེ་བཞིན་ཞུས་

657 «རྣམ་ཐར་དད་པའི་འཇུག་ངོགས།» ཤོག ༨༢

658 གཙང་སྟོན་ཀུན་དགའ་རྒྱལ་མཚན། «འཇམ་དབྱངས་ཆོས་རྗེ་བཀྲ་ཤིས་དཔལ་ལྡན་གྱི་རྣམ་ཐར།» ཤོག ༩༢

659 «རྣམ་ཐར་དད་པའི་འཇུག་ངོགས།» ཤོག ༨༣ དང་། «འཇམ་དབྱངས་ཆོས་རྗེ་བཀྲ་ཤིས་དཔལ་ལྡན་གྱི་རྣམ་ཐར།» ཤོག ༩༡



412 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ནས། གཞན་གྱི་བཤད་སྲོལ་ལས་ཁྱད་པར་དུ་འཕགས་པ་རྗེ་བླ་མའི་གསུང་རབ་རྣམས་ལ་ཡོད་

ཚུལ་འདི་དང་འདི་ཞེས་བྱ་བ་འདུག་ཅེས་མང་དུ་ཞུས་པས། རྗེ་བླ་མ་ཐུགས་དགྱེས་ཏེ། “ཁྱོད་

ཀྱིས་ངེས་པོ་རང་བྱས་འདུག”གསུངས༑660

འབྲས་སྤུངས་སུ་སྐབས་ཤིག་ནས་གཞན་ཕལ་མོ་ཆེ་ལ་ལྐོག་ཏུ་གྱུར་པའི་མངོན་ཆུང་བར་

གྱིས་གསུངས་ནས། ལྷ་བཟོ་བ་ལ་དམ་བཞག་ཆེ་བར་མཛད་དེ། བཅོམ་ལྡན་འདས་རྣམ་པར་

སྣང་མཛད་ཀྱི་དངུལ་སྐུ་ཆེན་པོ་ཞིག་བཞེངས་པའི་ཞལ་ཏ་མཛད༑ དེ་ལྟར་འབྲས་སྤུངས་སུ་ཟླ་

བ་གཅིག་དང་ཕྱེད་ཙམ་བཞུགས་པའི་རྗེས་སུ། ཉིན་གཅིག་རྗེ་བླ་མས་དགའ་ལྡན་གྱི་ཕྱོགས་སུ་

གཟིགས་ཏེ་ཅུང་མཉམ་བཞག་ལྟ་བུར་མཛད་ལ། སྔོན་ཆད་དུས་འཁོར་ལ་མ་གཏོགས་པའི་རྒྱུད་

འཆད་པའི་སྐབས་སུ་ལེའུ་མཚམས་འཇོག་པའི་ལུགས་མེད་མོད། དེའི་ཚེ་གསང་འདུས་ལེའུ་

དགུ་པའི་སྐབས་ཆོས་མཚམས་བཞག་སྟེ། འཇམ་དབྱངས་ཆོས་རྗེ་ལ། ད་ལན་མྱུར་དུ་དགོན་

པར་འབྱོན་དགོས་པའི་ཞལ་ཏ་གནང་༑ དེ་ལ་འཇམ་དབྱངས་ཆོས་རྗེས་གཙོས། སྐབས་འདིའི་

ཆོས་འབྲེལ་གྱི་སྦྱིན་བདག་དང་ཆོས་གསན་པར་འདུས་པ་རྣམས་ནས། “ད་དུང་ཟླ་བ་གཅིག་

གམ་ཟླ་བ་ཕྱེད་ཙམ་དུ་བཞུགས་ནས་ཆོས་འཕྲོ་རྫོགས་པ་གསུང་བ་ཞིག་ཐུགས་རྗེས་བཟུང་

འཚལ། མཐའ་ན་གསང་འདུས་ཀྱི་རྒྱུད་ཀྱི་བཤད་པའི་འཕྲོ་དེ་བཀླགས་ལུང་མཛད་པ་ཙམ་ཞིག་

ཀྱང་གནང་འཚལ་”ཞེས། གསོལ་བ་ནན་ཆེར་བཏབ་ཀྱང་། གསན་དུ་མ་བཞེས་ནས། “ད་ལན་

མྱུར་དུ་བཏེག་པ་དེ་ག་རང་ལེགས༑ རྒྱུད་དང་ལམ་རིམ་འཕྲོ་ལ་འཇོག་པའི་འདུན་པ་ཁ་སང་

ནས་བཏང་ཚར།” ཞེས་གསུངས་ནས་ཆོས་མཚམས་བཞག་གནང་བ་ལ། མཁས་གྲུབ་རྗེས། 

“ཕྱིས་སུ་སྔགས་དང་མཚན་ཉིད་ཀྱི་གསུང་བགྲོས་ཀྱི་བཤད་རྒྱུན་རྫོགས་པ་མེད་པར་འཕྲོ་རིང་

དུ་གནས་པའི་རྟེན་འབྲེལ་བསྒྲིགས་པའི་དགོངས་པ་སྔོན་དུ་མཛད་པ་ཡིན་པར་གདོན་མི་ཟ་

”ཞེས་གསུངས༑661 དེ་ལྟར་རྗེ་ཙོང་ཁ་པ་ཆེན་པོས་འབྲས་སྤུངས་ནས་ཕྱག་བཏེགས་ཏེ། རྒྱལ་

ས་ལྷ་ས་བརྒྱུད་དགའ་ལྡན་ལ་ཕྱིར་ཕྱག་ཕེབས་པའི་ཆེད་དུ་ལམ་ལ་ཆས༑ 

དབེན་གནས་སེ་ར་ཆོས་སྡིངས་ལ་ཞབས་སོར་ཐ་མ་དེ་འཁོད་པ། 

འབྲས་སྤུངས་ནས་ཕར་དགའ་ལྡན་ལ་ཕེབས་པའི་ལམ་བར་དུ་ལྷ་སར་ཞབས་ཀྱིས་བཅགས་ཏེ། 

སླར་ཡང་གཙུག་ལག་ཁང་དུ་ཇོ་བོ་རིན་པོ་ཆེའི་སྐུ་མདུན་དུ་ཕྱག་མཆོད་དང་གསོལ་འདེབས་

རྒྱ་ཆེར་མཛད་ཅིང་། བསྟན་འགྲོ་སྤྱི་དང་ཁྱད་པར་དུ། རང་ཉིད་ཀྱི་«རྟོགས་བརྗོད་མདུན་ལེགས་མར།»

660 «འཇམ་དབྱངས་ཆོས་རྗེ་བཀྲ་ཤིས་དཔལ་ལྡན་གྱི་རྣམ་ཐར།» ཤོག ༩༡

661 «རྣམ་ཐར་དད་པའི་འཇུག་ངོགས།» ཤོག ༨༣



413ལེའུ་བཅོ་ལྔ་པ། སྐུ་མྱ་ངན་ལས་འདས་པའི་སྐབས།

རྒྱལ་སྲས་སྨོན་ལམ་གང་གཱའི་ཀླུང་རྣམས་ནི། །དམ་ཆོས་འཛིན་པའི་སྨོན་ལམ་ནང་འདུས་པར།།

གསུངས་ཕྱིར་དགེ་རྩ་ཇི་སྙེད་བསགས་པ་ནི། །ཀུན་ཀྱང་ཐུབ་བསྟན་རྒྱས་པའི་ཆེད་དུ་བསྔོ་།།662

ཞེས་བཀོད་པ་ཇི་ལྟ་བ་བཞིན། རྒྱལ་བའི་བསྟན་པ་རིན་པོ་ཆེ་ཡུན་དུ་གནས་པའི་སྨོན་ལམ་རྣམ་

པར་དག་པ་དཔག་ཏུ་མེད་པ་བཏབ༑663 

དེ་རྗེས་རང་གི་སློབ་མ་བྱམས་ཆེན་ཆོས་རྗེས་གསོལ་བ་ནན་གྱིས་བཏབ་པའི་ངོར། རྗེ་བླ་

མ་འཁོར་བཅས། ལྷ་ས་དང་ཤིན་ཏུ་ཐག་ཉེ་ཞིང་སྔར་ཡང་ལན་དུ་མར་ཞབས་ཀྱིས་བཅགས་

པའི་དབེན་གནས་སེ་ར་ཆོས་སྡིངས་སུ་བྱོན༑ དེ་ཡང་བྱམས་ཆེན་ཆོས་རྗེ་ལ་རྗེ་བླ་མས་སྔར་

ཡང་ཞལ་ཏ་གནང་ཡོད་པ་དང་། སྐབས་འདིར་ཡང་ཁོང་པས་བདག་རྐྱེན་གྱི་ཐུགས་ཁུར་བཞེས་

ཏེ་གཞི་འདུལ་བའི་བསླབ་ཁྲིམས་རྣམ་པར་དག་པ་རྩ་བ་བྱས་པ་ལ་བརྟེན་ཏེ། གསང་འདུས་

དང་བདེ་མཆོག་གི་རྩ་རྒྱུད་ལ་འཆད་ཉན་རྐང་བཙུགས་པའི་གྲྭ་ས་རྣམ་པར་དག་པ་འཛུགས་

པའི་ཞལ་སྐོས་དང་། ཆོས་དཔོན་བསྐོ་བ་ལ་སོགས་པ་མཛད༑ 

ཉིན་གཅིག་རང་གི་ཉེ་བའི་སློབ་མའི་ཚོགས་འདུས་པའི་དབུས་སུ། རྗེ་བླ་མས་ཕྱག་གཡས་

པའི་ནང་དུ་གསང་འདུས་འགྲེལ་པ་«སྒྲོན་གསལ་གྱི་མཆན་འགྲེལ་»གྱི་གླེགས་བམ་བསྣམས་

ཏེ། “ཁྱེད་རྣམས་ཀྱི་ཁྲོད་ནས་འདུས་པའི་རྒྱུད་ཀྱི་བཤད་སྲོལ་འཛིན་ནུས་པ་སུ་ཡོད།”664 ཅེས་

བཀའ་འདྲི་ལན་གཉིས་སུ་ཕེབས་པ་ལ། མཁས་པ་སུས་ཀྱང་གསུང་ལན་འབུལ་མ་སྤོབས་པའི་

ཚེ། རྗེ་བཙུན་ཤེས་རབ་སེང་གེ་ཡར་བཞེངས་ཏེ་རྗེ་བླ་མ་ལ་ཕྱག་གསུམ་བཙལ་ནས། “དེ་ལྟ་བུ་

དེ་བདག་གིས་བགྱིའོ་”ཞེས་ཁས་ལེན་ཕུལ༑ སྐབས་དེར་རྗེའི་སློབ་མ་རེ་གཉིས་ཀྱིས་རྗེ་བཙུན་

ཤེས་རབ་སེང་གེའི་ཀུན་སྤྱོད་དེ་ཅུང་ཁེངས་པའི་རྣམ་པར་བསམས་པ་བྱུང་ཡོད་མོད། རྗེ་བླ་

མ་ཉིད་ནི་ཐུགས་ཤིན་ཏུ་དགྱེས་ཏེ། ཁོང་ལ་གསང་འདུས་ཀྱི་སྐུ་བརྙན་ཁྱད་པར་ཅན། འགྲེལ་

པ་བཞི་སྦྲགས་ཀྱི་དཔེ་དང་། རྒྱུད་ཀྱི་རྣམ་བཤད་གཉིས། བསྐྱེད་རྫོགས། སྔར་འགོག་པ་རི་ནས་

662 གསུང་ཐོར་བུ། གསུང་འབུམ། ཁ ཤོག ༨༠

663 «རྣམ་ཐར་དད་པའི་འཇུག་ངོགས།» ཤོག ༨༤

664 དུང་དཀར་ཚངས་དབྱངས་འབྲུག་སྒྲས་བརྩམས་པའི་«རྗེ་བཙུན་ཤེས་རབ་སེང་གེའི་རྣམ་ཐར་ནོར་བུའི་དོ་ཤལ་»དུ་
བྱུང་བ། ཐོ་ཡོན་གྱིས་«དད་པ་རྒྱ་མཚོར་རོལ་པའི་འཇུག་ངོགས།» ཤོག ༣༣༢ ཐད་དུ་བཀོད་ཅིང་། པཎ་ཆེན་བསོད་ནམས་
གྲགས་པའི་«བཀའ་གདམས་ཆོས་འབྱུང་ཡིད་ཀྱི་མཛེས་རྒྱན་»དུ། (ཤོག ༩༨) བཀའ་འདྲི་ལན་གཉིས་སུ་ཕེབས་པ་ལ་ལན་
ཕུལ་མཁན་མ་བྱུང་བའི་སྐོར་འདི་གསུངས༑  འབྲུག་པོ་པདྨ་དཀར་པོས་ནི། («ཆོས་འབྱུང་བསྟན་པའི་པདྨ་རྒྱས་པའི་ཉིན་
བྱེད།» ཤོག ༣༥༣) “དེས་ནང་མཆོད་ཀྱི་ཀ་པ་ལ་བདུད་རྩིས་བཀང་བ་ཞིག་སློབ་བུའི་དབུས་སུ་ཕྱར་ནས། འདི་སུས་འཐུངས་
ནུས་པ་ལ་ངའི་རྒྱུད་ཀྱི་བཀའ་བབས་གསུངས་པ་ལ། གཞན་སུས་ཀྱང་ལེན་མ་ནུས། སྣར་ཐང་པ་ཤེས་རབ་འབྱུང་གནས་ཀྱི་
བླངས། དེ་ལ་མཁས་གྲུབ་རྗེས་ཁྲེལ་བགད་བྱས་ཞེས་གྲགས་ཀྱང་། དེས་གཙང་། དེ་ལས་དབུས་སྟོད་ཀྱི་རྒྱུད་སྟོད་སྨད་གྱེས། 
འདི་དག་མར་པའི་རྒྱུན་འཛིན་ངོ་མ་ཡིན་ནོ།།” ཞེས་གསུངས༑



414 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བཏོན་པའི་ཆོས་རྒྱལ་གྱི་ཞལ་འབག འཆམ་གོས། དབྱུག་ཞགས་རྣམས་གནང་སྦྱིན་དུ་སྩལ༑665 

དེ་ནས་རྟེན་འབྲེལ་ཁྱད་པར་ཅན་སྒྲིག་པའི་ཆེད་དུ་གནས་དེར་གསོ་སྦྱོང་གི་ཆོ་གའང་མཛད་ལ། 

རྒྱུད་ཀྱི་རྒྱལ་པོ་གཉིས་སྟེ་གསང་འདུས་རྩ་རྒྱུད་དང་བདེ་མཆོག་ཉུང་ངུའི་རྒྱུད་གཉིས་ཀྱི་དབུ་

ནས་ཀྱང་ཆོས་ཐུན་རེ་གསུང་བའང་མཛད༑666 རྒྱུད་གསུང་བའི་ཆོས་ཐུན་དེའི་བར་སྐབས་

ཤིག་ལ། རྗེ་བཙུན་ཤེས་རབ་སེང་གེ་ཡར་བཞེངས་ཏེ། “ཁོ་བོ་རང་སྟོབས་ཀྱིས་རྡོ་རྗེ་ཐེག་པའི་

བསྟན་པ་རྒྱས་པར་བྱེད་པའི་ནུས་པ་མེད་པས་རྗེ་བླ་མ་ཉིད་ནས་སྐྱབས་འཇུག་ཟབ་མོ་གནང་

བ་ཞུ།” ཞེས་ཞུས་པར། རྗེ་བླ་མས། 

ཁྱོད་སྐྲག་མི་དགོས། ཁོ་བོས་དམ་ཅན་ཆོས་རྒྱལ་ལ་གཉེར་གཏད་བྱས་ཡོད། ཁྱོད་

རང་གཙང་ཕྱོགས་སུ་བྱོན་ལ་རྒྱུད་ཀྱི་བཤད་ཉན་མཛོད། འདི་ནས་དཔག་ཚད་

འགའ་སོང་བའི་སར་དྲིལ་བུ་ཁ་སྦུབ་པ་ལྟ་བུའི་དབྱིབས་ཅན་གྱི་རི་ཡོད། དེའི་

སྟེང་དུ་སྐྱེ་བ་མང་པོར་གཤིན་རྗེའི་གཤེད་ཀྱིས་རྗེས་སུ་བཟུང་བའི་རྣམ་འབྱོར་

པ་ཞིག་ཡོད། དེ་ཁྱོད་ཀྱི་སློབ་མར་གྱུར་ཏེ་བསྟན་པ་རྒྱས་པར་བྱེད། ཡང་དེའི་ཕ་

རོལ་རྒྱང་གྲགས་འགའི་ས་ན་སྲིན་མོ་གན་རྐྱལ་དུ་ཉལ་བ་ལྟ་བུའི་རིའི་སྟེང་དུ་

གནོད་སྦྱིན་མོ་ཞིག་ཡོད། དེས་ཀྱང་ཁྱོད་ཀྱི་བསྟན་པ་རྒྱས་པར་བྱེད། དེ་ཕྱིན་ཆད་

ནི་ཁྱོད་རང་གིས་ཤེས་པར་འགྱུར།667

ཞེས་ལན་དུ་བཀའ་སྩལ༑ དེ་ལྟར་རྗེ་བཙུན་ཤེས་རབ་སེང་གེ་རྗེ་བླ་མ་རང་ཉིད་ཀྱི་རྒྱུད་ཀྱི་

བཤད་པའི་བཀའ་སྲོལ་འཛིན་པའི་བཀའ་བབས་སུ་མངའ་གསོལ་ཏེ། རྒྱུད་པ་གྲྭ་ཚང་འཛུགས་

པའི་ཐོག་མའི་ས་བོན་བསྐྲུན་པ་ལས། ཕྱིས་རང་གི་བླ་མའི་བཀའ་བཞིན་རྗེ་བཙུན་ཤེས་རབ་

སེང་གེས་ཐོག་མར་གཙང་ཁུལ་དུ་སྲས་རྒྱུད་ཕྱག་བཏབ་ལ། དེ་རང་ཉིད་ཀྱི་སློབ་མ་འདུལ་ནག་

པ་དཔལ་ལྡན་བཟང་པོར་གཏད་ཏེ། དབུས་སུ་རྒྱུད་གྲྭ་བཙུགས་པ་ལས། ཕྱིས་རྒྱུད་ཆེན་ཀུན་

དགའ་དོན་གྲུབ་ཀྱིས་ཀྱང་དེ་ལས་བྱེས་ཏེ་རྒྱུད་གྲྭ་བཙུགས་པ་བྱུང་བ་ལ། ཆགས་སའི་སྒོ་ནས་

དང་པོ་ལ་དཔལ་ལྡན་སྨད་རྒྱུད་དང་ཕྱི་མ་ལ་དཔལ་ལྡན་སྟོད་རྒྱུད་བཅས། མཚན་སྙན་ཅན་གྱི་

665 སྐབས་འདིར་རྗེ་བླ་མས་རྗེ་བཙུན་ཤེས་རབ་སེང་གེར་གནང་སྦྱིན་གང་མཛད་པའི་ཞིབ་གནས་འདི་དག ཀུན་མཁྱེན་
འཇམ་དབྱངས་བཞད་པའི་«རྗེ་ཙོང་ཁ་པའི་རྣམ་ཐར་རས་བྲིས་ཀྱི་རྣམ་བཤད་»དུ་བྱུང་བ་ལས་བཀོད། ཤོག ༥༢༧

666 «རྣམ་ཐར་དད་པའི་འཇུག་ངོགས།» ཤོག ༨༤

667 ཞིབ་གནས་འདི་དག་ཆ་ཧར་གྱིས་རྗེ་ཙོང་ཁ་པ་ཆེན་པོའ་ིརྣམ་ཐར་«བདེ་ལེགས་ཀུན་འབྱུང་»དུ་བཀོད་པ་ལས་དྲངས། 
ཤོག ༣༣༡ ཐོ་ཡོན་གྱིས་ནི། («དད་པ་རྒྱ་མཚོར་རོལ་པའི་འཇུག་ངོགས།» ཤོག ༣༣༢) རྗེ་བཙུན་ཤེས་རབ་སེང་གེའི་རྣམ་
ཐར་དུ་བྱུང་བའི་ཚིག “ཁྱོད་གཙང་ཕྱོགས་སུ་བྱོན་ལ་རྒྱུད་ཀྱི་འཆད་ཉན་མཛོད་དང་གནོད་སྦྱིན་ཆེན་པོ་ཞིག་གིས་སྦྱིན་བདག་
གཙོ་བོ་བྱེད་པར་འདུག་ཅེས་ལུང་བསྟན་པ་ཡང་གནང་།” ཞེས་པ་བཀོད༑



415ལེའུ་བཅོ་ལྔ་པ། སྐུ་མྱ་ངན་ལས་འདས་པའི་སྐབས།

རྒྱུད་གྲྭ་སྟོད་སྨད་གཉིས་པོ་དེ་བྱུང་ངོ་།།

རྗེ་བླ་མ་སེ་ར་ཆོས་སྡིངས་སུ་བཞུགས་པའི་སྐབས་སུ། བྱམས་ཆེན་ཆོས་རྗེས་ཀྱང་སེ་

རྭར་དགོན་པ་འདེབས་པའི་འདུན་པ་ཡོད་ཚུལ་ཞུས་པར། རྗེ་བླ་མ་ཐུགས་ཤིན་ཏུ་དགྱེས་ཏེ། 

“མདོ་སྔགས་ཀྱི་བཤད་སྒྲུབ་ཡུན་རིང་དུ་གནས་པ་དང་། སེམས་ཅན་དཔག་ཏུ་མེད་པའི་

དོན་རྒྱ་ཆེན་པོར་འགྱུར་བས་ན་འདི་ལྟར་མཛད་པ་ལ་ལེགས།” ཞེས་གསུངས་ནས། འདུ་

ཁང་དང་།  གཙང་ཁང་དང་། དགེ་འདུན་གྱི་སྤྱིལ་བུ་སོགས་ཇི་ལྟར་འདེབས་པའི་ལམ་སྟོན་

བཀའ་སློབ་ཀྱང་སྩལ༑668 དེ་ནས་རིང་པོར་མ་སོན་པར་ས་ཕག་ལོ་དེ་ཉིད་ཀྱི་ནང་། བྱམས་

ཆེན་ཆོས་རྗེས། སེ་རྭ་ཆོས་སྡིངས་ཀྱི་དབེན་གནས་དང་ཉེ་ཞིང་ལྷ་སའི་གཡོན་ངོས་སུ་ཡོད་

པའི་རིའི་འདབས་ལ། ཕྱིས་སུ། “གནམ་ལ་ཉི་ཟླ་སྐར་གསུམ། །ས་ལ་སེ་འབྲས་དགའ་གསུམ།།” 

ཞེས་སྨྲ་བའི་གདན་ས་ཆེན་པོ་གསུམ་དུ་གྲགས་པར་འགྱུར་བའི་ཡ་གྱལ། སེ་རྭ་ཐེག་ཆེན་གླིང་

ཕྱག་བཏབ༑ 

སྐབས་དེར་རྗེ་བླ་མ་སེ་རྭ་ཆོས་སྡིངས་སུ་ཞག་ཤས་བཞུགས་པའི་རིང་ལ། སློབ་མའི་

ཚོགས་བརྒྱ་ཕྲག་གཅིག་ཙམ་ལ། ལཱུ་ནག་དྲིལ་གསུམ་དུ་གྲགས་པའི་ནང་ཚན་གྲུབ་ཆེན་ནག་

པོ་སྤྱོད་པའི་ལུགས་ཀྱི་འཁོར་ལོ་བདེ་མཆོག་གི་རྫོགས་རིམ་གྱི་གདམས་ངག་ཁྱད་པར་ཅན་

ཞིག་ཀྱང་སྩལ་ཡོད༑ དེ་ནི་གྲུབ་ཆེན་ནག་པོ་སྤྱོད་པའི་རྫོགས་རིམ་གྱི་གཞུང་ཐུང་ངུ་«དཔྱིད་

ཀྱི་ཐིག་ལེ་»ཅེས་པ་དེའི་ཟབ་ཁྲིད་གནང་བ་དེ་ཡིན༑ ནག་པོ་སྤྱོད་པའི་གཞུང་དེར་མ་རྒྱུད་ཀྱི་

རྫོགས་རིམ་གྱི་ལམ་གྱི་གནད་རྣམས་«སཾ་པུ་ཊའི་རྒྱུད་»ཀྱི་རྗེས་སུ་དྲངས་ཏེ་རིམ་པའམ་དོན་

ཚན་ཆེན་པོ་བཞིར་བསྡུས་ཏེ། རིམ་པ་དང་པོ་རྒྱུད་ཀྱི་རིམ་པས་ལུས་ཀྱི་འཆགས་ཚུལ་གཏན་

ལ་འབེབས་ལ། གཉིས་པ་སྔགས་ཀྱི་རིམ་པས་གཏུམ་མོ་ཇི་ལྟར་སྦོར་བའི་ཚུལ་བསྟན་ལ། 

གསུམ་པ་ཡེ་ཤེས་ཀྱི་རིམ་པས་ཡས་བབས་དང་མས་བརྟན་གྱི་དགའ་བ་བཞི་སྐྱེ་བའི་རིམ་

པ་སྟོན་ལ། བཞི་པ་གསང་བའི་རིམ་པས་དེ་ལྟར་གོམས་པའི་རིམ་པ་བཅས་སྟོན་ནོ། །རྗེ་

བླ་མས་སྐབས་དེར་རྫོགས་རིམ་«དཔྱིད་ཐིག་»གསུངས་པ་ལ། མི་བསྐྱོད་རྡོ་རྗེ་བྱ་བས་

ཟིན་བྲིས་བཏབ་ཅིང་།669 འདིའི་ནང་དུ་ལུས་ཀྱི་འཆགས་ཚུལ་ལས་བརྩམས་པའི་མ་རྒྱུད་

668 བྱམས་ཆེན་ཆོས་རྗེས་སེ་རྭའི་དགོན་པ་འདེབས་པའི་འདུན་པ་ཡོད་ཚུལ་རྗེ་བླ་མར་ཞུས་པའི་སྐོར་འདི་ཆ་ཧར་གྱིས་
«བདེ་ལེགས་ཀུན་འབྱུང་»དུ་བཀོད་ལ། (ཤོག ༣༣༡) ཁོང་གིས་ཁུངས་གང་ལ་གཏུགས་གསལ་ཤད་མ་གནང་༑

669 བྲག་གཡབ་བློ་བཟང་བསྟན་པའི་རྒྱལ་ཚབ་རྗེའི་རྣམ་ཐར་དུ། ཤོག ༤༡ འདིའི་མི་བསྐྱོད་རྡོ་རྗེ་བྱ་བ་རྒྱལ་ཚབ་རྗེར་ངོས་
བཟུང་ལ། མཁར་རྡོ་བཟོད་པ་རྒྱ་མཚོའི་«རྒྱལ་བ་ཙོང་ཁ་པའི་རྣམ་པར་ཐར་པའི་ཟུར་རྒྱན་ལུང་བསྟན་རིན་ཆེན་ཕྲེང་བའི་»ནང་
དུ་ནི། (ཤོག ༣༤༨) སེ་ར་ཆོས་སྡིངས་སུ་རྫོགས་རིམ་དཔྱིད་ཐིག་གསུང་དུས་ཀྱི་ཟིན་བྲིས་འདི་མཁས་གྲུབ་རྗེས་མཛད་པར་བཤད༑



416 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཀྱི་གཞུང་དུ་བྱུང་བའི་རྩ་རླུང་གི་རྣམ་གཞག་ཤིན་ཏུ་གསལ་བ་ཞིག་ཞུགས་ལ། དེའི་སྟེང་དུ་

སྐབས་འདིར་གསུངས་པ་དང་སྔར་གྲུམ་བུ་ལུང་དུ་རྫོགས་རིམ་«དཔྱིད་ཐིག་»གི་ཟབ་ཁྲིད་

ལན་གཅིག་གནང་བ་གཉིས་ཀྱི་ཟིན་བྲིས་མཁས་པ་སྡེ་སྣོད་འཛིན་པ་ཆེན་པོ་རྣམས་ཀྱིས་བཏབ་

པ་ལུང་དང་སྦྱར་བ་ཕྱོགས་གཅིག་ཏུ་བསྒྲིགས་པ།670 «རྫོགས་རིམ་དཔྱིད་ཐིག་གི་དམིགས་

རྣམ་སྐྱོང་ཚུལ་»ཞེས་བྱ་བ་ཞིག་བཅས། རྗེ་བླ་མའི་གསུང་འབུམ་ ཛ པར་བཞུགས༑ 

རྗེ་བླ་མས་སེ་རྭ་ཆོས་སྡིངས་ནས་དགའ་ལྡན་ལ་ཕྱག་བཏེགས་པའི་ལམ་བར་དུ་སླར་ཡང་

ལྷ་སར་ཕེབས་ཏེ། སྔར་བཞིན་གཙུག་ལག་ཁང་དུ་ཇོ་བོ་རིན་པོ་ཆེའི་སྐུ་མདུན་དུ་ཕྱག་མཆོད་

དང་གསོལ་འདེབས་སྨོན་ལམ་སོགས་མཛད༑ སྐབས་དེར་རྗེ་དགེ་འདུན་གྲུབ་རྗེ་བླ་མ་མཇལ་

བར་ཕེབས་ཏེ། གྲོ་སར་འདུལ་བ་དང་མཛོད་ཀྱི་གསན་བསམ་མཛད་པའི་ཞལ་ཏ་ཞུས་ཤིང་

ཕྱག་ཀྱང་མཛད་པས། དེའི་ཚེ་རྗེ་བླ་མས་ཁོང་ལ་བཀའ་སློབ་དང་ཆས་ཀའི་གནང་སྦྱིན་ཀྱང་

མཛད༑671 རྗེ་བླ་མ་ལྷ་ས་ནས་ཐོན་ཏེ་ཡར་ལམ་བདེ་ཆེན་རྩེར་ཕྱག་ཕེབས༑ དེར་བྲག་དཀར་

རྫོང་དཔོན་ཡབ་ཡུམ་གཉིས་ལ་ཞལ་ཏ་གནང་ཞིང་། ཁོང་གཉིས་ནས་ཀྱང་དད་པ་ཆེན་པོས་

དགའ་སྤྲོ་དང་བཅས་བཀའ་གནང་བ་སྤྱི་བོར་བླངས་ཏེ། བདེ་ཆེན་རྩེར་དཔལ་གསང་བ་འདུས་

པའི་འཆད་ཉན་རྣམ་པར་དག་པའི་རྐང་བཙུགས་པ་དང་། གཞི་འདུལ་བའི་བསླབ་ཁྲིམས་ཕྱག་

སྲོལ་མ་ཉམས་པ་ལ་བརྟེན་པའི་གྲྭ་ས་ཞིག་བཙུགས་པའི་འགོ་བརྩམས༑ རྗེ་བླ་མ་ཉིད་ཀྱིས་ཀྱང་

ཡོ་བྱད་དཔག་ཏུ་མེད་པའི་གནང་སྦྱིན་མཛད་པའི་སྟེང་། རྫོང་དཔོན་པས་ཀྱང་བདག་རྐྱེན་ཕུན་

སུམ་ཚོགས་པའི་ཁུར་བླངས་ཤིང་། དགོན་པ་འདེབས་པའི་གནས་དེ་ཉིད་ལ་རབ་གནས་ཀྱང་། 

རྗེ་བླ་མའི་ཞལ་ནས། “ད་ལན་མིན་པ་རབ་གནས་བྱེད་པ་མི་འོང་བས་ད་ལན་རྒྱས་པ་ཞིག་བྱེད་

དགོས།” ཞེས་གསུངས་ཏེ་རབ་གནས་རྒྱས་པ་ཞིག་མཛད༑ གནས་འདིར་བཞེངས་པར་འགྱུར་

བའི་དགོན་པ་ལ་དེར་“གསང་སྔགས་མཁར་”ཞེས་པའི་མིང་གདགས་པ་ཡང་མཛད༑ བདེ་

ཆེན་རྩེ་ནས་བྲག་དཀར་ལ་བྱོན་ལ། བྲག་དཀར་ནས་གྲུ་བཞིར་གདན་འདྲེན་ཞུས་པ་ལྟར་བྱོན༑ 

དེ་ཡང་འབྲས་སྤུངས་ནས་ཕྱག་བཏེགས་པ་ནས་བཟུང་སྟེ་དགའ་ལྡན་དུ་མ་ཕེབས་ཀྱི་རིང་ལ། 

གང་དུ་སྤྱན་དྲངས་པ་ཐམས་ཅད་དུ། “ད་ཡང་ཡང་འོང་བ་མི་ཡོང་བས་ད་ལན་འགྲོ་དགོས།” 
ཞེས་གསུངས་ནས་ཞལ་བཞེས་གནང་སྟེ་ཀུན་གྱིས་རེ་བ་སྐོངས་པར་མཛད༑ གྲུ་བཞི་ལ་ཕེབས་

670 གྲུམ་བུ་ལུང་དུ་རྗེ་བླ་མས་རྫོགས་རིམ་དཔྱིད་ཐིག་གསུངས་པའི་ཟིན་བྲིས་རྒྱལ་ཚབ་རྗེས་མཛད་པ་རྗེ་བླ་མའི་གསུང་
འབུམ་པོད་ ཛ པར་བཞུགས་ལ། པོད་དེའི་ནང་ཟིན་བྲིས་དེ་མཚན་མི་འདྲ་བ་གཉིས་ཀྱི་འོག་སྔ་ཕྱིར་ཏེ། ཤོག ༣༡༣-༣༡༨ 
བར་དང་། ཡང་ཤོག ༤༥༧-༤༧༠ བར་ཏེ་ཉིས་ལྡབ་བྱུང་༑ 

671 ལས་ཆེན་ཀུན་དགའ་རྒྱལ་མཚན། «བཀའ་གདམས་ཆོས་འབྱུང་།» ཤོག ༧༥༧



417ལེའུ་བཅོ་ལྔ་པ། སྐུ་མྱ་ངན་ལས་འདས་པའི་སྐབས།

པའི་ནུབ་མོ་དེར། གཎྜི་བརྡུངས་པའི་སྒྲ་ཆེན་པོ་ཞིག་གྲགས་པས། ཐམས་ཅད་ཅི་ཡིན་ཐེ་ཚོམ་

དུ་གྱུར་ནས་བརྟག་པ་བྱས་ཀྱང་། སུས་བརྡུངས་ངེས་པ་རྙེད་པ་ཞིག་སུ་ལའང་མ་བྱུང་མོད། 

གཎྜིའི་སྒྲ་ཤིན་ཏུ་དྲག་ཅིང་སང་མཐོ་བ་བརྡུངས་པ་ཀུན་གྱིས་ཐོས་པ་ཞིག་བྱུང་༑ གཞན་ཡང་

འབྲས་སྤུངས་ནས་ཕྱག་མ་བཏེགས་པའི་གོང་ཙམ་གྱི་སྐབས་སུའང་། གློ་བུར་དུ་ས་ཆེན་པོ་གཡོ་

བ་དང་། ནམ་མཁར་ཤིན་ཏུ་རིང་བའི་འཇའ་མཚོན་རྣམ་པར་བཀྲ་བ་ལྷའི་ཕོ་ཉ་ལྟ་བུ་རི་བོ་

དགེ་ལྡན་གྱི་རྩེར་ཡང་ཡང་ཟུག་པ་ལ་སོགས་པ་བྱུང་ངོ་།།672

དགའ་ལྡན་དུ་ཕྱིར་བྱོན་པ།

གྲུ་བཞི་ནས་ཕྱག་བཏེག་ནས་དགའ་ལྡན་དུ་འབྱོར་བ་ན། རྗེ་བླ་མ་ཐོག་མར་ཡངས་པ་ཅན་

གྱི་གཙུག་ལག་ཁང་དུ་བྱོན་ཏེ།   “འདིར་ད་ཡང་ཡང་འོང་བ་མི་འོང་བས། མཆོད་གཏོར་རྒྱ་

ཆེར་ཤོམས།” ཞེས་གསུངས་ནས། གཙུག་ལག་ཁང་གི་རྟེན་གཙོ་སྟོན་པ་ཐུབ་པའི་དབང་པོའ་ི

སྐུ་དང་། ཐོག་བརྩེགས་གཉིས་པར་བཞུགས་པའི་གཞལ་ཡས་ཁང་རྣམས་དང་། ཡི་དམ་གྱི་

ལྷ་ཚོགས་རྣམས་ཀྱི་མདུན་དུ་མཆོད་པ་དང་གཏོར་མ་རྒྱ་ཆེར་མཛད་དེ། གསོལ་བ་འདེབས་

པ་དང་སྨོན་ལམ་གནང་བ་སོགས་མང་དུ་མཛད༑ དེ་ནས་འདུ་ཁང་དུ་དགེ་འདུན་གྱི་མང་ཇར་

གདན་དྲངས་པ་ལྟར་ཚོགས་ཀྱི་དབུ་བཞུགས་སུ་ཕེབས་ཏེ། བསྔོ་བ་མཛད་པའི་མཇུག་ཏུ། སྦྱིན་

བདག་སོགས་ཀྱིས་ཆེད་དུ་ཞུ་བ་སུའང་མེད་པར། རྗེ་བླ་མ་རང་ཉིད་ཀྱིས་བརྩམས་པའི་«བདེ་

བ་ཅན་གྱི་སྨོན་ལམ་»རྒྱས་པ་དེ་གསུངས་ཤིང་། གཞན་ཡང་དགེ་འདུན་ཚོགས་པ་རྒྱ་མཚོའི་

དབུས་སུ། དགའ་ལྡན་རྣམ་པར་རྒྱལ་བའི་གླིང་འདི། བསྟན་འགྲོའ་ིདོན་དུ་ཆོས་འཆད་ཉན་

སྒོམ་སྒྲུབ་ཀྱི་བསྟི་གནས་སུ་ཡུན་དུ་བརྟན་པའི་སྨོན་ལམ་དང་། གཞན་ཡང་ཕྱིས་ཀྱི་རྟེན་འབྲེལ་

ཁྱད་པར་ཅན་སྒྲིག་པའི་ཆེད་དུ་དགོངས་ཏེ་ཤིས་བརྗོད་ཀྱང་རྒྱས་པར་གནང་༑ 

ཚོགས་གྲོལ་རྗེས་གཟིམས་ཁང་དུ་ཕེབས་ཏེ། བཞུགས་གདན་ལ་བཞུགས་པ་ན། “ད་ནི་

རང་རེའི་དགོན་པ་རང་དབང་ཐོབ་པ་འདིར་སླེབ་བྱུང་བས་བློ་བདེའོ།།”673 ཞེས་གསུངས་

ཏེ་སྐུ་ལྷོད་པོར་བཞུགས༑ ཉིན་དེ་གའི་མཚན་མོའ་ིགུང་ཙམ་ནས་རྗེ་བླ་མ་སྐུ་ཁམས་ཅུང་

ཞིག་མཉེལ་བའི་ཚུལ་བསྟན་ཏེ། དེའི་སང་ཉིན་ནས་དགེ་འདུན་ཐམས་ཅད་ཀྱིས་སྐུ་རིམ་ལ་

འབད་པ་སོགས་བྱས་མོད། དེ་ལྟ་ནའང་སང་གི་ཉིན་ཕྱེད་ཙམ་བར་དུ་སྐུ་ལུས་ཀྱི་ཆ་འགའ་

ཤས་ལ་སྙུན་ཟུག་མངོན་ཙམ་བྱུང་༑ དེ་ནས་སྙུན་ཟུག་ཀྱང་ཆེར་མེད་པར་ཅུང་ཟད་སྐུ་ཐང་ཆད་

672 «རྣམ་ཐར་དད་པའི་འཇུག་ངོགས།» ཤོག ༨༥

673 གོང་མཚུངས། ཤོག ༤༢༨



418 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པའི་རྣམ་པས་སྐུ་ཁམས་ཉོག་པར་གསལ་ཙམ་གྱི་བར་ལ་ཉིན་ཞག་གཉིས་ཀྱི་རིང་དུ་སྐུ་རིམ་

བསྒྲུབས༑ དེ་ནས་མཚན་མོ་དེར་རྗེ་བླ་མས་ཤར་པ་རིན་ཆེན་རྒྱལ་མཚན་ལ། “ཁྱེད་དང་བྱས། 

བླ་མ་བཀའ་བཅུ་པ་དང་བྱས་ནས་དགོན་པ་འདི་ལེགས་པོ་བྱ་རྒྱུ་ཡིན།”674 ཞེས་བཀའ་གནང་

སྟེ་གདན་ས་དང་དགོན་པའི་དོ་དམ་གྱི་ཞལ་ཏ་གནང་༑ དེའི་སང་ཉིན་འདུལ་འཛིན་གྲགས་

པ་རྒྱལ་མཚན་དང་། བཀའ་བཅུ་པ་དར་མ་རིན་ཆེན་གཉིས་རྗེ་བླ་མའི་སྐུ་དྲུང་ན་བཞུགས་

པའི་སྐབས་ཤིག་ལ། རྒྱལ་ཚབ་རྗེས། བདག་ཅག་རྣམས་ལ་ཞལ་ཏ་གཅིག་ཐུགས་རྗེས་བཟུང་

འཚལ་ཞུ་ཡིན་འདུག་པ་ལ། རྒྱལ་ཚབ་རྗེར་བསྟན་པའི་བྱ་བ་མཛད་དགོས་ཚུལ་སོགས་སྔར་རྗེ་

བླ་མ་སྟོད་ལུང་གི་ཆུ་ཚན་ལ་མ་ཕེབས་གོང་ནས་གནང་ཚར་བས། དེའི་ཚེ་གཞན་གང་ཡང་མི་

གསུང་བར། དབུ་ཞྭ་པཎ་ཞྭ་དེའི་རྩེ་ནས་ཕྱག་གིས་བཟུང་སྟེ་རྒྱལ་ཚབ་རྗེའི་ཕྱག་ཏུ་རྒྱངས་ཏེ་

འཕངས་ནས་གོས་བེར་གཅིག་ཀྱང་གནང་སྟེ། “ཚུལ་འདི་ཤེས་པར་གྱིས་ལ་བྱང་ཆུབ་ཀྱི་སེམས་

སྒོམས་ཤིག”675 ཅེས་གསུངས༑ གཞན་ཡང་རྒྱལ་ཚབ་རྗེ་དང་འདུལ་འཛིན་གཉིས་ཀྱི་དྲུང་དུ།  

“ཡང་མ་འོངས་པའི་དུས་ཀྱི་སློབ་མ་ང་དང་མ་འཕྲད་སྙམ་དུ་ཡིད་གདུང་བ་རྣམས་ཀྱིས། ངས་

བརྩམས་པའི་མདོ་སྔགས་ཀྱི་ལམ་རིམ་གཉིས་ལ་ལྟོས་ཤིག་དང་། ང་ཕྲད་པ་དང་ཁྱད་པར་མེད། 

ཆོས་ཕུང་བརྒྱད་ཁྲི་བཞི་སྟོང་གི་བཅུད་བསྡུས་ཏེ་གཅིག་ཏུ་དྲིལ་ནས་བཤད་པ་ཡིན། ང་དང་

ཕྲད་ཀྱང་དེ་ལས་ལྷག་པ་བཤད་རྒྱུ་མི་འོང་།”676 ཞེས་པའི་ཞལ་ཆེམས་ཀྱང་གནང་༑ གཞན་

སྐུ་ཁམས་ཅུང་ཟད་སྙུན་པའི་ཚུལ་བསྟན་པའི་རིང་ལའང་། སྔར་གྱི་སྐུ་མཚམས་བཞུགས་པའི་

སྐབས་ལྟར། ཐུན་བཞིའི་རྣལ་འབྱོར་དང་བདག་འཇུག་ལ་སོགས་པའི་ཐུགས་དམ་གྱི་རིམ་པ་

རྣམས་འཆག་མེད་མཛད་པ་དང་། གཞན་ཡང་གཙོ་བོར་ནང་གི་ཏིང་ངེ་འཛིན་ལ་མཆོག་ཏུ་

གཞོལ་བའི་ཐུགས་དམ་བསྐྱངས་ཏེ་བཞུགས༑ 

གཟུགས་སྐུའི་བཀོད་པ་ཆོས་ཀྱི་དབྱིངས་སུ་བསྡུས་པའི་མཛད་པ་ཐ་མ་བསྟན་པ།

དེ་ནས་བོད་ཟླ་བཅུ་པའི་ཚེས་ཉེར་བཞིའི་དགོང་ཕྱི་མ་རིང་དུ་སོང་ཙ་ན། རྗེ་བླ་མས་བཅོམ་

ལྡན་འདས་འཁོར་ལོ་བདེ་མཆོག་གི་མཆོད་པ་རྒྱས་པ་ཞིག་མཛད་ཅིང་། དེའི་ཚེ་ཀཱ་པ་ལ་མར་

མེད་པ་ཞིག་ཁྱེར་ཤོག་གསུངས་ནས་དེའི་ནང་དུ་ནང་ཆོས་བྱིན་རླབས་རྒྱས་པ་ཞིག་གནང་སྟེ། 

674 གོང་མཚུངས། ཤོག ༤༢༨

675 «རྣམ་ཐར་དད་པའི་འཇུག་ངོགས།» ཤོག ༨༦ མཁས་གྲུབ་རྗེས་དབུ་ཞྭའི་རྩེ་བཟུང་སྟེ་འཕངས་པ་དེ་མ་གསུངས་མོད། 
གནས་རྙིང་གི་«རྣམ་པར་ཐར་པ་དད་པའི་འཇུག་ངོགས་»སུ་འཁོད་ལ། དེ་དུས་གོས་བེར་ཀྱང་གནང་བ་འཇམ་དབྱངས་
བཞད་པའི་«རྣམ་ཐར་རས་བྲིས་ཀྱི་རྣམ་བཤད།» ཤོག ༥༢༨ ཐད་བྱུང་༑

676 འདིར་ལུང་འདྲེན་གྱི་རྟགས་ནང་བཅུག་པའི་ཞལ་ཆེམས་དེ་ཆ་ཧར་གྱི་«བདེ་ལེགས་ཀུན་འབྱུང་།» ཤོག ༣༣༤ ཐད་བྱུང་
བ་ལས་བཀོད་ལ། ཆ་ཧར་རང་ཉིད་ཀྱིས་ནི་ཁུངས་གང་ལས་བཞེས་མ་གསུངས༑



419ལེའུ་བཅོ་ལྔ་པ། སྐུ་མྱ་ངན་ལས་འདས་པའི་སྐབས།

བདག་ཉིད་ཀྱིས་བདུད་རྩི་མྱང་བ་ལན་སུམ་ཅུ་རྩ་གཉིས་སུ་མཛད་ལ། སྐུ་དྲུང་ན་འཁོད་པ་

ཁ་ཅིག་གིས། གྲངས་ལ་གཞིགས་ན་གསང་བ་འདུས་པ་མི་བསྐྱོད་རྡོ་རྗེའི་དཀྱིལ་འཁོར་ལ་ལྷ་

སོ་གཉིས་ཡོད་པས་རྗེ་བླ་མས་བདུད་རྩི་མྱང་བ་དེ་གསང་བ་འདུས་པའི་སྒོ་ནས་མཛད་སྙམ་

པ་བྱུང་༑ གཞན་ཡང་ནང་མཆོད་ཀྱི་བདུད་རྩི་མྱང་བ་སོགས་ཀྱི་སྐབས་སུ། རྗེ་བླ་མས་ཡི་དམ་

གྱི་ཁྱད་པར་མངོན་སུམ་དུ་གཟིགས་པ་ལ་སོགས་པའི་གཟིགས་སྣང་ཁྱད་པར་ཅན་ཡང་མང་

དུ་ཡོད་པའི་རྣམ་པ་དུ་མ་མངོན་དུ་གྱུར་པ་སྐུ་དྲུང་དུ་ཡོད་པ་རྣམས་ཀྱིས་ཀྱང་ཚོར་བ་བྱུང་༑ 

དེ་ནས་མཚན་རིལ་པོ་ཐུགས་དམ་ལ་རྩེ་གཅིག་ཏུ་བཞུགས་ལ། དེ་ཡང་ཕྱི་རོལ་ནས་མཇལ་

བའི་ཚེ། ཤངས་བུག་ནས་དབུགས་ཀྱི་རྒྱུ་བའི་འགྲོས་ལ་གཞིགས་ན་ཕལ་ཆེར་རྡོར་བཟླས་

ལ་སོགས་པས་རླུང་དབུ་མར་ཚུད་ནས་བརྟན་པའི་རྣལ་འབྱོར་ལ་གཞོལ་བའི་མཛད་པ་ཤས་

ཆེ་བར་མངོན་ནོ་ཞེས་ཟེར་ཏེ། མདོར་ན་སྔར་རྗེ་བླ་མ་རང་ཉིད་ནས་རྫོགས་རིམ་གྱི་གཞུང་

རྣམས་སུ། རྣལ་འབྱོར་གྱི་སྟོབས་ཀྱིས་འཆི་དུས་སུ་འཆི་བ་ཆོས་སྐུ་དང་བསྲེ་སྟེ་འོད་གསལ་མ་

བུ་འཕྲད་པར་འགྱུར་བ་གསུངས་ཡོད་པ་ལྟར། འཆི་བ་འོད་གསལ་ཆོས་སྐུ་དང་བསྲེ་བའི་མན་

ངག་རྣམས་ཐུགས་ཉམས་སུ་བསྟར་བ་ཡིན་པར་ངེས་སོ།། 

དེ་ལྟར་རྗེ་ཙོང་ཁ་ཆེན་པོ་ཞབས་རྡོ་རྗེ་དཀྱིལ་ཀྲུང་དང་ཕྱག་གཉིས་མཉམ་བཞག་གི་ཕྱག་

རྒྱ་བཅས། ཐུགས་དམ་ལ་རྩེ་གཅིག་ཏུ་བཞུགས་པ་ལས། སང་གི་ཚེས་ཉེར་ལྔའི་སྐྱ་རེངས་

ཤར་བ་སྟེ་ཐོ་རངས་ཀྱི་དུས་སུ་ནམ་མཁའ་སྟོང་སངས་ལ་ཉི་མ་ཤར་རྗེས་ཙམ་ལ།677  སྟོང་པ་

གསུམ་རིམ་གྱིས་ཐིམ་ནས་སྟོང་པ་བཞི་པ་ཐམས་ཅད་སྟོང་པ་འོད་གསལ་དོན་དམ་པའི་བདེན་

པ་མངོན་དུ་མཛད་ལ། དེ་ཡང་ཤངས་ཀྱི་སྒོའ་ིརླུང་རགས་པ་རྒྱུ་བ་ནང་དུ་ཐིམ་པ་ནས། ཞལ་གྱི་

དཀྱིལ་འཁོར་དེ་སྔར་ཅུང་ཟད་སྐུ་ཁམས་བསྙེལ་བ་སོགས་ཀྱིས་སྐུའི་གཟི་མདངས་ཅུང་ཞིག་

ཆུང་བར་གྱུར་ཡོད་ནའང་། སྐབས་འདིར་ནི། གློ་བུར་དུ་ཟླ་བ་རྒྱས་པ་ལྟ་བུར་གྱུར་ཅིང་། སྐུའི་

ཤ་ཞུ་བ་དང་ཁང་ཁུང་དུ་གྱུར་པ་སོགས་ཀྱི་མཚན་མ་ཅུང་ཟད་ཀྱང་མེད་པའི་ཁར། སྔར་གྱི་

ཞལ་རས་ཀྱི་གཉེར་མ་རྣམས་ཀྱང་འཇམ་ཞིང་མི་མངོན་པར་གྱུར་ཏེ་ལྟ་བར་མི་བཟོད་པའི་

གཟི་འོད་དང་ལྡན་པར་གྱུར༑ དེ་ཡང་སྐུ་དྲུང་ན་གནས་པ་ཁ་ཅིག་ནི་སྐུའི་མདོག་འོད་དམར་

སེར་དུ་སྣང་ངོ་ཞེས་དང་། ཁ་ཅིག་ནི་འོད་དཀར་སེར་དུ་སྣང་ངོ་ཞེས་དང་། ཁ་ཅིག་ནི་གསེར་

བཙོ་མའི་ལྟ་བུར་སྣང་ངོ་ཞེས་ཟེར་ལ། ཅི་ལྟར་ཡང་རྗེ་བླ་མའི་སྐུ་ནི་དགུང་ལོ་བཅུ་དྲུག་ལོན་

677 བོད་ལོ་ཕྱི་ལོར་སྒྱུར་བའི་སྲོལ་ཞིག་ལྟར་ན། རྗེ་བླ་མ་སྐུ་མྱ་ངན་ལས་འདས་པའི་དུས་དེ། ཕྱི་ལོ་ ༡༤༡༩ ལོའ་ིཕྱི་ཟླ་ ༡༡ 
པའི་ཚེས་ ༡༢ ལ་ཁེལ༑



420 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པའི་ན་ཚོད་ལྟ་བུར་གཞོན་ཤ་ལྡན་པ་ཞིག་ཏུ་གྱུར༑678 ཚུལ་འདི་བརྗོད་པ་ན་མཁས་གྲུབ་རྗེས་

འདི་ལྟར།

དེ་ཡང་སྐུ་འདའ་བའི་ཚེ་སྐུའི་མདངས་དང་གཞོན་ཤ་ལ་སོགས་ཏེ། མདོར་ན་མིའི་

ལུས་གནས་གྱུར་ནས་ལྷ་བུ་གཞོན་ནུའི་ལུས་ལྟ་བུར་གྱུར་པ་འདི་འདྲ་བ་སྔོན་ཆད་

སུ་ཞིག་ལ་བྱུང་བའི་ལོ་རྒྱུས་བསྙད་པ་འགའ་ཐོས་པའམ། འདིའི་རྒྱུ་མཚན་ནི་

འདི་ལྟའོ་ཞེས་བརྗོད་པར་བྱ་བ་ཅི་ཞིག་ཡོད་ཅེ་ན། སྔོན་གྱི་ཚེ་རྒྱ་གར་གྱི་གྲུབ་

ཐོབ་པཎྜི་ཏ་ག་ཡ་ངྷ་ར་ཞེས་བྱ་བ་དེ་ཉིད་མཁའ་རེག་ཏུ་འདས་པ་ན། སྐུ་ལུས་

ཤིན་ཏུ་ཆུང་ཞིང་གཞོན་ཤ་དང་ལྡན་པའི་བྱིས་པའི་ན་ཚོད་ལྟ་བུར་གྱུར་ཏོ་ཞེས་

ཐོས་ཀྱི། བོད་ཀྱི་བླ་མ་སྔ་མ་སུ་ཞིག་ལའང་ཚུལ་དེ་ལྟར་བརྗོད་པ་མ་ཐོས་སོ།།679

ཞེས་གསུངས༑ དེ་ལྟར་ཕག་ལོ་ཟླ་བ་བཅུ་པའི་ཚེས་ཉེར་ལྔའི་ཐོ་རངས་ལ་རྗེ་བླ་མ་“སྤྱན་གཉིས་

ཏིང་ངེ་འཛིན་གྱི་གཟིགས་སྟངས། ཕྱག་གཡོན་པ་མཉམ་གཞག གཡས་པ་མཆོག་སྦྱིན་པའི་ཕྱག་

རྒྱ་མཛད་ནས། གངས་ཅན་གྱི་གདུལ་བྱ་ལས་བཟང་པོའ་ིབསྒོ་སྐལ་ཟད་པའི་དོན་གྱིས་དགོངས་

པ་མྱ་ངན་ལས་འདས་སོ།།”680  

དེ་ལྟར་རྗེ་བླ་མ་གཟུགས་སྐུའི་བཀོད་པ་ཆོས་དབྱིངས་སུ་བསྡུས་ཏེ་མྱ་ངན་ལས་འདས་

པའི་གནས་ཚུལ་འདི་དགའ་ལྡན་གྱི་འདུས་ཚོགས་ཡོངས་ནས་ཐོས་པ་ན། དེའི་ཚེ་ཐམས་ཅད་་

གློ་བུར་དུ་མགོན་དང་བྲལ་བའི་བསམ་པས་ཡིད་ཤིན་ཏུ་གདུང་སྟེ། མྱ་ངན་གྱིས་མིག་ནས་འཆི་

མ་རང་དབང་མེད་པར་ལྷུང་བ་དང་། ངག་ནས་ཀྱང་ཀྱི་ཧུད་ཅེས་སོགས་ཀྱི་སྨྲེ་ངག་འདོན་ལ། 

དེ་ལྟ་ནའང་རྗེ་བླ་མའི་སྐུ་གདུང་གི་དྲུང་དུ་འཁོད་པ་རྣམས་ནི། ཨེ་མ་མ་ལ་འདི་འདྲ་བའི་ངོ་

མཚར་བ་ནི་བརྗོད་པར་དཀའ་བ་ཞིག་སྟེ། བདག་ཅག་རྣམས་ཀྱིས་ལྷའི་ལུས་མངོན་སུམ་དུ་

མཐོང་ངོ་ཞེས། མྱ་ངན་གྱི་བློས་མྱོས་པས་རང་དབང་དང་བྲལ་བཞིན་དུའང་ད་དུང་ངོ་མཚར་

བས་བསྐྱོད་པའི་དད་པའི་སྤུ་ལངས་པ་སོགས་བྱུང་༑ ཚེས་ཉེར་ལྔ་དེའི་ཉིན་རང་ལ། རྗེ་བླ་

མ་ཉིད་ཀྱི་ཐུགས་ལ་རྒྱུན་དུ་ནས་ཤིན་ཏུ་ཉེ་བར་བཟུང་བའི་ལྷ་སའི་གཙུག་ལག་ཁང་གི་ཇོ་

བོ་རིན་པོ་ཆེའི་མདུན་དུ་གསེར་ཀོང་ཞལ་ཕྱེ་བ་སོགས་མཆོད་འབུལ་དང་། གཞན་ཡང་ལྷ་

ས་ཉེ་འཁོར་གྱི་དགོན་སྡེ་ཁག་ཕལ་མོ་ཆེ། དེ་བཞིན་དུ་འོལ་དྭགས་ཁུལ་གྱི་དབེན་གནས་

རྗེ་བླ་མས་སྔ་རྗེས་མང་པོར་ཞབས་ཀྱིས་བཅགས་ཏེ་སྒྲུབ་པ་མཛད་པའི་གནས་སོགས་སུ་

678 རྗེ་བླ་མ་མྱ་ངན་ལས་འདའ་ཚུལ་གྱི་ཞིབ་གནས་འདི་དག་མཁས་གྲུབ་རྗེའི་«རྣམ་ཐར་དད་པའི་འཇུག་ངོགས་»སུ་བྱུང་བ་ལས་བཀོད༑

679 «རྣམ་ཐར་དད་པའི་འཇུག་ངོགས།» ཤོག ༨༨

680 ལེགས་པ་བཟང་པོ། «ངོ་མཚར་རྨད་འབྱུང་གཏམ་གྱི་དགའ་སྟོན།» ཤོག ༥༡༠



421ལེའུ་བཅོ་ལྔ་པ། སྐུ་མྱ་ངན་ལས་འདས་པའི་སྐབས།

མཆོད་འབུལ་གྱི་ཆེད་དུ་ཕོ་ཉ་བརྫངས་པ་སོགས་མཛད༑ སྐབས་དེར་རྗེ་བླ་མ་དགོངས་པ་མྱ་

ངན་ལས་འདའ་དུས། རྗེའི་དངོས་སློབ་གནད་ཆེ་བ་ལས་མཁས་གྲུབ་རྗེ་ནི་གཙང་དུ་ལྕང་ར་

དགོན་དུ་ཡོད་ཅིང་། དེ་བཞིན་དུ་རྗེ་བཙུན་ཤེས་རབ་སེང་གེ་སྣར་ཐང་དང་། འཇམ་དབྱངས་ཁ་

ཆེ་ཚལ་གུང་ཐང་དགོན་སོགས་སུ་ཡོད་པ་སོགས། རྗེ་བླ་མ་མྱ་ངན་ལས་འདས་པའི་གཏམ་ཐོས་

འཕྲལ་བླ་མའི་དགོངས་རྫོགས་མཆོད་འབུལ་གྱི་དོན་དུ་དགའ་ལྡན་ལ་མྱུར་དུ་བྱོན༑

དེ་བཞིན་དུ་རིམ་པས་དགའ་ལྡན་དང་ཐག་མི་རིང་བའི་དགོན་སྡེ་ཁག་གི་དགེ་འདུན་པ་

དང་། ཕག་གྲུ་སྡེ་སྲིད་མི་དབང་གྲགས་པ་རྒྱལ་མཚན་དང་སྣེའུ་ནམ་མཁའ་བཟང་པོས་གཙོས་

ཆེ་མཐོའ་ིམི་སྣ་ཁག་དང་། གཞན་ཡང་རྗེ་བླ་མ་ལ་སྙིང་ནས་ལྷག་པར་མོས་པའི་དད་ལྡན་ཁྱིམ་

པ་མང་པོ་ཞིག་ཀྱང་དགའ་ལྡན་དུ་འཛོམས་ནས། རྗེའི་བླ་མའི་སྐུ་གདུང་ལ་མཆོད་འབུལ་དང་། 

དགེ་འདུན་གྱི་སྡེ་ལ་མང་ཇ་འབུལ་བ་སོགས་རྒྱས་པར་བྱས༑ དགེ་འདུན་པ་རྣམས་ནས་བླ་མའི་

དགོངས་རྫོགས་ཀྱི་མཆོད་འབུལ་དུ་དམིགས་ཏེ་ཆོ་ག་དང་གསོལ་འདེབས་སྨོན་ལམ་སོགས་

དཔག་ཏུ་མེད་པ་བསྒྲུབས་པར་མ་ཟད། རྗེ་བླ་མས་མཛད་པའི་«དྲང་ངེས་ལེགས་བཤད་སྙིང་

པོ་»ཡང་ཚོགས་འདོན་དུ་མཛད་པ་དང་། འདུ་ཁང་དང་ཡངས་པ་ཅན་གྱི་གཙུག་ལག་ཁང་། 

དེ་བཞིན་དུ་རྗེ་བླ་མ་ཉིད་ཀྱི་གཟིམ་ཁང་སོགས་སུ་མར་མེའི་ཕྲེང་བ་དཔག་ཏུ་མེད་པ་བསྒྲིགས་

ལ། ཁྱད་པར་དུ་མཚན་ལ་ལྷ་ཁང་དང་གྲྭ་ཤག་རྣམས་ཀྱི་སྒེའུ་ཁུང་གི་ཐེམ་པའི་སྟེང་དུ་མཆོད་

མེ་སྟོང་ཕྲག་མང་པོ་བསྒྲོན་པ་སོགས་ཀྱིས། རི་བོ་དགེ་ལྡན་དེ་སྐར་མའི་ཚོགས་ཀྱི་ཁྲ་ལྷམ་མེར་

ཁེངས་པའི་མཚན་གྱི་ནམ་མཁའི་གཟུགས་བརྙན་སའི་མེ་ལོང་དུ་ཤར་བ་ལྟ་བུར་གྱུར༑ གཞན་

ཡང་དེའི་རིང་ཞག་མང་པོའ་ིབར་ལ། ཡངས་པ་ཅན་དུ་བཞུགས་སུ་གསོལ་བའི་ཡི་དམ་ཁག་

གི་དཀྱིལ་འཁོར་ཆེན་པོ་དག་ཀྱང་ཞལ་ཕྱེ་ནས། བླ་མ་དང་རྡོ་རྗེ་འཆང་ཐ་མི་དད་པ་ལ་ཕྱི་ནང་

གསང་བའི་མཆོད་པ་རྒྱ་ཆེན་པོས་མཉེས་པར་བྱས་ཤིང་། བདག་ཉིད་འཇུག་ཅིང་དབང་ལེན་

པ་སོགས་ཐུགས་ཀྱི་དགོངས་པ་རྫོགས་པའི་སྒྲུབ་པའི་མཆོད་པ་འབུལ་བར་རྩེ་གཅིག་ཏུ་གཞོལ་

བར་མཛད༑

བོད་ཟླ་བཅུ་པའི་ཚེས་ཉེར་ལྔའི་ཐོ་རངས་ལ་རྗེ་ཙོང་ཁ་པ་ཆེན་པོ་ཐམས་ཅད་སྟོང་པ་འོད་

གསལ་དོན་དམ་བདེན་པ་མངོན་དུ་མཛད་ཏེ། འོད་གསལ་ཆོས་སྐུ་ལ་མཉམ་པར་འཇོག་པའི་

ཐུགས་དམ་ལ་ཉིན་བཅུ་གསུམ་བཞུགས་པར་སྣང་ལ།681 དུས་ཡུན་དེའི་རིང་ལ། དགའ་ལྡན་

681 འདི་གཤམ་དུ་དྲང་བར་འགྱུར་བའི་ལེགས་པ་བཟང་པོའ་ི«རབ་གསང་གཏམ་གྱི་དགའ་སྟོན་»དུ། “ཞག་བཅུ་གསུམ་
གྱི་བར་དུ་ནམ་མཁའི་ཁྱོན་”ཞེས་བྱུང་བ་ལ་གཞི་བྱས་ཏེ་ཚོད་དཔག་བྱས་ཡོད༑ མཁས་གྲུབ་རྗེས་«རྣམ་ཐར་དད་པའི་འཇུག་
ངོགས་»སུ་ནི། (ཤོག ༨༩) རྗེ་བླ་མ་མྱ་ངན་ལས་འདས་རྗེས་ཀྱི་རྟགས་མཚན་ཁྱད་པར་ཅན་རྣམས་“ཞག་བཞི་ཅུ་རྩ་དགུ་ཙམ་



422 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གྱི་སྟེང་གི་ནམ་མཁའ་ནི། “ཐམས་ཅད་སྟོང་པ་འོད་གསལ་དུ་མཛད་པའི་ཚུལ་འདི་འདྲའོ།།” 

ཞེས་འཇིག་རྟེན་ཀུན་ལ་གོ་བར་བྱེད་པའི་བརྡ་སྟོན་པ་ལྟ་བུར་ཤིན་ཏུ་གཡའ་དག་པར་གྱུར་

ཏེ། ཆེས་དངས་ཤིང་སྤྲིན་དང་རྡུལ་ལ་སོགས་པ་ཐམས་ཅད་དང་བྲལ༑ ས་གཞིའང་རླུང་གི་

རྒྱུ་བ་སྒྲ་ཅན་ཐམས་ཅད་དང་བྲལ་ནས་དགའ་ལྡན་གྱི་རི་དེའི་ངོགས་ལ་དལ་བུས་བསིལ་

བསིལ་གཡོ་བ་ཙམ་ཞིག་སྟེ། ཕྱིའི་འབྱུང་བ་རླུང་གིས་ཀྱང་གུས་བཏུད་ཀྱི་རྣམ་པ་སྟོན་པ་

ལྟ་བུ་བྱུང་༑ གཞན་ཡང་ཉི་མ་འགའི་རིང་ལ་སྐབས་སྐབས་སུ་རི་བོ་དགེ་ལྡན་ཉིད་དང་། རི་

བོའ་ིགཤམ་གྱི་ཀླུང་རྣམས་སུ་འཇའ་ཚོན་རྣམ་པར་འཚེར་བ་ཤར་བ་སོགས་ངོ་མཚར་གྱི་ལྟས་

སྣ་ཚོགས་པ་ཞིག་ཀུན་གྱིས་མངོན་སུམ་དུ་མཇལ་༑ འདིའི་སྐོར་ལ་རྗེ་བླ་མའི་ཉེ་གནས་ལེགས་

པ་བཟང་པོས། འདི་ལྟར། 

ཞག་བཅུ་གསུམ་གྱི་བར་དུ་ནམ་མཁའི་ཁྱོན་སྤྲིན་ལ་སོགས་པའི་སྤྲོས་པས་དབེན་

ཞིང་། ཕྱི་རོལ་གྱི་རླུང་གི་རྒྱུ་བ་རགས་པ་འགགས། ཉི་མའི་འོད་ཟེར་ཤིན་ཏུ་

འཇམ་པའི་ལྟས་ཁྱད་པར་ཅན་བྱུང་བ་ནི། རྗེའི་ཞལ་སྔ་ནས་བདེ་སྟོང་གི་ཏིང་ངེ་

འཛིན་ཁྱད་པར་ཅན་འབྱོངས་པའི་ལྟས་སམ་གནོད་བྱེད་ཀྱི་རྩིགས་ཕུལ་བ་ལ་

དཔགས་ན་བླ་རབས་བཅུ་གསུམ་གྱི་བར་དུ་གདན་ས་ལ་དར་རྒྱས་འོང་བའི་རྟེན་

འབྲེལ་དུ་གོ།682

ཞེས་དང་། མཁས་གྲུབ་རྗེས་«རྣམ་ཐར་དད་པའི་འཇུག་ངོགས་»སུའང་།

དེ་བས་ན་རྗེ་འདི་ཡང་དེའི་ཚེ་འོད་གསལ་དོན་དམ་པའི་བདེན་པ་མངོན་དུ་

མཛད་དེ། འཆི་བ་ཆོས་སྐུར་བསྒྱུར་བའི་སྒོ་ནས་བར་དོ་སྒྱུ་མའི་སྐུ་བཞེངས་ཏེ། 

བར་དོར་ལོངས་སྤྱོད་རྫོགས་པའི་སྐུ་མཆོག་གི་དངོས་གྲུབ་གི་གོ་འཕང་མཐར་

ཐུག་པ་མངོན་དུ་མཛད་པ་ཡིན་པ་གདོན་མི་ཟ་བས། དེའི་ངོ་མཚར་བའི་ལྟས་

ཡིན་པར་ཤེས་པར་བྱོས་ཤིག683

ཅེས་ཀྱང་གསུངས་སོ། །རྗེ་བླ་མས་འཆི་བ་ཆོས་སྐུར་བསྲེ་བའི་འོད་གསལ་མངོན་དུ་མཛད་པའི་

ཉིན་དེ་ནས། ཐུགས་དམ་གྱི་མཉམ་བཞག་ལས་མ་བཞེངས་པའི་བར་། སྐབས་ཐམས་ཅད་དུ་

སློབ་མ་རྣམས་ནི། “བདག་ཅག་རྣམས་ནམ་ཡང་བླ་མ་རྡོ་རྗེ་འཆངཆེན་པོས་བྱང་ཆུབ་མ་ཐོབ་

ཀྱི་བར་དུ་རྗེས་སུ་བཟུང་སྟེ་ཡེ་ཤེས་ཀྱི་གཟིགས་པ་དང་ནམ་ཡང་འབྲལ་བ་མེད་པར་གྱུར་ཅིག” 

གྱི་བར་དུ་བྱུང་ལ།” ཞེས་གསུངས༑

682 ལེགས་པ་བཟང་པོ། «ངོ་མཚར་རྨད་འབྱུང་གཏམ་གྱི་དགའ་སྟོན།» ཤོག ༥༡༡

683 «རྣམ་ཐར་དད་པའི་འཇུག་ངོགས།» ཤོག ༨༨



423ལེའུ་བཅོ་ལྔ་པ། སྐུ་མྱ་ངན་ལས་འདས་པའི་སྐབས།

ཅེས་པའི་སྨོན་ལམ་ཚད་མེད་པ་འདེབས་པ་སོགས་ཀྱིས་དུས་འདའ་ཞིང་། དེ་བཞིན་དུ་དབུས་

གཙང་གི་དགེ་འདུན་གྱི་སྡེ་ཆེན་པོ་དུ་མར་ཡང་མང་ཇ་དང་འབུལ་ནོད་ཕུན་སུམ་ཚོགས་པ་རྒྱ་

ཆེར་བསྒྲུབས་པ་སོགས། རྗེ་བླ་མའི་ཐུགས་ཀྱི་དགོངས་པ་ཡོངས་སུ་རྫོགས་པའི་བྱ་བ་རྒྱུན་མི་

ཆད་པར་སྒྲུབ་པ་ལ་ཞུགས་པར་གྱུར་ཏོ།།

རྗེ་བླ་མ་སྐུ་མྱ་ངན་ལས་འདས་ནས་བདུན་ཕྲག་གསུམ་པའི་ནང་སྟེ། བོད་ཟླ་བཅུ་གཅིག་

པའི་ཚེས་བཅོ་ལྔ་ཉིན། རྗེའི་དངོས་སློབ་རྩེད་ཐང་གི་ཆོས་བསྒོ་བ་འཇམ་དབྱངས་ཁ་ཆེས་

དགའ་ལྡན་དུ་གསོ་སྦྱོང་གི་ཆོ་གའི་སྐབས་སུ། རྗེ་བླ་མ་ལྷང་གིས་དྲན་ཏེ་ཡིད་སྐྱོ་སེམས་ཀྱི་

གདུང་བས་བསྐྱོད་པ་དང་། རྗེ་བླ་མའི་སྐུ་མཇལ་བ་ཙམ་གྱིས་ཡིད་ལ་དགའ་བའི་ཉམས་སྟེར་

བ། རྗེ་བླ་མའི་གསུང་ལྷང་གིས་ཐོས་པ་ཙམ་གྱིས་སེམས་ལ་ཞི་བདེ་སྦྱིན་པའི་མདངས་དང་

ལྡན་ཞིང་རྟག་ཏུ་ཡིད་ལ་ཚིམ་པ་སྐྱེད་པའི་ལེགས་བཤད་ཀྱིས་ཕྱུག་པ། རྗེ་བླ་མའི་ཐུགས་ཀུན་

ལ་བྱམས་པའི་ཤུགས་ཀྱིས་བརྩེ་བ་བཅས། བླ་མའི་སྐུ་གསུང་ཐུགས་ཀྱི་ཁྱད་པར་རྣམས་ཡིད་ལ་

ལྷང་ངེར་ཤར་ཏེ། བླ་མ་དྲན་པའི་སྐྱོ་གླུ་ལྟ་བུར་«བསྟོད་པ་ཙོང་ཁ་བརྒྱད་ཅུ་མར་»གྲགས་པ་

དེ་ཐོལ་བྱུང་དུ་བརྩམས༑ བསྟོད་པ་འདིའི་མཚན་ལ་ཕྱིས་«ཙོང་ཁ་བརྒྱད་ཅུ་མ་»ཞེས་མཚན་

ཐོགས་པ་ནི། བསྟོད་ཚིག་གི་ནང་དུ་སྐབས་མང་པོར་རྗེ་བླ་མའི་རྣམ་ཐར་གྱི་གནས་གལ་ཆེན་

རེ་རེ་ནས་བསྟོད་པའི་མཇུག་ཏུ། “ཙོང་ཁ་པ།” ཞེས་པ་ལན་མང་ཟློས་ཏེ་བཀོད་ཡོད་པས་ཡིན༑ 

བསྟོད་པ་འདི་ལ་ཚན་པ་གསུམ་ཡོད་པ་ལས་དང་པོ་ནི། རྗེ་ཙོང་ཁ་པ་ཆེན་པོའ་ིསྐུ་ཚེའི་རྣམ་

ཐར་གྱི་སྙིང་པོ་རྣམས་ཚིགས་བཅད་དུ་བསྒྲིགས་ཏེ་བཀོད་ཅིང་། ཚན་པ་གཉིས་པར་རྗེ་བླ་མ་

ལ་ཀ་མས་སུམ་ཅུའི་སྒོ་ནས་བསྟོད་ལ། ཚན་པ་གསུམ་པ་ནི་རྗེ་བླ་མ་ལ་ཡན་ལག་བདུན་གྱི་སྒོ་

ནས་མཆོད་ཅིང་གསོལ་བ་འདེབས་པ་མཇུག་དང་བཅས་པ་ཡིན༑ འདིར་བསྟོད་པ་འདི་ལས་ཀ་

རྩོམ་དང་མཇུག་གི་ཡན་ལག་བདུན་པའི་མཆོད་པ་དང་བཅས་པ་དེ་གཉིས་དགོད་ན། 

ཀ་ལཱ་པ་ན་འཇམ་དབྱངས་གྲགས་པ་ལྟར། །ཁ་བ་ཅན་འདིར་ཐུབ་བསྟན་འཛིན་པ་ལ།།

ག་ན་གནས་ཀྱང་འགྲན་ཟླ་མ་མཆིས་པ། །ང་ཡི་གཙུག་གི་རྒྱན་གྱུར་ཙོང་ཁ་པ།།

ཅ་ཅོ་སྤངས་ཏེ་ལེགས་བཤད་སྒྲ་དབྱངས་སྒྲོག །ཆ་ལུགས་མཛེས་པའི་ཆོས་གོས་རྣམ་གསུམ་འཆང་།།

ཇ་སོགས་སྲེད་སྤངས་གང་བྱུང་ཙམ་གྱིས་འཚོ། །ཉ་ལྟོ་པ་དང་མཚུངས་པའི་ཙོང་ཁ་པ།།

ཏ་ཐཱ་ག་ཏས་ལུང་བསྟན་རྒྱལ་བའི་སྲས། །ཐ་ཆད་གངས་ཅན་འགྲོ་བ་འདུལ་བ་ལ།།

ད་ལྟ་བློ་བཟང་གྲགས་པ་ཞེས་སུ་གྲགས། །ནཱ་གཱ་རྫུ་ནའི་རྣམ་སྤྲུལ་ཙོང་ཁ་པ།།

པ་སངས་རྒྱུ་སྐར་དབུས་ན་ཟླ་བ་ལྟར། །ཕ་རོལ་མཁས་མང་དབུས་ན་འགྲན་ཟླ་བྲལ།།



424 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བ་གླང་བདག་ལྟར་བས་མཐར་གནས་བཅས་ཤིང་། །མ་ཡེངས་སྒྲུབ་ལ་བརྩོན་པའི་ཙོང་ཁ་པ།།

ཙཱ་རི་ལ་སོགས་དབེན་པའི་གནས་རྣམས་སུ། །ཚ་གྲང་འགལ་རྐྱེན་ཐམས་ཅད་ཁྱད་བསད་ནས།།

ཛ་ལང་ཅན་གྱི་རང་སེམས་འདུལ་བ་ལ། །ཝ་ལེ་རྩེ་གཅིག་གནས་པའི་ཙོང་ཁ་པ།།

ཞྭ་བཟང་ཏོག་ལྟར་ཡོངས་འཛིན་གཙུག་ན་མཛེས། །ཟ་མ་མཆོག་དང་གང་བྱུང་ཙམ་གྱིས་འཚོ།།

འ་ཅག་སྲིད་མཚོར་འཁྱམས་པའི་འགྲོ་བ་ལ། །ཡ་མཚན་ཐར་ལམ་སྟོན་པའི་ཙོང་ཁ་པ།།

རཱ་ལོ་པ་ལྟར་བསྐྱེད་རིམ་མཐར་སོན་ཅིང་། །ལྭ་བ་པ་ལྟར་རྫོགས་རིམ་མངོན་དུ་གྱུར།།

ཤཱ་རིའི་བུ་ལྟར་བདེན་པ་མངོན་སུམ་གཟིགས། །ས་སྟེང་འགྲན་ཟླ་བྲལ་བའི་ཙོང་ཁ་པ།།

ཧ་ཅང་དང་བའི་ཡིད་ཀྱིས་གསོལ་འདེབས་ན། །ཨ་དོན་སྐྱེ་མེད་སྟོན་པའི་ཙོང་ཁ་པ།།

ཆོས་གོས་ངུར་སྨྲིག་རྒྱལ་མཚན་འཛིན་པའི་སྐུ། །ཆོས་ཕུང་བརྒྱད་ཁྲི་བཞི་སྟོང་སྒྲོག་པའི་གསུང་།།

ཆོས་དབྱིངས་ངང་ལས་གཡེལ་བ་མེད་པའི་ཐུགས། །ཆོས་ཀྱི་རྒྱལ་པོ་རྒྱལ་བ་ཙོང་ཁ་པ།།

རྒྱལ་བའི་རྒྱལ་ཚབ་དཔལ་ལྡན་བླ་མ་ལ། །སླར་ཡང་སྒོ་གསུམ་གུས་པ་ཕྱག་འཚལ་ནས།།

དངོས་འབྱོར་ཡིད་ཀྱིས་སྤྲུལ་པའི་མཆོད་པ་འབུལ། །སྔར་བསགས་སྡིག་པ་ཐམས་ཅད་སོ་སོར་བཤགས།།

དགེ་བ་སྒྲུབ་པ་ཀུན་ལ་ཡི་རང་ངོ་། །གྲངས་མེད་འགྲོ་ལ་ཆོས་འཁོར་བསྐོར་དུ་གསོལ།།
གར་བཞུགས་མྱ་ངན་མི་འདའ་གསོལ་བ་འདེབས། །འདིར་འབད་དགེ་བ་བྱང་ཆུབ་ཆེན་པོར་བསྔོ།།

ཞེས་པ་འདི་ནི་འདྲེན་མཆོག་ཆོས་ཀྱི་རྗེ། །འཇིག་རྟེན་འདི་ནས་ཞིང་གཞན་གཤེགས་པ་ཡི།།

བདུན་ཕྲག་གསུམ་པ་བཅོ་ལྔའི་ཉིན་མོའ་ིདུས།684།དགེ་འདུན་ཚོགས་ནས་གསོ་སྦྱོང་མཛད་པའི་ཚེ།།

དམ་ཆོས་འབྱོར་བས་ལྷག་པར་བསྐྱངས་པ་ཡི། །རང་གི་བླ་མ་ཡང་ཡང་དྲན་པ་དང་།།

ཚུལ་འདིས་གསོལ་བ་འདེབས་པར་འདོད་པ་ཡི། །སྡེ་སྣོད་འཛིན་པ་གཞན་གྱིས་བསྐུལ་བའི་ངོར།།

ས་མཐའི་བཙུན་པ་བློ་གསལ་རི་ཁྲོད་པ། །འཇམ་དབྱངས་ཁ་ཆེ་དུ་བྷ་པུ་ནྱཻ་ཤྲིས།།

མང་ཐོས་སྒྲུབ་ལ་བརྩོན་པས་གང་བ་ཡི། །དགའ་ལྡན་རྣམ་པར་རྒྱལ་བའི་གླིང་དུ་བཀོད།།

ཀྱེ་མ་སྙིགས་མའི་དུས་ཀྱི་འགྲོ་བ་རྣམས། །རང་སྐྱོན་ཡོན་ཏན་བཞིན་དུ་དང་དུ་ལེན།།

གཞན་གྱི་ཡོན་ཏན་མཐོང་ཡང་སྐྱོན་བཞིན་འདོར། །དེ་བས་ཕྱོགས་འདིར་སྨྲ་བའང་མི་རིགས་མོད།།

འོན་ཀྱང་ཐར་པ་དོན་གཉེར་སྐལ་ལྡན་གྱིས། །རྒྱལ་བ་ཀུན་དངོས་དཔལ་ལྡན་བླ་མ་ལ།།

ཚུལ་འདིར་དད་པས་རྒྱུན་དུ་གསོལ་བཏབ་ན། །གང་འདོད་དངོས་གྲུབ་འབྱུང་བར་ཐེ་ཚོམ་མེད།།

ཅི་ཕྱིར་ཞེ་ན་མདོ་རྒྱུད་དུ་མ་ལས། །ཕྱོགས་བཅུའི་སངས་རྒྱས་ཐམས་ཅད་མཆོད་པ་བས།།

684 ཐོ་ཡོན་གྱིས་(དད་པ་རྒྱ་མཚོར་རོལ་པའི་འཇུག་ངོགས། ཤོག ༣༤༣)འཇམ་དབྱངས་ཁ་ཆེས་བསྟོད་པ་ཙོང་ཁ་བརྒྱད་ཅུ་
མ་རྗེ་བླ་མ་གཤེགས་པའི་བདུན་ཕྲག་ལྔ་པར་བརྩམས་པར་གསུངས་པ་ནོར་ཏེ། བསྟོད་པ་ཉིད་དུ་བདུན་གསུམ་པའི་གསོ་སྦྱོང་
གི་སྐབས་སུ་བརྩམས་པར་གསལ་བར་ཐོན༑



425ལེའུ་བཅོ་ལྔ་པ། སྐུ་མྱ་ངན་ལས་འདས་པའི་སྐབས།

མཚན་ཉིད་ལྡན་པའི་བླ་མ་དམ་པ་ལ། །མཆོད་ན་བསོད་ནམས་ཆེ་བར་གསུངས་པས་སོ།།

འདི་ལྟར་བྲིས་ལ་ཉེས་པའི་ཚོགས་མཆིས་ན། །བླ་མ་ཡི་དམ་བསྲུང་མར་བཅས་པ་དང་།།

གཟུར་གནས་མཁས་པའི་སྐྱེ་བོ་ཐམས་ཅད་ཀྱིས། །བཟོད་པར་མཛད་ནས་ཚངས་པ་སྩལ་དུ་གསོལ།།

འདིར་འབད་དགེ་བས་ཚེ་རབས་ཐམས་ཅད་ཀྱིས། །བཟོད་པར་མཛད་ནས་ཚངས་པ་སྩལ་དུ་གསོལ།།

འདིར་འབད་དགེ་བས་ཚེ་རབས་ཐམས་ཅད་དུ། །རྡོ་རྗེ་འཆང་དངོས་བླ་མས་རྗེས་བཟུང་སྟེ།།

ཅི་གསུང་བཀའ་བཞིན་ལེགས་པར་བསྒྲུབས་པ་ཡིས། །རྫོགས་པའི་སངས་རྒྱས་གོ་འཕང་མྱུར་ཐོབ་ཤོག། །685

ཞེས་སོ།།

རྗེ་བླ་མའི་དགོངས་རྫོགས་ཀྱི་སྒྲུབ་མཆོད་རྣམས་གྲུབ་རྗེས། འདུལ་འཛིན་གྲགས་པ་རྒྱལ་

མཚན་གཙོས་པའི་རྗེ་བླ་མའི་སློབ་མ་གནས་བརྟན་བགྲེས་པ་རྣམས་ནས་མགྲིན་གཅིག་ཏུ། 

སློབ་དཔོན་བཀའ་བཅུ་པ་དར་མ་རིན་ཆེན་དཔལ། རྗེ་བླ་མ་ཉིད་ཀྱིས་རང་གི་རྒྱལ་ཚབ་དུ་ཞལ་

ཏ་གནང་བའི་དགོངས་པ་ཇི་བཞིན། དགའ་ལྡན་ཁྲི་ལ་བཞུགས་པའི་གསོལ་བ་བཏབ་སྟེ། རྒྱལ་

བ་གཉིས་པའི་རྒྱལ་ཚབ་ཆོས་ཀྱི་རྒྱལ་སྲིད་ཆེན་པོར་མངའ་གསོལ༑ སློབ་དཔོན་བཀའ་བཅུ་པ་

ནི་རྒྱུན་གྱི་ཐུགས་གཤིས་སྙོམས་ཆུང་བས། དང་ཐོག་རྗེ་བླ་མའི་རྒྱལ་ཚབ་གནང་རྒྱུ་ཞལ་གྱིས་མ་

བཞེས་པར་གནས་བརྟན་རྣམས་ཀྱི་ཐབས་བྱས་ཏེ། སྔར་ནས་དགའ་ལྡན་དུ་སྐབས་སྐབས་སུ་རྗེ་

བླ་མའི་སྐུ་ཚབ་བྱས་ཏེ་གསོ་སྦྱོང་གི་མདོ་གསུང་བཞིན་པར་བརྟེན། སྐབས་དེར་གསོ་སྦྱོང་ཞིག་

ཆེད་དུ་ཚོགས་ཏེ་དེའི་ཚེ། མཁས་གྲུབ་རྗེས།

དཔལ་ལྡན་ཡོན་ཏན་ཚོགས་ཀྱི་བྱེད་པོ་ཡིས། །མི་འཇིགས་སེང་གེའི་ཁྲི་ལ་དབང་བསྐུར་བ།།

རྒྱལ་བ་གཉིས་པའི་རྒྱལ་ཚབ་ཆོས་ཀྱི་རྗེ། །མི་ཕམ་བླ་མ་གཉིས་པ་རྒྱལ་གྱུར་ཅིག། །686

ཅེས་སོགས་ཀྱི་གསོལ་འདེབས་དེ་ཚོགས་འདོན་དུ་མཛད་པ་དང་།687 སླར་ཡང་འདུལ་འཛིན་

གྲགས་པ་རྒྱལ་མཚན་གྱིས་དབུས་གནས་བརྟན་རྣམས་ཀྱིས་གསོལ་བ་ནན་ཆེར་བཏབ་པའི་

ངོར། སློབ་དཔོན་དར་མ་རིན་ཆེན་གྱིས་རྒྱལ་བའི་གདུང་ཚོབ་མཛད་པར་ཞལ་གྱིས་བཞེས་ཏེ། 

685 «རྗེ་ཙོང་ཁ་པ་ཆེན་པོའ་ིརྣམ་ཐར་བསྟོད་པ་ཙོང་ཁ་བརྒྱད་ཅུ་མ།» རྣམ་ཐར་ཕྱོགས་བསྒྲིགས། པོད། ༡ ཤོག ༦༥༠

686 མཁས་གྲུབ་ཐམས་ཅད་མཁྱེན་པའི་གསུང་ཐོར་བུ། གསུང་འབུམ། བ ཤོག ༢༣༩ རྒྱལ་ཚབ་རྗེས་དང་ཐོག་ཞལ་གྱིས་མ་
བཞེས་པར་གསོ་སྦྱོང་གི་སྐབས་སུ་མཁའ་གྲུབ་རྗེས་བསྟོད་པ་དཔལ་ལྡན་ཡོན་ཏན་མ་འདོན་པ་སོགས་ཀྱི་ཞིབ་གནས་རྣམས། 
«རྗེ་ཡབ་སྲས་གསུམ་གྱི་རྣམ་ཐར་དགེ་ལེགས་རྒྱ་མཚོའི་འབྱུང་གནས་»ཞེས་བྱ་བ་རྩོམ་འཕྲོར་ལུས་པ། རྗེ་ཙོང་ཁ་པ་ཆེན་
པོའ་ིརྣམ་ཐར་ཕྱོགས་བསྒྲིགས། དེབ། ༢ ཤོག ༦༡༠ ཐད་དུ་བྱུང་ལ། བྲག་གཡབ་བློ་བཟང་བསྟན་པས་མཛད་པའི་རྒྱལ་ཚབ་
རྗེའི་རྣམ་ཐར་དུའང་ཚུལ་འདི་ཉིད་འཁོད་པ་བཅས་ལས་འདིར་བཀོད༑

687 ཆ་ཧར་གྱིས་(བདེ་ལེགས་ཀུན་འབྱུང་། ཤོག ༣༤༢)སྐབས་འདིར་རྗེ་དགེ་འདུན་གྲུབ་པས་ཀྱང་རྒྱལ་ཚབ་རྗེ་ལ་བསྟོད་པ་
སྙན་ངག་ཀུན་བཟང་འཁོར་ལོའ་ིསྒོ་ནས་དྲངས་པ་དེའང་བརྩམས་ཏེ་ཕུལ་བར་གསུངས་མོད། དེ་ནི་ནོར་ཏེ་བསྟོད་པ་དེ་ཉིད་
ཀྱི་མཇུག་བྱང་དུ་ཁྲོ་མོའ་ིལོ་སྟེ་ཤིང་འབྲུག ༡༤༢༤ ལོར་མཛད་པ་གསུངས་པའི་ཕྱིར་རོ།།



426 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

རྗེ་བདག་ཉིད་ཆེན་པོའ་ིཁྲི་ལ་བཞུགས་ཏེ་གོང་གསལ་ལྟར་ཆོས་ཀྱི་རྒྱལ་སྲིད་ཆེན་པོའ་ིབདག་

པོར་མངའ་གསོལ༑ དེ་ལ་རྒྱལ་ཚབ་རྗེས། ཐོག་མར་རྗེ་བླ་མ་ཉིད་ནས་འབྲས་སྤུངས་ཆིབས་

བསྒྱུར་སྐབས་ཞལ་ཏ་མཛད་པའི་བཅོམ་ལྡན་འདས་རྣམ་པར་སྣང་མཛད་ཀྱི་དངུལ་སྐུ་ཆེན་པོ་

དེ་ལེགས་པར་གྲུབ་པར་གནང་སྟེ། དེའི་རབ་གནས་ཀྱང་ཚུལ་བཞིན་དུ་གྲུབ་པར་མཛད༑ དེ་

ལྟར་རྗེ་བླ་མས་རྣམ་སྣང་མངོན་བྱང་གི་དངུལ་སྐུ་དེ་བཞེངས་པའི་ཞལ་ཏ་དམིགས་ཀྱིས་གནང་

ཡོད་པ་ནི། གཙོ་བོར་བླ་མེད་དང་རྣལ་འབྱོར་གྱི་རྒྱུད་ཆེན་པོ་རྣམས་ཀྱི་འཆད་ཉན་ལེགས་པར་

ཚུགས་པ་འོང་བའི་རྟེན་འབྲེལ་ལ་དགོངས་པ་ཡིན་ངེས་པར་མཁས་གྲུབ་རྗེས་གསུངས༑ དེ་ནས་

རྗེ་བླ་མ་ཆོས་ཀྱི་སྐུ་ལ་མཉམ་པར་བཞག་པ་ལས་བཞེངས་པར། སྐུ་གདུང་ཞུགས་འབུལ་བགྱི་

བའམ་མ་ཉམས་པར་སྐུ་དམར་གདུང་དུ་བཞུགས་སུ་གསོལ་བ་ཇི་ལྟར་བྱ་ཞེས། རྒྱལ་ཚབ་རྗེས་

དབུས་སློབ་མ་གནས་བརྟན་བགྲེས་པ་རྣམས་བཀའ་བགྲོ་བ་མཛད་པ་ལས། ཐམས་ཅད་ཀྱིས་

སྐུ་གདུང་མ་ཉམས་པར་བཞུགས་སུ་གསོལ་ན་བསྟན་པའི་རྒྱུན་ལ་ཤིན་ཏུ་ཕན་པའི་དགོས་པ་

ཆེ་བར་ཐུགས་མཐུན་བྱུང་བ་ལྟར། སྐུ་གདུང་རིན་པོ་ཆེ་དེ་ལྟར་བཞུགས་སུ་གསོལ་བའི་ཐུགས་

ཐག་བཅད༑ དེ་ལྟར་སྐུ་གདུང་མ་ཉམས་པར་བཞུགས་སུ་གསོལ་བའི་ཆེད་དུ་དངུལ་གྱི་མཆོད་

རྟེན་བཞེངས་པ་ལ། སློབ་མ་སྐྱ་སེར་སོ་སོ་ནས་དད་པས་ཕུལ་བ་རྒྱུ་འགྲོར་བྱས་ཏེ་དངུལ་བྲེ་

ཆེན་བཅོ་བརྒྱད་ཙམ་ལས་གྲུབ་པའི་གདུང་རྟེན་རིན་པོ་ཆེ། རིན་པོ་ཆེའི་ཕྲ་སྣ་ཚོགས་ཀྱི་བཀོད་

པས་མཛེས་པ་བཞེངས་ཏེ། དངུལ་གྱི་མཆོད་རྟེན་ཆེན་པོ་འདིའི་བུམ་པའི་ནང་དུ་རྗེ་བླ་མའི་སྐུ་

གདུང་སྣམ་སྦྱར་གྱིས་ལེགས་པར་གཡོགས་ཏེ་ཙནྡན་འབའ་ཞིག་གིས་གྲུབ་པའི་སྒྲོམ་དུ་བཅུག་

ནས་བཞུགས་སུ་གསོལ་ལོ།།688 

དེ་ལྟར་རྗེ་བླ་མའི་སྐུ་གདུང་མཆོད་རྟེན་རིན་པོ་ཆེ་བཞེངས་གྲུབ་པའི་རྗེས་སུ། སྣེའུ་གདོང་

དང་འབྲི་གུང་ནས་ཐོག་དྲངས་པའི་རྗེ་བླ་མའི་སྦྱིན་བདག་བུ་སློབ་རྣམས་ཀྱིས། དངུལ་ཞོ་སྟོང་

ཕྲག་དང་བརྒྱ་ཕྲག་བགྲངས་པའི་གདུང་རྟེན་རིན་པོ་ཆེའི་མཆོད་འབུལ་དུ་བྱུང་བ་རྣམས་

དང་། གཞན་ཡང་ཕྱོགས་ཕྱོགས་སུ་རྗེ་བླ་མའི་ཞལ་སློབ་མི་སྣ་ཆེ་ཆུང་རྣམས་ལ་དད་འབུལ་

བསྐུལ་བའི་ཞལ་ཏ་མཛད་ནས། ཟངས་ཀྱི་འབུལ་བ་བྱུང་བ་རྣམས་ལ་བརྟེན་ནས། རྒྱལ་ཚབ་

རྗེ་དང་འདུལ་འཛིན་གྲགས་པ་རྒྱལ་མཚན་གཉིས་ཀྱིས་བཀའ་མངགས་གནང་སྟེ། ནང་རྟེན་གྱི་

རྗེ་བླ་མའི་གསེར་སྐུ་ཆེན་པོ་ལྷ་སའི་ཇོ་བོ་རིན་པོ་ཆེ་ལས་ཁྲུ་གང་དུ་ཉེ་བས་སྐུ་ཚད་ཆེ་བ་ཤིན་

ཏུ་བྱོན་ལེགས་ཤིང་རྨད་དུ་བྱུང་བ་དང་། སྐུ་གདུང་རིན་པོ་ཆེ་དང་། ནང་རྟེན་བཞུགས་པའི་

688 «རྣམ་ཐར་དད་པའི་འཇུག་ངོགས།» ཤོག ༩༢



427ལེའུ་བཅོ་ལྔ་པ། སྐུ་མྱ་ངན་ལས་འདས་པའི་སྐབས།

སླད་དུ་གཙུག་ལག་ཁང་ཤིན་ཏུ་ཆེ་ཞིང་ལེགས་པ་དང་བཅས་པ་གསར་དུ་བཞེངས་ཏེ། སྐུ་མྱ་

ངན་ལས་འདས་པའི་ཕྱི་ལོ་ལྕགས་བྱིའི་(༡༤༢༠)ནང་རབ་གནས་དང་བཅས་པ་ཡོངས་སུ་གྲུབ་

པར་མཛད༑ སྐབས་དེར་རྗེ་བླ་མའི་སྐུ་གདུང་རིན་པོ་ཆེ་གཙུག་ལག་ཁང་དུ་གདན་འདྲེན་པའི་

ཚེ། ནམ་མཁའ་འཇའ་མཚོན་གྱིས་ཁེངས་ཤིང་མེ་ཏོག་གི་ཆར་བབས་པ་ལྟ་བུའི་སྣང་བས་ཀྱང་

ཁྱབ་པར་གྱུར་ཏོ།།689 

ལྕགས་བྱིའི་ལོ་དེར། རྗེ་བླ་མའི་དགོངས་རྫོགས་ཀྱི་དུས་མཆོད་ཉེ་བར་སོན་པ་ན། དགའ་

ལྡན་དུ་རྡོ་རྗེ་འཛིན་པ་བརྒྱ་ཕྲག་དུ་མས། གསང་བདེ་འཇིགས་གསུམ་དང་། ཀྱཻ་རྡོ་རྗེ། དུས་

འཁོར། ཕྱག་རྡོར་འཁོར་ལོ་ཆེན་པོ། ཚེ་དཔག་མེད། མི་འཁྲུགས་པ། རྣམ་པར་སྣང་མཛད་

སོགས། དཀྱིལ་འཁོར་དཔག་ཏུ་མེད་པ་སྒྲུབ་ཅིང་། དུས་ཀྱི་མཆོད་པ་ཞག་དུ་མའི་བར་དུ་

བསྒྲུབས་པ་ན། ཉིན་དང་པོ་དང་རྗེས་མ་ལ་མེ་ཏོག་གི་ཆར་བབས་ཤིང་། དགོངས་རྫོགས་

ཀྱི་ཉིན་དངོས་སྟེ་ཚེས་ཉེར་ལྔའི་ཉིན་ནམ་མཁའ་ལས་མེ་ཏོག་གི་ཆར་བབས་པ་ས་ལ་ཁ་བ་

ཆགས་པ་ལྟ་བུར་གྱུར་པ་སོགས་ངོ་མཚར་གྱི་མཚན་མ་ཁྱད་པར་ཅན་བྱུང་༑ དེའི་ཉིན་རྗེ་བླ་

མའི་དབེན་གནས་བྱིན་ཅན་ར་ཁ་བྲག་ཏུའང་། རྗེ་བླ་མའི་སྦྱིན་བདག་གཙོ་བོ་སྣེའུ་ནམ་མཁའ་

བཟང་པོ་ཁྱིམ་ཚང་ནས་ཀྱང་བྱམས་ཆེན་ཆོས་རྗེ་ཤཱཀྱ་ཡེ་ཤེས་གདན་དྲངས་ཏེ། རྗེ་བླ་མའི་

དགོངས་རྫོགས་ཀྱི་མཆོད་པ་ཤིན་ཏུ་རྒྱ་ཆེ་བ་ཞིག་བསྒྲུབས་ལ། དེར་ཡང་ངོ་མཚར་གྱི་ལྟས་

མངོན་དུ་གྱུར་པ་སོགས། མདོར་ན་མྱ་ངན་ལས་འདས་ཏེ་རེ་ཞིག་གཟུགས་སྐུའི་བཀོད་པ་

བསྡུས་ཟིན་པའི་རྗེས་སུའང་། ངོ་མཚར་བའི་མཛད་པ་བསྟན་ཏེ་སྐལ་ལྡན་གྱི་གདུལ་བྱ་དཔག་

ཏུ་མེད་པ་སྨིན་གྲོལ་གྱི་ལམ་ལ་འགོད་པར་མཛད་དོ།།

དེ་ལྟར་གངས་ཅན་མཁས་པའི་གཙུག་རྒྱན། སྙིགས་དུས་ཀྱི་རྒྱལ་བ་གཉིས་པ། རྗེ་བཙུན་

འཇམ་པའི་དབྱངས་དངོས་འཇམ་མགོན་བླ་མ་ཙོང་ཁ་པ་ཆེན་པོ་དགོངས་པ་མྱ་ངན་ལས་

འདས་པའི་དགོངས་རྫོགས་ཀྱི་དུས་མཆོད་དང་པོ་འདི་ནས་བཟུང་སྟེ། དུས་ཚིགས་ཁྱད་པར་

ཅན་འདི་ལ་“དགའ་ལྡན་ལྔ་མཆོད་ཆེན་མོ་”ཞེས་གྲགས་ལ། དུས་ཚིགས་འདི་བོད་ཀྱི་ས་ཕྱོགས་

མཐའ་དབུས་ཀུན་ཏུ་སྲུང་བརྩི་ཞུ་བར་མ་ཟད། གཞན་ཡང་བོད་བརྒྱུད་ནང་བསྟན་ཁྱབ་བརྡལ་

དུ་བྱུང་བའི་ས་ཁུལ་སོག་རིགས་ཀྱི་ཡུལ་སྡེ་རྣམས་དང་། དེ་བཞིན་དུ་ཧི་མ་ལ་ཡའི་རི་རྒྱུད་དུ་

ཆགས་པའི་དེང་རབས་རྒྱ་གར་གྱི་ས་ཁུལ་ལ་དྭགས་དང་། ཁུ་ནུ། གར་ཤ མོན་ཡུལ་སོགས་

ཕྱོགས་མང་པོར་སྲུང་བརྩི་བྱེད་པའི་སྲོལ་ཁྱབ་པ། དེང་གི་དུས་སུའང་མཐོང་ཆོས་སུ་ཡོད་པ་

689 «རྣམ་ཐར་དད་པའི་འཇུག་ངོགས།» ཤོག ༩༢



428 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ལྟར་ལགས༑ འདི་ལ་དགའ་ལྡན་ལྔ་མཆོད་ཆེན་མོ་ཞེས་ཟེར་བ་ནི། ས་ཕག་ ༡༤༡༩ ལོར་དགའ་

ལྡན་དུ་རྗེ་ཙོང་ཁ་པ་ཆེན་པོ་བོད་ཟླ་བཅུ་པའི་ཚེས་ཉེར་ལྔ་ཉིན། འཆི་བ་འོད་གསལ་དོན་དམ་

པའི་བདེན་པ་མངོན་དུ་མཛད་པའི་དུས་ཚིགས་འགངས་ཆེན་འདི་སྲུང་བརྩིའི་ཆེད་དུ་མཆོད་

པ་དཔག་ཏུ་མེད་པ་བྱེད་པ་དེས་ཡིན་ལ། དགའ་ལྡན་ལྔ་མཆོད་ཆེན་མོའ་ིཁྱད་ཆོས་ཐུན་མོང་མ་

ཡིན་པ་ཞིག་ནི། དེ་ཉིན་དུས་མཆོད་རྒྱས་པར་བྱེད་པ་ཙམ་དུ་མ་ཟད། གསོལ་འདེབས་དམིགས་

བརྩེ་མ་གདངས་དང་བཅས་སྐད་ཆེན་པོས་འདོན་པ་དང་། ཁྱད་པར་མཚན་མོར་དགོན་པ་དང་

གཞན་ཡང་དད་ལྡན་གྱི་ཁྱིམ་གྱི་ཁང་པའི་ཐོག་དང་། སྒེའུ་ཁུང་གི་ཐེམ་པའི་སྟེང་དུ་མར་མེའི་

ཕྲེང་བ་རྒྱ་ཆེར་བསྒྲིགས་པའི་སྲོལ་དེ་ཡིན༑ དེའི་ཕྱིར་དགའ་ལྡན་ལྔ་མཆོད་ཀྱི་དུས་ཆེན་འདི་

བོད་ལུགས་ཀྱི་ལོ་རེའི་སྒྲོན་མེའི་དུས་སྟོན་རེད་ཅེས་བརྗོད་ཆོག་པ་ཞིག་གོ །སྨྲས་པ།

ལེགས་བཤད་འོད་དཀར་སྟོང་གི་དྲ་བ་ཅན། །ཐུབ་བསྟན་ཀུ་མུད་མཛེས་པའི་གཉེན་གཅིག་པུ།།

གློ་བུར་ཉིད་དུ་ཞི་བའི་དབྱིངས་སུ་ནུབ། །ས་གསུམ་འགྲོ་འདི་ཅིག་ཅར་མུན་པས་ཁྱབ།།

རིང་ནས་ཁྱོད་ལ་བརྟེན་པའི་སྐྱེ་བོ་འདི། །ཡིད་ལ་མྱ་ངན་མེ་ལྕེའི་སྦྱིན་སྲེག་དང༌།།

བཞིན་ལ་མཆི་མའི་རྒྱུན་གྱི་དག་བྱེད་དག །སྡུག་བསྔལ་བསམ་གཏན་དྲག་པོས་རྩེ་གཅིག་བསྒྲུབས།།

བློ་གསལ་འཆི་མེད་ཚོགས་ཀྱི་འདོད་དགུའི་གཞི། །མཁྱེན་བརྩེའི་གྲིབ་བསིལ་ཕྱོགས་ཀྱི་མཐར་འགྲོ་བ།།

སྔོན་མེད་ཡོངས་འདུའི་དབང་པོ་དབྱིངས་སུ་འཛེགས། །ཐར་འདོད་ཡིད་ཀྱི་གདུང་སེལ་སུ་ཞིག་བསྟེན།།

ཐུབ་བསྟན་གངས་རིའི་སྟོད་གཡོགས་ནི། །ཅིག་ཅར་ཉིད་དུ་ལྷུང་ངོ་ཞེས།།

ལྷ་རྣམས་སྐྲག་པའི་ཆོ་ངེ་བཞིན། །སྤྲིན་བྲལ་ནམ་མཁའི་རྔ་ཆེན་བརྡུངས།།

ཆུ་གཏེར་དུ་གུ་ལ་ཡི་གོས། །མྱ་ངན་རླུང་གིས་རླབས་བསྐྱོད་པའི།།

ལྗོན་ཤིང་སྤུ་ལོང་གཡོ་བ་ཅན། །ནོར་འཛིན་ལུས་འདི་རིང་ཞིག་འདར།།

འཇིག་རྟེན་ཀུན་གྱི་ལྟ་བྱེད་ནི། །ལྷུང་བས་ཡིད་ཀྱི་བརྟན་ཉམས་ཏེ།།

ཀུན་གསལ་མཛེས་མས་མུ་ཅོར་དུ།།ཆུ་འཛིན་སྨད་གཡོགས་རྒྱ་མཚོར་དོར།།

དེ་ཡིས་སྐབས་གསུམ་ལྷ་རྣམས་ནི། །ངོ་ཚས་བབ་ཅོལ་གྱུར་པ་བཞིན།།

འཕྲོག་བྱེད་བླ་གོས་བཀྲ་བ་ཡིས། །ནམ་མཁའི་བུ་མོ་ཁྱབ་པར་བསྒྲིབས།།

ཀུན་རྟོག་རླུང་གི་བཞོན་པ་ཀུན། །མ་ལུས་བཅོམ་པས་སྐྲག་གྱུར་ཏེ།།

མཐའ་དག་དྲི་བཞོན་གཡོ་བ་ནི། །སྟོབས་ལྡན་བཞིན་དུ་ས་འོག་ཞུགས།།

མགོན་འདིས་ཆོས་སྐུ་མངོན་དུ་མཛད་པ་ན། །བདག་ཅག་བཏང་སྙོམས་འདུག་པར་མི་རིགས་ཞེས།།

མཐོ་རིས་པདྨོ་མ་ལུས་ལྷ་རྣམས་ཀྱིས། །མཁའ་ལ་གཏོར་བའི་རྣམ་འཕྲུལ་ཅི་ཡང་བྱས།།



429ལེའུ་བཅོ་ལྔ་པ། སྐུ་མྱ་ངན་ལས་འདས་པའི་སྐབས།

ཁྱོད་ཐུགས་ཞི་བའི་བདུད་རྩིས་མྱོས་མཐོང་ནས། །མངོན་དགའ་རྒྱས་པའི་ཟླ་བས་སྐུ་ལ་འཁྱུད།།

དེ་ཚེ་དེ་ཡི་རྗེས་འབྲང་རྒྱུ་སྐར་ཚོགས། །རང་གནས་བཏང་སྟེ་མཁའ་ལས་ལྷུང་བ་བཞིན།།

མགོན་པོ་ཁྱོད་ཀྱིས་བདག་ཅག་རབ་བཏང་སྟེ། །ཕུན་ཚོགས་སྐུ་ཡི་སྒྱུ་མས་བྲིད་གྱུར་ཀྱང༌།།

མྱ་ངན་ལྕགས་ཀྱུས་ཡིད་ཀྱི་གཉིས་འཐུང་ནི། །གཏོང་བ་མིན་ཞེས་ཀུན་གྱིས་ཆོ་ངེ་བྱས།།

འོན་ཀྱང་བླ་མ་མཆོག་གིས་སྐུ་གསུམ་གྱི། །གོ་འཕང་རྒྱ་ཆེན་མངོན་དུ་མཛད་དོ་ཞེས།།

བདག་ཅག་ཡིད་ལ་གདུང་བ་ཅི་ལྟར་རིགས། །སླར་ཡང་ཚུལ་དེར་དང་བ་ལྷུར་བྱོས་ཤིག། །690

ཞེས། མཁས་གྲུབ་རྗེས་«རྣམ་ཐར་དད་པའི་འཇུག་ངོགས་»སུ་བྱུང་བ་བར་སྐབས་ཀྱི་ཚིགས་

བཅད་དུ་བཀོད་པའོ།།    །།

690 «རྣམ་ཐར་དད་པའི་འཇུག་ངོགས།» ཤོག ༩༠



ལེའུ་བཅུ་དྲུག་པ།
མྱ་ངན་ལས་འདས་རྗེས་ཀྱི་སྐབས།

༈ རབ་བྱུང་བདུན་པའི་ས་ཕག་ཕྱི་ལོའ་ིདུས་རབས་བཅོ་ལྔ་པའི་སྟོད། ༡༤༡༩ ལོར་རྗེ་ཙོང་ཁ་

པ་ཆེན་པོ་སྐུ་མྱ་ངན་ལས་འདས་པའི་སྐབས་སུ་ནི། བདག་ཉིད་ཆེན་པོ་འདི་བོད་གངས་ཅན་གྱི་

ལྗོངས་སུ་མཁས་གྲུབ་ཀྱི་སྐྱེས་ཆེན་འགྲན་པའི་ཟླ་དང་བྲལ་བ་ཞིག་ཏུ་གྱུར་ཡོད༑ དེ་ཡང་རྗེ་ཙོང་

ཁ་པ་ཆེན་པོས་ལོ་ངོ་སུམ་ཅུ་བརྒལ་བར་མདོ་སྔགས་མན་ངག་དང་བཅས་པའི་ཆོས་འཁོར་

རྒྱ་ཆེར་བསྐོར་བ་དང་། ཚད་ཐུབ་ཀྱི་གསུང་རབ་ཀྱང་མང་དག་ཅིག་བརྩམས་པར་མཛད་པ་

སོགས་ཀྱིས། རྗེས་འབྲང་གསུང་སྐྱེས་ཀྱི་སློབ་མའང་ཚོགས་ཤིན་ཏུ་ཆེན་པོ་ཞིག་འཕེལ་ཡོད་

ལ། དེའི་གྲས་སུ་མཁས་པ་སྡེ་སྣོད་འཛིན་པ་དང་། སྒྲུབ་པ་ལ་རྩེ་གཅིག་ཏུ་གཞོལ་བའི་རྣལ་

འབྱོར་པ་ཙམ་དུ་མ་ཟད། སྐབས་དེའི་བོད་ཀྱི་རྒྱལ་པོ་ཕག་གྲུའི་མི་དབང་གྲགས་པ་རྒྱལ་མཚན་

གྱིས་གཙོས། སྟོབས་འབྱོར་མངའ་ཐང་ཆེ་བའི་ཕག་གྲུའི་ནང་བློན་དང་རྫོང་དཔོན་སོགས་

ཀྱང་ཡོད་པ། གོང་དུ་རྣམ་ཐར་གྱི་ཡི་གེར་གསལ་བ་ལྟར་ལགས༑ དེ་ཡང་དཔའ་བོ་གཙུག་ལག་

ཕྲེང་བས་«ཆོས་འབྱུང་མཁས་པའི་དགའ་སྟོན་»དུ། རྗེ་ཙོང་ཁ་པའི་“འཕྲིན་ལས་ཤིན་ཏུ་རྒྱས་

པས་མཚུར་ཕུ་ནགས་ཕུ་ཀརྨ་འབྲི་གུང་ཐེལ་གདན་ས་ཐེལ་སྒམ་པོ་སོགས་བཀའ་བརྒྱུད་ཀྱི་

གདན་ས་ཕལ་ཆེར་ཆོས་རྒྱུན་འགྱུར། བཀའ་བརྒྱུད་ཀྱི་ཆོས་རབས་ཆད་པར་ཉེ་བ་ན།” ཞེས་

དང་། “རི་བོ་དགའ་ལྡན་བཏབ། འབྲི་གུང་པའི་གྲྭ་རྒྱུན་ཐམས་ཅད་དེར་འདུས།”691 ཞེས་

སོགས། སྐབས་དེར་བཀའ་བརྒྱུད་ཀྱི་དགོན་པ་མང་པོ་ཞིག་གི་དགེ་འདུན་པ་རྣམས་རྗེ་ཙོང་

ཁ་པ་ཆེན་པོའ་ིསློབ་མར་གྱུར་པས། དགོན་པ་རྣམས་གྲྭ་རྒྱུན་ཆད་པའི་ཉེན་ཁ་བྱུང་བ་ལྟ་བུར་

གྱུར་པར་གསུངས་ལ། དེ་བཞིན་དུ་ས་སྐྱའི་མཁས་པ་གསེར་མདོག་པཎ་ཆེན་ཤཱཀྱ་མཆོག་ལྡན་གྱིས་ཀྱང་།

དེང་དུས་གངས་ཅན་ལྗོངས་འདི་ན། །ཕལ་ཆེར་ལུགས་འདི་དང་དུ་ལེན།།692

ཞེས། རྗེ་ཙོང་ཁ་པ་ཆེན་པོའ་ིསྐུ་ཚེ་སྨད་དང་མྱ་ངན་ལས་འདས་རྗེས་ཀྱི་ཕྱི་ལོའ་ིདུས་རབས་

བཅོ་ལྔའི་ནང་དུ་ནི། བོད་གངས་ཅན་གྱི་ལྗོངས་སུ་སྐྱེ་བོ་ཕལ་ཆེ་བས་རྗེ་ཙོང་ཁ་པ་ཆེན་པོའ་ི

ལུགས་དེ་དང་དུ་ལེན་གྱི་ཡོད་པར་གསུངས༑ ཚུལ་འདི་ནི་གཅིག་ནས་རྗེ་བླ་མ་ཉིད་ཀྱིས་ཆོས་

འཁོར་བསྐོར་བ་དང་གསུང་རབ་བརྩམས་པའི་མཛད་རྗེས་ལས་ཡིན་པ་གོང་དུ་སྨྲས་པ་ལྟར་

691 «ཆོས་འབྱུང་མཁས་པའི་དགའ་སྟོན།» སྨད་ཆ། ཤོག ༡༡༥༥

692 «ས་སྐྱའི་རྗེ་བཙུན་སྐུ་མཆེད་ཀྱི་ལྟ་བའི་བཤད་ཚུལ།» གསུང་འབུམ། འ ཤོག ༡༢ བ༧ དང་། དེབ། ༢༣ ཤོག ༧༣



431ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

ལ། གཉིས་ནས་ཕག་གྲུའི་མི་དབང་གྲགས་པ་རྒྱལ་མཚན་ནང་བློན་དང་བཅས་པ་རྣམས་ཀྱིས་

རྗེ་ཙོང་ཁ་པ་ཆེན་པོའ་ིམཛད་འཕྲིན། དཔེར་ན་ལྷ་ས་སྨོན་ལམ་ཆེན་མོ་ཚོགས་པ་དང་། དགའ་

ལྡན་ཙམ་དུ་མ་ཟད་འབྲས་སྤུངས་དང་སེ་རྭ་བཅས་ཀྱང་བཏབ་པ་དང་། རྗེ་བླ་མའི་གསུང་

རབ་ཆེ་ཁག་མདོ་སྔགས་ཀྱི་སྡོམ་ཆེན་པོ་རྣམ་གཉིས་སོགས་ཤིང་པར་དུ་བརྐོས་ནས་བསྐྲུན་པ་

སོགས། གང་ཅིར་སྲིད་འབྱོར་གཉིས་ཀའི་ཐོག་ནས་རྒྱབ་སྐྱོར་དང་དན་གྲོགས་དཔག་ཏུ་མེད་

པ་ཡུན་རིང་ཞུས་པ་དེས་ཀྱང་ཤུགས་རྐྱེན་ཆེན་པོ་ཐེབས་ཡོད་པའང་གོར་མ་ཆག 

དེ་ལ་རྗེ་ཙོང་ཁ་པ་ཆེན་པོའ་ིགསུང་རབ་རྣམས་སུ། མདོ་སྔགས་གཉིས་ཀའི་ཐད་ལ་བོད་

ཀྱི་བླ་མ་སྔ་མ་ལས་འཕགས་ཡུལ་པཎ་གྲུབ་ཀྱི་གཞུང་ཁུངས་སུ་གཙོ་བོར་མཛད་པ་དང་། སྔོན་

གྱི་སྲོལ་རྒྱུན་གྱི་བཤད་པ་ལས་རང་ཉིད་ཀྱིས་ཐོས་བསམ་སྒོམ་གསུམ་གྱི་མྱོང་བ་ལ་བརྟེན་པའི་

གོ་རྟོགས་ལ་གཙོ་བོར་མཛད་ལ། དེ་བཞིན་དུ་རྒྱལ་བའི་བསྟན་པ་སྤྱིའི་བགྲོད་ལ་གོ་བ་ཆགས་

པའི་སྒོ་ནས་མདོ་སྔགས་ཟུང་དུ་འབྲེལ་བའི་གཞི་ལམ་འབྲས་གསུམ་གྱི་རྣམ་གཞག་གཏན་ལ་

འབེབས་པ་རྩལ་དུ་འདོན་པ། མདོ་སྔགས་གང་གི་སྐབས་སུའང་གཞི་ཚུལ་ཁྲིམས་རྣམ་པར་དག་

པ་མེད་དུ་མི་རུང་བར་སྒྲུབ་པ། དངོས་གཞིའི་སྒོམ་སྒྲུབ་ཀྱི་སྐབས་སུའང་། སྐབས་ཐོབ་དེར་

གདམས་ངག་བྱེ་བྲག་པ་ཞིག་ལ་རྩལ་འདོན་དུ་བྱེད་ནའང་། དེ་ལྟ་བུའི་ཉམས་ལེན་དེ་ལམ་གྱི་

ལུས་ཡོངས་རྫོགས་ཤེས་པ་གཞིར་བྱས་ཏེ་བྱ་འོས་པར་སྒྲུབ་པ་དང་། གནས་ལུགས་སྟོང་པ་

ཉིད་རྟོགས་པ་ལ་དབུ་མ་ནས་གསུངས་པའི་རིགས་པ་ལ་བརྟེན་པའི་དཔྱད་སྒོམ་མེད་དུ་མི་རུང་

བར་སྒྲུབ་པ་སོགས་ཀྱིས། ཕྱི་ལོའ་ིདུས་རབས་བཅོ་ལྔ་པའི་དབུར། བོད་གངས་ཅན་གྱི་ལྗོངས་

སུ་རྗེ་བླ་མའི་ཆོས་སྐོར་དང་གསུང་རབ་ལ་བརྟེན་ནས་བོད་བརྒྱུད་ནང་བསྟན་གྱི་ཆོས་བརྒྱུད་

གསར་པ་ཞིག་བྱུང་ཡོད་པ་ལོ་རྒྱུས་ཀྱི་དན་རྟགས་ལས་དཔོག་ནུས༑

ཅི་ལྟར་ཡང་ཕྱི་ལོ་ ༡༤༠༩ ལོར་དགའ་ལྡན་ཕྱག་བཏབ་པ་དང་། དེ་རྗེས་སུ་ ༡༤༡༦ དང་ 

༡༤༡༩ གཉིས་ལ་རིམ་པ་བཞིན། འབྲས་སྤུངས་དང་སེ་ར་ཕྱག་བཏབ་པ་བྱུང་བ་ལས། རྗེ་ཙོང་

ཁ་པ་ཆེན་པོའ་ིརྗེས་འབྲང་སློབ་མ་རྣམས་ལ། རྗེ་བླ་མའི་བཀའ་སྲོལ་ཐུན་མོང་མ་ཡིན་པ། མདོ་

སྔགས་ཀྱི་འཆད་ཉན་སྒོམ་གསུམ་གྱི་ལག་ལེན་རྗེ་བླ་མའི་དགོངས་པ་བཞིན་སྒྲུབ་པའི་བསྟི་

གནས་ཀྱང་། གདན་ས་ཆེན་པོ་གསུམ་དུ་གྲགས་པ་ཆགས་ཡོད་པར་བརྟེན། རྗེ་ཙོང་ཁ་པ་ཆེན་

པོ་མྱ་ངན་ལས་འདས་པའི་སྐབས་སུ་རི་བོ་དགེ་ལྡན་པ་ཞེས། རྗེ་བླ་མའི་བཀའ་སྲོལ་འཛིན་པའི་

འདུས་སྡེ་ལོགས་སུ་ཡོད་པའི་ངོས་འཛིན་ཞིག་ཆགས་ཡོད་ཟིན་སྣང་༑

རྗེ་ཙོང་ཁ་པ་ཆེན་པོའ་ིགསུང་གི་མཛད་པའི་ངོས་ནས་བཤད་ན། སྐུ་མྱ་ངན་ལས་འདས་



432 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པའི་དུས་ཡས་མས་རང་ནས་ཀྱང་། རྗེ་བླ་མའི་གསུང་རབ་ལས་ཤུགས་རྐྱེན་ཆེ་ཤོས་སུ་གྱུར་པ་

«བྱང་ཆུབ་ལམ་རིམ་ཆེན་མོ་»དང་། «དྲང་ངེས་ལེགས་བཤད་སྙིང་པོ།» དཔལ་གསང་བ་

འདུས་པའི་རྒྱུད་ཀྱི་འགྲེལ་པ་སྒྲོན་གསལ་གྱི་མཆན་འགྲེལ་བཅས། ཕག་གྲུའི་མི་དབང་གིས་

གོང་དཀར་བཞི་འཛོམས་པ་ལ་བཀའ་བསྐོས་གནང་སྟེ་ཤིང་དཔར་དུ་བརྐོས་ནས་འགྲེམས་

སྤེལ་བྱས་ཟིན་ཡོད༑693 གཞན་ཡང་གདན་ས་མཐིལ་གྱི་ཆོས་རྗེ་སྤྱན་སྔ་བསོད་ནམས་བཟང་

པོས་ཀྱང་། རང་ཉིད་ཕྱི་ལོ་ ༡༤༠༥ ལོར་སྐུ་མ་གཤེགས་པའི་གོང་དུ་རྗེ་ཙོང་ཁ་པ་ཆེན་པོའ་ི

བཀའ་འབུམ་ཕལ་ཆེ་བ་དཔར་དུ་བཞེངས་ཡོད་པར་གྲགས་ལ།694 རྗེ་བླ་མའི་དངོས་སློབ་

རྒྱུད་གྲྭ་ཕྱག་འདེབས་པ་པོ་རྗེ་བཙུན་ཤེས་རབ་སེང་གེའི་རྣམ་ཐར་དུ་བྱུང་བ་ལྟར་ན། རྗེ་ཙོང་

ཁ་པ་ཆེན་པོའ་ིགསུང་འབུམ་ཤིང་དཔར་དུ་བརྐོས་པ་དང་པོ་དེ་ཕག་གྲུའི་མི་དབང་རང་ཉིད་

ཀྱི་བཀའ་ཁྱབ་འོག་ལྷོ་ཁར་བསྒྲུབས་པར་བཤད༑695 ཅི་ལྟར་ཡང་ཕྱི་ལོའ་ིདུས་རབས་བཅོ་ལྔ་

པ་མ་རྫོགས་གོང་དུ་ནི། རྗེ་ཙོང་ཁ་པ་ཆེན་པོའ་ིགསུང་འབུམ་ཡོངས་སུ་རྫོགས་པ་ཤིང་དཔར་

དུ་བརྐོས་ཏེ་དཔར་དུ་བསྐྲུན་ཟིན་སྣང་༑ ཕྱིས་སུ་རྗེ་ཙོང་ཁ་པ་ཆེན་པོའ་ིགསུང་འབུམ་གྱི་སྟེང་

དུ། ཐུགས་སྲས་གཙོ་བོ་རྗེ་བླ་མའི་མཇུག་ཏུ་རིམ་པ་བཞིན་དགའ་ལྡན་གྱི་ཁྲི་ལ་ཕེབས་པ་རྒྱལ་

ཚབ་རྗེ་དང་མཁས་གྲུབ་རྗེ་གཉིས་ཀྱི་གསུང་རྣམས་ཀྱང་། སོ་སོར་ཕྱོགས་གཅིག་ཏུ་བསྒྲིགས་ཏེ། 

“རྗེ་ཡབ་སྲས་གསུམ་གྱི་གསུང་འབུམ་”ཞེས་ལྷན་གཅིག་དུ་དཔར་དུ་སྐྲུན་པའི་སྲོལ་དར་ཅིང་། 

གསུང་འབུམ་དེ་གསུམ་དགེ་ལྡན་པའི་དགོན་སྡེ་རྣམས་ལ། བཀའ་འགྱུར་དང་བསྟན་འགྱུར་ལྟ་

བུར་མེད་དུ་མི་རུང་བའི་གསུང་རབ་ཀྱི་སྡེ་ཚན་དུ་གྱུར༑ 

གང་ལྟར་ཡང་རྗེ་ཙོང་ཁ་པ་ཆེན་པོ་དགོངས་པ་མྱ་ངན་ལས་འདས་པའི་སྐབས་སུ་ནི། 

བདག་ཉིད་ཆེན་པོ་དེ་བོད་བརྒྱུད་ནང་བསྟན་གྱི་འཛམ་གླིང་ནང་དུ། ཐུན་མོང་མ་ཡིན་པའི་

མཛད་རྗེས་ཅན་གྱི་སྐྱེས་ཆེན་དམ་པ་བསམ་གྱིས་མི་ཁྱབ་པ་ཞིག་ཡིན་པ་ལ། སུས་ཀྱང་བསྙོན་

དུ་མེད་པ་ཞིག་ཏུ་གྱུར་ཡོད༑ དེ་ཡང་རྗེ་བླ་མ་རང་ཉིད་ཀྱི་རྗེས་འཇུག་སློབ་མ་ཚོའི་ངོས་ནས་

སྨྲས་ན། སྐྱེས་ཆེན་འདི་སངས་རྒྱས་ཉིད་སླར་འཇིག་རྟེན་དུ་བྱོན་པའི་རྒྱལ་བ་གཉིས་པ་ལྟ་བུར་

693 པཎ་ཆེན་བསོད་ནམས་གྲགས་པ། «རྒྱལ་རབས་འཕྲུལ་གྱི་ལྡེ་མིག། » ཤོག ༩༥

694 དཔོན་ཚང་ཚེ་དབང་རྒྱལ། «ལྷ་རོང་ཆོས་འབྱུང་།» ཤོག ༣༩༢ ཕྱི་ལོ་ ༡༤༤༥ ལོར་བརྩམས་གྲུབ་པའི་བཀའ་བརྒྱུད་ཀྱི་
ཆོས་འབྱུང་འདིའི་ནང་དུ། “སྔགས་རིམ་རྩོམ་པའི་བསྐུལ་མ་མཛད་ནས་རྗེའི་བཀའ་འབུམ་ཚང་མ་བཞེངས་ནས་ཆོས་ཀྱི་སྦྱིན་
གཏོང་ཆེན་པོ་མཛད།” ཅེས་བྱུང་། འདིར་བཞེངས་ཞེས་པའི་ཚིག་འདི་ཤིང་དཔར་ཐོག་བསྐྲུན་པར་གོའམ་ལག་བྲིས་ཀྱིས་
བཞེངས་པ་གང་ལ་གོ་དགོས་ཐག་གཅོད་དཀའ༑

695 ཐོ་ཡོན་གྱིས་(ཤོག ༣༥༥)རྗེ་བཙུན་ཤེས་རབ་སེང་གེའི་རྣམ་ཐར་དུ་བྱུང་བ་ལས། མི་དབང་གྲགས་པ་རྒྱལ་མཚན་གྱིས་རྗེ་ཙོང་
ཁ་པའི་གསུང་འབུམ་ཡོངས་རྫོགས་དཔར་དུ་བསྐྲུན་པ་དང་དེའི་ཞུ་དག་རྗེ་བཙུན་ཤེས་རབ་སེང་གེས་གནང་བར་བཤད་པ་བཀོད༑



433ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

གྱུར་ཡོད་ལ། བོད་བརྒྱུད་ནང་བསྟན་གྱི་ཆོས་བརྒྱུད་གཞན་གྱི་རྗེས་འབྲང་རྣམས་ཀྱི་ངོས་ནས་

བཤད་ནའང་། རྗེ་ཙོང་ཁ་པ་ཆེན་པོའ་ིབཞེད་པ་དང་གསུང་རབ་དང་གདམས་ངག་རྣམས་

དོ་ཆུང་དུ་འཇོག་མི་ཉེན་པར། རང་རང་སོ་སོའ་ིཆོས་བརྒྱུད་ཀྱི་ལངས་ཕྱོགས་ཀྱི་སྟེང་ནས་

ངེས་པར་བསམ་གཞིག་བྱ་དགོས་པའི་གནས་སུ་གྱུར་ཡོད་པ་ནི་ལོ་རྒྱུས་ལས་དཔོག་ནུས་ཏེ། 

དཔེར་ན་དུས་རབས་བཅོ་ལྔ་པ་དང་བཅུ་དྲུག་པ་ཙམ་དུ་མ་ཟད། དེའི་རྗེས་སུ་བྱོན་པའི་བོད་

ཀྱི་མཁས་གྲུབ་ཆེན་པོ་མང་དག་གཅིག་གིས། རྗེ་ཙོང་ཁ་པ་ཆེན་པོའ་ིམདོ་སྔགས་ཀྱི་གཞུང་

རྣམས་ལ་ཞིབ་ཏུ་བརྟགས་ཏེ་ལྟ་སྒོམ་དང་ལམ་གྱི་གནད་མང་པོ་ཞིག་ལ་རྣམ་དཔྱོད་ཕྲ་མོའ་ི

ལམ་ནས་ཐུགས་ཞིབ་མཛད་པ་སོགས་བྱུང་ཡོད༑ ལྷག་པར་དུ་བོད་གངས་ཅན་གྱི་ལྗོངས་སུ་ལྟ་

གྲུབ་ཀྱི་གནས་ལ་ནི། རྗེ་ཙོང་ཁ་པ་ཆེན་པོའ་ིགསུང་རབ་སྤྱི་དང་ཁྱད་པར་དུ་དབུ་མའི་བསྟན་

བཅོས་ཆེན་པོ་ལྔའི་ཤུགས་རྐྱེན་གྱིས། དབུ་མའི་ལྟ་བའི་སྐོར་གྱི་དཔྱད་པའི་གནས་དང་། 

དཔྱོད་པའི་ཚུལ་དང་། གཞན་ཡང་དབུ་མ་དང་ཚད་མའི་དབར་གྱི་འབྲེལ་བ། དེ་བཞིན་དུ་མདོ་

སྔགས་གཉིས་ལ་སྟོང་ཉིད་ཀྱི་ལྟ་བའི་སྟེང་དུ་ཁྱད་པར་ཡོད་མེད་སོགས། ཕྱོགས་མང་པོ་ཞིག་

ནས། བོད་ཀྱི་མཁས་པ་རྣམས་གྱིས་མི་ལོ་བརྒྱ་ཕྲག་འགའི་ནང་ལྟ་གྲུབ་ཀྱི་སྐོར་ལ་དཔྱད་པ་

གནང་བའི་འཆར་གཞིའམ་སྤྱི་སྒྲོམ་ལྟ་བུ་དེ་བཏིང་ཡོད་ཅེས་བརྗོད་ཆོག་སྟེ། དཔེར་ན་ཕྱིས་ཀྱི་

བོད་ཀྱི་མཁས་པ་རྣམས་དབུ་མའི་སྐོར་ལ་དཔྱད་པ་དང་བཤད་པ་མཛད་པའི་སྐབས་སུ། ཡང་

ན་རྗེ་ཙོང་ཁ་པ་ཆེན་པོའ་ིབཞེད་པ་རྩལ་དུ་འདོན་ཏེ། དེ་ཁ་གསལ་དུ་གཏོང་བའམ་དེའི་ཟུར་

རྒྱན་དང་ལྷན་ཐབས་རྩོམ་པའི་སྒོ་ནས་དབུ་མའི་གཞུང་ལུགས་ཀྱི་ཡིག་ཆ་ཕྱུག་ཏུ་གཏོང་བའམ། 

ཡང་ན་རྗེ་ཙོང་ཁ་པ་ཆེན་པོས་དཔལ་ལྡན་ཟླ་བའི་གཞུང་རྩ་བར་མཛད་དེ་འཕགས་པ་ཀླུ་སྒྲུབ་

ཀྱི་སྟོང་ཉིད་ཀྱི་ལྟ་བ་གཏན་ལ་འབེབས་པའི་ལུགས་དེའི་ཆ་ཤས་སམ་རྩ་བའི་བཞེད་པར་རིགས་

པའི་གནོད་བྱེད་བཀོད་པ་དང་། རང་ལུགས་ཀྱི་དབུ་མའི་འདོད་ཚུལ་དེ་རྗེ་ཙོང་ཁ་པའི་དེ་དང་མི་

འདྲ་བའི་ཚུལ་འབུར་འདོན་དུ་མཛད་པ་སོགས་བྱུང་ཡོད་པ། རྗེ་ཙོང་ཁ་པའི་རྗེས་སུ་ཕེབས་པའི་

བོད་ཀྱི་དབུ་མའི་གཞུང་རྩོམ་པ་པོ་རྣམས་ཀྱི་བསྟན་བཅོས་མཇལ་བ་ལས་དཔོག་ནུས༑ 

དེ་ལྟ་ནའང་རྗེ་ཙོང་ཁ་པ་ཆེན་པོ་མྱ་ངན་ལས་འདས་པའི་མཇུག་ཐོགས་དེ་མ་ཐག་ཏུ་ནི། 

རྗེས་འཇུག་གི་བུ་སློབ་རྣམས་རང་གི་བླ་མའི་སྐུ་གསུང་ཐུགས་ཀྱི་མཛད་པ་འཕྲིན་ལས་དང་

མཛད་རྗེས་ཁྱད་དུ་འཕགས་པ་རྣམས། སྐབས་དེའི་ཞལ་སློབ་ཙམ་དུ་མ་ཟད། རྗེས་འཇུག་

གི་གདུལ་བྱ་རྣམས་ཀྱིའང་རྗེས་དྲན་གྱི་ཡུལ་དུ་བརྟན་པོར་གནས་པའི་ལས་ཁུར་ལ་འབད་

འབུངས་བྱེད་པར་གཞོལ་ལ། དེ་ཡང་རྗེ་བླ་མའི་སྐུ་ལ་ཆ་བཞག་ན། སྐུ་གདུང་མ་ཉམས་པར་



434 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མཆོད་རྟེན་རིན་པོ་ཆེའི་ནང་དུ་བཞུགས་སུ་གསོལ་ཏེ། ཆེད་དུ་བཞེངས་པའི་གདུང་རྟེན་གྱི་

གཙུག་ལག་ཁང་ནང་དུ་མཇལ་དུ་ཡོད་པར་བྱས་པ་གོང་གསལ་ལྟར་ལགས༑ 

ཐུན་མོང་དང་ཐུན་མོང་མ་ཡིན་པ་གསང་བའི་རྣམ་ཐར།

རྗེ་བླ་མའི་མཛད་པ་འཕྲིན་ལས་རྣམས་མི་རབས་ནས་མི་རབས་བར་རྗེས་འཇུག་གདུལ་བྱའི་

རྗེས་དྲན་གྱི་ཡུལ་དུ་གནས་པའི་ཐབས་གལ་ཆེ་བ་ཞིག་ནི། བླ་མའི་མཛད་པ་དང་རྣམ་ཐར་

རྣམས་ཡིག་ཐོག་ཏུ་འགོད་རྒྱུ་དེ་ཡིན༑ དེ་ལ་རྗེ་བླ་མ་ཉིད་ནས་རང་རྣམ་གྱི་ཚུལ་དུ་ཚིགས་

བཅད་ཀྱི་གཞུང་གཉིས་དགའ་ལྡན་ཕྱག་བཏབ་པའི་མཇུག་ཙམ་དུ་བརྩམས་ཡོད་ལ། གཅིག་

ནི། ཕྱིས་«ལམ་རིམ་ཉམས་མགུར་»དུ་གྲགས་པ། སྐྱེས་བུ་གསུམ་གྱི་ལམ་གྱི་རིམ་པའི་གནད་

རྣམས་རེ་རེ་ནས་ཉམས་སུ་བླངས་ཏེ་རྟོགས་པ་སྐྱེས་པའི་སྐོར་ཡིན་ལ། གཅིག་ཤོས་ནི་«རྟོགས་

བརྗོད་འདུན་ལེགས་མར་»གྲགས་པ་དེ་ཡིན༑ ཕྱི་མ་དེའི་ནང་དུ་ནི། 

དང་པོར་རྒྱ་ཆེན་ཐོས་པ་མང་དུ་བཙལ། །བར་དུ་གཞུང་ལུགས་ཐམས་ཅད་གདམས་པར་ཤར།།

ཐ་མར་ཉིན་མཚན་ཀུན་ཏུ་ཉམས་སུ་བླངས། །ཀུན་ཀྱང་བསྟན་པ་རྒྱས་པའི་ཆེད་དུ་བསྔོས།།696 

ཞེས་བྱུང་བ་ལྟར། རང་གི་མཛད་པ་རྣམས། དང་པོར་མདོ་སྔགས་ཀྱི་གཞུང་རྣམས་ལ་ཐོས་

པ་རྒྱ་ཆེན་པོ་ཇི་ལྟར་བཙལ་བ་དང་། བར་དུ་གཞུང་ལུགས་ཐམས་ཅད་གདམས་པར་ཤར་བ་

དང་། མཐའ་མར་གདམས་དོན་རྣམས་ཉིན་མཚན་ཀུན་ཏུ་ཉམས་སུ་ལེན་པ་བཅས། དོན་ཚན་

གསུམ་དུ་བསྡུས་ཏེ་གསུངས་ཡོད༑ ཚིགས་བཅད་དུ་བཞུགས་པའི་རྟོགས་བརྗོད་ཀྱི་གཞུང་དེ་

གཉིས་ཀ་མདོར་བསྡུས་ལས་མེད་ཅིང་། མཛད་པ་རྣམ་ཐར་རྣམས་དཔྱིས་ཕྱིན་པ་ཡིག་ཐོག་ཏུ་

འཁོད་པ་ལ། གཙོ་བོར་རྗེ་བླ་མའི་སྐུ་དྲུང་དུ་ཡུན་རིན་པོར་ཉེ་གནས་ཀྱི་ཚུལ་དུ་བཞུགས་མྱོང་

བའི་བུ་སློབ་རྣམས་ཀྱི་དྲན་པའི་ཡུལ་དུ་ཡོད་པ་རྣམས། ཟིན་བྲིས་དང་བརྗེད་བྱང་གི་ནང་དུ་

ཚུད་ཐུབ་པ་བྱ་དགོས་པ་གལ་ཆེ་བ་བརྗོད་མི་དགོས༑ དེ་ལ་རྗེ་བླ་མའི་སློབ་མ་སྔ་ཤོས་ཤིག་ནི་

རྟོགས་ལྡན་འཇམ་དཔལ་རྒྱ་མཚོ་ཡིན་ལ། ཁོང་ནི་རྗེ་བླ་མ་དང་འདྲ་བར་ཕ་ཡུལ་ཨ་མདོ་ནས་

ཕེབས་པ་དང་། དགུང་ལོའ་ིབབས་ཀྱང་ལོ་གཅིག་ཙམ་གྱིས་བགྲེས་པས་ཤིན་ཏུ་ཉེ་བ་དང་། ལོ་

ངོ་སུམ་ཅུ་བརྒལ་བར་རྗེ་ཙོང་ཁ་པ་ཆེན་པོའ་ིཞབས་ལ་གཏུགས་ཤིང་། ཁྱད་པར་དུ་རྗེ་བླ་མ་

འོལ་ཁ་ཁུལ་དུ་སྒྲུབ་པ་ལ་བྱོན་པའི་འཁོར་དག་པ་རྣམ་བརྒྱད་ཀྱི་གྲལ་དུའང་བཅར་བ་མ་ཟད། 

སྐབས་ཤིག་ལ་རྗེ་ཙོང་ཁ་པ་དང་རྗེ་བཙུན་འཇམ་པའི་དབྱངས་གཉིས་ཀྱི་དབར་ལ་ལོ་ཙཱའང་

མཛད་མྱོང་བ་སོགས་ཀྱིས། རྗེ་བླ་མའི་སྐུ་ཚེ་དང་མཛད་པ་དང་ཤིན་ཏུ་འབྲེལ་བ་དམ་པོ་ཡོད་

696 གསུང་ཐོར་བུ། ཤོག ༧༦



435ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

པ་ཞིག་རེད༑ རྟོགས་ལྡན་གྱི་ཐུགས་ལ་གང་ངེས་པའི་སྟེང་དུ། རྗེ་བླ་མའི་ཉེ་གནས་གཞན་ཡང་

དཔེར་ན་དགའ་ལྡན་དུ་ ༡༤༡༢-༡༤ སྟེ་ལོ་གཉིས་ཀྱི་རིང་ལ་སྐུ་ཁམས་ཡུན་རིང་ཙམ་སྙུན་པའི་

སྐབས་སུ་དམིགས་བསལ་སྙུན་གཡོག་གནང་མཁན། རིན་ཆེན་དཔལ་དང་ལེགས་པ་བཟང་པོ་

གཉིས་ཀྱིས་བརྗེད་ཐོར་བཏབ་པའི་རྣམ་ཐར་གྱི་ཟིན་བྲིས་ཀྱང་ཡོད༑ དེ་ཡང་ཉེ་གནས་ལེགས་

པ་བཟང་པོས་བསྒྲིགས་པའི་རྗེ་ཙོང་ཁ་པ་ཆེན་པོའ་ིརྣམ་ཐར་«རབ་གསང་རྨད་བྱུང་གཏམ་གྱི་

དགའ་སྟོན་»ཞེས་བྱ་བ་དེའི་མཇུག་བྱང་དུ། 

ཚུལ་འདི་ནི་འཇིག་རྟེན་གསུམ་གྱི་བླ་མ་རྗེ་བཙུན་དམ་པ་ཐམས་ཅད་མཁྱེན་པ་

བློ་བཟང་གྲགས་པའི་དཔལ་གྱི་སྤྱན་སྔར་མིག་འཆི་མ་དང་བཅས་ཏེ་གསོལ་བ་

དྲག་ཏུ་བཏབ་པའི་ངོར། ཆོས་ཐུན་ཉེར་གཅིག་གནང་བ་ཀུན་བཟུང་ཞིང་ཡིད་

ལ་བསམས་པ་རྣམས་སྒྲུབ་པའི་རྟུལ་ཞུགས་འཛིན་པ་རྣམས་ཀྱི་ནང་ན་ཟླ་དང་

བྲལ་བ་སྒྲུབ་པ་དཔལ་གྱིས་ནན་གྱིས་བཀའ་སྩལ་བའི་ངོར་ཟིན་རིས་སུ་བྲིས་

ནས། རྗེའི་སྤྱན་སྔར་གཟིགས་པར་ཕུལ། དག་ཐེར་མཛད། བརྗེད་པ་རྣམས་དྲན་

གསོས། སྔར་མ་གསུངས་པ་རྣམས་གསར་དུ་གསུངས་པ་དང་།697 

ཞེས། ཆོས་ཐུན་ཉེར་གཅིག་གི་རིང་རྗེ་བླ་མ་ལ་བཀའ་འདྲི་ཞུས་ཏེ་ལན་དུ་གསུངས་པ་རྣམས་

རྩ་བར་བྱས་ཤིང་། ཟིན་བྲིས་སུ་བཀོད་རྗེས་སུ། རྗེ་བླ་མ་ཉིད་ལ་སྤྱན་བསྟར་ཞུས་ཏེ་དག་ཐེར་

གྱིས་གཏན་ལ་ཕབ་ཚུལ་དངོས་སུ་བཤད་པས། ལེགས་པ་བཟང་པོས་བསྒྲིགས་པའི་རྣམ་ཐར་

དེ་ལ་གདེང་འཇོག་ཆེན་པོ་བྱ་འོས་པ་ཁོ་བོས་མཐོང་༑ 

དེ་ལ་རྗེ་བླ་མའི་དངོས་སློབ་ཀྱིས་བརྩམས་པའི་རྗེ་ཙོང་ཁ་པའི་རྣམ་ཐར་གྱི་ནང་དུ། དང་

ཤོས་དེ་«རྗེ་ཙོང་ཁ་པ་ཆེན་པོའ་ིརྣམ་ཐར་ཤིན་ཏུ་གསང་བ་ངོ་མཚར་རྨད་དུ་བྱུང་བའི་གཏམ་

»ཞེས་བྱ་བ། རྟོགས་ལྡན་འཇམ་དཔལ་རྒྱ་མཚོས། ཤར་པ་རིན་ཆེན་རྒྱལ་མཚན་དང་། སྨད་

ཤེས་རབ་སེང་གེ་དང་། མངའ་རིས་པ་ནམ་མཁའ་བཟང་པོ་གསུམ་གྱིས་བསྐུལ་བའི་ངོར་

མཛད་པ་དེ་ཡིན་པར་སྣང་༑ ཤར་པ་རིན་ཆེན་རྒྱལ་མཚན་ནི་དགའ་ལྡན་ཤར་རྩེ་གྲྭ་ཚང་ཕྱག་

འདེབས་པ་པོ་ཡིན་ལ། གཞན་གཉིས་ནི་རྟོགས་ལྡན་འཇམ་དཔལ་རྒྱ་མཚོ་རང་ཉིད་ཀྱི་སློབ་

མའང་ཡིན༑ རྣམ་ཐར་དེ་ནི་གཞུང་གི་མཚན་དུ་བྱུང་བ་བཞིན་གསང་བའི་རྣམ་ཐར་དུ་གཏོགས་

ཤིང་། དེ་ཡང་བརྗོད་བྱ་བྱེ་བྲག་པ་གཅིག་ཁོ་ན་གཙོ་བོར་སྟོན་པ་སྟེ། རྗེ་བཙུན་འཇམ་པའི་

དབྱངས་ཀྱིས། རྗེ་ཙོང་ཁ་པ་ཆེན་པོ་མ་འོངས་པ་ན་ངོ་མཚར་རྨད་དུ་བྱུང་བའི་བཀོད་པ་སྣ་

697  «རབ་གསང་རྨད་འབྱུང་གཏམ་གྱི་དགའ་སྟོན།» རྗེ་ཙོང་ཁ་པ་ཆེནཔོའ་ིརྣམ་ཐར་ཕྱོགས་བསྒྲིགས། དེབ། ༡ ཤོག ༥༡༤



436 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཚོགས་པས་མཛེས་པར་བྱས་པའི་སངས་རྒྱས་ཀྱི་ཞིང་དུ། རྒྱལ་བ་སེང་གེ་ང་རོ་ཞེས་བྱ་བར་

འཚང་རྒྱ་བར་འགྱུར་བར་ལུང་བསྟན་པའི་ཚུལ་དེ་ཡིན༑ ལུང་བསྟན་དེའི་ནང་དུ་རྒྱལ་བ་སེང་

གེ་ང་རོའ་ིསྐུའི་ཚད་དང་། ཕྱག་རྒྱ་དང་ཕྱག་མཚན། སྐུ་མདོག་ལ་སོགས་པ་སྐུའི་རྣམ་པ་དང་། 

སྤྱིར་དེ་ལྟ་བུ་རྒྱལ་བ་སེང་གེ་ང་རོའ་ིཞིང་དུ་སྐྱེ་བ་ལ་རྒྱུ་ཚོགས་ཅི་ཞིག་བསྒྲུབ་དགོས་པ་སོགས་

ཀྱི་སྐོར་གསུངས༑ གསང་རྣམ་འདིའི་མཇུག་བྱང་དུ། “རྗེ་བཙུན་གྱི་བཀའ་ཇི་ལྟ་བ་བཞིན་དུ། 

ཡོས་ལོ་ཟླ་བ་བརྒྱད་པའི་ཚེས་བརྒྱད་ལ་ཡི་གེར་བཀོད་པའོ།།”698 ཞེས་འཁོད༑ སྐབས་འདིའི་

ཡོས་ལོ་དེ་ལྕགས་ཡོས་ཕྱི་ལོ་ ༡༤༡༡ གམ་ཆུ་ཡོས་ ༡༤༢༣ གང་རུང་ཡིན་དགོས་ལ། གསང་

རྣམ་འདི་ཡོས་ལོ་གང་ཡིན་གསལ་ཁ་མི་ཐོན་མོད། ཚིག་གི་འགྲོས་ལ་བརྟགས་ན་རྗེ་ཙོང་ཁ་པ་

ཆེན་པོ་ཞལ་བཞུགས་པའི་སྐབས་སུ་ཡིན་པ་ཞིག་ཤུགས་ཀྱིས་གོ་སྙམ་པས། འདིའི་བརྩམས་ལོ་

དེ་ཕྱི་ལོ་ ༡༤༡༡ ལ་བྱ་དགོས་སྙམ༑ མེ་ཡོས་ ༡༤༡༡ གི་ལོ་དེར་རྗེ་བླ་མས་གནས་སྐབས་རི་ལས་

མི་བབ་པར་དམ་བཅས་ཏེ། དགའ་ལྡན་དུ་སྐུ་འཁོར་ཉུང་ཤས་ཤིག་དང་ལྷན་དུ་སྐུ་མཚམས་ལ་

དམ་པོར་བཞུགས་པའི་སྐབས་ཡིན་ལ། ཕལ་ཆེར་དེ་དུས་རྗེའི་དངོས་སློབ་ཤར་པ་རིན་ཆེན་

རྒྱལ་མཚན་སོགས་ཀྱིས། རྟོགས་ལྡན་པའི་དྲུང་དུ་བཅར་ཏེ་རྗེ་བླ་མའི་གསང་བའི་རྣམ་ཐར་

སྐོར་ཞུས་པར། རྟོགས་ལྡན་གྱིས་ཡི་དམ་འཇམ་པའི་དབྱངས་ལ་ཞུས་ཏེ་ཡི་གེར་བཀོད་པ་ཞིག་

ཡིན་ངེས༑

དེ་ལྟ་ནའང་རྗེ་ཙོང་ཁ་པའི་རྣམ་ཐར་ཆེན་མོ་རྩོམ་པའི་བཀའ་བབས་དེ་ནི། སྐབས་དེར་

རྗེ་ཙོང་ཁ་པ་ཆེན་པོའ་ིཞལ་སློབ་ཀྱི་ནང་དུ་ཅུང་གཞོན་གྲས་སུ་གཏོགས་པ་མཁས་གྲུབ་རྗེར་

ཁེལ་ལ། ཁོང་ནི་རྗེ་བླ་མའི་སློབ་མར་མ་ཟད་རྒྱལ་ཚབ་རྗེའི་སློབ་མའང་ཡིན༑ ཕལ་ཆེར་རྗེ་

བླ་མའི་རྣམ་ཐར་རྩོམ་པའི་བཀའ་བབས་མཁས་གྲུབ་རྗེ་ལ་བྱུང་བ་ནི། གཅིག་ནས་ཁོང་རྩོམ་

རིག་གི་རྩལ་མཐོན་པོ་ཡོད་པའི་དབང་གིས་ཡིན་སྲིད་དེ། མཁས་གྲུབ་རྗེས་དགུང་ན་གཞོན་

དུས་སུ་«སྡོམ་པ་གསུམ་གྱི་རྣམ་གཞག་མདོར་བསྡུས་ཏེ་བཤད་པ་ཐུབ་བསྟན་བྱི་དོར་»ཞེས་

བྱ་བ་བརྩམས་པའི་མཁས་སྙན་ཡོད་པ་དང་། རྗེ་བླ་མས་དགའ་ལྡན་དུ་«དུས་འཁོར་འགྲེལ་

698 རྗེ་ཙོང་ཁ་པ་ཆེན་པོའ་ིགསུང་འབུམ། ཛ ཤོག ༣ མཁས་གྲུབ་རྗེས་མཛད་པའི་རྗེ་ཙོང་ཁ་པ་ཆེན་པོའ་ིགསོལ་འདེབས་
«རྣམ་དག་གངས་རི་མ་»ཞེས་པ་དེ། རྟོགས་ལྡན་པའི་རྗེ་བླ་མའི་གསང་བའི་རྣམ་ཐར་འདིའི་བརྗོད་དོན་རྣམས་ཚིགས་བཅད་
དུ་བསྡེབས་པ་ལྟ་བུར་ཡོད་ལ། རྣམ་དག་གངས་རི་མའི་མཛད་བྱང་དུའང་། “ཅེས་རྗེ་བཙུན་ཆོས་ཀྱི་རྒྱལ་པོ་ཙོང་ཁ་པ་ཆེན་པོ་
གང་དུ་མངོན་པར་རྫོགས་པར་འཚང་རྒྱ་བའི་ཚུལ་སྟོན་པ་སྤྲུལ་པའི་སྐུའི་བཀོད་པ་མཐའ་ཡས་པ་ལས་ཕྱོགས་གཅིག་གི་ཚུལ་
ལས་བརྩམས་ཏེ་མདོར་བསྡུས་པར་བརྗོད་ནས། སྨོན་ལམ་དུ་བྱ་བའི་ཚིགས་སུ་བཅད་པ་གོ་བདེ་བར་སྦྱར་བ།” ཞེས་བྱུང་
བས། འདིའི་བརྗོད་བྱ་དེ་རྗེ་བླ་མ་མ་འོངས་པ་ན་རྒྱལ་བ་སེང་གེ་ང་རོའ་ིརྣམ་པར་འཚང་རྒྱ་བའི་མཛད་པ་སྟོན་པའི་སྐོར་ཡིན་
པ་ཤིན་ཏུ་གསལ༑



437ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

ཆེན་དྲི་མེད་འོད་»གསུང་བའི་སྐབས་ཀྱི་ཟིན་བྲིས་ཀྱང་རྒྱས་པར་བཀོད་པ་དང་། དེ་བཞིན་དུ་

རྗེ་བླ་མས་ཚད་མ་རྣམ་འགྲེལ་མངོན་སུམ་ལེའུའི་བཤད་པ་གནང་བའི་ཟིན་བྲིས་ཀྱང་མཛད་

ཡོད༑ མཁས་གྲུབ་རྗེ་ལ་འཇམ་མགོན་ཙོང་ཁ་པ་ཆེན་པོའ་ིརྣམ་ཐར་རྩོམ་པའི་བཀའ་བབས་

པའི་རྒྱུ་མཚན་དངོས་ཅི་ལྟར་ཡང་། ཁོང་གིས་རྗེ་ཙོང་ཁ་པ་ཆེན་པོའ་ིརྣམ་ཐར་གྱི་གཞུང་ཁག་

གཉིས་བརྩམས་པར་འགྱུར་ལ། གཅིག་ནི་རྣམ་ཐར་ཐུན་མོང་བ་«རྣམ་ཐར་དད་པའི་འཇུག་

ངོགས་»ཞེས་བྱ་བ་དེ་དང་། གཅིག་ཤོས་ནི་«རྗེ་ཙོང་ཁ་ཆེན་པོའ་ིགསང་བའི་རྣམ་ཐར་རིན་པོ་

ཆེའི་སྙེ་མ་»ཞེས་བྱ་བ་དེ་ཡིན༑ དེ་ལ་གསང་བའི་རྣམ་ཐར་ཞེས་པ་ནི། བླ་མའི་ཉམས་རྟོགས་

ཐུན་མོང་མ་ཡིན་པ་དཔེར་ན་ཡི་དམ་ལྷའི་ཞལ་གཟིགས་པ་དང་གསུང་གི་སྣང་བ་ཐོས་པ་

སོགས། སྐལ་ལྡན་དད་པ་ཅན་མ་གཏོགས་ཡོངས་གྲགས་ཐུན་མོང་གི་རྣམ་ཐར་དུ་བརྗོད་པར་

མི་འོས་པའམ་མི་རུང་བའི་གནས་ཤིག་ལ་གོ་དགོས༑ རྣམ་ཐར་གྱི་གཞུང་གཉིས་ཕན་ཚུན་གུང་

བསྒྲིགས་ཏེ་བརྟགས་ན། མཁས་གྲུབ་རྗེས་ཐུན་མོང་བ་«རྣམ་ཐར་དད་པའི་འཇུག་ངོགས་»དེ་

སྔོན་ལ་བརྩམས་ཤིང་། དེའི་རྗེས་སུ་རྗེ་བླ་མའི་«གསང་བའི་རྣམ་ཐར་རིན་པོ་ཆེའི་སྙེ་མ་»ཞེས་

བྱ་བ་དེ་བརྩམས་པར་དཔོག་ནུས༑ 

མཁས་གྲུབ་རྗེས་མཛད་པའི་རྗེ་བླ་མའི་རྣམ་ཐར་འདི་གཉིས་ཀྱི་རྗེས་སུ། དེ་ཙམ་དུས་

མ་འགྱངས་པར་བྱུང་བའི་རྗེ་བླ་མའི་རྣམ་ཐར་སྔ་གྲས་གལ་ཆེ་བ་གསུམ་ཡོད་དེ། རྟོགས་ལྡན་

འཇམ་དཔལ་རྒྱ་མཚོས་མཛད་པའི་རྣམ་ཐར་ཟུར་འདེབས་སུ་གྲགས་པ་«ལེགས་བཤད་ཀུན་

བཏུས་»དང་། རྗེ་བླ་མའི་ཉེ་གནས་ལེགས་པ་བཟང་པོས་བསྒྲིགས་པའི་རྣམ་ཐར་«རབ་

གསང་རྨད་འབྱུང་གཏམ་གྱི་དགའ་སྟོན་»དང་། ཡང་དེས་བསྒྲིགས་པའི་«ཀུན་གྱིས་ཐུན་མོང་

དུ་མ་གྱུར་པའི་གསང་བའི་རྣམ་ཐར་»བཅས་ཡིན༑ དེ་གསུམ་ལས་རྟོགས་ལྡན་གྱི་«ལེགས་

བཤད་ཀུན་བཏུས་»ཀྱི་མཇུག་བྱང་དུ། “དེ་ལྟར་ཟུར་འདེབས་ཤིན་ཏུ་བསྡུས་པ་འདི་ནི་འཇམ་

དཔལ་རྒྱ་མཚོས་བགྱིས་པའོ།།” ཞེས་རྣམ་ཐར་འདི་ལ་ལྷན་ཐབས་ལྟ་བུ་ཟུར་འདེབས་ཞེས་

གསུངས་པ། ཡོངས་གྲགས་ལ་རྣམ་ཐར་འདི་མཁས་གྲུབ་རྗེའི་«དད་པའི་འཇུག་ངོགས་»ཀྱི་

ཟུར་འདེབས་སུ་དགོངས་པར་འགྲེལ་སྲོལ་ཡོད༑ ཉེ་གནས་ལེགས་པ་བཟང་པོས་བསྒྲིགས་པའི་

རྣམ་ཐར་སྔ་ཕྱི་གཉིས་ལས། ཕྱི་མ་ལ་གསང་བའི་རྣམ་ཐར་ཞེས་པ་མཚན་གྱི་ཟུར་དུ་དངོས་སུ་

སྨྲོས་ཡོད་ལ། དེའི་ནང་དུ་མཁས་གྲུབ་རྗེས་མཛད་པའི་«གསང་བའི་རྣམ་ཐར་རིན་པོ་ཆེའི་སྙེ་

མ་»ལ་ཞལ་འཕངས་ཐོན་པར་བརྟེན། ལེགས་པ་བཟང་པོས་བསྒྲིགས་པ་གཉིས་མཁས་གྲུབ་

རྗེས་མཛད་པའི་རྗེ་ཙོང་ཁ་པ་ཆེན་པོའ་ིརྣམ་ཐར་གཉིས་ཀྱི་རྗེས་སུ་ཡིན་པར་ཤིན་ཏུ་གསལ༑ 



438 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དེ་བཞིན་དུ་ཅི་སྟེ་རྟོགས་ལྡན་འཇམ་དཔལ་རྒྱ་མཚོའི་«ལེགས་བཤད་ཀུན་བཏུས་»སུ་མཁས་

གྲུབ་རྗེའི་གསང་རྣམ་ལ་ཞལ་འཕངས་ཐོན་པ་དེ་རྟོགས་ལྡན་རང་གི་གསུང་དངོས་ཡིན་ན།699 

རྟོགས་ལྡན་པ་ནི་རྗེ་བླ་མ་མྱ་ངན་ལས་འདས་ནས་ལོ་བརྒྱད་ཀྱི་རྗེས་ཏེ། ས་སྤྲེལ་ ༡༤༢༨ ལོར་

དགོངས་པ་རྫོགས་སྟབས། མཁས་གྲུབ་རྗེས་རྗེ་བླ་མའི་རྣམ་ཐར་གཉིས་ཀ་མེ་སྤྲེལ་ ༡༤༢༨ ལོའ་ི

སྔོན་ལ་བརྩམས་ཟིན་པ་ཕྱོགས་སྡོམ་རྒྱག་ཐུབ༑ རྒྱུ་མཚན་དེ་བས་ན། རྗེ་ཙོང་ཁ་པ་ཆེན་པོའ་ི

«རྣམ་ཐར་དད་པའི་འཇུག་ངོགས་»དང་། «གསང་བའི་རྣམ་ཐར་རིན་པོ་ཆེའི་སྙེ་མ་»གཉིས་

ནི། རྗེ་བླ་མ་ཞི་བ་མྱ་ངན་ལས་འདས་ནས་ལོ་བཅུའི་ནང་ཚུན་དུ་བརྩམས་གྲུབ་པ་བྱུང་ངོ་།།

ཆོས་དད་ཡོད་མེད་ལ་མ་ལྟོས་པའི་དེང་རབས་ཀྱི་དཔེ་ཀློག་པ་པོའ་ིཐུན་མོང་བའི་ལྟ་

ཕྱོགས་ཀྱི་སྟེང་ནས་བརྟགས་ཏེ་བརྗོད་ན། རྟོགས་ལྡན་འཇམ་དཔལ་རྒྱ་མཚོ་དང་། མཁས་གྲུབ་

རྗེ། དེ་བཞིན་དུ་ཉེ་གནས་ལེགས་པ་བཟང་པོ་སོགས་ཀྱིས། རྗེ་ཙོང་ཁ་པའི་རྣམ་ཐར་ཐུན་མོང་

བ་དང་གསང་བའི་རྣམ་ཐར་རྣམས་ཞིབ་ཏུ་ཡི་གེར་བཏབ་སྟེ་གཏན་ལ་འབེབས་པའི་དམིགས་

ཡུལ་གཙོ་བོ་ཞིག་ནི། རྗེ་བླ་མའི་ཞལ་མཇལ་གསུང་ཐོས་མྱོང་བའི་ཞལ་སློབ་རྣམས་ཀྱིས་ཡིད་

ཀྱི་དད་པའི་མེ་ལོང་དུ་ཤར་བའི་གཟུགས་བརྙན་རྣམས། “སྔོན་བྱོན་སྟོན་པའི་རྣམ་ཐར། །རྗེས་

འཇུག་གདུལ་བྱའི་ཉམས་ལེན།།” ཞེས་པའི་བཤད་སྲོལ་ལྟར། ཕྱིས་འབྱུང་གི་གདུལ་བྱ། རྗེ་

བླ་མའི་ཞལ་དངོས་སུ་མཇལ་བའི་སྐལ་བ་དང་མི་ལྡན་པ་རྣམས་ཀྱིས་ཀྱང་། རྗེ་བླ་མའི་གསང་

གསུམ་གྱི་མཛད་པ་རྣམས་ཡིད་ལ་ལྷང་ངེར་ཤར་བ་ལ་བརྟེན་ནས་དད་པའི་སྤུ་ལོང་རྒྱས་པ་

དང་མིག་ནས་འཆི་མ་ལྷུང་བ་སོགས་ཀྱི་སྒོ་ནས། རྗེ་ཙོང་ཁ་པ་ཆེན་པོ་དང་རང་ཉིད་ཀྱི་དབར་

ལ། བླ་མ་དང་སློབ་མའི་དམ་ཚིག་གཙང་མའི་འབྲེལ་མདུད་དམ་པོ་ཞིག་འདེབས་ཐུབ་པར་

འོང་བ་དེ་ཡིན༑ དེའི་ལྟར་ན་རྣམ་ཐར་གྱི་ཡིག་ཆ་དེ་དག་གིས་དམིགས་ཡུལ་གཙོ་བོ་ཞིག་ནི། 

འདས་པའི་ལོ་རྒྱུས་ཀྱི་ནང་དངོས་སུ་བྱོན་པའི་ཤ་རུས་གདོས་བཅས་ཀྱི་སྐྱེས་ཆེན་དམ་པ་དེ། 

དུས་དང་གནས་སྐབས་སོགས་ཀྱི་རྭ་བ་ལས་བརྒལ་ཤིང་། ཕྱིས་འབྱུང་མི་རབས་ཀུན་གྱིས་

མཆོད་ཅིང་གསོལ་བ་འདེབས་པའི་ཡུལ་དུ་སྒྱུར་བར་བྱ་རྒྱུ་དེ་རེད༑ དེར་བརྟེན་སྲོལ་རྒྱུན་གྱི་

699 རྣམ་ཐར་འདིའི་མཇུག་ཙམ་དུ། “དེ་ལ་སོགས་པ་བསམ་གྱིས་མི་ཁྱབ་ལ། སྐལ་ལྡན་མ་ཡིན་པའི་བློ་ཡུལ་དུ་མི་ཤོང་བའི་
རྣམ་ཐར་དུ་མ་ཡོད་པ་རྣམས། གསང་བའི་རྣམ་ཐར་ལྕང་ར་བཀའ་བཅུ་པས་བྱས་པར་ལྟའོ།།” ཞེས་བྱུང་བར་གཞིགས་ན། 
རྟོགས་ལྡན་པའི་«ལེགས་བཤད་ཀུན་འདུས་»དེ་མཁས་གྲུབ་རྗེས་བརྩམས་པའི་རྗེའི་གསང་བའི་རྣམ་ཐར་གྱི་རྗེས་སུ་གྲུབ་
པའི་དན་རྟགས་གསལ་པོ་ཡོད་པ་ལྟ་བུར་མཐོང་མོད། རྣམ་ཐར་དེའི་དབུ་ཕྱོགས་སུ་ཆོས་རྗེ་དོན་གྲུབ་རིན་ཆེན་གྱི་སྐོར་གསུང་
བ་ན། “བླ་མ་དེའི་མཚན་བརྗོད་པ་ཙམ་གྱིས་ཕྱག་ཐལ་མོ་སྦྱར། སྤྱན་ཆབ་བསིལ། ད་ལྟ་ཡང་དུས་མཆོད་མ་ཆགས་པར་མཛད་
དོ།།” ཞེས་བྱུང་བར་བརྟགས་ན་ནི། སྐབས་དེ་དུས་རྗེ་བླ་མ་ཞལ་བཞུགས་ཏེ་ཡོད་པ་ལྟ་བུར་ཡང་ཐོན་པས། རྟོགས་ལྡན་གྱི་
དེ་ལ་ཟུར་འདེབས་གསུངས་པ་ཡོངས་གྲགས་ལྟར་རྣམ་ཐར་དད་པའི་འཇུག་ངོགས་ཀྱི་ཟུར་འདེབས་ལ་དགོངས་པ་ཡིན་ཤག་
བྱེད་པ་འདི་ཅུང་དཔྱད་གཞིར་མཐོང་༑



439ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

རྣམ་ཐར་གྱི་ཡིག་ཆ་དག་ཏུ། རྗེ་ཙོང་ཁ་པ་ཆེན་པོ་ནི་ཁྱད་དུ་འཕགས་པའི་སྐྱེས་ཆེན་ཞིག་དུ་

སྒྲུབ་པ་ཙམ་མིན་པར། དཔེར་ན་མཁས་གྲུབ་རྗེའི་«རྣམ་ཐར་དད་པའི་མཇུག་ངོགས་»སུ་རྗེ་

བླ་མས་བར་དོར་ལོངས་སྤྱོད་རྫོགས་པའི་སྐུ་མངོན་དུ་མཛད་པར་བསྒྲུབས་པ་ལྟར། མངོན་པར་

རྫོགས་པར་སངས་རྒྱས་པར་སྒྲུབ་པ་རྩལ་དུ་འདོན་པ་དེ་བྱུང་༑ 

དེ་ལྟ་ན་སྲོལ་རྒྱུན་གྱི་རྣམ་ཐར་གྱི་ཡིག་ཆ་རྣམས་སུ། རྣམ་ཐར་གྱི་བརྗོད་བྱ་རྗེ་ཙོང་ཁ་པ་

ཆེན་པོ་རྟོགས་པའི་གོ་འཕང་མཐོན་པོར་གཤེགས་པའི་སྐྱེས་ཆེན་ཁྱད་དུ་འཕགས་པར་སྒྲུབ་

པའི་ཆ་རྐྱེན་གཙོ་བོ་གཉིས་སུ་སྣང་སྟེ། གཅིག་ནི་རྗེ་བླ་མའི་གསང་བའི་རྣམ་ཐར་རྣམས་ཡི་

གེར་བཀོད་དེ། ཡི་དམ་གྱི་ཞལ་གཟིགས་གསུང་གི་སྣང་བ་ཐོབ་པ་སོགས་དག་སྣང་གི་རྟོགས་

པ་ཚད་མཐོན་པོ་འཁྲུངས་ཡོད་པ་རྣམས་བརྗོད་པའི་སྒོ་ནས། མི་ཕལ་པའི་རིམ་པ་ལས་རིང་

དུ་འདས་པའི་ཚུལ་སྟོན་པ་དེ་ཡིན་ལ། གཅིག་ཤོས་ནི་རྗེ་བླ་མ་ཉིད་འཇིག་རྟེན་འདིར་བྱོན་པ་

དེའང་མ་འོངས་སྔོན་གཟིགས་ཀྱིས་སྐྱེས་བུ་དམ་པ་རྣམས་ནས་སྔར་ལུང་བསྟན་ཡོད་པར་སྒྲུབ་

པ་དེ་ཡིན༑ སྤྱིར་ལུང་བསྟན་ཞེས་པ་ནི། གཙོ་བོ་ཕྱིས་འབྱུང་བར་འགྱུར་བའི་གནས་སྟོན་པས་

མ་འོངས་པ་དང་འབྲེལ་ཆེ་མོད། ལུང་བསྟན་གྱི་རིགས་འགའ་ཤས་ནི་སྔོན་བྱུང་གི་གནས་ཀྱང་

སྟོན་ཏེ། དཔེར་ན་གསུང་རབ་ཡན་ལག་བཅུ་གཉིས་ཀྱི་ཁོངས་སུ་གཏོགས་པའི་སྐྱེས་རབས་ཀྱི་

སྡེས། སྔོན་བདག་ཅག་གི་སྟོན་པ་སློབ་པ་ལམ་གྱི་གནས་སྐབས་སུ་སྐྱེ་བ་གང་དང་གང་བཞེས་

པའི་ཚུལ་སྣ་ཚོགས་པ་ཞིག་སྟོན་པ་ལྟ་བུའོ། །བོད་རང་གི་སྲོལ་རྒྱུན་གྱི་དབང་དུ་བྱས་

ནའང་། སྟོན་པའི་སྐྱེས་རབས་དང་འདྲ་བར་འབྲོམ་སྟོན་རྒྱལ་བའི་འབྱུང་གནས་ཀྱི་འཁྲུངས་

རབས་བཀའ་གདམས་གླེགས་བམ་གྱི་བུ་ཆོས་སུ་བྱུང་བ་ལྟ་བུའང་ཡོད་དོ།།

དེ་ལྟར་གསང་བའི་རྣམ་ཐར་དང་ལུང་བསྟན་གཉིས་ལས། རྗེ་ཙོང་ཁ་པ་ཆེན་པོའ་ིགསང་

བའི་རྣམ་ཐར་གྱི་བརྗོད་དོན་གཙོ་བོ་རྣམས་ནི། སྔ་ཙམ་ནས་གཏན་ཁེལ་ཡོད་སྣང་ལ། དེ་

ལས་ལྡོག་སྟེ་གསུང་རབ་ཏུ་རྗེ་བླ་མ་ཇི་ལྟར་ལུང་བསྟན་པའི་ཚུལ་དང་། དེ་མཐུན་བདག་ཉིད་

ཆེན་པོ་དེའི་སྐུ་སྐྱེ་སྔ་མའི་འཁྲུངས་རབས་ཀྱི་ངོས་འཛིན་སོགས་ལ། དུས་རབས་ཕྱི་མ་ཕྱི་མར་

བརྩམས་པའི་རྣམ་ཐར་གྱི་ནང་ཇེ་རྒྱས་སུ་སོང་ཡོད་པ་རྣམ་ཐར་གྱི་ཡིག་ཆ་སྔ་རྗེས་རྣམས་

མཇལ་བ་ལས་རྟོགས་ནུས༑ གང་ལྟར་རྗེ་ཙོང་ཁ་པ་ཆེན་པོའ་ིགསང་བའི་རྣམ་ཐར་གལ་ཆེའི་

རིགས་དང་། དེ་བཞིན་དུ་ལུང་བསྟན་གྱི་གནས། རྗེ་བླ་མ་རང་ཉིད་ཞལ་བཞུགས་པའི་སྐུ་དུས་

དང་། སྐུ་མྱ་ངན་ལས་འདས་མ་ཐག་པའི་དུས་རབས་བཅོ་ལྔ་པའི་སྟོད་དུ་ཡོངས་སུ་གྲགས་

པ་རྣམས་ནི། གཙོ་བོ་འབྱུང་ཁུངས་གཉིས་ལ་ཐུག་པར་མངོན་ཏེ། གཅིག་ནི་བླ་མ་དབུ་མ་



440 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དང་རྟོགས་ལྡན་འཇམ་དཔལ་རྒྱ་མཚོ་གཉིས་སོ་སོ་ལ་འཇམ་པའི་དབྱངས་ཞལ་གཟིགས་བྱུང་

བའི་དག་སྣང་རྣམས་དང་། གཅིག་ཤོས་ནི་ལྷོ་བྲག་གྲུབ་ཆེན་ནམ་མཁའ་རྒྱལ་མཚན་ལ་གསང་

བདག་ཕྱག་ན་རྡོ་རྗེའི་ཞལ་གཟིགས་པ་ལས་བྱུང་བའི་དག་སྣང་རྣམས་ཡིན༑ ཁུངས་དེ་གཉིས་

ལས་བྱུང་བའི་རྗེ་ཙོང་ཁ་པ་ཆེན་པོའ་ིགསང་བའི་རྣམ་ཐར་གྱི་གནས་མདོར་སྒྲིལ་ཏེ་བཀོད་ན། 

གཤམ་དུ་གསལ་བ་རྣམས་ཡིན༑
•	 རྗེ་ཙོང་ཁ་པ་ཆེན་པོ་ནི། སྔོན་སྐྱེ་བ་གྲངས་མེད་པར་རྒྱལ་ཀུན་མཁྱེན་པའི་རང་

གཟུགས་རྗེ་བཙུན་འཇམ་པའི་དབྱངས་ཀྱི་སློབ་མར་གྱུར་ཡོད་པ།

•	 སྔོན་བྱང་ཆུབ་སེམས་དཔའི་གནས་སྐབས་སུ་དེ་བཞིན་གཤེགས་པ་དབང་པོའ་ི
ཏོག་གི་དྲུང་དུ། མ་དག་པའི་ཞིང་རྣམས་སུ་ཟབ་མོ་སྟོང་པ་ཉིད་ཀྱི་ལྟ་བ་རྣམ་
པར་དག་པ་དང་འབྲེལ་བའི་གསང་སྔགས་རྡོ་རྗེ་ཐེག་པའི་བསྟན་པ་ལུས་དང་
སྲོག་ལའང་མི་ལྟ་བར་རྒྱས་པར་བྱེད་ནུས་པའི་ཐུགས་བསྐྱེད་པ།

•	 དེ་ལྟར་ཐུགས་བསྐྱེད་པ་ལ། དེ་བཞིན་གཤེགས་པ་ཐམས་ཅད་ཀྱིས། “འདི་ནི་
སྙིང་སྟོབས་ཕུལ་དུ་ཕྱིན་པའོ་”ཞེས་མགྲིན་གཅིག་ཏུ་བསྔགས་ཤིང་། དེ་བཞིན་
གཤེགས་པ་དེ་རྣམས་ཀྱིས་གསུང་དབྱངས་གཅིག་གིས། བྱང་ཆུབ་སེམས་དཔའ་
དེ་མ་འོངས་པར་སངས་རྒྱས་ཀྱི་ཞིང་དཔག་ཏུ་མེད་པ་འདས་པའི་བྱང་ཤར་གྱི་
མཚམས་སུ། ངོ་མཚར་རྨད་དུ་བྱུང་བའི་བཀོད་པ་སྣ་ཚོགས་པས་མཛེས་པ་ཞེས་
པའི་ཞིང་དུ། དེ་བཞིན་གཤེགས་པས་སེང་གེའི་ང་རོ་ཞེས་བྱ་བར་འཚང་རྒྱ་བར་
ལུང་བསྟན་པ།

•	 སྔོན་བདག་ཅག་གི་སྟོན་པ་ཤཱཀྱ་ཐུབ་པ་འཛམ་བུའི་གླིང་དུ་བྱོན་པའི་སྐབས་སུ། 
བྲམ་ཟེའི་ཁྱེའུ་ཞིག་ཏུ་འཁྲུངས་ཏེ་སྟོན་པ་ལ་ཤེལ་དཀར་གྱི་ཕྲེང་བ་ཞིག་ཕུལ་ནས་
བྱང་ཆུབ་མཆོག་ཏུ་སེམས་བསྐྱེད་ཅིང་། དེ་དུས་བདག་ཅག་གི་སྟོན་པས་ཀྱང་
མོའུ་འགལ་གྱི་བུ་ལ། བྲམ་ཟེའི་ཁྱེའུ་འདིས་མ་འོངས་པར་སངས་རྒྱས་ཀྱི་བསྟན་
པ་སླར་གསོ་བར་བྱེད་ཅིང་། དགའ་ལྡན་ཞེས་པའི་དགོན་པ་ཞིག་ཀྱང་འདེབས་
པར་འགྱུར་བར་ལུང་བསྟན་མཛད་པ།

•	 བདག་ཅག་གི་སྟོན་པས་ལུང་བསྟན་མཛད་པ་གཞན་ཞིག་ཏུའང་། མ་འོངས་པ་ན་
རྒྱལ་བ་བྱམས་པའི་གནས་དགའ་ལྡན་ཡིད་དགའ་ཆུ་འཛིན་དུ་བྱང་སེམས་འཇམ་
དཔལ་སྙིང་པོ་ཞེས་བྱ་བར་འགྱུར་བའང་གསུངས་ཡོད་པ་བཅས་སོ།།

རྗེ་ཙོང་ཁ་པ་ཆེན་པོ་ཉིད་ལའང་ཡི་དམ་འཇམ་པའི་དབྱངས་ཀྱི་ཞལ་གཟིགས་ཡོད་པ་དེ། རྗེ་བླ་

མའི་སྐུ་དུས་ནས་ཡོངས་སུ་གྲགས་པ་ཞིག་ཡིན་པ་ནི། གོང་དུ་རྣམ་ཐར་ནང་རྗེ་བླ་མ་རང་ཉིད་

དང་རྗེ་བཙུན་རེད་མདའ་བ་ཆེན་པོ་གཉིས་ཀའི་གསུང་དུ་བྱུང་ཚུལ་བརྗོད་ཟིན་པ་ལྟར་ལགས་

ཤིང་། དེ་བཞིན་དུ་ལྷོ་བྲག་གྲུབ་ཆེན་ནམ་མཁའ་རྒྱལ་མཚན་ལ་གསང་བདག་ཕྱག་ན་རྡོ་རྗེའི་



441ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

ཞལ་གཟིགས་བརྒྱུད་རྗེ་ཙོང་ཁ་པ་ཆེན་པོའ་ིསྐོར་ལ་ལུང་བསྟན་གང་ཐོབ་པ་རྣམས་ཀྱང་། གྲུབ་

ཆེན་ཉིད་ཀྱི་བཀའ་འབུམ་དུ་གསལ་བར་འཁོད་ཡོད༑ གཞན་ཡང་གོང་དུ་སྨྲས་པའི་རྗེ་ཙོང་ཁ་

པའི་བསྟོད་པ་«ཙོང་ཁ་བརྒྱད་ཅུར་»གྲགས་པ་འཇམ་དབྱངས་ཁ་ཆེས། རྗེ་བླ་མ་སྐུ་མྱ་ངན་

ལས་འདས་པའི་བདུན་ཕྲག་གསུམ་པར་བརྩམས་པ་དེའི་ནང་དུའང་། 

སྔོན་ཚེའང་བྲམ་ཟེའི་ཁྱེའུར་འཁྲུངས་པའི་དུས། །རང་གི་སྟོན་པ་ཤཱཀྱ་ཐུབ་པ་ལ།།

ཤེལ་དཀར་ཕྲེང་བ་དྲི་མེད་ཕུལ་བྱས་ཏེ། །དང་པོར་ཐུགས་བསྐྱེད་མཛད་པའི་ཙོང་ཁ་པ།།700

ཞེས། སྔོན་བྲམ་ཟེའི་ཁྱེའུར་འཁྲུངས་ཏེ་སྟོན་པ་ཤཱཀྱ་ཐུབ་པའི་དྲུང་དུ་ཤེལ་དཀར་གྱི་ཕྲེང་བ་

ཕུལ་ནས་བྱང་ཆུབ་མཆོག་ཏུ་སེམས་བསྐྱེད་པ་དང་། གཞན་ཡང་གསང་བའི་རྣམ་ཐར་དུ་བྱུང་

བའི་གནས་ཡི་དམ་ལྷའི་ཞལ་གཟིགས་སོགས་ཞིབ་ཅིང་གསལ་བར་བྱུང་བ་དེས། རྗེ་ཙོང་ཁ་

པའི་གསང་བའི་རྣམ་ཐར་དུ་བྱུང་བའི་ཆ་ཤས་གཙོ་བོ་རྣམས། རྗེ་བླ་མའི་སྐུ་དུས་ནས་ཀྱང་བུ་

སློབ་རྣམས་ལ་ཡོངས་སུ་གྲགས་པའི་དན་རྟགས་གསལ་པོ་སྟོན་སྙམ༑ དེ་ལྟར་ཡོངས་སུ་གྲགས་

པའི་རྣམ་ཐར་གྱི་གནས་དེ་རྣམས་ཀྱི་སྟེང་དུ། མཁས་གྲུབ་རྗེས་གསལ་ཁ་ཤིན་ཏུ་གལ་ཆེ་བ་

ཞིག་དམིགས་འདོན་མཛད་ཡོད་པ་ནི། རྗེ་ཙོང་ཁ་པ་ཆེན་པོ་ཇི་ལྟར་མངོན་པར་རྫོགས་པར་

འཚང་རྒྱ་བའི་ཚུལ་དེ་ཡིན༑ འདིའི་སྐོར་ལ་མཁས་གྲུབ་རྗེས། 

དེ་བས་ན་རྗེ་འདི་ཡང་དེའི་ཚེ་འོད་གསལ་དོན་དམ་པའི་བདེན་པ་མངོན་དུ་

མཛད་དེ། འཆི་བ་ཆོས་ཀྱི་སྐུར་བསྒྱུར་བའི་སྒོ་ནས་བར་དོ་སྒྱུ་མའི་སྐུར་བཞེངས་

ཏེ།  བར་དོར་ལོངས་སྤྱོད་རྫོགས་པའི་སྐུ་མཆོག་གི་དངོས་གྲུབ་ཀྱི་གོ་འཕང་

མཐར་ཐུག་པ་མངོན་དུ་མཛད་པ་ཡིན་པར་གདོན་མི་ཟ་བ།701

ཞེས། གསང་སྔགས་རྣལ་འབྱོར་བླ་མེད་ཀྱི་ལུགས་ཀྱི་བཤད་པ་གཞིར་བྱས་ཏེ། རྗེ་ཙོང་ཁ་པ་

ཆེན་པོ་དགོངས་པ་མྱ་ངན་ལས་འདས་རྗེས། འཆི་བ་ཆོས་སྐུར་བསྲེས་ཏེ་བར་དོར་ལོངས་སྤྱོད་

རྫོགས་པའི་སྐུར་བཞེངས་པར་གསུངས༑ འོ་ན་རྟོགས་ལྡན་པའི་རྗེ་བླ་མའི་གསང་བའི་རྣམ་

ཐར་དུ་གསལ་བ་ལྟར། ཡི་དམ་འཇམ་པའི་དབྱངས་ཀྱིས་རྗེ་ཙོང་ཁ་པ་ཆེན་པོ་དགའ་ལྡན་དུ་

བྱང་ཆུབ་སེམས་དཔའ་འཇམ་དཔལ་སྙིང་པོ་ཞེས་བྱ་བར་འགྱུར་བར་ལུང་བསྟན་པ་དང་ཇི་

ལྟར་མི་འགལ་ཞེ་ན། ཕྱི་མ་འདི་ནི་སྤྲུལ་པའི་སྐུའི་མཛད་པ་སྟོན་ཚུལ་གྱི་དབང་དུ་བྱས་ཞེས་

མཁས་གྲུབ་རྗེས་འགལ་སྤོང་གནང་༑702 གཞན་ཡང་མཁས་གྲུབ་རྗེས་རྗེ་ཙོང་ཁ་པ་ཆེན་པོར་

700 «བསྟོད་པ་ཙོང་ཁ་བརྒྱད་ཅུ་མ།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། པོད། ༡ ཤོག ༥༩༦

701 «རྣམ་ཐར་དད་པའི་འཇུག་ངོགས།» ཤོག ༨༨

702 གོང་མཚུངས། ཤོག ༨༩



442 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

རྣམ་ཐར་གྱི་སྒོ་ནས་གསོལ་བ་འདེབས་པའི་བསྟོད་པ་ཤླཽཀ་སོ་དྲུག་ཅན། ཕྱིས་«དཔལ་ལྡན་ས་

གསུམ་མ་»ཞེས་པར་གྲགས་པའང་བརྩམས་ལ། གསོལ་འདེབས་འདི་ནི་དགེ་ལྡན་པའི་དགོན་

སྡེ་མཐའ་དག་ཏུ་རྒྱུན་མར་ཁ་འདོན་དུ་བྱེད་བའི་རྗེ་བླ་མའི་གསོལ་འདེབས་གཙོ་བོར་གྱུར་

ཅིང་། དེའི་སྟེང་དུ་འཇམ་དབྱངས་ཆོས་རྗེ་བཀྲ་ཤིས་དཔལ་ལྡན་གྱིས་ཀྱང་། གཙོ་བོར་རྗེ་བླ་

མའི་གསང་བའི་རྣམ་ཐར་ལས་བརྩམས་ཏེ་བསྟོད་པ་«གསང་བའི་རྣམ་ཐར་»ཚིགས་བཅད་

མ་ཞིག་ཀྱང་བརྩམས་ལ། དེ་ཡང་སྤྱིར་དགེ་ལྡན་པའི་དགོན་པ་རྣམས་ཀྱིས་རྗེ་བླ་མའི་གསོལ་

འདེབས་བྱིན་ཅན་དུ་བྱས་ཏེ་འདོན་པ་དང་། ཁྱད་པར་དུ་ལྷ་ལྡན་སྨོན་ལམ་ཆེན་མོའ་ིསྐམ་

ཚོགས་ཀྱི་འདོན་ཆའི་གཙོ་བོ་ཞིག་ཏུ་གྱུར་པ་སོགས་ཀྱིས་མཛད་ཕྲིན་ཆེན་པོ་བྱུང་༑ 

གསུང་རབ་ལས་རྗེ་ཙོང་ཁ་པའི་ལུང་བསྟན་བྱུང་བའི་ཚུལ།

ད་ཡང་དཀྱུས་ལ་ཞུགས་ཏེ་རྗེ་ཙོང་ཁ་པ་ཆེན་པོའ་ིརྣམ་ཐར་གྱི་ཡིག་ཆ་འཕེལ་རིམ་གྱི་སྐོར་ལ་

སྨྲས་ན། ཕྱི་ལོའ་ིདུས་རབས་བཅོ་ལྔ་པའི་ནང་རྗེ་ཙོང་ཁ་པའི་དངོས་སློབ་གཞན་གྱིས་ཀྱང་རྣམ་

ཐར་ཆེ་ཁག་འགའ་ཤས་བརྩམས་ཡོད་པར་མངོན་ཏེ། «ཙོང་ཁ་བརྒྱད་ཅུ་»རྩོམ་པ་པོ་འཇམ་

དབྱངས་ཁ་ཆེས་རྗེ་ཙོང་ཁ་པའི་རྣམ་ཐར་རྒྱས་པ་ཞིག་དང་། ཕག་གྲུའི་སྤྱན་སྔ་བསོད་ནམས་

རྒྱལ་མཚན་གྱིས་མཛད་པ་དང་། ཇོ་གདན་བསོད་ནམས་ལྷུན་གྲུབ་དང་། ལྷུ་ལ་བཀའ་བཅུ་པ་

ལེགས་པ་དཔལ་བཅས་སོ་སོས། རྗེ་ཙོང་ཁ་པའི་རྣམ་ཐར་རྒྱས་པ་རེ་རེ་བརྩམས་ཡོད་པར་

བཤད་ལ།703 དེང་རྣམ་ཐར་དེ་བཞི་ཀའི་དཔེ་མཇལ་དུ་མེད༑ ད་ལྟ་ང་ཚོས་མཇལ་དུ་ཡོད་པའི་

ཁོངས་ནས་བརྟགས་ཏེ་བརྗོད་ན། དུས་རབས་བཅོ་ལྔ་པའི་མཇུག་མ་རྫོགས་ཀྱི་གོང་དུ་རྗེ་ཙོང་

ཁ་པའི་རྣམ་ཐར་གལ་འགངས་ཅན་བྱུང་ཡོད་པ་ནི། གོང་དུ་སྨྲོས་ཟིན་པའི་མཁས་གྲུབ་རྗེས་

མཛད་པའི་ཐུན་མོང་བ་དང་ཐུན་མོང་མ་ཡིན་པའི་གསང་བའི་རྣམ་ཐར་གཉིས་དང་། རྟོགས་

ལྡན་པའི་རྗེའི་གསང་བའི་རྣམ་ཐར་དང་། ཐུན་མོང་བ་ཟུར་འདེབས་ལེགས་བཤད་ཀུན་འདུས། 

ལེགས་པ་བཟང་པོའ་ིཐུན་མོང་བ་དང་ཐུན་མིན་གསང་རྣམ་གཉིས་བཅས་ཀྱི་སྟེང་དུ། གནས་

རྙིང་ཀུན་དགའ་བདེ་ལེགས་(༡༤༤༦–༡༤༩༦)ཀྱི་«རྣམ་པར་ཐར་པ་དད་པའི་འཇུག་ངོགས་»ཞེས་

པ་དེ་དང་། མཁས་གྲུབ་ནོར་བཟང་རྒྱ་མཚོས་(༡༤༢༣–༡༥༡༣)མཛད་པའི་«ཙོང་ཁ་པ་ཆེན་པོ་

དང་དེ་ཉིད་ལ་སློབ་མ་ཇི་ལྟར་བྱུང་བའི་ཚུལ་མདོ་ཙམ་བརྗོད་པ་»ཞེས་པ་དང་། དེ་གཉིས་ཀྱི་

703 ཐོ་ཡོན་ཡེ་ཤེས་དོན་གྲུབ། «དད་པ་རྒྱ་མཚོར་རོལ་པའི་འཇུག་ངོགས།» ཤོག ༤༤༡ དེ་དག་ལས་འཇམ་དབྱངས་ཁ་ཆེས་
རྗེ་བླ་མའི་རྣམ་ཐར་རྒྱས་པ་ཞིག་བརྩམས་པ་ནེ་རིང་པས་་གསུངས་ལ། ཤོག ༥༥༦ ལྷུ་ལ་བཀའ་བཅུ་པ་དང་ཇོ་གདན་གཉིས་
ཀྱིས་རྗེ་བླ་མའི་རྣམ་ཐར་རེ་བརྩམས་ཡོད་ཚུལ་དང་། དང་པོ་དེ་རང་གི་བླ་མ་ལྕང་སྐྱ་རོལ་པའི་རྡོ་རྗེའི་ཞལ་ལས་གསན་པ་
ཐུའུ་ཀན་ཆོས་ཀྱི་ཉི་མས་གསུངས༑ (ཐུའུ་ཀྭན་གྲུབ་མཐའ། ཤོག ༥༣ )



443ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

སྟེང་དུ་སྔ་འགྱུར་རྙིང་མའི་མཁས་གྲུབ་ཟངས་ཟངས་ནེ་རིང་པ་འཆི་མེད་རབ་རྒྱས་(དུས་རབས་

བཅོ་ལྔ་པ།)པས་རྗེའི་རྣམ་ཐར་ཐུང་ངུ་བཞི་སྟེ། གཙོ་བོར་རྗེ་ཙོང་ཁ་ཆེན་པོར་བུ་སློབ་བྱོན་ཚུལ་

གྱི་སྐོར་«རྣམ་ཐར་གསེར་གྱི་མཆོད་སྡོང་།» དེའི་ཁ་སྐོང་«གསེར་གྱི་མྱུ་གུ་»གཉིས་དང་། 

«རྗེ་ཙོང་ཁ་པ་ཆེན་པོ་ལ་མཁས་བཙུན་བཟང་གསུམ་གྱི་ཡོན་ཏན་མངའ་ཚུལ་རྣམ་ཐར་ནོར་

བུའི་བང་མཛོད།» «རྗེ་ཙོང་ཁ་པས་འཆད་རྩོད་རྩོམ་གསུམ་མཛད་ཚུལ་གྱི་རྣམ་ཐར་དད་ལྡན་

དགའ་བྱེད་»ཅེས་བྱ་བ་རྩོམ་འཕྲོ་མ་བཅས་པ་རྣམས་ཡིན༑ 

གོང་དུ་སྨྲོས་པའི་རྣམ་ཐར་གྱི་ཡིག་ཆ་རྣམས་ལས། མཁས་གྲུབ་ནོར་བཟང་རྒྱ་མཚོས་

བརྩམས་པའི་རྗེ་ཙོང་ཁ་པ་ཆེན་པོའ་ིརྣམ་ཐར་གྱི་ཁྱད་ཆོས་གཅིག་ནི། དེར་རྗེ་བླ་མའི་མཚན་གྱི་

ཟུར་དུ་ཆེ་བསྟོད་ཀྱི་ཚིག་སྦྱོར་གནད་ཆེ་བ་ཁག་གཅིག་ཕྱོགས་གཅིག་ཏུ་བསྡུས་ཏེ་བཀོད་ཡོད་པ་

དེ་ཡིན་ལ། འདིས་ནི་དུས་རབས་བཅོ་ལྔ་པའི་མཇུག་ཏུ་རྗེ་ཙོང་ཁ་ཆེན་པོའ་ིརྗེས་འཇུག་དགེ་ལྡན་

པ་རྣམས་ནས་རྗེ་བླ་མ་ལ་མཚན་གྱི་རྣམ་གྲངས་མི་འདྲ་བའི་སྒོ་ནས་ཇི་ལྟར་སྨྲོས་ཀྱི་ཡོད་པ་དེ་

སྟོན་གྱི་ཡོད༑ དེ་ལ་མཁས་གྲུབ་ནོར་བཟང་རྒྱ་མཚོས་རྗེ་ཙོང་ཁ་པ་ཆེན་པོའ་ིརྣམ་ཐར་གྱི་དབུར། 

གང་གི་རྣམ་ཐར་བརྗོད་པར་འགྱུར་བའི་བདག་ཉིད་ཆེན་པོ་དེ་ངོས་བཟུང་བ་ན། འདི་ལྟར།

འདིར་ལྷ་དང་བཅས་པའི་འགྲོ་བ་ཐམས་ཅད་ཀྱི་མགོན་སྐྱབས། བསྟན་པའི་སྒྲོན་

མེ། སྟོན་པ་ཐུབ་པའི་དབང་པོའ་ིརྒྱལ་ཚབ། རྒྱལ་བ་ཐམས་ཅད་ཀྱི་མཁྱེན་བརྩེ་

གཅིག་ཏུ་བསྡུས་པའི་བདག་ཉིད། ལྔ་བརྒྱ་པ་རྣམས་ཀྱི་གཙུག་གི་ནོར་བུ། མཁས་

པའི་དབང་པོ་མཐའ་དག་གི་མགོ་བོའ་ིཅོད་པན་ལ་ཞབས་རྡུལ་གྱི་འཕྲེང་བ་ཉེ་

བར་འགོད་པ། རྣམ་པར་དཀར་བའི་འཕྲིན་ལས་རྒྱ་མཚོའི་གོས་ཅན་གྱི་མཐའ་

ཀླས་པར་ཁྱབ་པ། བདེ་བར་གཤེགས་པའི་བསྟན་པའི་རྒྱལ་མཚན་སྲིད་རྩེའི་བར་

དུ་བསྒྲེང་བ་ལ་འགྲན་པའི་ཟླ་ཐམས་ཅད་དང་བྲལ་བའི་ཐམས་ཅད་མཁྱེན་པ། 

རྗེ་བཙུན་འཇམ་པའི་དབྱངས་ཀྱི་རྣམ་འཕྲུལ། ཆོས་ཀྱི་རྒྱལ་པོ་ཙོང་ཁ་པ་ཞེས། 

སྙན་པའི་བ་དན་ས་གསུམ་ན་གཡོ་བ་ཉིད་་་་།704

ཅེས་གསུངས༑ གནས་རྙིང་ཀུན་དགའ་བདེ་ལེགས་ཀྱི་རྗེ་ཙོང་ཁ་པའི་རྣམ་ཐར་དེ་ནི། ཆུ་བྱི་ 

704 རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༡ ཤོག ༣༢༦ ཞིབ་ཏུ་བརྟགས་ན། མཁས་གྲུབ་ནོར་བཟང་རྒྱ་
མཚོས་སྐབས་འདིར་རྗེ་ཙོང་ཁ་པ་ཆེན་པོར་ཆེ་བསྟོད་ཀྱིས། “ལྷ་དང་བཅས་པའི་འགྲོ་བ་ཐམས་ཅད་ཀྱི་མགོན་སྐྱབས་”ཞེས་
སོགས་བསྙད་པ་རྣམས་ལས། “དུས་གསུམ་སངས་རྒྱས་ཐམས་ཅད་ཀྱི་མཁྱེན་བརྩེ་”ཞེས་པ་ནས་མཁས་གྲུབ་རྗེའི་«སྟོང་ཐུན་
ཆེན་མོའ་ི»མཛད་བྱང་དུ་འཁོད་པ་ལས་བཏུས་སྣང་ལ། ཁྱད་པར་ནི། འདིར་“རྗེ་བཙུན་འཇམ་པའི་དབྱངས་ཀྱི་རྣམ་འཕྲུལ།” 
ཞེས་ཡོད་སར་སྟོང་ཐུན་དུ། “རྗེ་བཙུན་འཇམ་པའི་དབྱངས་ཀྱི་སྲས་ཀྱི་ཐུ་བོ་”ཞེས་བྱུང་༑



444 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

༡༤༩༢ ལོར་གྲུབ་པ་གཞུང་རང་གི་མཇུག་བྱང་ནས་ཤེས་ལ། རྣམ་ཐར་དེ་ནི་རང་ཉིད་ཀྱི་མཚན་

ལས་དཔོག་ནུས་པ་བཞིན། གཙོ་བོར་མཁས་གྲུབ་རྗེའི་«རྣམ་ཐར་དད་པའི་འཇུག་ངོགས་»ལ་

འཇུག་པའི་ཆེད་དུ་དེའི་འགྲེལ་པའི་ཚུལ་དུ་བརྩམས་པ་ཞིག་ཡིན༑ རྣམ་ཐར་འདིའི་ཁྱད་ཆོས་

ཐུན་མོང་མ་ཡིན་པ་ཞིག་ནི། རྩོམ་པ་པོ་ཉིད་ཀྱི་ཞལ་ནས། “རྣམ་པར་ཐར་པ་དད་པའི་འཇུག་

ངོགས་གཞིར་བཞག་པ་ལ། མཛད་པ་ངོ་བོ་རྐྱང་པ་རྣམས་མཁས་གྲུབ་ཐམས་ཅད་མཁྱེན་

པའི་ཞལ་སྔ་ནས་མཛད་པ་ཇི་བཞིན་གྱི་མཚམས་སུ། གསང་བའི་རྣམ་ཐར་ཐད་ཀ་ཐད་ཀར་

བཅུག་སྟེ་གོ་སླ་བའི་ཆེད་དུ་་་”705 ཞེས་སོགས་གསུངས་པ་བཞིན། རྗེ་བླ་མའི་མཛད་པ་ཐུན་

མོང་བ་རྣམས་དང་གསང་བའི་རྣམ་ཐར་དུ་བྱུང་བ་རྣམས། དཀྱུས་གཅིག་ལ་དུས་ཀྱི་རིམ་

པར་བསྒྲིགས་ཏེ་བཀོད་པ་དེ་ཡིན༑ གཞན་ཡང་རྣམ་ཐར་འདིའི་ནང་། སྔར་མཁས་གྲུབ་རྗེས་

«དད་པའི་འཇུག་ངོགས་»སུ་«བཀའ་གདམས་གླེགས་བམ་»གྱི་ཚིག “དེ་ནས་ཁྱད་པར་བསྙེན་

བཀུར་ཆེར་མཛད་པ། །དགེ་སློང་བྱང་སེམས་ཤར་ཕྱོགས་སྐུ་འཁྲུངས་པ།།”706 ཞེས་སོགས་

དེ་རྗེ་བླ་མའི་ལུང་བསྟན་དུ་ངོས་འཛིན་གནང་ཡོད་པ་དེའི་རྒྱབ་ལྗོངས་ཀྱི་ཚུལ་དུ། འདི་ལྟར། 

ལྷ་སའི་ཉེ་འཁོར་གྱི་ས་གཞི་ལས་སྐྱེ་བོ་གྲངས་ལས་འདས་པ་འཐོན་ནས་ནམ་

མཁའ་ལ་ཐོལ་བྱུང་དུ་འགྲོ་ཡིན་འདུག ཅི་ཡིན་བྱས་པས། ཇོ་བོ་རིན་པོ་ཆེ་ལ་

འདི་ལྟར་མཆོད་པས་ཚངས་པའི་འཇིག་རྟེན་དུ་འགྲོ་བ་ཡིན་ཟེར་བ་བྱུང་འདུག་

ཅིང་། འགའ་ཞིག་འདི་སྐད་དུ། སྔོན་ཆོས་རྒྱལ་སྲོང་བཙན་སྒམ་པོས་ཀ་བ་ཤིང་ལོ་

ཅན་དུ་གཏེར་དུ་སྦས་པ་དཔལ་ལྡན་ཨ་ཏི་ཤ་ལ་མཁའ་འགྲོ་མས་ལུང་བསྟན་ནས་

གཏེར་ནས་བྱུང་བའི་དཀར་ཆག་གི་ཤོག་རིལ་གསུམ་ཡོད་པའི། རྒྱལ་པོ་རང་གི་

བཀའ་ཆེམས་ཀ་ཁོལ་མ་ལས། དགེ་སློང་བྱང་སེམས་རྡོ་རྗེ་འཛིན་པ་ཞིག་ཇོ་བོའ་ི

ཞལ་བསྒྱུར་ཞིང་མཆོད་པ་ཕུལ་དུ་བྱུང་བ་མཛད་པར་ལུང་བསྟན་པ་ནི་རྗེ་བླ་མ་

འདི་ཉིད་ཡིན་ནོ། །ཞེས་ཟེར་ཏེ།707 

ཞེས་སོགས། གོང་གི་གནས་དེ་དག་རྗེ་བླ་མ་ཉིད་ནས་མནལ་ལམ་དུ་གསན་ཚུལ་གྱི་གསལ་ཆ་

བཏོན་ཡོད་པའང་རྣམ་ཐར་འདིའི་ཁྱད་ཆོས་ཤིག་ཏུ་མཐོང་༑ གནས་རྙིང་གི་«རྣམ་པར་ཐར་

པ་དད་པའི་འཇུག་ངོགས་»བརྩམས་ནས་ལོ་གཉིས་ཙམ་གྱི་རྗེས་སུ། ལས་ཆེན་ཀུན་དགའ་

རྒྱལ་མཚན་(༡༤༣༢–༡༥༠༦)གྱིས་བཀའ་གདམས་ཆོས་འབྱུང་ཤིན་ཏུ་རྒྱས་པ་«གསལ་བའི་སྒྲོན་

705 རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༡ ཤོག ༤༤༡

706 འདི་སྐོར་གོང་དུ་བྱུང་བའི་མཆན་ཨང་གྲངས། ལ་གཟིགས༑

707 རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༡ ཤོག ༤༠༣



445ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

མེ་»བརྩམས་ལ། དེའི་ནང་རྗེ་ཙོང་ཁ་པ་ཆེན་པོའ་ིརྣམ་ཐར་གྱི་ཁོངས་སུ་གོང་དུ་སྨྲོས་པའི་

«བཀའ་ཆེམས་ཀ་ཁོལ་མའི་»ལུང་བསྟན་དེའི་སྟེང་དུ། གཤམ་གྱི་«བཀའ་གདམས་གླེགས་

བམ་»གྱི་ཚིགས་རྐང་རྣམས་ཀྱང་བཀོད་དེ། རྗེ་བླ་མ་ཇོ་བོ་རྗེ་དཔལ་ལྡན་ཨ་ཏི་ཤའི་སྐྱེ་ཕྲེང་དུ་

ངོས་བཟུང་བའི་གསར་གཏོད་ཅིག་ཐོན༑708 དེ་ཡང་«བཀའ་གདམས་བུ་ཆོས་»ཀྱི་འཆི་མེད་

རྡོ་རྗེའི་མགུར་ལས།

མར་མེ་མཛད་ཀྱང་གནས་མཆོག་འདིར། །སྒྲོལ་མར་བཅས་ཏེ་སྤྲུལ་སྟོང་འགྱེད།།

ལྷག་པར་ཆགས་མེད་བསོད་སྙོམས་པ། །སྙན་པའི་དབྱངས་ཀྱི་གསོལ་བ་འདེབས།།

ཕྱོགས་བཞིའི་ལས་ཅན་དབང་དུ་སྡུད། །ང་ཡི་མཆོད་ཚོགས་རྒྱས་པར་བྱེད།།

མར་མེད་མཛད་དང་བྱམས་པ་ཡང་། །ཁྱོད་ཀྱི་གྲོགས་བཟང་སྤེལ་བར་བྱེད།།

རིང་པོར་མི་ཐོགས་གནས་མཆོག་འདིར། །མཆོད་ཚོགས་རྒྱ་མཚོར་འདུ་བར་འགྱུར།།709

ཞེས་སོ། །བཀའ་གདམས་ཆོས་འབྱུང་མཛད་པ་པོ་ལས་ཆེན་ཀུན་དགའ་རྒྱལ་མཚན་

ནི། རྒྱལ་མཆོག་དང་པོ་རྗེ་དགེ་འདུན་གྲུབ་ཀྱི་སློབ་མ་ཡིན་ལ། རྗེ་དགེ་འདུན་གྲུབ་པ་ནི་

«བཀའ་གདམས་གླེགས་བམ་»ལ་ཐུགས་མོས་དམིགས་བསལ་ཡོད་པ་ཞིག་ཡིན་པ་སོགས་

ཀྱིས། ལས་ཆེན་གྱིས་རྗེ་ཙོང་ཁ་པ་ཆེན་པོའ་ིརྣམ་ཐར་གྱི་ཐད་དུ་«བཀའ་གདམས་གླེགས་

བམ་»གྱི་ལུང་བསྟན་རྩལ་འདོན་གནང་བ་དེ། གཅིག་ནས་རང་གི་བླ་མའི་ཤུགས་རྐྱེན་གྱིས་

ཀྱང་ཡིན་ངེས༑ རྗེ་དགེ་འདུན་གྲུབ་པས་«བཀའ་གདམས་གླེགས་བམ་»རྒྱ་ཆེར་སྤེལ་བའི་

སྐོར་ལ་ལས་ཆེན་གྱིས། “སྤྱིར་ནི་བླ་མ་ཆེན་པོ་འདི་ནི་བཀའ་གདམས་གླེགས་བམ་གསུང་

བའི་དུས་ན་ལྷག་པར་ཐུགས་སྤྲོ་ཤས་ཆེ་བ་ཅིག་མཛད་ཀྱི་གདའ། ཚར་ཡང་མང་དུ་དབུས་

གཙང་གི་སའི་ཆ་མ་ལུས་པར་ཁྱབ་པ་འདི་ནི་རིན་པོ་ཆེ་འདི་ཉིད་དང་བྱང་སེམས་བདེ་

ཐང་པའི་བཀའ་དྲིན་དུ་གདའ་འོ།།”710 ཞེས་གསུངས་པ་ལས་ཤེས༑

རྒྱལ་མཆོག་གཉིས་པ་དགེ་འདུན་རྒྱ་མཚོས་(༡༤༧༦–༡༥༤༢)ནི། རྗེ་ཙོང་ཁ་པ་ཆེན་པོའ་ི

འཁྲུངས་རབས་ཀྱི་ཁོངས་སུ། ཇོ་བོ་རྗེ་དཔལ་ལྡན་ཨ་ཏི་ཤའི་སྟེང་དུ་སློབ་དཔོན་པདྨ་འབྱུང་

གནས་ཀྱང་ངོས་འཛིན་གནང་སྟེ། གཤམ་གྱི་ཚིགས་བཅད་གྲགས་ཆེན་འདི་བརྩམས༑ 

རིག་འཛིན་གྲུབ་པའི་དབང་ཕྱུག་པད་མ་འབྱུང་། །ལྔ་བརྒྱའི་གཙུག་རྒྱན་དཔལ་ལྡན་མར་མེ་མཛད།།

708 «བཀའ་གདམས་ཆོས་འབྱུང་གསལ་བའི་སྒྲོན་མེ།» ཤོག ༦༩༥

709 བཀའ་གདམས་གླེགས་བམ། བུ་ཆོས། ཤོག ༧༠༢ 

710 «བཀའ་གདམས་ཆོས་འབྱུང་གསལ་བའི་སྒྲོན་མེ།» ཤོག ༧༨༧ འདིར་བྱང་སེམས་བདེ་ཐང་བ་གསུངས་པ་རྗེ་ཙོང་ཁ་པ་
ཆེན་པོའ་ིདངོས་སློབ་བྱང་སེམས་བདེ་མོ་ཐང་མ་བློ་གྲོས་རྒྱལ་མཚན་ལ་གོ་དགོས༑



446 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

རྡོ་རྗེ་འཆང་དབང་བློ་བཟང་གྲགས་པའི་དཔལ། །སྣ་ཚོགས་སྤྲུལ་པའི་གར་མཛད་དེ་ལ་འདུད།།711

དེའི་རྗེས་སུ་རྒྱལ་མཆོག་གཉིས་པའི་སློབ་མ་དང་རྒྱལ་མཆོག་གསུམ་པ་བསོད་ནམས་རྒྱ་མཚོའི་

བླ་མར་གྱུར་པ། པཎ་ཆེན་བསོད་ནམས་གྲགས་པས་(༡༤༧༨–༡༥༥༤)ས་གླང་ ༡༥༢༩ ལོར་གྲུབ་

པའི་«བཀའ་གདམས་གསར་རྙིང་གི་ཆོས་འབྱུང་ཡིད་ཀྱི་མཛེས་རྒྱན་»ཞེས་པ། དགེ་ལྡན་པའི་

ཆོས་འབྱུང་ཐོག་མར་གྱུར་པ་དེའི་ནང་དུ། རང་གི་བླ་མའི་གསུང་བཞིན་སློབ་དཔོན་པདྨ་འབྱུང་

གནས་རྗེ་ཙོང་ཁ་པའི་འཁྲུངས་རབས་སུ་བགྲངས་པར་མ་ཟད། སྔ་འགྱུར་རྙིང་མའི་གཏེར་སྟོན་

རཏྣ་གླིང་པས་(༡༤༠༣–༧༩)གཏེར་ནས་བཞེས་པ་«པདྨ་ཐང་ཡིག་»ཅེས་པའི་ནང་དུའང་རྗེ་ཙོང་

ཁ་པའི་སྐོར་གྱི་ལུང་བསྟན་ཐོན་པའང་ངོས་འཛིན་གནང་ཡོད༑ དེ་ནི་འདི་ལྟར། 

དགའ་ལྡན་ཞེས་བྱའི་དགོན་གནས་དམ་པ་རུ། །མཁས་པའི་མཆོག་གྱུར་མདོ་རྒྱུད་གཞུང་ལ་མཁས།།

རྡོ་རྗེ་འཆང་སྤྲུལ་གསང་སྔགས་བཀའ་སྒོ་འབྱེད། །འགྲོ་བའི་དེད་དཔོན་ལམ་སྟོན་ས་མཁན་འབྱོན།།

བློ་དང་བཟང་གི་མཚན་ཅན་སྐྱེ་བོ་འོང་། །གསང་མཚན་ལས་རབ་རྡོ་རྗེ་བདེ་བ་སྩལ།།712

ཞེས་སོ། །དེ་ལྟར་དུས་རབས་བཅོ་ལྔའི་སྨད་དང་བཅུ་དྲུག་པའི་སྟོད་ཙམ་ནས། རྗེ་ཙོང་ཁ་པ་

ཆེན་པོའ་ིལུང་བསྟན་གྱི་འབྱུང་ཁུངས་ལ། རྗེ་བཙུན་འཇམ་པའི་དབྱངས་ཀྱིས་བླ་མ་དབུ་མ་པ་

དང་རྟོགས་ལྡན་འཇམ་དཔལ་རྒྱ་མཚོར་གསུངས་པ་དང་། དེ་བཞིན་དུ་ལྷོ་བྲག་གྲུབ་ཆེན་གྱིས་

དག་སྣང་ལ་གསང་བདག་ཕྱག་ན་རྡོ་རྗེས་གནང་བ་དེ་ཙམ་དུ་མ་བཞག་པར། དེའི་ཁར་«བཀའ་

ཆེམས་ཀ་ཁོལ་མ་»དང་། «བཀའ་གདམས་གླེགས་བམ།» གཞན་ཡང་སྔ་འགྱུར་རྙིང་མའི་

གཏེར་ཆོས་སོགས་ནས་ཀྱང་བྱུང་བ་ངོས་འཛིན་སྲོལ་བྱུང་བ་དེ་ནི། བོད་བརྒྱུད་ནང་བསྟན་གྱི་

ཆོས་བརྒྱུད་ཀུན་གྱིས་ཐུན་མོང་དུ་རྩི་མཐོང་ཆེ་བའི་བདག་ཉིད་ཇོ་བོ་རྗེ་དང་སློབ་དཔོན་རིན་

པོ་ཆེ་ལྟ་བུའི་གསུང་ལས་ཀྱང་། སྐབས་དེར་རྗེ་བླ་མ་བོད་གངས་ཅན་གྱི་ལྗོངས་སུ་བྱོན་པ་འདི། 

མདོ་སྔགས་ཀྱི་བསྟན་པ་སྤྱིའི་དོན་རླབས་པོ་ཆེ་གྲུབ་པའི་ཆེད་དུ་ཡིན་པར་སྒྲུབ་པའི་དམིགས་

ཡུལ་གྱིས་ཀྱང་ཡིན་སྣང་༑

ལྕགས་སྤྲེལ་ ༡༥༦༠ ལོར། རྗེ་ཙོང་ཁ་པ་ཆེན་པོའ་ིརྣམ་ཐར་སྙན་དངགས་ལམ་ནས་དྲངས་

པ་«རྟོགས་བརྗོད་མེ་ཏོག་ཆུན་པོ་»ཞེས་བྱ་བ། ལེའུ་ཞེ་གཅིག་གི་བདག་ཉིད་ཅན་རྨད་དུ་བྱུང་

བ་ཞིག་ཐོན་ལ། དེ་ནི་པཎ་ཆེན་བསོད་ནམས་གྲགས་པའི་སློབ་མ་སོག་རིགས་སུ་འཁྲུངས་པ་

ངག་དབང་ཆོས་གྲགས་རྒྱ་མཚོ་བྱ་བས་བརྩམས༑ རྟོགས་བརྗོད་འདིའི་ལེའུ་ཐ་མ་དེ་ལ་“ལུང་

711 «རྡོ་རྗེ་གྲགས་ལྡན་གྱི་གསོལ་མཆོད།» གསུང་འབུམ། ཆ ཤོག ༡༨༤

712 བཀའ་གདམས་གསར་རྙིང་གི་ཆོས་འབྱུང་ཡིད་ཀྱི་མཛེས་རྒྱན། ཤོག ༥༤ ཐད་དུ་དྲངས་ལ། ལུང་བསྟན་འདི་ཨོ་རྒྱན་རིན་
པོ་ཆེའི་མ་འོངས་ལུང་བསྟན་ཕྱོགས་གཅིག་ཏུ་བཏུས་པ་མ་འོངས་«ལུང་བསྟན་གསལ་བའི་སྒྲོན་མེ།» ཤོག ༥༢ ཐད་བྱུང་༑



447ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

བསྟན་སྣ་ཚོགས་པའི་མེ་ཏོག་”ཅེས་པའི་མིང་བཏགས་ཏེ། དེའི་ནང་མདོ་རྒྱུད་ཀྱི་གསུང་རབ་

དཔེར་ན་«ལྷ་མོ་དྲི་མ་མེད་པ་ལུང་བསྟན་པའི་མདོ་»དང་«འཇམ་དཔལ་རྩ་བའི་རྟོགས་པ་

བརྗོད་པའི་རྒྱུད།» «བཀའ་གདམས་གླེགས་བམ།» «པདྨའི་བཀའ་ཆེམས་»སོགས་གཏེར་

ཡིག གཞན་ཡང་བོད་ཀྱི་ཆོས་བརྒྱུད་སྣ་ཚོགས་པའི་མཁས་གྲུབ་ཀྱི་གསུང་དུ་རྗེ་ཙོང་ཁ་པ་ཆེན་

པོའ་ིལུང་བསྟན་དུ་ངོས་བཟུང་འོས་པ་རྣམས་ཕྱོགས་གཅིག་ཏུ་བཏུས་ཏེ་བཀོད་པའི་ཐོག དེ་

ལྟར་དྲངས་པའི་ལུང་བསྟན་སོ་སོའ་ིགཞུང་གི་གོ་དོན་འགྲེལ་བའི་བརྡ་བཀྲོལ་གྱི་བཤད་པའང་

བཀོད་པ་སོགས་ཀྱིས། རྗེ་བླ་མའི་རྣམ་ཐར་དང་འབྲེལ་བའི་ལུང་བསྟན་གྱི་མཛོད་ལྟ་བུ་ཞིག་

བསྒྲིགས་ཐུབ་པ་བྱུང་ཡོད༑ རྟོགས་བརྗོད་འདིའི་རྗེས་སུ། དུས་རབས་བཅུ་བདུན་པ་ས་སྦྲུལ་ 

༡༦༢༩ ལོར་མཁར་ནག་ལོ་ཙཱ་བ་དཔལ་འབྱོར་རྒྱ་མཚོས་«དགའ་ལྡན་ཆོས་འབྱུང་དཔག་

བསམ་སྡོང་པོ་མཁས་པ་དགྱེས་བྱེད་»བྱ་བ། མཚན་བསྡུས་ལ་«མཁར་ནག་ཆོས་འབྱུང་»ཞེས་

གྲགས་པ་དེ་བརྩམས༑ ཆོས་འབྱུང་འདི་བརྩམས་གྲུབ་པའི་ལོ་དེར་རྒྱལ་མཆོག་ལྔ་པ་ཆེན་པོ་

དགུང་ལོ་བཅུ་གསུམ་བཞེས་པ་གཞུང་ཉིད་ལས་གསལ༑713 

ཆོས་འབྱུང་འདིའི་དབུར་དགེ་ལྡན་པའི་བསྟན་པའི་འབྱུང་ཁུངས་རྗེ་ཙོང་ཁ་པ་ཆེན་པོའ་ི

རྣམ་ཐར་མདོར་བསྡུས་ཤིག་འཁོད་པ་དེའི་ནང་། «རྟོགས་བརྗོད་མེ་ཏོག་ཆུན་པོ་»དང་འདྲ་

བར་གསུང་རབ་ལས་རྗེ་ཙོང་ཁ་པ་ཆེན་པོའ་ིལུང་བསྟན་ཁག་གཅིག་གཅེས་བཏུས་ཀྱིས་བཀོད་

འདུག་པ། དུས་རབས་བཅུ་དྲུག་པའི་རྗེས་སུ་བྱུང་བའི་རྗེ་ཙོང་ཁ་པ་ཆེན་པོའ་ིརྣམ་ཐར་རྩོམ་

པ་པོ་ཕལ་ཆེ་བས་རྗེ་བླ་མའི་ལུང་བསྟན་གྱི་སྐོར་ལ་ཁུངས་སུ་རྩི་བའི་ཡིག་ཆ་གལ་ཆེན་ཞིག་

ཏུ་གྱུར་ཡོད༑ དེ་ལྟ་ན་«རྟོགས་བརྗོད་མེ་ཏོག་ཆུན་པོ་»དང་«མཁར་ནག་ཆོས་འབྱུང་»གཉིས་

ལས། ལོ་རྒྱུས་བྱུང་རིམ་གྱི་ཆ་ནས་དང་པོ་དེ་སྔ་མོད། ཕྱིས་ཀྱི་རྗེ་ཙོང་ཁ་པའི་རྣམ་ཐར་གྱི་

ཡིག་ཆ་རྣམས་ལ་མཁར་ནག་ཆོས་འབྱུང་དེ་རྒྱུས་ཆེ་བ་དང་ཤུགས་རྐྱེན་ཡང་ཆེ་སྟབས། འདིར་

མཁར་ནག་པའི་«དགའ་ལྡན་ཆོས་འབྱུང་»འདི་ལས་བྱུང་བའི་ལུང་བསྟན་གནད་ཆེ་གྲས་ཁག་

གཅིག་དགོད་པར་བྱའོ། །དེ་ལ་«མཁར་ནག་ཆོས་འབྱུང་»དུ་མདོ་གསུམ་སྟེ། «མདོ་སྡེ་གདམས་

ངག་འབོག་པའི་»བསྟན་པ་དྭངས་སྙིགས་འབྱེད་པའི་ལེའུ་དང་། «ལང་ཀར་གཤེགས་པའི་མདོ་»རྒྱ་ནག་

གི་འགྱུར་གཅིག་དང་། «ལྷ་མོ་དྲི་མ་མེད་པ་ལུང་བསྟན་པའི་མདོ་»བཅས་སུ་རྗེ་བླ་མའི་ལུང་བསྟན་

བྱུང་བར་ངོས་བཟུང་ཡོད་ལ། དེ་གསུམ་རིམ་པ་བཞིན་དགོད་ན། དང་པོ་ནི། 

  ད་ལྟ་ང་ལ་ཤེལ་དཀར་གྱི། །ཕྲེང་བ་སྟེར་བའི་ཁྱེའུ་འདི།།

713 མཁར་ནག་ལོ་ཙཱ་བ། «དགའ་ལྡན་ཆོས་འབྱུང་།» ཤོག ༩༤



448 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

  ང་ཡི་བསྟན་པ་གསོ་བྱེད་དུ། །མ་འོངས་སྙིགས་མའི་དུས་སུ་ནི།།

  འབྲི་དང་ལྡན་གྱི་ས་མཚམས་སུ། །དགེ་ཞེས་བྱ་བའི་དགོན་པ་འདེབས།།

  བློ་བཟང་ཞེས་བྱའི་མིང་ཅན་འབྱུང་། །འཁོར་ནི་རྣམ་མང་བསྡུ་བར་བྱེད།།

  ཆོས་སྤྱོད་བཅུ་ཡི་རྒྱུན་འཛུགས་ཤིང་། །ལྷ་ཁང་ཀ་བ་ཤིང་ལོ་ཅན།།

   ང་ཡི་གཟུགས་སྐུ་རྣམ་གཉིས་ལ། །དབུ་རྒྱན་འབུལ་ཞིང་མཆོད་པ་བྱེད།།

   སྟོན་པའི་མདོ་བཞིན་གསུང་སྒྲོག་ཅིང་། །སྙན་པའི་དབྱངས་ཀྱིས་གསོལ་བ་འདེབས།།

   ང་ལ་གསོལ་བ་རབ་བཏབ་ནས། །བསྟན་པ་ལོ་སྟོང་བར་དུ་གནས།།

   དེ་ནས་འཕོས་ནས་ཤར་ཕྱོགས་སུ། །རྨད་བྱུང་བཀོད་པའི་ཞིང་ཁམས་སུ།།

   སེངྒེའི་ང་རོ་ཞེས་བྱ་བའི། །རྒྱལ་བ་དེ་བཞིན་གཤེགས་པར་འགྱུར།།

   དེ་ལ་དད་བྱེད་ཞིང་དེར་སྐྱེ། །ཞིང་མཆོག་དེ་ནི་ཁྱད་པར་འཕགས།།714

ཞེས་པའོ། །གཉིས་པ་«ལང་ཀར་གཤེགས་པའི་མདོ་»རྒྱ་ནག་གི་འགྱུར་དུ་བྱུང་བ་ནི། བཅོམ་

ལྡན་འདས་ལ་ཀླུའི་རྒྱལ་པོ་མ་དྲོས་པས་དུང་དཀར་གཅིག་ཕུལ་བ་མོའུ་འགལ་གྱི་བུ་ལ་གནང་

ནས། འདི་ཁྱོད་ཀྱི་འགོག་པ་རིར་སྦོས་ཤིག མ་འོངས་པ་ན་དགེ་སློང་པདྨའི་ངང་ཚུལ་འདིས་གཏེར་

ནས་འདོན་པས། དེའི་ཚོགས་དུང་དུ་འགྱུར་གྱི་གཏེར་བདག་སྤྲེའུ་གནས་བྱེད་དོ་ཞེས་ལུང་བསྟན་

པ་དེར་ངོས་བཟུང་༑715 གསུམ་པ་«ལྷ་མོ་དྲི་མ་མེད་པའི་ལུང་བསྟན་པའི་»མདོར་བྱུང་བ་ནི།

བྱང་ཕྱོགས་གངས་རིའི་རྒྱུད་ཀྱི་བར། །དགེ་བ་ལྡན་པའི་ས་ཕྱོགས་སུ།།

དམ་པའི་ཆོས་ནི་རྒྱས་པར་འགྱུར།།716

ཞེས་སོ། །དེ་ནས་རྒྱུད་ཀྱི་ལུང་བསྟན་ལ་མཁར་ནག་ཆོས་འབྱུང་དུ་འཇམ་དཔལ་རྩ་རྒྱུད་ནས་

ཁག་གཉིས་ངོས་བཟུང་ཏེ་དྲངས་པ་ནི། རིམ་པ་བཞིན།

 ཡི་གེ་དང་པོ་བ་གྲགས་པ། །སྡོམ་བརྩོན་ཐམས་ཅད་གྲགས་པར་ཡང་།།

 སྟོན་པའི་བསྟན་པ་གསལ་བྱེད་པ། །བསྟན་པ་དེ་ཚེ་ས་སྟེངས་སུ།།

714 «མཁར་ནག་ཆོས་འབྱུང་།» ཤོག ༥ ཐད་དྲངས༑ མདོ་སྡེ་གདམས་ངག་འབོག་པ་ཡོངས་རྫོགས་ཀྱི་བོད་འགྱུར་མེད་པས་
བཀའ་འགྱུར་དུ་མ་བཞུགས་མོད། མདོ་འདི་ལ་ལེའུ་ཞེ་གཉིས་ཡོད་པ་དང་། ལེའུ་ཐ་མ་བསྟན་པ་དངས་སྙིགས་འབྱེད་པ་དེའི་
བོད་འགྱུར་མཇལ་དུ་ཡོད་པར། དེའི་ནང་རྗེ་བླ་མ་ཙམ་དུ་མ་ཟད་འབྲི་གུང་སྐྱོབ་པ་སོགས་བོད་ཀྱི་སྐྱེས་བུ་དམ་པ་གཞན་གྱི་
ལུང་བསྟན་ཡང་ཐོན་ཚུལ་སོགས། བྲག་གཡབ་བློ་བཟང་བསྟན་པས་འཇམ་དབྱངས་བཞད་པ་ངག་དབང་བརྩོན་འགྲུས་ཀྱི་
ཞལ་ནས་ཐོས་ཚུལ། བྲག་གཡབ་པའི་«རྗེ་ཙོང་ཁ་པའི་རྣམ་ཐར་ལེགས་བཤད་ཉིན་མོར་བྱེད་པ།» ཤོག ༦༤༡ ཐད་བཤད༑

715   «མཁར་ནག་ཆོས་འབྱུང་།» ཤོག ༦ ལུང་བསྟན་འདིའི་སྐོར་ལ་སྡེ་སྲིད་ཀྱིས་«དགའ་ལྡན་ཆོས་འབྱུང་བཻ་དྲཱུརྱ་སེར་པོར་
»་དོགས་དཔྱོད་གནང་བ་དེའི་ཤོག ༢༥ ཐད་ལ་གཟིགས༑

716 «མཁར་ནག་ཆོས་འབྱུང་།» ཤོག ༨ ལུང་བསྟན་འདིའི་སྐོར་གྱི་དོགས་དཔྱོད་སྡེ་སྲིད་ཀྱི་«དགའ་ལྡན་ཆོས་འབྱུང་བཻ་ཌཱུརྱ་
སེར་པོ།» དང་། བྲག་གཡབ་པའི་«ལེགས་བཤད་ཉིན་མོར་བྱེད་པ།» ཤོག ༦༤༠ ཐད་དུ་བྱུང་བ་ལ་གཟིགས༑



449ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

  རྣམ་པར་ཉམས་ཤིང་སྣང་མེད་ལ། །སྟོན་པའི་གཟུགས་བརྙན་ཡིད་དུ་འོང་།།

  ས་སྟེངས་བྱེད་འགྱུར་ཐེ་ཚོམ་མེད། །ང་ཡི་བྱང་ཆུབ་མཆོག་ཐོབ་འགྱུར།།

  དེ་ནི་འཇིག་རྟེན་སྦྱིན་གནས་འགྱུར། །སྲིད་པ་གསུམ་པོ་མཐར་ཡང་བྱེད།།

  སྔགས་དང་རྒྱུད་ལ་མངོན་བརྩོན་པས། །གྲགས་པ་འཛིན་པར་ཤེས་པ་བྱས།།717

ཞེས་དང་། ཡང་དེ་ཉིད་ལས།

 ང་ནི་མྱང་ངན་འདས་པའི་ཚེ། །ས་ཡི་སྟེང་འདི་སྟོངས་པ་ན།།

 ཁྱོད་ཉིད་བྱིས་པའི་གཟུགས་ཅན་གྱིས། །སངས་རྒྱས་མཛད་པ་བྱེད་པར་འགྱུར།།

 དེ་ཚེ་དགོན་ཆེན་རབ་དགའ་བ། །ཁ་བ་ཅན་དུ་ཡོད་པ་ཡིན།།718

ཞེས་སོ། །སྤྱིར་སངས་རྒྱས་ཀྱི་གསུང་རབ་ཏུ་ཕྱིས་བྱུང་གི་བསྟན་འཛིན་ཆེན་པོའ་ིལུང་བསྟན་

བྱུང་བར་ངོས་འཛིན་པའི་སྲོལ་འདི། བོད་པས་གསར་དུ་བཏོད་པ་ཞིག་མིན་ཏེ། དཔེར་ན་

འཕགས་ཡུལ་གྱི་སློབ་དཔོན་ཆེན་པོ་ལེགས་ལྡན་འབྱེད་དང་དཔལ་ལྡན་ཟླ་བ་གཉིས་ཀས། མགོན་

པོ་ཀླུ་སྒྲུབ་རྒྱལ་བའི་ལུང་གིས་ཟིན་པར་ཆེད་དུ་བསྒྲུབས་ཡོད་པ་ལས་གསལ་བར་ཤེས་ནུས༑719 

དེ་ལྟར་«མཁར་ནག་ཆོས་འབྱུང་»དུ་མདོ་རྒྱུད་ཀྱི་གསུང་རབ་ཏུ་བྱུང་བའི་ལུང་བསྟན་

བཀོད་པའི་མཇུག་ཏུ། བོད་བརྒྱུད་ནང་བསྟན་གྱི་གསུང་རབ་ནས་ཀྱང་རྗེ་ཙོང་ཁ་པ་ཆེན་པོའ་ི

ལུང་བསྟན་ངོས་བཟུང་སྟེ་བཀོད་ཡོད་ཅིང་། དེ་ལ་«བཀའ་ཆེམས་ཀ་ཁོལ་མའི་»ཚིག “དེ་

ནས་ཁྱད་པར་བསྙེན་བཀུར་ཆེར་མཛད་པའི། །དགེ་སློང་བྱང་སེམས་ཤར་ཕྱོགས་སུ་སྐུ་འཁྲུངས་

པ།།” ཞེས་སོགས་བྱུང་བ་དེ་རྗེ་ཙོང་ཁ་པའི་ལུང་བསྟན་དུ་མཁས་གྲུབ་རྗེས་རྣམ་ཐར་དད་པའི་

འཇུག་ངོགས་སུ་གསུངས་ཟིན་པ་གོང་དུ་སྨྲས་པ་ལྟར་ལགས༑ དེ་ནས་«བཀའ་གདམས་གླེགས་

བམ་»གྱི་ནང་རྗེ་བླ་མའི་ལུང་བསྟན་བྱུང་བ་ལ། གཅིག་ནི་སྔར་«རྟོགས་བརྗོད་མེ་ཏོག་ཆུན་

པོར་»རྗེ་ཙོང་ཁ་པའི་ལུང་བསྟན་དུ་ངོས་བཟུང་བ་དེ་ཡིན་ལ།720 དེའི་སྟེང་དུ་མཁར་ནག་ལོ་

ཙཱ་བས་གཤམ་གསལ་གྱི་«བཀའ་གདམས་གླེགས་བམ»བུ་ཆོས་ལེའུ་ཉེར་དྲུག་པ་མ་འོངས་

ལུང་བསྟན་གྱི་ཚིག་ཀྱང་བསྣན་ཡོད༑

ཐ་མར་བསྟན་པའི་མེ་རོ་དག །གྲགས་པའི་དབང་གིས་གསོ་བར་བྱེད།།

717 «མཁར་ནག་ཆོས་འབྱུང་།» ཤོག ༧ ལུང་འདི་«འཇམ་དཔལ་རྩ་བའི་རྒྱུད།» བཀའ་འགྱུར། རྒྱུད་འབུམ། ན ཤོག ༣༢༦ 
ན༡ ཐད་དུ་བཞུགས༑

718 «མཁར་ནག་ཆོས་འབྱུང་།» ཤོག ༨ ལུང་འདི་«འཇམ་དཔལ་རྩ་བའི་རྒྱུད།» བཀའ་འགྱུར། རྒྱུད་འབུམ། ན ཤོག ༢༤༤ བ༥ ཐད་དུ་བཞུགས༑

719 ལེགས་ལྡན་གྱི་«རྟོག་གེ་འབར་བ།» ཤོག ༣༥༡ དང་། དཔལ་ལྡན་ཟླ་བའི་«དབུ་མ་ལ་འཇུག་པའི་རང་འགྲེལ།» དཔེ་
བསྡུར་མ། དེབ། ༦༠ ཤོག ༦༦༠ བཅས་ལ་གཟིགས༑

720 གོང་དུ་དེབ་འདིའི་ཤོག  ཐད་ལ་གཟིགས༑



450 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དུ་མའི་ཕན་བདེ་བསྐྲུན་པར་བྱེད། །དེ་ཡང་གནས་མཆོག་དམ་པ་ཡིན།།721

ཞེས་སོ། །གཞན་ཡང་«རྟོགས་བརྗོད་མེ་ཏོག་ཆུན་པོའ་ི»ལུང་བསྟན་གྱི་ལེའུར་བྱུང་བ་བཞིན། 

«མཁར་ནག་ཆོས་འབྱུང་»ནང་མ་གཅིག་ལབ་སྒྲོན་(༡༠༥༥–༡༡༤༩)གྱི་མ་འོངས་ལུང་བསྟན་དང་

། གཏེར་སྟོན་རྡོ་རྗེ་གླིང་པ་(༡༣༤༦–༡༤༠༥)དང་། གཏེར་སྟོན་རཏྣ་གླིང་པ། ཆོས་རྗེ་མགོན་པོ་

རིན་ཆེན་བཅས་ཀྱི་གཏེར་ཡིག་རྣམས་ལས་ཀྱང་རྗེཙོང་ཁ་པའི་ལུང་བསྟན་བྱུང་བ་ངོས་བཟུང་

སྟེ་བཀོད་ཡོད༑ མཁར་ནག་ལོ་ཙཱ་བའི་རྗེས་སུ་རྗེ་ཙོང་ཁ་པའི་རྣམ་ཐར་རྩོམ་པ་པོ་གཞན་གྱིས་

ཀྱང་། «པདྨ་བཀའ་ཐང་»སོགས་གཏེར་ཆོས་གཞན་ལས་ཀྱང་ལུང་བསྟན་ངོས་བཟུང་བ་བྱུང་

ལ། དེ་དག་ལས་གནད་ཆེ་བ་ཁག་གཅིག་འདིར་དཔེ་མཚོན་གྱི་ཚུལ་དུ་དགོད་ན། རྡོ་རྗེ་གླིང་

པའི་གཏེར་ཡིག་«པདྨའི་བཀའ་ཆེམས་»ལས།

 འཇམ་དབྱངས་སྤྲུལ་པ་གདུལ་བྱ་བསྟན་པའི་བདག །

 མདོ་སྔགས་བསྟན་འཛིན་བློ་བཟང་གྲགས་པ་འབྱུང་།།

  ཞིང་འདིར་འདས་ནས་བྱམས་པའི་དྲུང་དུ་འགྲོ།722

ཞེས་དང་། འདི་དང་ཚུལ་མཚུངས་པར་རཏྣ་གླིང་པའི་«བསྟན་པ་སྤྱིའི་ལུང་བསྟན་»ལས་ཀྱང་།

  འཇམ་དབྱངས་སྤྲུལ་པ་བློ་བཟང་གྲགས་པ་ནི།།

  ཞིང་འདིའི་མཛད་པ་མ་ལུས་མཐར་ཕྱིན་ཏེ།།

  ཚེ་འདི་འཕོས་ནས་བྱམས་པའི་དྲུང་དུ་འགྲོ།

ཞེས་ཀྱང་བྱུང་ལ། གཞན་ཡང་རཏྣ་གླིང་པའི་གཏེར་ཡིག་ལས།

  དགའ་ལྡན་ཞེས་བྱའི་གནས་མཆོག་དམ་པ་རུ།།

  མཁས་པའི་མཆོག་ཉིད་མདོ་སྔགས་ལུང་ལ་མཁས།།

  རྡོ་རྗེ་འཆང་སྤྲུལ་གསང་སྔགས་བཀའ་སྒོ་འབྱེད།།

  འགྲོ་བའི་དེད་དཔོན་ལམ་སྟོན་ས་མཁན་འབྱོན།།

  བློ་དང་བཟང་གི་མཚན་ཅན་སྐྱེས་བུ་བྱུང་།།

གསང་སྔགས་མཚན་རབ་རྡོ་རྗེ་བདེ་བ་རྩལ།།723

721 «མཁར་ནག་ཆོས་འབྱུང་།» ཤོག ༡༤ ལུང་ཚིག་འདི་དག་«བཀའ་གདམས་གླེགས་བམ།» བུ་ཆོས། “འབུལ་མོ་ཆེ་དང་
ལུང་བསྟན་སོགས་ཐོར་བུ་རྣམས།” ཤོག ༧༥༤ ཐད་དུ་བྱུང་།

722 «མཁར་ནག་ཆོས་འབྱུང་།» ཤོག ༡༢ ཐད་དྲངས༑ 

723 «མཁར་ནག་ཆོས་འབྱུང་།» ཤོག ༡༡ དང་། དེ་མོ་ངག་དབང་དགེ་ལེགས་རྒྱལ་མཚན་གྱི་«རྗེ་བཙུན་བློ་བཟང་གྲགས་
པའི་ལུང་བསྟན་ལས་བརྩམས་པའི་འབེལ་གཏམ་ལོག་རྟོག་འཇོམས་པའི་གནམ་ལྕགས་འཁོར་ལོ།» ཤོག ༦༠ ཐད་དྲངས༑



451ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

ཞེས་དང་། རཏྣ་གླིང་པས་གཏེར་ནས་བཞེས་པའི་གུ་རུའི་རྣམ་ཐར་དུ་སློབ་དཔོན་རིན་པོ་ཆེ་

སྲིན་པོའ་ིཡུལ་དུ་ཕེབས་ཁར་ལྷ་སར་བོད་ཀྱི་རྒྱལ་བློན་རྣམས་ལ་གཤམ་གྱི་ལུང་བསྟན་འདི་

གནང་བར་གསུངས༑ 

མཉྩ་ཤྲཱིའི་སྤྲུལ་པ་ཞིག །དགེ་སློང་རྡོ་རྗེ་འཛིན་པ་འབྱུང་།།

ཇོ་བོའ་ིཞབས་ཏོག་ཕུན་སུམ་ཚོགས། །ཀླུ་སྒྲུབ་ལུགས་ནི་དར་བར་བྱེད།།

ལོ་ནི་དྲུག་ཅུ་རྩ་བཞི་འཚོ། །དེ་ནས་བྱང་ཤར་མཚམས་སུ་གཤེགས།།724

གོང་དུ་བཀོད་པའི་གཏེར་སྟོན་གཉིས་ཀྱི་གསུང་རྣམས་སུ། རྗེ་ཙོང་ཁ་པའི་རྣམ་ཐར་གྱི་ཁྱད་

ཆོས་གནད་ཆེ་བ་འཇམ་པའི་དབྱངས་ཀྱི་རྣམ་སྤྲུལ་ཡིན་པ་དང་། མདོ་སྔགས་ཀྱི་གསུང་རབ་

ལ་མཁས་པར་འགྱུར་བ། དགེ་སློང་རྡོ་རྗེ་འཛིན་པར་འགྱུར་བ། ལྷ་སའི་ཇོ་བོའ་ིཞབས་ཏོག་

ཕུན་སུམ་ཚོགས་པ་ཞུ་བར་འགྱུར་བ། མགོན་པོ་ཀླུ་སྒྲུབ་ཀྱི་དབུ་མའི་ལྟ་བ་དར་ཁྱབ་ཏུ་བྱེད་

པ་དང་། མཐར་དགུང་ལོ་རེ་བཞི་ལ་དགོངས་པ་མྱ་ངན་ལས་འདས་ཏེ་དགའ་ལྡན་དུ་གཤེགས་

པར་འགྱུར་བ་སོགས་ཤིན་ཏུ་གསལ་བར་ཐོན་པས། ལུང་དེ་རྣམས་རྗེ་ཙོང་ཁ་པ་ཆེན་པོ་ཉིད་

དང་འབྲེལ་བར་བསྙོན་དུ་མེད་པར་སྣང་༑ གཞན་ཡང་ཨོ་རྒྱན་གླིང་པས་གཏེར་ནས་བཞེས་པའི་

པདྨ་བཀའ་ཡི་ཐང་ཡིག་ལས་ཀྱང་།

 བདེ་བ་ཅན་གྱི་ཞིང་མཆོག་ནས། །བྱང་ཕྱོགས་གངས་རིའི་རྒྱུད་བར་དུ།།

 ལོ་ནི་ཉིས་སྟོང་ལྔ་བརྒྱ་ན། །དམ་པའི་ཆོས་ནི་རྒྱས་པར་འགྱུར།། 

       ང་ནི་མྱ་ངན་འདས་འོག་ཏུ།།བྱང་ཕྱོགས་ཁ་བ་ཅན་ལྗོངས་དེར།། 

       བློ་བཟང་རྒྱལ་བའི་དབང་པོ་ཞེས། །ང་དང་འདྲ་བའི་སྐྱེས་བུ་ཡིས།།

  རྒྱལ་བའི་དགོངས་པ་འགྲེལ་བར་བྱེད། །ང་ཡི་བསྟན་བཅོས་ངག་ཏུ་བཤད།།725

ཞེས་ཀྱང་བྱུང་བ་རྗེ་ཙོང་ཁ་པའི་ལུང་བསྟན་དུ་ངོས་བཟུང་བ་བྱུང་༑ 

མདོ་རྒྱུད་ཀྱི་གསུང་རབ་དང་བོད་ཀྱི་གསུང་རབ་«བཀའ་ཆེམས་ཀ་ཁོལ་མ་»དང་«བཀའ་

གདམས་གླེགས་བམ།» དེ་བཞིན་དུ་རྙིང་མའི་གཏེར་ཆོས་སུའང་རྗེ་ཙོང་ཁ་པའི་སྐོར་གྱི་ལུང་

བསྟན་འཚོལ་རྙེད་བྱུང་བ་འདི་རྣམས་ཀྱིས། དུས་རབས་བཅུ་བདུན་པ་དང་བཅོ་བརྒྱད་པའི་

ནང་རྗེ་ཙོང་ཁ་པའི་རྣམ་ཐར་གྱི་ཡིག་ཆའི་ཐོག་ཤུགས་རྐྱེན་དམིགས་བསལ་ཤིག་ཐེབས་ཡོད་

ལ། དེ་ཡང་རྒྱལ་མཆོག་གཉིས་པ་རྗེ་དགེ་འདུན་རྒྱ་མཚོས་སྔ་འགྱུར་རྙིང་མའི་གཏེར་ཆོས་

724 དེ་མོ་ངག་དབང་དགེ་ལེགས་རྒྱལ་མཚན། གོང་མཚུངས། ཤོག ༦༠ ཐད་དྲངས༑

725 གོང་མཚུངས། ཤོག ༥༩ ཐད་དྲངས༑



452 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གསན་ཡོད་པས། ཁོང་ནས་བརྒྱུད་པའི་དགེ་ལྡན་པའི་ལོ་རྒྱུས་ཀྱི་ཡིག་ཆ་རྩོམ་པ་པོ་པཎ་ཆེན་

བསོད་ནམས་གྲགས་པ། དེའི་སློབ་མ་ངག་དབང་ཆོས་གྲགས་རྒྱ་མཚོ། མཁར་ནག་ལོ་ཙཱ་བ། 

རྒྱལ་མཆོག་ལྔ་པ་ཆེན་པོ་དང་། སྡེ་སྲིད་སངས་རྒྱས་རྒྱ་མཚོ་སོགས་ནི། སློབ་དཔོན་པདྨ་འབྱུང་

གནས་དང་འབྲེལ་བའི་གཏེར་ཆོས་རྣམས་ཀྱི་ནང་དུ། རྗེ་ཙོང་ཁ་པའི་ལུང་བསྟན་ཐོན་པ་དེ་

རྨད་དུ་བྱུང་བའི་གནས་སུ་བཟུང་ཡོད་ལ། ཁྱད་པར་དུ་སྡེ་སྲིད་ཀྱི་«དགེ་ལྡན་ཆོས་འབྱུང་»དུ་

ནི་གཏེར་ཡིག་ནས་བྱུང་བའི་ལུང་བསྟན་རྣམས་གཙོ་བོར་མཛད་པ་ལས། «ལང་ཀར་གཤེགས་

པའི་མདོ་»རྒྱ་ནག་གི་འགྱུར་དུ་བྱུང་བ་དེ་དང་། «མདོ་སྡེ་གདམས་ངག་འབོགས་པའི་»བསྟན་

པ་དྭངས་སྙིགས་འབྱེད་པའི་ལེའུ། «ལྷ་མོ་དྲི་མ་མེད་པས་ཞུས་པའི་མདོ་»བཅས་གསུམ་ནས་

དྲངས་པའི་ལུང་རྣམས་ལ་དོགས་པ་སླངས་ཏེ་ཐེ་ཚོམ་གྱི་གཞིར་གྱུར་པ་བཤད་ཡོད༑726 དེ་ལྟ་

ནའང་རྗེ་བླ་མའི་རྗེས་འཇུག་དགེ་ལྡན་པའི་ལོ་རྒྱུས་སྨྲ་བ་པོ་ཐམས་ཅད་རྙིང་མའི་གཏེར་ཆོས་

རྣམས་ཚད་ལྡན་གྱི་གསུང་རབ་ཏུ་བརྩི་བ་གཅིག་གྱུར་མིན་སྟབས། སུམ་པ་མཁན་པོ་ཡེ་ཤེས་

དཔལ་འབྱོར་(༡༧༠༤–༨༨)ལྟ་བུས། «ཆོས་འབྱུང་དཔག་བསམ་ལྗོན་བཟང་»དུ། “རཏྣ་གླིང་པ་

དང་རྡོ་རྗེ་གླིང་པ་སོགས་ཀྱིས་མཚོ་སྣ་ཟངས་གཡག་བྲག་དང་གནམ་ལྕགས་བྲག་སོགས་ནས་

བཏོན་ཟེར་བའི་གཏེར་ཡིག་འགའ་ཞིག་ལས་སངས་རྒྱས་བྱང་སེམས་ཀྱི་སྤྲུལ་པ་ཡིན་ཟེར་བའི་

ལུང་བདེན་རྫུན་མང་དུ་སྣང་ཡང་ཡིད་ཆེས་དཀའ་བས་རེ་ཞིག་བཞག་གོ།”727 ཞེས། གཏེར་

ཡིག་དུ་བྱུང་བའི་ལུང་བསྟན་རྣམས་ལ་དེ་ཙམ་ཆ་འཇོག་བྱ་དཀའ་ཚུལ་བཤད་པ་སོགས། དགེ་

ལྡན་པ་རང་གི་ནང་དུའང་རྗེ་བླ་མའི་ལུང་བསྟན་ལ་གང་རྩལ་དུ་འདོན་མི་འདོན་གྱི་ཁྱད་པར་

བྱུང་ཡོད༑ གང་ལྟར་ཡང་སུམ་པ་མཁན་པོས་གསུང་རབ་ཚད་ལྡན་དུ་རྗེ་ཙོང་ཁ་པ་ཆེན་པོ་

ལུང་བསྟན་པར་བསྒྲུབས་པའི་དགོས་པ་ངོས་བཟུང་བ་ན། “དེ་ལྟར་དེ་ཉིད་ལུང་གིས་ཟིན་

ཚུལ་བཀོད་པའི་དགོས་པའི་གཙོ་བོ་ནི། འོག་ཏུ་འཆད་འགྱུར་ལྟར་བླུན་པོ་ཁ་ཅིག་གིས་ཆགས་

སྡང་གིས་སྨོད་ཅིང་དགག་པ་ལྟར་སྣང་བྱས་པ་དག་གི་རྗེས་འབྲང་གི་སྡིག་རྒྱུན་གཅོད་པ་དང་། 

འདི་ཉིད་ལ་རྫུན་ལུང་ངན་པ་བྱས་པ་རྣམས་མ་དག་པར་ཤེས་ཕྱིར་ཡིན་གྱི་་་”728 ཞེས་བཀོད་

པ་གནད་ཆེ༑

གཟུར་གནས་ཀྱི་ལོ་རྒྱུས་སྨྲ་བའི་ལྟ་ཚུལ་གྱི་ངོས་ནས་བརྗོད་ན། རྗེ་ཙོང་ཁ་པ་ཆེན་པོ་

དགོངས་པ་མྱ་ངན་ལས་འདས་པ་ཡས་མས་ཀྱི་དུས་སུ། སྔ་འགྱུར་རྙིང་མའི་གཏེར་ཆོས་ཀྱི་ནང་

726 «དགེ་ལྡན་ཆོས་འབྱུང་བཻཌཱུརྱ་སེར་པོ།» ཤོག ༡༤

727 «ཆོས་འབྱུང་དཔག་བསམ་ལྗོན་བཟང་།» ཤོག ༤༨༢

728 «ཆོས་འབྱུང་དཔག་བསམ་ལྗོན་བཟང་།» ཤོག ༤༨༢



453ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

དུ་རྗེ་ཙོང་ཁ་པའི་སྐོར་གྱི་ལུང་བསྟན་ཐོན་པའི་གལ་གནད་གཅིག་ནི། རྙིང་མའི་ཆོས་བརྒྱུད་

ཀྱི་ངོས་ནས། བོད་བརྒྱུད་ནང་བསྟན་གྱི་ལོ་རྒྱུས་ནང་རྗེ་ཙོང་ཁ་པ་ཆེན་པོའ་ིབྱུང་བ་དང་མཛད་

རྗེས་ཀྱི་ཐོག་ལ་གཟིགས་ཕྱོགས་ཇི་ལྟར་བྱ་དགོས་མིན་གྱི་ལམ་སྲོལ་བཏོད་པ་ཞིག་ཏུ་དཔོག་

རུང་སྙམ༑ དེ་ལ་སྤྱིར་གཏེར་ཆོས་རྣམས་ནི། སློབ་དཔོན་ཆེན་པོ་པདྨ་འབྱུང་གནས་ཀྱིས་མ་

འོངས་པར་དུས་ལ་བབས་པའི་ཚེ་ན། སྐལ་ལྡན་ལས་འཕྲོ་ཅན་ཞིག་གིས་གཏེར་ནས་འདོན་

པའི་ལུང་བསྟན་དང་བཅས་གཏེར་དུ་སྦས་པར་བཞེད་ལ། དེ་ལྟ་ན་གཏེར་ཆོས་སུ་རྗེ་ཙོང་ཁ་

པ་ཆེན་པོའ་ིལུང་བསྟན་བཞུགས་པ་དེས། རྗེ་ཙོང་ཁ་པ་ཆེན་པོ་ནི། སློབ་དཔོན་རིན་པོ་ཆེ་ཉིད་

ཀྱིས་བྱིན་གྱིས་བརླབས་ཤིང་ལུང་གིས་ཟིན་པའི་སྐྱེས་བུ་ཆེན་པོར་གྲུབ་པར་ཤེས་པར་བྱའོ་

ཞེས་གོ་བའི་ཆེད་དུ་ཡིན་སྙམ༑ དེ་ཡང་སྐབས་དེའི་བོད་ཀྱི་ཆོས་བརྒྱུད་ཆེན་པོ་རྣམས་ལས། རྗེ་

ཙོང་ཁ་པ་ཆེན་པོ་ལ་ཇོ་བོ་བཀའ་གདམས་དང་། དཔལ་ལྡན་ས་སྐྱ། མཉམ་མེད་བཀའ་བརྒྱུད། 

ཇོ་ནང་བཅས་ལ་ནི། བླ་སློབ་དང་མན་ངག་སོགས་གང་ཅིའི་འབྲེལ་བ་ཟབ་མོ་བྱུང་ཡོད་པ་གོང་

དུ་བཀོད་པའི་རྣམ་ཐར་ལས་ངེས་པར་ལྟར་ལ། དེ་ལྟ་ནའང་སྔ་འགྱུར་རྙིང་མའི་ཆོས་བརྒྱུད་

ལ་ནི། དར་ཡུལ་བ་ལས་སློབ་དཔོན་པདྨའི་ཚེ་སྒྲུབ་ལྟ་བུ་རྗེས་གནང་རེ་གཉིས་གསན་པ་ལས་

གཞན་ཆོས་འབྲེལ་བྱུང་མེད་པ་དང་། མཐའ་ན་རྗེ་ཙོང་ཁ་པ་ཆེན་པོས་རྫོགས་ཆེན་གྱི་སྐོར་ལ་

དགོངས་བཞེད་གང་ཡོད་མེད་ཀྱི་དྲི་བ་དེའི་ལན་ཡང་བརྗོད་དུ་མེད་པ་ལྟ་བུར་གྱུར་ཚུལ་གོང་

དུ་རྣམ་ཐར་དུ་སྨྲས་ཟིན་པ་ལྟར་ལགས༑729 དེའི་ཕྱིར་དུས་རབས་བཅོ་ལྔ་པའི་ནང་རྙིང་མའི་

གཏེར་ཆོས་ཀྱི་ནང་དུ་རྗེ་ཙོང་ཁ་པའི་ལུང་བསྟན་སྐོར་ཐོན་པ་འདིས། རྗེ་བླ་མ་དང་རྙིང་མའི་

ཆོས་བརྒྱུད་ཀྱི་དབར་ལ་འབྲེལ་བ་དམིགས་བསལ་ཞིག་བསྐྲུན་པ་བྱུང་ཡོད་སྙམ༑ གང་ལྟར་ཡང་

ཕྱི་ལོའ་ིདུས་རབས་བཅུ་དྲུག་པའི་སྨད་ནས་བཅོ་བརྒྱད་པའི་སྨད་ཀྱི་བར། ལོ་ངོ་ཉིས་བརྒྱ་ཙམ་

གྱི་རིང་བརྩམས་པའི་རྗེ་ཙོང་ཁ་པ་ཆེན་པོའ་ིརྣམ་ཐར་ཡིག་ཆ་གནད་ཆེ་བ་དག་གི་ནང་དུ། རྗེ་བླ་

མའི་ལུང་བསྟན་གྱི་སྐོར་འདི་དམིགས་བསལ་རྩལ་འདོན་དུ་བྱེད་པའི་གནས་ཤིག་ཏུ་གྱུར་ཡོད༑

རྗེ་ཙོང་ཁ་པ་ཆེན་པོའ་ིརྣམ་ཐར་གྱི་ཡིག་ཆ་བྱུང་རིམ་གྱི་དུས་གལ་ཆེ་བ་ཞིག་ནི་དུས་

རབས་བཅུ་དགུ་པར་མཐོང་སྟེ། འདིའི་ནང་དུ་རྗེ་ཙོང་ཁ་པའི་རྣམ་ཐར་ཤིན་ཏུ་རྒྱས་པ་པོད་

ཚད་ལོངས་པ་གསུམ་བརྩམས་པ་བྱུང་༑ དེ་དག་ལས་དང་པོ་ནི། སོག་རིགས་སུ་འཁྲུངས་པའི་

ཆ་ཧར་དགེ་བཤེས་བློ་བཟང་ཚུལ་ཁྲིམས་(༡༧༤༠–༡༨༡༠)ཀྱི་«ཐམས་ཅད་མཁྱེན་པ་ཙོང་ཁ་པ་

ཆེན་པོའ་ིརྣམ་ཐར་གོ་སླ་བར་བརྗོད་པ་བདེ་ལེགས་ཀུན་གྱི་འབྱུང་གནས་»ཞེས་བྱ་བ་ལེའུ་

729  དེབ་འདིའི་ཤོག ༡༧༨ ཐད་ལ་གཟིགས། 



454 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དགུ་ཡི་བདག་ཉིད་ཅན་དེ་ཡིན་ལ། འདིའི་ནང་དུ་སྔོན་གྱི་རྣམ་ཐར་ཁག་ཏུ་བྱུང་བ་རྣམས་

ཕྱོགས་གཅིག་ཏུ་བསྡུས་ཏེ་བསྒྲིགས་པར་མ་ཟད། རྗེ་ཙོང་ཁ་པས་མི་སྣ་ཆེ་ཁག་དང་རང་གི་

སློབ་མ་ཁག་ལ་སྩལ་བའི་ཆབ་ཤོག་རྣམས་ཀྱང་ཅི་ཐུབ་ཀྱིས་ཚོད་དཔག་བྱས་ཏེ་དུས་ཀྱི་རིམ་

པར་སྦྱར་ཏེ་བཅུག་ལ། དེའི་སྟེང་དུ་ལྷན་ཐབས་ཀྱི་ཚུལ་དུ་རྣམ་ཐར་བསྡུས་དོན་རྗེ་བླ་མའི་

མཛད་པ་ཆེ་ཁག་རྣམས་དུས་ཚིགས་རེའུ་མིག་ལྟ་བུར་བཀོད་པ་ཞིག་ཀྱང་བསྒྲིགས༑ 

དེ་རྗེས་རིང་པོར་མ་སོན་པར་ཡང་སོག་རིགས་སུ་འཁྲུངས་པ་ཐོ་ཡོན་བླ་མ་ཡེ་ཤེས་དོན་

གྲུབ་(༡༧༩༢–༡༨༥༥)ཀྱིས་«རྗེ་བཙུན་བླ་མ་ཙོང་ཁ་པ་ཆེན་པོའ་ིངོ་མཚར་རྨད་དུ་བྱུང་བའི་རྣམ་

པར་ཐར་པ་རྣམ་དཀར་དད་པ་རྒྱ་མཚོར་རོལ་བའི་འཇུག་ངོགས་»ཞེས་བྱ་བ་དེ་བརྩམས་ཤིང་

།730 འདིའི་ནང་དུ་མཁས་གྲུབ་རྗེའི་«རྣམ་ཐར་དད་པའི་འཇུག་ངོགས་»ཀྱི་གཞུང་ཡོངས་

རྫོགས་རྩ་བ་ལྟ་བུར་བཀོད་དེ། དེའི་སྟེང་རྣམ་ཐར་གྱི་ཡིག་ཆ་གཞན་དང་རྗེ་བླ་མའི་སློབ་མ་

ཆེ་གྲས་སྲས་གཉིས་དང་འཇམ་དབྱངས་ཆོས་རྗེ་སོགས་ཀྱི་རྣམ་ཐར་སོགས་དང་། གཞན་ཡང་

སྐབས་སྐབས་སུ་རྗེ་ཙོང་ཁ་པའི་གསུང་འབུམ་ཐོར་བུར་བཞུགས་པའི་ཆབ་ཤོག་དང་གསུང་

རྩོམ་གནད་ཆེ་བ་ཁག་གཅིག་ཐད་ཀ་ཐད་ཀར་བཅུག་པས། དེང་མཇལ་དུ་ཡོད་པའི་རྗེ་ཙོང་ཁ་

པའི་རྣམ་ཐར་གྱི་ནང་ནས་འདི་རྒྱས་ཤོས་སུ་ཡོད༑ 

རྣམ་ཐར་ཤིན་ཏུ་རྒྱས་པ་གསུམ་པ་ནི། རྒྱལ་མཆོག་སྐུ་ཕྲེང་བཅུ་གཅིག་པའི་ཡོངས་འཛིན་

རྒྱལ་དབང་ཆོས་རྗེ་བློ་བཟང་འཕྲིན་ལས་རྣམ་རྒྱལ་གྱིས་ཤིང་འབྲུག་ ༡༨༤༥ ལོར་བརྩམས་ཤིང་

། ཕྱིས་སུ་རྗེ་ཙོང་ཁ་པའི་རྣམ་ཐར་ཆེན་མོར་གྲགས་པ། «འཇམ་མགོན་ཆོས་ཀྱི་རྒྱལ་པོ་ཙོང་ཁ་

པ་ཆེན་པོའ་ིརྣམ་ཐར་ཐུབ་བསྟན་མཛེས་པའི་རྒྱན་གཅིག་ངོ་མཚར་ནོར་བུའི་ཕྲེང་བ་»ཞེས་

བྱ་བ་དེ་ཡིན༑ རྒྱལ་དབང་ཆོས་རྗེའི་དེའི་ནང་དུ་ཁྱད་ཆོས་དམིགས་བསལ་ཞིག་ནི། མདོ་རྒྱུད་

གསུང་རབ་དང་བོད་བརྒྱུད་ནང་བསྟན་གྱི་གསུང་རབ་དུ་བྱུང་བ་དང་། དེའི་སྟེང་རྗེ་བཙུན་

འཇམ་པའི་དབྱངས་ཀྱིས་བླ་མ་དབུ་མ་པ་དང་རྟོགས་ལྡན་འཇམ་དཔལ་རྒྱ་མཚོ་གཉིས་ལ་སྔ་

རྗེས་སུ་གསུངས་པ་དང་། གསང་བདག་ཕྱག་ན་རྡོ་རྗེས་ལྷོ་བྲག་གྲུབ་ཆེན་ལ་སྔ་རྗེས་སུ་གསུངས་

པའི་ལུང་བསྟན་རྣམས་དང་། གཞན་ཡང་ཀུན་མཁྱེན་ཆོས་སྐྱབས་བཟང་པོ་ལྟ་བུའི་སྐྱེ་བུ་དམ་

730 རྣམ་ཐར་འདི་མཛད་པ་པོ་ཐོ་ཡོན་ཡེ་ཤེས་དོན་གྲུབ་བསྟན་པའི་རྒྱལ་མཚན་ནི། གནད་ཆེའི་གཞུང་དང་གདམས་ངག་
ཕྱོགས་བསྒྲིགས་བགྱི་བར་དམིགས་བསལ་མཛད་རྗེས་ཅན་གྱི་མཁས་གྲུབ་གཅིག་ཡིན་ལ། ཁོང་གིས་«བཀའ་གདམས་གཅེས་
བཏུས་བློ་སྦྱོང་ལེགས་བཤད་ནོར་བུའི་བང་མཛོད་»བྱ་བ་བཀའ་གདམས་གོང་མའི་གསུང་དཀོན་རིགས་མང་པོ་ཞིག་ནས་
གཅེས་བཏུས་གནང་བའི་པོད་ཆེན་གཅིག་དང་། དམིགས་བརྩེ་མའི་བེའུ་བུམ་པོད་གཅིག་དང་། «རྒྱུད་སྡེ་བཞིའི་དཀྱིལ་ཆོག་
ནོར་བུའི་ཕྲེང་བ།» «དྲང་ངེས་བཞི་འདྲིལ་»བཅས་བསྒྲིགས་ཡོད་པས་བཀའ་དྲིན་ཆེ༑



455ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

པའི་གསུང་སོགས་ཕན་ཚུན་གུང་ལེགས་པར་བསྒྲིགས་ཏེ། རྗེ་ཙོང་ཁ་པ་ཆེན་པོའ་ིའཁྲུངས་

རབས་ཉེར་བདུན་ཞིག་གཏན་འབེབས་བྱས་ཏེ་སྡོམ་གྱི་ཚུལ་དུ་བཀོད་ཡོད་པ་དེ་ཡིན༑ 

དེ་ལྟར་འཁྲུངས་རབས་རྣམས་ནི། ༡ དེ་བཞིན་གཤེགས་པ་ཀླུའི་རིགས་མཆོག ༢ དེ་

བཞིན་གཤེགས་པ་མོས་པ་རབ་ཏུ་དགའ་བའི་སྙིང་པོ། ༣ རྗེ་བཙུན་འཇམ་པའི་དབྱངས། ༤ 

བྱང་སེམས་སྟོང་སྟོབས་ཆེན་པོ། ༥ བྱང་སེམས་ནོར་བུ་བཟང་པོ། ༦ སྟོན་པ་ལ་ཤེལ་དཀར་གྱི་

ཕྲེང་བ་ཕུལ་བའི་བྲམ་ཟེ་ཁྱེའུ་དགེ་སློང་པདྨའི་ངད་ལྡན། ༧ དགེ་སློང་ཀ་མ་ལཱ་ཤི་ལ། ༨ དགྲ་

བཅོམ་པ་ཉེ་བར་འཁོར། ༩ དགྲ་བཅོམ་པ་ཉེར་སྦས། ༡༠ སློབ་དཔོན་པདྨ་འབྱུང་གནས། ༡༡ 

མགོན་པོ་ཀླུ་སྒྲུབ། ༡༢ ཌོམྦྷི་ཧེ་རུ་ཀ ༡༣ ལཱ་བ་པ། ༡༤ ལཱུ་ཨི་པ། ༡༥ སྐ་བ་དྲི་མེད་འོད། ༡༦ བྱང་

སེམས་འོད་ཟེར་ཕྲེང་བ། ༡༧ ཨ་ཏི་ཤ ༡༨ མར་པོ་ཆོས་ཀྱི་བློ་གྲོས། ༡༩ གཉོས་སྟོན་ཆོས་འབར། 

༢༠ དྭགས་པོ་ལྷ་རྗེ། ༢༡ དན་འབག་སྨྲ་བའི་སེང་གེ ༢༢ བལ་ཡུལ་ཡམ་བུའི་མཆོད་གནས་བྱང་

སེམས་ཀྱི་ཚུལ་འཛིན་པ། ༢༣ ལྷ་རི་སྡེ་སྣོད་འཛིན་པ་དར་མ་སེང་གེ ༢༤ ཀུན་མཁྱེན་མཚོ་སྣ་

བ་ཆེན་པོ། ༢༥ རྒྱ་གར་གངྒཱ་པ་ཏར་འཁྲུངས་པ་ནཱ་ག་རཱ་ཛ། ༢༦ བྲམ་ཟེ་བུ་མོ་ས་བརྟན། ༢༧ སྐུ་

ཚེ་འདིའི་སྔ་མ་ཁ་ཆེའི་པཎྜི་ཏ་མ་ཏི་བྷ་དྲ་བཅས་སོ།།731

བཟོ་རིག་པའི་སྒྱུ་རྩལ་གྱི་བྱེད་ལས་དང་རྗེ་ཙོང་ཁ་པ་ལ་བརྟེན་པའི་བླ་མའི་རྣལ་འབྱོར་བྱུང་རིམ།

རྗེ་ཙོང་ཁ་པ་ཆེན་པོ་མྱ་ངན་ལས་འདས་རྗེས་ཀྱི་གཏམ་གྱི་ཆ་ཤས་གལ་ཆེ་བ་གཞན་ཞིག་ནི། 

རི་མོ་དང་ལྷ་བཟོའ་ིསྒྱུ་རྩལ་ལས། བྲིས་འབུར་གྱི་སྐུ་བརྙན་གྱི་སྟེང་ནས་རྗེ་བླ་མའི་སྐུ་གསུང་

ཐུགས་ཀྱི་མཛད་པ་ཐུན་མོང་མ་ཡིན་པ་རྣམས་རྗེས་སུ་དྲན་པའི་ཐབས་ལམ་བསྐྲུན་པ་དེ་ཡིན༑ 

དེ་ལ་རྗེ་ཙོང་ཁ་པ་ཆེན་པོའ་ིའདྲ་སྐུ་དང་ཞལ་ཐང་བཞེངས་པའི་སྲོལ་དེ་ནི། རྗེ་བླ་མའི་སྐུ་དུས་

ཉིད་ནས་དར་འགོ་ཚུགས་ཡོད་པ་གོང་དུ་བཀྲ་ཤིས་དོ་ཁར་མའི་རྗེ་སྐུ་བྱུང་ཚུལ་སྨྲས་ཟིན་པ་

ལྟར་ལ།732 དགོངས་པ་མྱ་ངན་ལས་འདས་པའི་མཇུག་ཐོགས་དེ་མ་ཐག་ཏུའང་སྐུ་གདུང་རིལ་

པོ་མཆོད་རྟེན་རིན་པོ་ཆེའི་ནང་དུ་བཞུགས་སུ་གསོལ་ཏེ་རྗེ་སྐུ་ཆེན་པོ་ཞིག་བཞེངས་ཡོད་པའང་

གོང་གསལ་ལྟར་ལགས༑ ཞལ་ཐང་གི་རིགས་ལ་གལ་ཤིན་ཏུ་ཆེ་བ་སྔ་ཤོས་ཞིག་ནི། དགའ་ལྡན་

ལྷ་བརྒྱ་མའི་ཞལ་ཐང་དེ་ཡིན་ལ། དེ་ནི་རྗེ་བཙུན་ཤེས་རབ་སེང་གེའི་དངོས་སློབ་འདུལ་ནག་པ་

དཔལ་ལྡན་བཟང་པོས་བརྩམས་པའི་རྗེ་ཙོང་ཁ་པ་ཆེན་པོ་ལ་བརྟེན་པའི་«བླ་མའི་རྣལ་འབྱོར་

731 «འཇམ་མགོན་ཆོས་ཀྱི་རྒྱལ་པོ་ཙོང་ཁ་ཆེན་པོའ་ིརྣམ་ཐར།» འདིར་འཁྲུངས་རབས་ཀྱི་གོ་རིམ་རྣམས་རྒྱལ་དབང་ཆོས་
རྗེའི་རྗེ་ཙོང་ཁ་པའི་རྣམ་ཐར་དུ་བྱུང་བ་ཇི་ལྟ་བ་བཞིན་བཀོད་ཡོད་ལ། འཁྲུངས་རབས་ཀྱི་དུས་རིམ་ལ་དཔྱད་ན་མགོན་པོ་ཀླུ་
སྒྲུབ་སློབ་དཔོན་པད་མའི་ཕྱིས་བྱུང་བ་ལྟ་བུ་ཅུང་མི་འགྲིགས་པ་སྣང་མོད་གོ་རིམ་རང་སོར་བཞག

732 གོང་དུ་ཤོག ༣༦༦ ཐད་ལ་གཟིགས༑



456 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དགའ་ལྡན་ལྷ་བརྒྱ་མ་»ཞེས་པ་དེའི་ཉམས་ལེན་གྱི་དམིགས་རྟེན་དུ་བྲིས་པའི་སྲོལ་ཚུགས་པ་

ལས་བྱུང་༑ ཞལ་ཐང་འདིའི་ནང་དུ། སྟེང་གི་ནམ་མཁར་དགའ་ལྡན་གྱི་ལྷའི་མགོན་པོ་རྗེ་བཙུན་

བྱམས་པ་མགོན་པོའ་ིཐུགས་ཀ་ནས། སྤྲིན་དཀར་པོ་ཞིག་ནར་རེ་བྱུང་བའི་སྣེ་ལ་རབ་ཏུ་དཀར་

བའི་ཞོ་གསར་པ་སྤུངས་པ་ལྟ་བུའི་སྤྲིན་གྱི་ཕུང་ཚོགས་ཀྱི་སྟེང་དུ། རྗེ་བཙུན་ཙོང་ཁ་པ་ཆེན་

པོ་ཕྱག་གཉིས་ཆོས་འཆད་ཀྱི་ཕྱག་རྒྱ་དང་བཅས་པད་མའི་སྡོང་བུ་གཉིས་ཀྱི་རྩ་བ་ནས་བཟུང་

སྟེ། གཡས་ཀྱི་པདྨའི་སྟེང་དུ་ཤེས་རབ་ཀྱི་རལ་གྲི་དང་གཡོན་གྱི་པདྨའི་སྟེང་དུ་གླེགས་བམ་

དང་བཅས་པ་དང་། སྐུའི་གཡས་སུ་རྒྱལ་ཚབ་རྗེ་དང་གཡོན་དུ་མཁས་གྲུབ་རྗེ་སྟེ་སྲས་ཀྱི་ཐུ་བོ་

གཉིས་བཞུགས་པ་བཅས། བླ་མའི་རྣལ་འབྱོར་གྱི་གཞུང་ཉིད་ཀྱི་ཚིག་ལས་བྱུང་བ་ལྟར་རི་མོའ་ི

གཟུགས་སུ་བཀོད་པ་ད་ལྟ་མཇལ་དུ་ཡོད་པ་ལྟར་ལགས༑ སྤྱིར་རྗེ་ཙོང་ཁ་པ་ལ་བརྟེན་ཅིང་

གསོལ་འདེབས་དམིགས་བརྩེ་མ་གཞིར་བྱས་པའི་བླ་མའི་རྣལ་འབྱོར་གྱི་ཉམས་ལེན་ནི། རྗེ་བླ་

མ་ཞལ་བཞུགས་པའི་སྐབས་ནས་ཡོད་པ་ནི། མཁས་གྲུབ་རྗེ་ལ་ཆིག་བརྒྱུད་ཀྱི་ཚུལ་དུ་གནང་

བའི་བླ་མའི་རྣལ་འབྱོར་རྗེ་ཙོང་ཁ་པའི་གསུང་འབུམ་དུ་བཞུགས་པ་ལས་ཤེས་ནུས་མོད།733 

འདུལ་ནག་པའི་«དགའ་ལྡན་ལྷ་བརྒྱ་མ་»བརྩམས་རྗེས་སུ། རྗེ་བླ་མའི་རྗེས་འཇུག་དགེ་ལྡན་པ་

ཡོངས་ནས་གསོལ་འདེབས་དམིགས་བརྩེ་མ་ལ་བརྟེན་པའི་རྒྱུན་ཁྱེར་གྱི་རྗེ་བླ་མའི་རྣལ་འབྱོར་

འདི་ཉིད་ལ་གཙོ་བོར་མཛད་པའི་སྲོལ་དར་ཡོད༑

རྗེ་ཙོང་ཁ་པ་ལ་བརྟེན་པའི་ཞལ་ཐང་གི་རིགས་གཞན་ཞིག་ནི། རྗེ་གཟིགས་པ་ལྔ་ལྡན་དུ་

གྲགས་པ་དེ་ཡིན་ལ། དེ་ནི་མཁས་གྲུབ་རྗེའི་དངོས་སློབ་ཆོས་ལྡན་རབ་འབྱོར་གྱིས་བརྩམས་

པའི་མཁས་གྲུབ་རྗེའི་རྣམ་ཐར་དུ་བཀོད་པ་ལྟར། མཁས་གྲུབ་རྗེ་ལ་རྗེ་བླ་མའི་གཟིགས་སྣང་

ཐུན་མོང་མ་ཡིན་པ་ཁག་གཅིག་བྱུང་བའི་དག་སྣང་རི་མོར་བཀོད་པ་ཡིན༑ དེ་ཡང་རྗེ་ཙོང་ཁ་

པ་ཆེན་པོ་སྐུ་མྱ་ངན་ལས་འདས་རྗེས། སྐབས་འགར་མཁས་གྲུབ་རིན་པོ་ཆེས་རྗེ་བླ་མ་ཤིན་ཏུ་

དྲན་པའི་གདུང་བས་མི་བཟོད་པ་ལྟ་བུར་གྱུར་ཏེ་བཤུམས་པར། མཁས་གྲུབ་རིན་པོ་ཆེ་ལ་རྗེ་

བླ་མའི་རྣམ་པ་མི་འདྲ་བ་ལྔ་སྟེ། རྗེ་བླ་མ་རབ་བྱུང་གི་ཆ་བྱད་ཅན་སེང་ཁྲི་དང་པདྨའི་སྟེང་དུ་

བཞུགས་པ་གཉིས་དང་། རྗེ་བླ་མ་རབ་བྱུང་གི་ཆ་བྱད་ཅན་གླང་ཆེན་དཀར་པོ་ལ་བཞོན་པ་

གཅིག་དང་། རྗེ་བླ་མ་འཇམ་དཔལ་གཞོན་ནུའི་ཆ་ལུགས་ཅན་སེང་གེ་དཀར་པོ་ལ་བཞོན་པ་

དང་། རྗེ་བླ་མ་རྣལ་འབྱོར་པའི་ཆ་ལུགས་ཅན་འཇིགས་སུ་རུང་བའི་སྟག་ལ་བཞོན་པ་བཅས་

733  གསོལ་འདེབས་དམིགས་བརྩེ་མ་ལ་བརྟེན་ཅིང་མཁས་གྲུབ་རྗེ་ལ་ཆིག་བརྒྱུད་དུ་གནང་བའི་བླ་མའི་རྣལ་འབྱོར་གྱི་ཁྲིད་
ཡིག་འདི། རྗེ་ཙོང་ཁ་པ་ཆེན་པོའ་ིགསུང་འབུམ། པོད། ཀ པར་བཞུགས༑



457ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

ཡིན༑734 རྗེ་གཟིགས་པ་ལྔ་ལྡན་གྱི་ཞལ་ཐང་དེ་གཟིགས་པ་རེ་རེ་སོ་སོར་བྱས་ཏེ་ཞལ་ཐང་

ལྔའམ། ཡང་ན་རྗེ་བླ་མ་འཇམ་དབྱངས་ཀྱི་རྣམ་པར་གཞོན་ནུའི་ཆ་ལུགས་ཅན་སེང་གེ་དཀར་

པོར་བཞོན་པ་དེ་གཙོ་བོར་བྱས་ཏེ། རིམ་པ་བཞིན་སྟོད་ཀྱི་གཡས་གཡོན་གཉིས་སུ་རབ་

བྱུང་གི་ཆ་བྱད་ཅན་སེང་ཁྲིར་བཞུགས་པ་གཉིས་དང་། འོག་གི་གཡས་སུ་སེང་གེར་བཞོན་

པ་དང་། གཡོན་དུ་རྣལ་འབྱོར་པའི་ཆ་ལུགས་ཅན་སྟག་ལ་བཞོན་པ་བྲིས་ཏེ་བཞེངས་པའི་སྲོལ་ཡོད༑

གཞན་ཡང་དེང་མཇལ་དུ་ཡོད་པའི་དན་རྟགས་ལས་གཞིགས་ན། རྗེ་ཙོང་ཁ་པ་ཆེན་པོའ་ི

རྣམ་ཐར་རས་བྲིས་སུ་བཀོད་པའི་སྲོལ་དེའང་དུས་རབས་བཅོ་ལྔ་པའི་ནང་དུ་འགོ་ཚུགས་ཡོད་

སྣང་སྟེ།735 དཔེར་ན་རྒྱལ་མཆོག་སྐུ་ཕྲེང་གཉིས་པ་རྗེ་དགེ་འདུན་རྒྱ་མཚོའི་སློབ་མ་ནམ་མཁའ་

འོད་ཟེར་བྱ་བས་རྗེ་ཙོང་ཁ་པ་ཆེན་པོའ་ིརྣམ་ཐར་རས་བྲིས་སུ་བྱས་པའི་རྣམ་བཤད། «རྗེ་

ཙོང་ཁ་པ་ཆེན་པོའ་ིརྣམ་པར་ཐར་པ་རས་བྲིས་སུ་བཀོད་པ་མཐོང་བ་དོན་ལྡན་གྱི་ངོ་སྤྲོད་ཀྱི་

བཤད་པ་ངོ་མཚར་རབ་ཏུ་སྣང་བའི་ཉི་མ་ཆེན་པོ་»ཅེས་པ་ཞིག ཆུ་བྱ་ ༡༥༡༣ ལོར་གྲུབ་པ་

ཞིག་བརྩམས་ཡོད༑ རྣམ་ཐར་རས་བྲིས་ཀྱི་རྣམ་བཤད་འདི་ལ་བརྟགས་ཏེ་བརྗོད་ན། རྣམ་

ཐར་རས་བྲིས་མ་ལ་སྐུ་བརྙན་གྱི་རི་མོའ་ིགྲངས་དྲུག་ཅུ་རེ་གཅིག་ཡོད་སྣང་ལ། དེ་དག་ལས་

གཙོ་བོར་རྗེ་བླ་མའི་སྐུ་བརྙན་ཆེན་པོ་ཞིག་དང་འཕྲོས་རྣམས་སྐུ་བརྙན་ཆུང་ངུར་བྲིས་ཏེ། དང་

པོ་སུམ་ཅུ་ལ་ཀ་མས་ཀྱི་རྟགས་རིམ་པ་བཞིན་དང་། ཕྱི་མ་སུམ་ཅུ་ལ་ཀ་མས་ཀྱི་ཡི་གེ་སོ་སོར་

དབྱངས་ཨི་སྦྱར་ཏེ། ཀི ཁི གི ངི་ ལྟ་བུར་རིམ་གྱིས་བསྒྲིགས་ཏེ་བཀོད་སྣང་༑ རྗེས་སུ་དུས་

རབས་བཅུ་བདུན་པའི་སྨད་དུ་ཀུན་མཁྱེན་འཇམ་དབྱངས་བཞད་པ་ངག་དབང་བརྩོན་འགྲུས་

(༡༦༤༨–༡༧༢༡)ཀྱིས། «རྗེ་བཙུན་ཙོང་ཁ་པ་ཆེན་པོའ་ིརྣམ་ཐར་རས་བྲིས་ཀྱི་ཚུལ་བརྒྱ་ང་

གསུམ་པ་ཙིནྟ་མ་ཎིའི་ཕྲེང་བ་ཐུབ་བསྟན་རྒྱས་བྱེད་ཕན་བདེའི་རོལ་མཚོ་ཆེན་པོ་»ཞེས་བྱ་བ་

མཛད་པའི་དུས་སུ་ནི། རྗེའི་རྣམ་ཐར་རས་བྲིས་ཀྱི་རི་མོའ་ིགྲངས་ཤིན་ཏུ་འཕེལ་ཏེ་ཉིས་བརྒྱ་

ལྔར་ལོངས་ཡོད༑ གང་ལྟར་ཡང་ཕྱིས་རྗེ་ཙོང་ཁ་པའི་རྣམ་ཐར་རས་བྲིས་མ་གྲགས་ཆེ་ཤོས་

ནི། ཙོང་ཁ་བརྒྱད་ཅུའི་ཞལ་ཐང་དེ་ཡིན་ལ། དེར་ནི་གཙོ་ཐང་ལ་རྗེ་བླ་མ་གཅིག་པུ་སེང་ཁྲི་

དང་པད་མའི་སྟེང་དུ་རབ་བྱུང་གི་ཆ་ལུགས་སུ་ཡོངས་གྲགས་ཆོས་འཆད་ཀྱི་ཕྱག་རྒྱ་ཅན་དེ་

734 རྗེ་གཟིགས་པ་ལྔ་ལྡན་གང་ལ་གཞི་བཞག་སའི་བཤད་པ་རྣམས། ཆོས་ལྡན་རབ་འབྱོར་གྱིས་བརྩམས་པའི་མཁས་གྲུབ་
རྗེའི་རྣམ་ཐར། ཤོག ༩༢-༩༨ བར་བྱུང་༑

735 ནམ་མཁའ་འོད་ཟེར་གྱིས་ཆུ་བྱ་ ༡༥༡༣ ལོར་གྲུབ་པའི་«རྣམ་ཐར་རས་བྲིས་ཀྱི་རྣམ་བཤད་»ཀྱི་དབུར། (ཤོག ༣) “རྗེ་
བཙུན་འདིའི་སྐྱེས་པའི་རབས་ཀྱི་རྣམ་པར་ཐར་པ་དད་པའི་འཇུག་ངོགས་དང་། རིན་པོ་ཆེའི་སྙེ་མ་ལ་སོགས་པ་ལས་ཇི་ལྟར་བྱུང་
བ་རྣམས་རས་བྲིས་སུ་བཀོད་པ་དུ་མ་མཐོང་བ་ལ་བརྟེན་ནས། རང་བཟོ་དང་བླུན་བཅོས་སོགས་ཀྱི་སྒྲོ་སྐུར་དང་མ་འདྲེས་པར་
སོ་སོར་ངོ་སྤྲོད་བརྗོད་པ་ནི།” ཞེས་བྱུང་བ་ལས། རྣམ་ཐར་བྲིས་ཀྱི་སྲོལ་དེ་སྐབས་དེར་ལེགས་པར་དར་ཟིན་པར་དཔོག་ནུས༑



458 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

དང་། ཞལ་ཐང་ལྷག་མ་བཅུ་བཞིའི་ནང་དུ་དབུས་སུ་རྗེ་ཙོང་ཁ་པ་གཙོ་བོའ་ིཚུལ་དུ་བཞུགས་

པའི་སྟོད་སྨད་དང་གཡས་གཡོན་ལ་མཛད་པ་རྣམ་ཐར་སོ་སོ་སྟོན་པའི་རི་མོ་རྣམས་བཀོད་པ་

བཅས་སུ་ཡོད་པ། དེང་དགོན་པ་མང་པོར་མཇལ་དུ་ཡོད་པ་ལྟར་ལགས༑736 

དགེ་ལྡན་པའི་ཆོས་བརྒྱུད་དང་གྲུབ་མཐའ་བྱུང་ཚུལ།

བོད་ཀྱི་ལོ་རྒྱུས་སྨྲ་བ་མང་པོ་ཞིག་གིས་དགེ་ལྡན་པའམ་དགེ་ལུགས་པ་ཞེས་པའི་ཆོས་བརྒྱུད་

གསར་པ་ཞིག་ཐོག་མར་བྱུང་བའི་དུས་ངོས་བཟུང་བ་ན། ཕྱི་ལོ་ ༡༤༠༩ ལོར་རྗེ་ཙོང་ཁ་པ་ཆེན་

པོས་དགའ་ལྡན་ཕྱག་བཏབ་པ་དེར་འཇོག་པ་སྤྱི་ཐོག་ནས་དོན་ལ་གནས་མོད། དེ་ལྟ་ནའང་

བོད་བརྒྱུད་ནང་བསྟན་གྱི་ཁོངས་སུ་དགེ་ལྡན་པ་ཞེས་པའི་ཆོས་བརྒྱུད་དམ་གྲུབ་མཐའ་གསར་

པ་ཞིག་ལོགས་སུ་ཐོག་མར་དངོས་སུ་ངོས་འཛིན་པ་དེ་ནམ་བྱུང་བརྗོད་རྒྱུ་ནི། དེ་ཙམ་འདུམ་

བདེ་པོ་ཞིག་མིན་སྙམ༑ དེང་རབས་ཕྱི་མི་བོད་རིག་པའི་མཁས་པ་རེ་གཉིས་ཀྱིས། རྗེ་ཙོང་ཁ་

པ་རང་ཉིད་ལ་ཆོས་བརྒྱུད་དམ་གྲུབ་མཐའ་གསར་པ་ཞིག་འཛུགས་པའི་ཐུགས་འདུན་མེད་

པ་དང་། དགེ་ལུགས་པའམ་དགེ་ལྡན་ཞེས་པའི་ཆོས་བརྒྱུད་ཟུར་པ་ཞིག་བྱུང་བའི་རྐྱེན་བྱེད་

མཁན་གཙོ་བོ་ནི་མཁས་གྲུབ་རྗེ་ཡིན་པར་བཤད་འདུག་མོད།  དེ་ནི་ཞིབ་ཏུ་བརྟགས་ན་མི་

འཐད་པའི་གནས་སུ་གྱུར་ཡོད༑ དེ་ཡང་གོང་གི་རྣམ་ཐར་གྱི་ལེའུ་རྣམས་སུ་གསལ་བར་འཁོད་

པ་ལྟར། རྗེ་ཙོང་ཁ་པ་རང་ཉིད་ནས་མདོ་སྔགས་ཀྱི་གཞུང་ལ་ཐོས་པ་རྒྱ་ཆེན་པོ་བཙལ་བའི་

སྐབས་དང་། ལྷག་པར་དུ་ཐོས་པའི་དོན་ལ་བསམ་སྒོམ་གྱིས་རྩེ་གཅིག་ཏུ་གཞོལ་བའི་སྐབས་སུ་

ནི། གཙོ་བོར་རྒྱ་གར་མཁས་པ་དང་གྲུབ་ཆེན་གྱི་གསུང་རྩལ་འདོན་ཐོག རྗེ་བཙུན་འཇམ་པའི་

དབྱངས་ཀྱིས་ཉེ་བརྒྱུད་དུ་སྩལ་བའི་གདམས་ངག་གཞིར་བཞག་པ་ལ་བརྟེན་ནས། མདོ་སྔགས་

ཀྱི་ལམ་གྱི་གནད་ལ་ངེས་ཤེས་དང་ཉམས་རྟོགས་འཁྲུངས་པ་རྣམས། རྗེས་འཇུག་གི་གདུལ་

བྱར་ཐུགས་བརྩེ་བས་དགོངས་ཏེ་གསུང་རབ་ཏུ་བཀོད་པར་མཛད་ཡོད་པ་གོང་དུ་སྨྲས་ཟིན་པ་

ལྟར་ལགས༑ གཞན་ཡང་རྗེ་བླ་མར་སྐབས་དེའི་བོད་ཀྱི་ཆོས་བརྒྱུད་ཆེན་པོ་རྣམས་ལ་དད་མོས་

བརྟན་པོ་ཐུགས་ལ་ངེས་པར་ཡོད་ཅིང་། དེ་བཞིན་དུ་ས་སྐྱ་དང་། ཞ་ལུ། གསང་ཕུ། སྙེ་ཐང་བདེ་

བ་ཅན། འབྲི་གུང་། གདན་ས་ཐིལ། རྩེད་ཐང་། ཚལ་གུང་ཐང་སོགས་སུ། མདོ་སྔགས་ཀྱི་གསན་

བསམ་དང་འཆད་ཉན་སོགས་མཛད་ཡོད་མོད། རང་ངོས་ནས་ནི་སྐབས་དེའི་ཆོས་བརྒྱུད་བྱེ་

བྲག་པ་གང་གིའང་རྗེས་འཇུག་པ་ཞིག་ཏུ་ངོས་འཛིན་གནང་ཡོད་མི་སྣང་༑ 

736 ཁོ་བོ་རང་ཉིད་དགའ་ལྡན་ཤར་རྩེ་གྲྭ་ཚང་དུ་གཞུང་ཆེན་བཀའ་པོད་ལྔའི་སློབ་གཉེར་མཐར་ཕྱིན་ཏེ་ལྷ་རམས་པའི་དམ་འཇོག་
གི་གཏོང་སྒོའ་ིསྤྱི་འབུལ་དུ། རྗེ་ཙོང་ཁ་བརྒྱད་ཅུའི་ཞལ་ཐང་བཅོ་ལྔ་ཆ་ཚང་། ལྷ་རིས་པ་ཚད་ལྡན་ཞིག་དགའ་ལྡན་རང་དུ་བཅའ་
སྡོད་བྱས་ཏེ་ཆེད་དུ་བཞེངས་སུ་བཅུག་ཏེ་དགའ་ལྡན་ཤར་རྩེ་གྲྭ་ཚང་ལ་ཕུལ་ཐུབ་པ་བྱུང་བས་སྐལ་བ་ཤིན་ཏུ་བཟང་པོ་བྱུང་༑



459ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

རྗེ་ཙོང་ཁ་པ་སྐུ་སྒེར་གྱི་ཐུགས་གཤིས་ལ་བརྟགས་ནའང་། གོང་དུ་སྨྲས་ཟིན་པ་ལྟར་ཆོས་

འཇིག་རྟེན་གང་གིའང་གོ་གནས་དང་སྙན་གྲགས་སོགས་ལ་མི་མོས་པར། ཆོས་ཀྱི་ཐོས་པ་

འཚོལ་བ་དང་ཉམས་ལེན་ལ་རྩེ་གཅིག་ཏུ་གཞོལ་བ་འབའ་ཞིག་ཐུགས་ལ་བཅངས་ཤིང་། ངེས་

མེད་གནས་སུ་མཛད་པར་འདུན་པའི་རང་བཞིན་གྱིས་བྱ་བྲལ་བ་ཞིག་ཏུ་སྣང་༑ དཔེར་ན་སློབ་

གཉེར་གྱི་སྐུ་དུས་སུའང་དགོན་པ་བྱེ་བྲག་པ་གཅིག་ཏུ་སྒྲིག་ཞུགས་མ་གནང་བར། དགོན་པ་

གཅིག་ནས་གཅིག་དང་། བླ་མ་གཅིག་ནས་གཅིག་གི་དྲུང་དུ་བྱོན་ཏེ་སློབ་གཉེར་མཛད་ཡོད་

པ་དང་། དེ་བཞིན་དུ་མདོ་སྔགས་ཀྱི་མན་ངག་ལ་ཆ་བཞག་ནའང་། སྐབས་དེ་དང་དེར་རང་

ཉིད་གང་ལ་འདུན་པ་ཡོད་པ་དེའི་བཤད་པ་དང་མན་ངག་བླ་མ་ཚད་ལྡན་སུ་ལ་ཡོད་བཙལ་ཏེ་

དེ་ལས་ཞུས་པ་སོགས་མཛད་ཡོད་པ་གོང་དུ་སྨྲས་པ་ལྟར་ལགས༑ མཚན་ཉིད་ཀྱི་གཞུང་ལ་བླ་

མ་རྗེ་བཙུན་རེད་མདའ་བ་ཆེན་པོ་གཙོ་བོར་གནང་ཡོད་མོད། རྗེ་བླ་མས་དཔལ་ས་སྐྱ་པའི་

ཐུན་མོང་མ་ཡིན་པའི་གདམས་པ་ལམ་འབྲས་ཀྱི་ཆོས་སྐོར་ལྟ་བུ་ཡོངས་སུ་རྫོགས་པ་ཕལ་ཆེར་

ཞུས་ཡོད་པ་མི་སྣང་ལ། དེ་བཞིན་སྤྱན་སྔ་གྲགས་པ་བྱང་ཆུབ་དང་འབྲི་གུང་ཆོས་ཀྱི་རྒྱལ་པོ་

སོགས་ནས། བཀའ་བརྒྱུད་ཀྱི་གདམས་པའི་གཙོ་བོ་ཕྱག་རྒྱ་ཆེན་པོ་དང་ནཱ་རོ་ཆོས་དྲུག་གཉིས་

ཀ་གསན་ཞིང་། རྗེ་མར་པའི་གདམས་པ་གསང་འདུས་རིམ་ལྔ་གདན་རྫོགས་དང་ཁྱད་པར་དུ་

བསྲེ་བའི་སྐོར་གྱི་གདམས་པ་ཁྱད་པར་བ་དེ་རྩལ་འདོན་དུ་མཛད་པ་དང་། དེ་བཞིན་དུ་ནཱ་རོ་

ཆོས་དྲུག་གི་ཁྲིད་ཡིག་ཀྱང་མཛད་པ་སོགས་བྱུང་ཡོད་མོད། དེ་ལྟ་ནའང་རང་ངོས་ནས་མཉམ་

མེད་བཀའ་བརྒྱུད་པའམ་ཆོས་བརྒྱུད་དེའི་བསྟན་པ་འཛིན་མཁན་ཞིག་ཏུ་ངོས་འཛིན་གནང་

མེད་པ་ཤིན་ཏུ་གསལ༑

དེ་བཞིན་དུ་རྗེ་བླ་མས་དུས་འཁོར་གྱི་ཆོས་སྐོར་ལ་བུ་སྟོན་རིན་པོ་ཆེའི་ལུགས་དང་ཇོ་

ནང་གི་ལུགས་གཉིས་ཀའི་གདམས་པ་རྣམས་གསན་ཏེ་ཉམས་བཞེས་གནང་ཡོད་མོད། རང་

ཉིད་བུ་ལུགས་དང་ཇོ་ནང་གང་རུང་གི་རྗེས་འཇུག་པ་ཞིག་ཏུ་གཟིགས་མེད༑ བོད་ཀྱི་ཆོས་

བརྒྱུད་ཀྱི་ནང་རྗེ་ཙོང་ཁ་པའི་ཐུགས་ལ་ཉེ་ཤོས་དེ་ཕལ་ཆེར་ཇོ་བོ་རྗེ་དང་འབྲོམ་སྟོན་པ་ནས་

བརྒྱུད་པའི་བཀའ་གདམས་པའི་ལུགས་དེ་ཡིན་ངེས་ལ། ཕྱིས་ཀྱི་བོད་ཀྱི་ཆོས་འབྱུང་སྨྲ་བ་

རྣམས་ཀྱང་རྒྱུ་མཚན་འདི་ལ་བསམས་ནས་དགེ་ལྡན་པའི་ཆོས་བརྒྱུད་ལ་“བཀའ་གདམས་

གསར་མ་”ཞེས་ཀྱང་བརྗོད་པ་བྱུང་༑737 དེ་ལྟ་ནའང་ཇོ་བོ་བཀའ་གདམས་པའི་མན་ངག་ལས། 

ཇོ་བོ་རྗེའི་«ལམ་སྒྲོན་»ལ་བརྟེན་པའི་ལམ་རིམ་དང་། ཆོས་སྐོར་ཐོར་བུའི་ཁོངས་སུ་གཏོགས་

737 དཔེར་ན་ལས་ཆེན་ཀུན་དགའ་རྒྱལ་མཚན་གྱི་«བཀའ་གདམས་ཆོས་འབྱུང་»དང་། པཎ་ཆེན་བསོད་ནམས་གྲགས་པའི་
«བཀའ་གདམས་གསར་རྙིང་གི་ཆོས་འབྱུང་ཡིད་ཀྱི་མཛེས་རྒྱན་»དུ་ཐ་སྙད་དེ་ལྟར་མཛད་པ་ལྟ་བུའོ།།



460 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པའི་བློ་སྦྱོང་གི་གདམས་པ་རྣམས་གཙོ་བོར་མཛད་པ་ལས། བཀའ་གདམས་མན་ངག་པའི་

ཆོས་སྐོར་«བཀའ་གདམས་གླེགས་བམ་»ལྟ་བུ་དང་། དེ་ལ་བརྟེན་པའི་བཀའ་གདམས་ཐིག་

ལེ་བཅུ་དྲུག་གི་གདམས་པ་སོགས་ལ་དེ་ཙམ་ཐུགས་སྣང་ཆེར་མཛད་མེད་པས། རང་ངོས་ནས་

བཀའ་གདམས་རྙིང་མའི་ཆོས་བརྒྱུད་ཀྱི་རྗེས་འཇུག་པ་ཞིག་ཏུའང་ངོས་འཛིན་གནང་ཡོད་པ་

ཞིག་ཏུ་མི་སྣང་༑

མདོ་སྔགས་ཀྱི་གཞུང་ལ་སློབ་གཉེར་མཐར་སོན་ཏེ་མཁས་པའི་གོ་འཕང་མཐོན་པར་སོན་

རྗེས་སུའང་། གནས་ངེས་མེད་མཛད་དེ་དབེན་གནས་གཅིག་ནས་གཅིག་ཏུ་འགྲིམས་ནས་

ཐུགས་དམ་གཙོ་བོར་མཛད་པ་དང་། དུས་རབས་བཅུ་བཞི་པའི་བཅུ་ཕྲག་ཐ་མ་དེའི་ནང་དུ་

ཆོས་འཆད་དང་གསུང་རབ་རྩོམ་པའི་མཛད་པ་རྒྱ་ཆེན་པོར་ཞུགས་པ་དབུ་ཚུགས་པ་ནས། 

ས་གླང་ ༡༤༠༩ ལོར་དགའ་ལྡན་ཕྱག་མ་བཏབ་བར་དུ། དབེན་གནས་དང་དགོན་པ་གཅིག་

ནས་གཅིག་ཏུ་བྱོན་ཏེ་བཞུགས་པ་ལས། གནས་གང་དུའང་གཏན་འཇགས་སུ་བཞུགས་མེད༑ 

འདི་ནི་སྔོན་བདག་ཅག་གི་སྟོན་པ་ཤཱཀྱ་ཐུབ་པས་འཕགས་ཡུལ་དུ། གནས་གཅིག་ཏུ་གཏན་

བཞུགས་མ་གནང་བར་གནས་ངེས་མེད་ཀྱི་ཚུལ་དུ་དབྱར་གནས་པར་མཛད་པའི་རྣམ་ཐར་

དང་ཤིན་ཏུ་མཚུངས་པར་སྣང་༑ དེ་ཡང་རྗེ་བླ་མས་ཆོས་འཁོར་བསྐོར་བའི་མཛད་པ་དེ་གཙོ་

བོ་ལྷ་ས་དང་འོལ་ཁ་དྭགས་པོ་གཉལ་སོགས་དབུས་ཁུལ་དུ་གཙོ་བོར་གནང་བ་ལས། གཙང་གི་

ཕྱོགས་སུ་གནང་མེད་ལ། འདི་ནི་ཕལ་ཆེར་རང་ཉིད་ཀྱི་རྩ་བའི་བླ་མ་རྗེ་བཙུན་རེད་མདའ་བ་

ལ་གུས་རྩིའི་དབང་གིས་ཡིན་ངེས་སྙམ༑ རྗེ་ཙོང་ཁ་པ་ཆེན་པོ་མཁས་པའི་གོ་འཕང་མཐོན་པོར་

སོན་རྗེས་སུ་གཙང་ཕྱོགས་སུ་མ་ཕེབས་པར་བརྟེན། དུས་རབས་དེའི་ནང་གི་བོད་ཀྱི་མཁས་

པ་གྲགས་ཅན་རྩོམ་པའི་བྱ་བ་རྒྱ་ཆེར་གནང་མཁན་བོ་དོང་ཕྱོགས་ལས་རྣམ་རྒྱལ་དང་ཕན་

ཚུན་མཇལ་ཕྲད་བྱུང་མེད༑ དེ་ལྟ་ནའང་བོད་གཙང་ཁུལ་དང་རྗེ་ཙོང་ཁ་པ་གཉིས་ཀྱི་དབར་

འབྲེལ་བ་དམིགས་བསལ་ཞིག་བྱུང་ཡོད་དེ། རྗེ་བླ་མའི་སྲས་ཀྱི་ཐུ་བོ་གཉིས་སུ་གྲགས་ཤིང་

རང་ཉིད་གཤེགས་རྗེས་སུ་དགའ་ལྡན་གྱི་ཁྲིར་རང་གི་གདུང་འཚོབ་ཏུ་ཕེབས་པའི་ཁྲི་རབས་

དང་པོ་གཉིས་ཏེ། རྒྱལ་ཚབ་རྗེ་དང་མཁས་གྲུབ་རྗེ་གཉིས་ཀ་གཙང་ནས་ཕེབས་པར་མ་ཟད། 

ཁོང་གཉིས་ཀའང་དང་ཐོག་ས་སྐྱ་པ་ཡིན་ལ། དེར་མ་ཟད་ཁོང་གཉིས་ཀྱི་མཇུག་ཏུ་དགའ་ལྡན་

གྱི་ཁྲིར་གཅིག་མཇུག་གཅིག་གིས་མཐུད་དེ་རིམ་གྱིས་ཕེབས་པའི་སྐྱེས་ཆེན་དམ་པ་ལྔའང་

གཙང་ནས་ཡིན་སྟབས། རྒྱལ་ཚབ་རྗེ་ནས་རྩིས་པའི་དགའ་ལྡན་གྱི་ཁྲི་པ་བདུན་པོ་དེ་རྣམས་ལ། 

“འཇམ་དབྱངས་གཙང་པ་བདུན་བརྒྱུད་”ཅེས་ཀྱང་སྨྲ་བའི་སྲོལ་ཆགས༑



461ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

སྤྱིར་རྗེ་ཙོང་ཁ་པ་ནི་ཐོས་བསམ་ལ་འཇུག་པའི་སྐབས་ཉིད་ནས། རང་ཉིད་ཀྱི་གོ་སྟོབས་

རྩལ་དུ་འདོན་པ་ལས་སྔོན་གྱི་གསུང་རྒྱུན་དང་སྲོལ་རྒྱུན་ལ་དེ་ཙམ་གཙིགས་པོ་ཆེར་གནང་

མཁན་ཞིག་མིན་པ་གོང་དུ་རྣམ་ཐར་ལས་ཤེས་པ་ལྟར་ལ། དེའི་ཕྱིར་འཕགས་པ་ཀླུ་སྒྲུབ་ཀྱི་

དབུ་མའི་ལུགས་ཀྱི་ཟབ་མོ་སྟོང་པ་ཉིད་ཀྱི་ལྟ་བ་འཚོལ་བའི་སྐབས་སུ། གཅིག་ནས་འཕགས་

པ་ཀླུ་སྒྲུབ་རང་ཉིད་ཀྱི་དབུ་མའི་རྩ་གཞུང་དང་། དེ་དག་གི་འགྲེལ་བྱེད་སློབ་དཔོན་སངས་རྒྱས་

བསྐྱངས་དང་དཔལ་ལྡན་ཟླ་བ་གྲགས་པ་གཉིས་གཙོ་བོར་བཟུང་སྟེ་ཞིབ་ཏུ་སྦྱངས་པ་དང་། གཉིས་

སུ་གཞུང་གི་དོན་ལ་རྒྱུན་རིང་པོའ་ིབར་དུ་བསམ་སྒོམ་གྱིས་དཔྱད་པ་དང་། གསུམ་ཐད་ནས་

ལྟ་བའི་སྐོར་གྱི་དཀའ་བའི་གནད་ལ་ཡི་དམ་རྗེ་བཙུན་འཇམ་དབྱངས་ཀྱི་མན་ངག་དང་ཡང་

བསྟུན་པ་དང་། བཞི་པ་ཐོས་བསམ་གྱིས་ངེས་པའི་དོན་ལ་རྒྱུན་རིང་པོར་རྩེ་གཅིག་ཏུ་ཐུགས་

དམ་མཛད་པ་བཅས། མཐུན་རྐྱེན་གལ་ཆེ་བ་བཞི་ཟུང་དུ་སྦྲེལ་ཏེ་ལྟ་བའི་མྱོང་བ་བཙལ་ཡོད་

པ་གོང་དུ་གསལ་བར་ལགས༑ གསང་སྔགས་རྡོ་རྗེ་ཐེག་པའི་གསན་བསམ་དང་ཉམས་བཞེས་

ཀྱི་ཐད་དུའང་། གོང་དུ་རྣམ་ཐར་དུ་འཁོད་པ་ལྟར། རྗེ་བླ་མས་འཕགས་ཡུལ་གྱི་མཁས་པའི་

གཞུང་དང་གྲུབ་ཆེན་གྱི་མན་ངག་ལ་ཁུངས་གཏུགས་པ་རྩལ་དུ་བཏོན་ཏེ། གསང་བ་འདུས་

པ་དང་། འཁོར་ལོ་བདེ་མཆོག དུས་འཁོར། ཀྱཻ་རྡོར། གཤིན་རྗེ་གཤེད། ཕྱག་རྡོར་འཁོར་ལོ་

ཆེན་པོ་བཅས་ཀྱི་རིམ་གཉིས་ཀྱི་ལམ་གྱི་གནད་རྣམས་དང་། གཞན་ཡང་གཏུམ་མོའ་ིཉམས་

ལེན། རྩ་རླུང་ཐིག་ལེའི་རྣལ་འབྱོར། བདེ་སྟོང་དབྱེར་མེད། སྒྱུ་ལུས། འོད་གསལ་སོགས་གང་

གི་ཐད་ཡིན་ནའང་། དེ་དང་དེའི་དབང་ལུང་རྒྱུད་བཤད་ཀྱི་མན་ངག་བོད་དུ་སྐབས་དེར་ཚད་

ལྡན་ཡོད་པ་རྣམས་བཙལ་ཏེ་ལེགས་པར་ནོས་ཡོད་མོད། དངོས་གཞིའི་གོ་རྟོགས་དང་ཉམས་

མྱོང་ལ་ནི། གཙོ་བོར་རྒྱ་གར་མཁས་པའི་གཞུང་དང་གྲུབ་ཆེན་གྱི་མན་ངག་རྩ་བར་བཞག་སྟེ། 

རིམ་གཉིས་ཀྱི་ལམ་གྱི་ཉམས་རྟོགས་རང་གིས་ཇི་ལྟར་རྙེད་པ་དང་ཕན་ཚུན་བསྡུར་ཏེ་གཏན་

ལ་ཕབ་ཡོད་སྣང་༑ དེ་ལྟ་བས་ན་རྗེ་བླ་མ་སྐུ་མྱ་ངན་ལས་འདའ་བར་ཉེ་བའི་ཞག་མ་འགའི་སྔོན་

དུ། སེ་རྭ་ཆོས་སྡིངས་སུ། ཉེ་བའི་སློབ་མའི་ཚོགས་ཤིག་འདུས་པའི་དབུས་སུ། “ཁྱེད་རྣམས་ཀྱི་

ཁྲོད་ནས་འདུས་པའི་རྒྱུད་ཀྱི་བཤད་སྲོལ་འཛིན་ནུས་པ་སུ་ཡོད།”738 ཅེས་བཀའ་འདྲི་མཛད་

པའི་སྐབས་སུ་རྗེ་བླ་མའི་ཐུགས་ལ་བོད་གངས་ཅན་གྱི་ལྗོངས་ཀྱི་གསང་སྔགས་ཀྱི་བསྟན་པའི་

རྒྱུད་བཤད་མན་ངག་ཉམས་ལེན་དང་བཅས་པའི་ཆོས་བརྒྱུད་ཁྱད་པར་བ་ཞིག་སྤེལ་ཡོད་པ་

738 ལེའུ་སྔ་མའི་མཆན་ཨང་གྲངས་ ༦༦༤ ལ་གཟིགས། ཆ་ཧར་གྱིས་«བདེ་ལེགས་ཀུན་འབྱུང་»དུ། ཤོག ༣༣༠ “རྒྱལ་བ་རྡོ་
རྗེ་འཆང་གི་གསུང་གསང་སྔགས་ཀྱི་ཆོས་དྲི་མ་མེད་པ་ངེད་རང་གི་བཤད་སྲོལ་འདི་འཛིན་སྐྱོང་སྤེལ་བར་བྱེད་པའི་ཕྱིར་དུ་
ཆོས་ཀྱི་བདག་པོ་ལ་འགྱུར་འདོད་པ་སུ་ཡོད།” ཞེས་གསུངས་པ་བཀོད༑



462 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཤིན་ཏུ་གསལ་བར་སྟོན་སྙམ༑ 

ཅི་ལྟར་ཡང་། རྗེ་བླ་མ་མྱ་ངན་ལས་མ་འདས་གོང་དུ་དགའ་ལྡན་དང་འབྲས་སྤུངས་གཉིས་

དང་། མྱ་ངན་ལས་འདས་པའི་ལོ་དེ་ཉིད་ལ་སྭེེ་ར་ཕྱག་བཏབ་པ་དང་། མདོ་སྔགས་གཉིས་ཀའི་

ལམ་གྱི་གནད་དང་ཁྱད་པར་དུ་ཟབ་མོ་སྟོང་པ་ཉིད་ཀྱི་ལྟ་བ་བཅས་ལ། རྗེ་བླ་མར་ཐུན་མིན་

གྱི་བཞེད་པ་མང་དག་གཅིག་ཡོད་པ་རྣམས་ཤིན་ཏུ་གསལ་བར་གསུང་རབ་ཏུ་བཀོད་ཟིན་པ་

དང་། དེའི་སྟེང་དུ་རྗེ་ཙོང་ཁ་པའི་རྗེས་འཇུག་བུ་སློབ་ཀྱང་མཁས་པ་དང་གྲུབ་པའི་གོ་འཕང་

མཐོན་པོར་སོན་པ་བརྒྱ་ཕྲག་བརྒལ་བར་བསྐྱངས་ཡོད་པ་སོགས་ཀྱིས། རྗེ་བླ་མ་སྐུ་མྱ་ངན་

ལས་འདས་དུས་བོད་བརྒྱུད་ནང་བསྟན་གྱི་འཛམ་གླིང་ནང་དུ་ཆོས་བརྒྱུད་དམ་གྲུབ་མཐའ་ཁྱད་

པར་བ་ཞིག་འབྱུང་བའི་རྒྱུ་རྐྱེན་ཆ་ཚང་བ་ཞིག་འཛོམས་ཡོད༑ དེའི་ཕྱིར་རྗེའི་སློབ་མ་རྣམས་

ལ་རང་གི་བླ་མའི་གསུང་དུ་རྒྱལ་བའི་དགོངས་པ་མཐར་ཐུག་ཚང་ལ་མ་ནོར་བ་ཞིག་གསལ་

བར་བསྟན་ཡོད་པ་དང་། རྟོགས་ལྡན་འཇམ་དཔལ་རྒྱ་མཚོས་ཀྱང་། “དེས་ན་རྗེ་རིན་པོ་ཆེ་

འདིའི་གྲུབ་མཐའ་རྣམས་འཇམ་དབྱངས་ཀྱི་གྲུབ་མཐའ་ཡིན་གསུང་ངོ་།།”739 ཞེས་གསུངས་

པ་ལྟར། རྗེས་འཇུག་སློབ་མ་རྣམས་རྗེ་བླ་མའི་ཐུན་མིན་གྱི་གྲུབ་མཐའ་རྣམས་རྗེ་བཙུན་འཇམ་

པའི་དབྱངས་ཉིད་ཀྱི་གྲུབ་མཐའ་ཡིན་པའི་ཡིད་ཆེས་དང་ངེས་པ་བརྟན་པོ་ཡོད་པ་བརྗོད་མི་

དགོས༑ དེ་ལྟ་ནའང་རྗེ་ཙོང་ཁ་པ་ཆེན་པོའ་ིབུ་སློབ་ཚང་མས་རང་ཉིད་དགེ་ལྡན་པ་ཡིན་སྙམ་

པའི་འདུ་ཤེས་བསྟེན་མེད་པར་ཡང་ཤེས་དགོས་ཏེ། དཔེར་ན་གདན་ས་མཐིལ་གྱི་སྤྱན་སྔ་བཀའ་

བརྒྱུད་པའི་སློབ་དཔོན་བསོད་ནམས་བཟང་པོ་དང་བསོད་ནམས་རྒྱལ་མཚན་གཉིས། གདན་

ས་མཐིལ་དང་རྩེད་ཐང་གཉིས་ཀྱི་སློབ་དཔོན་གལ་ཆེན་ཆོས་སྒོ་བ་འཇམ་དབྱངས་ཁ་ཆེ། འབྲི་

གུང་ཆོས་རྗེ་དོན་གྲུབ་རྒྱལ་པོ། ལོ་ཆེན་སྐྱབས་མཆོག་དཔལ་བཟང་གི་སློབ་མ་ཆོས་འཁོར་

སྒང་ཕྱག་འདེབས་མཁན་གྱི་མཁན་ཆེན་སེང་གེ་རྒྱལ་མཚན་དང་སེམས་དཔའ་ཆེན་པོ་ནམ་

མཁའ་འོད་ཟེར།740 རྙིང་མའི་སློབ་དཔོན་ནེ་རིང་རིན་པོ་ཆེ་བདེ་ལེགས་མགོན་པོ་གྲུབ། ཕྱིས་

གཙང་སྨྱོན་ཧེ་རུ་ཀའི་བླ་མར་གྱུར་པ་འདུལ་འཛིན་ཆོས་རྗེ་ངག་གི་དབང་པོ།741 «དེབ་ཐེར་

སྔོན་པོ་»རྩོམ་པ་པོ་བཀའ་བརྒྱུད་ཀྱི་མཁས་གྲུབ་འགོས་ལོ་ཙཱ་བ་གཞོན་ནུ་དཔལ། འབྲུག་པ་

739 «རྣམ་ཐར་ཟུར་འདེབས་ལེགས་བཤད་ཀུན་བཏུས།» ཤོག ༡༠༤

740 མཁན་ཆེན་སེང་གེ་རྒྱལ་མཚན་དང་ནམ་མཁའ་འོད་ཟེར་གཉིས་ཀྱི་རྣམ་ཐར་སྟག་ཚང་ལོ་ཙཱ་བའི་གསུང་འབུམ་པོད་
གཉིས་པའི་ནང་བཞུགས༑

741 ནེ་རིང་རིན་པོ་ཆེ་དང་། འདུལ་འཛིན་ཆོས་རྗེ་གཉིས་རྗེའི་དངོས་སློབ་ཡིན་པ་ཟངས་ཟངས་ནེ་རིང་པའི་«གསེར་གྱི་
མཆོད་སྡོང་།» ཤོག ༥༥༢ དང་ ༥༥༤ ཐད་གསུངས༑ 



463ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

བཀའ་བརྒྱུད་ཀྱི་སྒོམ་ཆེན་རྒོད་ཕྲུག་རས་པ་གྲགས་པ་འབྱུང་གནས། བཀའ་གདམས་དང་ས་སྐྱ་

ཟུང་འབྲེལ་གྱི་སེམས་དཔའ་ཆེན་པོ་གཞོན་ནུ་རྒྱལ་མཆོག ཟུལ་ཕུ་དགོན་གྱི་མཁན་ཆེན་དཀོན་

མཆོག་དཔལ་བཟང་སོགས་ཡོད༑ ཁོང་རྣམས་རྗེ་ཙོང་ཁ་པ་ཆེན་པོ་རང་གི་བླ་མ་གཙོ་བོ་ཞིག་

ཏུ་བཀུར་ནས་གསུང་རབ་དང་མན་ངག་རྣམས་དང་དུ་བླངས་ཏེ་ཉམས་བཞེས་གནང་ཡོད་མོད། 

གཞི་རྐང་སོ་སོའ་ིཆོས་བརྒྱུད་དུ་སྔར་མུས་སུ་གནས་པ་ཤ་སྟག་ཡིན༑ 

དེ་ལྟ་ནའང་རྗེ་ཙོང་ཁ་པའི་བུ་སློབ་མང་ཆེ་བ་རྣམས། རང་ངོས་ནས་རྗེ་བླ་མའི་དགོན་པ་

དགའ་ལྡན་ནམ་དགེ་ལྡན་གྱི་སྲོལ་དེའི་རྗེས་སུ་འཇུག་པའི་དགེ་ལྡན་པའམ་དགེ་ལུགས་པར་

ངོས་འཛིན་བྱས་ཡོད་ཅིང་། སློབ་མ་དེ་ཚོའི་ཁོངས་ནས་མང་པོ་ཞིག་གིས་བོད་ས་གནས་མང་

པོར་དགོན་པ་གསར་པ་བཏབ་པའམ་རྙིང་པ་བསྒྱུར་བ་སོགས་ཀྱིས། རྗེ་ཙོང་ཁ་པ་ཆེན་པོའ་ི

བསྟན་པ་དེ་གངས་ཅན་གྱི་ཕྱོགས་ཐམས་ཅད་དུ་སྤེལ་བར་མཛད་ཡོད༑ དེ་ཡང་བླ་མ་བྱེ་བྲག་

པ་གཅིག་གི་བཞེད་པ་དང་ཕྱག་རྗེས་རྩ་བར་བཞག་སྟེ། ཆོས་བརྒྱུད་གསར་པ་ཞིག་དུས་ཡུན་

ཐུང་ངུ་ཞིག་གི་ནང་དུ་བོད་མཐའ་དབུས་ཀུན་ཏུ་ཁྱབ་བརྡལ་བྱུང་བ་འདི་ལྟ་བུ་ཞིག དེ་སྔ་བོད་

ཀྱི་ལོ་རྒྱུས་རིང་པོའ་ིནང་དུ་བྱུང་མེད༑ དེ་ལྟར་དུས་རབས་བཅོ་ལྔ་པའི་མཇུག་སྡུད་པའི་སྐབས་

སྟེ། རྗེ་ཙོང་ཁ་པ་ཆེན་པོ་དགོངས་པ་མྱ་ངན་ལས་འདས་ནས་ལོ་བརྒྱད་ཅུ་ཙམ་ཞིག་གི་ནང་། རྗེ་

བླ་མའི་དགེ་ལྡན་པའི་ཆོས་བརྒྱུད་དེ་བོད་དབུས་ཙམ་དུ་མ་ཟད། གཙང་གི་ཁུལ་དང་། བོད་ལྷོ་

རྒྱུད། ལ་སྟོད་སོགས་བྱང་ཕྱོགས། དེ་བཞིན་དུ་ཁམས་དང་ཨ་མདོ་སོགས་ཕྱོགས་ཀུན་ལ་ཁྱབ་

སྟེ་སྐབས་དེར་བོད་ཀྱི་ཆོས་བརྒྱུད་ཆེ་ཤོས་སུ་གྱུར་ཡོད༑ ཚུལ་འདི་གཟིགས་ཏེ་འགོས་ལོ་ཙཱ་བ་

གཞོན་ནུ་དཔལ་གྱིས། “དེ་ཡི་དུས་སུ་ས་ཆེན་པོ་འདི་རྗེ་ཙོང་ཁ་པའི་གདུགས་དཀར་གཅིག་

གིས་ཁྱབ་ནས་ཡོད་པ་ཡིན།”742 ཞེས་གསུངས་ཡོད༑

དེ་ལ་རྗེ་ཙོང་ཁ་པའི་སློབ་མ་བྱིངས་རྣམས་དགེ་ལྡན་པ་ཞེས་ཆོས་བརྒྱུད་གསར་པ་ཞིག་

ཏུ་གྱུར་རྗེས་སུའང་།743 དུས་རབས་བཅོ་ལྔ་པའི་མཇུག་བར་དུ་ནི། རྗེ་ཙོང་ཁ་པ་ཆེན་པོའ་ི

742 འགོས་ལོའ་ིགསུང་འདི་འཇམ་དབྱངས་བཞད་པ་དཀོན་མཆོག་འཇིགས་མེད་དབང་པོས་«དགའ་ལྡན་ཆོས་འབྱུང་ནོར་
བུའི་ཕྲེང་བར་»དྲངས༑ ཤོག ༦༥ བ༦

743 ལོ་རྒྱུས་སྨྲ་བ་ཕྱོགས་ལྷུང་ཅན་རང་རིགས་དང་ཕྱི་མི་རེ་གཉིས་ནས། དགེ་ལྡན་པའམ་དགེ་ལུགས་པ་ཞེས་པ་ནི། ཕྱིས་
ཀྱི་དགེ་ལུགས་པ་རྣམས་རང་ལྟ་ཕྱོགས་འཛིན་གྱིས་རང་གི་ཆོས་བརྒྱུད་དེ་སྤུས་དག་ཤོས་ཡིན་པར་སྟོན་པའི་ཕྱིར་མིང་དུ་ཁྱེར་
གྱི། དོན་དངོས་ལ་དགའ་ལྡན་དགོན་པའི་རྗེས་འཇུག་ལ་གོ་བ་དགའ་ལུགས་པ་ཞེས་པ་ཐོབ་དགོས་ཞེས་སྨྲ་བ་ནི། ལོ་རྒྱུས་ཀྱི་
ཡིག་ཆར་ཞིབ་ཏུ་མ་བརྟགས་པའི་བྱུང་རྒྱལ་གྱི་གཏམ་ཡིན་ཏེ། རི་བོ་དགའ་ལྡན་ལ་རི་བོ་དགེ་ལྡན་ཞེས་པའི་འབྲི་སྲོལ་ཡོད་པ་
ནི། རྗེ་ཙོང་ཁ་པ་ཆེན་པོ་ཉིད་ཀྱི་གསུང་རབ་ཀྱི་མཇུག་བྱང་དུ་བྱུང་བ་ལས་ཀྱང་ཤེས་ལ། རྗེའི་དངོས་སློབ་འགོས་ལོའ་ི«དེབ་
སྔོན་»དུའང་དགེ་ལྡན་པ་ཞེས་གསུངས་པ་དང་། མཐའ་ན་རྗེ་ཙོང་ཁ་པའི་བཞེད་པ་ལ་དགག་པ་མཛད་པའི་ཤཱཀྱ་མཆོག་ལྡན་
གྱི་གསུང་དུའང་དགེ་ལྡན་པ་དང་ས་དགེའི་གྲུབ་མཐའ་སོགས་ཀྱི་ཐ་སྙད་ཤིན་ཏུ་མང་དག་ཅིག་ཐོན་པ་ལས། དགེ་ལྡན་པ་ཞེས་



464 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གསུང་གཙོ་གྲས་ཁག་གཅིག་གི་ལུང་ཁྲིད་ཀྱི་རྒྱུན་དེ། ཆོས་བརྒྱུད་གཞན་གྱི་ནང་དུའང་གནས་

ཡོད་སྣང་སྟེ། དཔེར་ན་སྟག་ཚང་ལོ་ཙཱ་བའི་རྣམ་ཐར་དུ་ཁོང་གིས་རྗེ་ཙོང་ཁ་པའི་གསུང་«ལམ་

རིམ་ཆེན་མོ་»ལྟ་བུ་ཁག་གཅིག་དང་། ཁྱད་པར་དུ་གསང་བ་འདུས་པའི་སྐོར་རྣམས་རང་གི་

བླ་མ་གྲགས་པ་བཟང་པོ་ལས་གསན་པར་བཤད་ལ། དེ་དང་ཚུལ་མཚུངས་པར་ཞྭ་མར་ཆོས་

གྲགས་ཡེ་ཤེས་(༡༤༥༤–༡༥༢༦)ཀྱིས་མཛད་པའི་ཞྭ་མར་སྐུ་ཕྲེང་གསུམ་པ་ཆོས་དཔལ་ཡེ་ཤེས་

(༡༤༠༦–༥༢)ཀྱི་རྣམ་ཐར་དུའང་། ཞྭ་དམར་སྐུ་ཕྲེང་གསུམ་པ་ལ་རྗེ་ཙོང་ཁ་པའི་གསང་འདུས་

ཀྱི་གཞུང་རྣམས་ཀྱི་ལུང་ཁྲིད་ཐོབ་ཡོད་ཚུལ་གསུངས་ཤིང་།744 ཞྭ་མར་པ་སྐུ་ཕྲེང་བཞི་པ་ཆོས་

གྲགས་ཡེ་ཤེས་རང་ཉིད་ཀྱིས་ཀྱང་། རང་གི་བླ་མ་འགོས་ལོ་གཞོན་ནུ་དཔལ་གྱི་དྲུང་ནས་«བྱང་

ཆུབ་ལམ་རིམ་འབྲིང་པོ་»དང་། «དྲང་ངེས་ལེགས་བཤད་སྙིང་པོ།» «སྔགས་རིམ་ཆེན་མོ།» 

འཁོར་ལོ་བདེ་མཆོག་གི་རྒྱས་འགྲེལ་བཅས་གསན་པར་གསུངས༑745 དེ་བཞིན་དུ་གོང་དུ་སྨྲས་

ཟིན་པ་ལྟར། ཕག་གྲུའི་སྤྱན་སྔ་བསོད་ནམས་རྒྱལ་མཚན་གྱིས་ཀྱང་རྗེ་བླ་མར་ནཱ་རོ་ཆོས་དྲུག་

གི་ཁྲིད་ཡིག་རྩོམ་པར་བསྐུལ་ཡོད་པ་ཙམ་དུ་མ་ཟད། ཕྱིས་རང་ཉིད་ཀྱིས་བརྩམས་པའི་ནཱ་རོ་

ཆོས་དྲུག་གི་ཁྲིད་ཡིག་གི་མཇུག་ཏུ་དེའི་བརྒྱུད་རིམ་དུ། རང་ཉིད་ཀྱི་རྒྱུད་པ་དེ་རྗེ་ཙོང་ཁ་པ་

ལས་དངོས་སུ་བརྒྱུད་པར་ངོས་བཟུང་ལ།746 དེ་བཞིན་དུ་བཀའ་བརྒྱུད་ཀྱི་བསྟན་པའི་སྐོར་

གྱི་དྲི་བ་མང་པོ་ཞིག་ལ་ལན་མཛད་པའི་ནང་དུའང་། རང་ཉིད་ཀྱི་བླ་མ་རྗེ་ཙོང་ཁ་པས་ལྷག་

མཐོང་གི་སྐབས་སུ་སྟོང་ཉིད་ཀྱི་ལྟ་བའི་ཉམས་ལེན་གསུངས་པ་དེ་བཀའ་བརྒྱུད་ཀྱི་ཕྱག་ཆེན་

པ་དང་ཤིན་ཏུ་མཐུན་ཚུལ་གསུངས་ཡོད་པ་བཅས་སོ།།747

སྤྱིར་རྗེ་བླ་མ་མྱ་ངན་ལས་འདས་ནས་རིང་པོར་མ་སོན་པར། རྗེ་ཙོང་ཁ་པ་ཆེན་པོའ་ིརྗེས་

འཇུག་རྣམས་ལ“དགེ་ལྡན་པ”ཞེས། རང་གཞན་གཉིས་ཐད་ནས་འདུ་ཤེས་གསལ་ལ་ཤུགས་

ཆེ་བ་ཞིག་བྱུང་ཡོད་པ་དེའི་ཐོག་ལ་མཁས་གྲུབ་རྗེས་ཤུགས་རྐྱེན་ཆེན་པོ་ཞིག་ཐེབས་ཡོད་པ་

ནི་བསྙོན་དུ་མེད་པར་སྣང་ལ། ཁོང་གིས་རྗེ་བླ་མའི་རྗེས་འཇུག་རྣམས་རྗེ་བླ་མ་ཉིད་ཀྱི་གསུང་

དང་མི་འགལ་ཞིང་རྗེའི་བཞེད་པའི་རྭ་བ་ལས་མི་བརྒལ་བ་དང་། ཁྱད་པར་དུ་ལྟ་བ་རྣམ་དག་

དུ་སྐྱོང་དགོས་པ་གལ་ཆེ་བའི་ཚུལ་ནན་ཏན་དུ་གསུངས་ཡོད༑ དགོངས་བཞེད་འདི་ལྟ་བུའི་

པའི་ཐ་སྙད་དེ་སྔ་ས་ནས་ཡོད་པར་གྲུབ༑

744 ཞྭ་དམར་ཆོས་གྲགས་ཡེ་ཤེས་ཀྱི་གསུང་འབུམ། པོད།  ཤོག ༥༦༩

745 «འགོས་ལོ་ཙཱ་བ་གཞོན་ནུ་དཔལ་གྱི་རྣམ་ཐར།» ཤོག ༥༦༩

746 «དཔལ་ནཱ་རོ་ཆོས་དྲུག་གི་ཁྲིད་ཡིག་བདེ་ཆེན་གསལ་བའི་འོད་ཟེར་སྟོང་ལྡན།» གསུང་འབུམ། ཁ ཨིན་ཤོག ༡༩༢

747 «བཀའ་བརྒྱུད་ཀྱི་དགོངས་པ་ལོག་པར་རྟོག་པར་སེལ་བར་བྱེད་པའི་བཻཌཱུརྱའི་ཕྲེང་བ།» གསུང་འབུམ། ཁ ཨིན་ཤོག ༡༦༥



465ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

ཐོག་ནས་མཁས་གྲུབ་རྗེས་རྗེ་བླ་མའི་དངོས་སློབ་གུང་རུ་རྒྱལ་མཚན་བཟང་པོ་ལ་བཀའ་བཀྱོན་

ཕེབས་པར། གུང་རུ་རྒྱལ་མཚན་བཟང་པོས་ཀྱང་གཤམ་གསལ་གྱི་གདུང་འབོད་ཀྱི་ཚིག་འདི་

བརྩམས་པར་གྲགས༑

མི་རྣམས་ཕལ་ཆེར་གྲགས་པའི་རྗེས་སུ་འབྲང་། །བློ་བཟང་གྲགས་པ་དགའ་ལྡན་གནས་སུ་གཤེགས།།

བྱམས་ཆེན་ཆོས་རྗེ་མི་དབང་གཙུག་ན་མཛེས། །རྒྱལ་མཚན་བཟང་པོ་གངས་རིའི་ཁྲོད་འདིར་ལུས།།748

ཞེས་སོ། །དྲང་པོར་ཞུས་ན། རྗེ་བླ་མའི་རྗེས་འཇུག་རྣམས་རྗེ་བླ་མ་ཉིད་ཀྱི་གསུང་དང་མི་

འགལ་བར་བྱ་དགོས་པར་གལ་ཆེ་བའི་གནད་འདི། གཞན་ཙམ་ལ་མིན་པར་མཁས་གྲུབ་རྗེ་

རང་ཉིད་ཀྱིས་ཀྱང་བརྩི་དགོས་པར་ཞལ་བཞེས་གནང་ཡོད་དེ། མཁས་གྲུབ་རྗེས་ཐར་པ་རྒྱལ་

མཚན་བྱ་བ་ཞིག་ལ་སྤྲིངས་པའི་འཕྲིན་ཡིག་རིང་ཙམ་ཞིག་ཡོད་པ་དེའི་ནང་དུ།

ཁོ་བོ་ལ་སོགས་པ་རྗེས་འཇུག་དག་གིས་ཡི་གེར་བྱས་པ་ཇི་འདྲ་ཞིག་ཡིན་

ཀྱང་། རྗེའི་གསུང་རབ་དང་དངོས་སུ་འགལ་བའམ་ཤུགས་ཀྱིས་འགལ་བར་

གདོན་མི་ཟ་བར་དེ་ལྟ་བུ་ཡོད་མེད། གཟུ་བོའ་ིབློས་ཚིག་སྤྱི་ཙམ་གྱི་རྗེས་སུ་མ་

འབྲངས་པར་དཔྱད་པ་ན། གང་འགལ་བ་དེ་དག་མཆིལ་མའི་ཐལ་བ་ལྟར་

དོར་བར་བྱ་ཞིང་། གང་ལ་བརྟེན་ནས་རྗེའི་དགོངས་དོན་མ་རྟོགས་པ་དང་

རྟོགས་པ་ལའང་ངེས་པ་ཁྱད་པར་དུ་སྟེར་བ་དང་། དགོས་པའི་མཐའ་ཆོད་པའི་

ཡན་ལག་ཏུ་འགྱུར་བ་ཞིག་འདུག་ན། གང་ཟག་ལ་རྟོན་པ་མ་ཡིན་པར་དོན་ལ་

རྟོན་པའི་སྒོ་ནས་བླང་བར་བྱ་སྟེ། དེ་ལྟར་བྱས་ན་ཉི་མ་རེ་རེ་ཞིང་རྨད་དུ་བྱུང་

བའི་དོན་དུ་མ་ཁོང་དུ་ཆུད་པ་དང་། དམ་པའི་སྐྱེ་བོའ་ིགྲངས་སུ་བགྲང་བར་བྱ་

བ་ཉིད་དུ་འགྱུར་རོ།།749

ཞེས་ཀྱང་གསུངས་ཡོད༑ གཞན་ཡང་མཁས་གྲུབ་རྗེས་«ལྟ་ཁྲིད་མུན་སེལ་སྒྲོན་མེ་»ཞེས་པར། 

རྗེ་བླ་མའི་མན་ངག་སྤྱི་དང་ཁྱད་པར་དུ་སྟོང་ཉིད་ཀྱི་ལྟ་བའི་ཆོས་སྐོར་གྱི་ཐད་དུ། 

གསལ་བ་སེམས་ཀྱི་མཚན་ཉིད། སྟོང་པ་སེམས་ཀྱི་རང་བཞིན། བཅོས་མིན་

སེམས་ཀྱི་ངོ་བོ་ལ་སོགས་པ་དང་། གསལ་སྟོང་ཟུང་འཇུག་དང་། བརྗོད་མེད་ཀྱི་

དོན་སྒོམ་པ་དང་། རིག་པ་ཤེལ་སྒོང་ལྟ་བུ་ལ་སོགས་པ་དང་། ང་གང་ན་འདུག་

འཚོལ་བ་དང་། སེམས་འཚོལ་ལ་སོགས་པ་མན་ངག་གཞན་གྱི་དོན་དང་ཐ་སྙད་

748 འདི་པཎ་ཆེན་བསོད་ནམས་གྲགས་པས་«བཀའ་གདམས་ཆོས་འབྱུང་ཡིད་ཀྱི་མཛེས་རྒྱན་»དུ་དྲངས། ཤོག ༡༣༩

749 གསུང་ཐོར་བུ། གསུང་འབུམ། བ ཤོག ༣༤༤



466 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གང་ཡང་འདིར་བསྲེ་བར་མི་བྱ་ཞིང་། འདི་ནས་ཀྱང་དེ་དག་ཏུ་བསྲེ་བར་མི་བྱ་

སྟེ། དེ་ལྟར་བསྲེས་པ་ན་མན་ངག་ཐམས་ཅད་ཀྱི་རང་རང་གི་སྲོལ་ཐམས་ཅད་

འཕྱུགས་ནས། མན་ངག་རང་རང་གི་སྔར་གྱི་སྲོལ་མི་འདྲ་བ་གང་ཡོད་ཤོར་ཏེ། 

གང་ལའང་འདིའི་ལུགས་ཡིན་ཞེས་བཞག་ཏུ་མེད་པའི་ཆལ་ཆོལ་དུ་འགྱུར་བས། 

བསྟན་པ་ལ་གནོད་པ་ཆེན་པོར་འགྱུར་བའི་ཕྱིར་རོ།།750

ཞེས། རྗེ་ཙོང་ཁ་པའི་ལུགས་ཀྱི་ལྟ་བ་སྐྱོང་བའི་སྐབས་སུ། འཕགས་པ་ཀླུ་སྒྲུབ་ཡབ་སྲས་ཀྱི་

གཞུང་ལས་བྱུང་བའི་རིགས་པའི་སྲོལ་དང་། ཐལ་འགྱུར་བའི་རྟགས་ཀྱི་དགག་བྱའི་ཚད་ལེགས་

པར་བཟུང་བ་སོགས་ཀྱི་སྐབས་དོན་མ་བོར་བའི་ཐོག་ནས། གསུང་རབ་དགོངས་འགྲེལ་དང་

བཅས་པའི་བརྡ་ལས་མ་བརྒལ་བ་དང་། རྗེ་བླ་མའི་གསུང་རབ་ལྷག་མཐོང་ཆེ་ཆུང་ལ་སོགས་

པའི་ནང་གི་ལྟ་བ་སྐྱོང་བའི་རིམ་པ་དང་། སྐྱོང་ཚུལ་དང་གོལ་ས་བཀག་པ་སོགས་ལེགས་པར་

ངེས་པའི་སྟེང་ནས་བྱ་དགོས་ཀྱི། བོད་ཀྱི་ཆོས་བརྒྱུད་གཞན་གྱི་མན་ངག་ཏུ་བྱུང་བའི་ལྟ་བའི་

སྐྱོང་ལུགས་ཐུན་མོང་མ་ཡིན་པ་དག་གི་དོན་དང་ཐ་སྙད་མི་བསྲེ་བར་གནད་ཆེ་བར་གསུངས༑ 

མཁས་གྲུབ་རྗེས་དེ་ལྟར་གསུངས་པ་དེ་གྲུབ་མཐའི་འཐེན་འཁྱེར་གྱི་དབང་གིས་ཡིན་པར་མི་

སྣང་སྟེ། རྗེ་ཙོང་ཁ་པའི་ལུགས་ཀྱི་ལྟ་བ་སྐྱོང་བའི་སྐབས་སུ་རྗེ་ཉིད་ཀྱི་གསུང་ཇི་ལྟ་བ་བཞིན་

དུ་བྱ་དགོས་པར་གལ་ཆེ་བ་དང་། ཆོས་བརྒྱུད་སྣ་ཚོགས་པའི་མན་ངག་གི་དོན་དང་ཐ་སྙད་

རྣམས་ཕན་ཚུན་བསྲེས་ན་ཉ་དང་ཉུང་མ་འདྲེས་པའི་དཔེ་ལྟར། གང་གི་ལུགས་ལྟར་ཡང་མིན་

པའི་ཉག་ཉོག་གི་ཚུལ་དུ་འགྱུར་བའི་ཉེན་ཁ་ཡོད་པར་གསུང་གི་ཡོད་སྣང་༑ «ལྟ་ཁྲིད་མུན་སེལ་

སྒྲོན་མེའི་»མཇུག་ཏུ། “རྗེ་ཐམས་ཅད་མཁྱེན་པ་ཙོང་ཁ་པ་ཆེན་པོའ་ིབཀའ་བརྒྱུད་འཛིན་པར་

འདོད་པ་རྣམས་ཀྱིས་ནི།”751 ཞེས་རྗེ་ཙོང་ཁ་པ་ཆེན་པོའ་ིསྲོལ་དེ་བོད་ཀྱི་ཆོས་བརྒྱུད་རང་

རྐང་ཞིག་ཏུ་ངོས་འཛིན་པའི་ཚིག་སྦྱོར་འདི་བཀོད་ཡོད༑

མཁས་གྲུབ་རིན་པོ་ཆེས། རྗེ་ཙོང་ཁ་པ་ཆེན་པོའ་ིབསྟན་པའི་སྒོ་སྲུང་ལྟ་བུ་གནང་ཏེ་ཁུར་

དུ་བཞེས་པའི་ལས་འགན་གཉིས་པ་ཞིག་ནི། རྗེ་བླ་མའི་གསུང་རབ་ལ་དགག་པ་བྱུང་བ་རྣམས་

ཀྱི་ལན་འདེབས་མཛད་པ་དེ་ཡིན༑ དེ་ཡང་དགེ་བའི་བཤེས་གཉེན་ཤེས་རབ་བཟང་པོ་བྱ་བས་

རྒྱང་རིང་པོ་ནས་གདན་འདྲེན་གྱི་ཡི་གེ་འབྱོར་བའི་ལན་དུ། 

ཡབ་རྗེ་དམ་པའི་བཀའ་སྲོལ་ཟླ་མེད་པ། །ཡོངས་སུ་རྫོགས་པའི་བསྟན་པའི་ཁུར་ཆེན་ནི།།

750 «ལྟ་ཁྲིད་མུན་སེལ་སྒྲོན་མེ།» གསུང་འབུམ། ང ཤོག ༤༧༠

751 གོང་མཚུངས། གསུང་འབུམ། ང ཤོག ༤༧༠



467ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

ཤིན་ཏུ་ལྕི་བས་བདག་སྙིང་ཅི་ཡང་ནོན། །འོན་ཀྱང་ངལ་བའི་འདུ་ཤེས་འཆིས་མ་ལགས།།752

ཞེས། རྗེ་བླ་མའི་བསྟན་པ་སྲུང་བའི་ཁུར་ཆེན་དེ་ཤིན་ཏུ་ལྕི་བས་ཡིད་ནོན་མོད། དེ་ལྟ་ནའང་

སེམས་ངལ་བའི་འདུ་ཤེས་ཅུང་ཟད་ཀྱང་མེད་པ་གསུངས་ཤིང་། དེ་བཞིན་དུ།

ཕྱོགས་འདིར་བསྟན་པའི་ལྗོན་ཤིང་རྩ་བ་ནས། །ཆོས་མིན་ཉེས་བཤད་སྟ་རེས་བཅད་པ་ན།།

ལན་གཅིག་ཡལ་ག་ཅུང་ཟད་ཕྱོགས་གཞན་དུ། །འཕེལ་ཡང་དགོས་པ་ཆུང་བར་བདག་གིས་མཐོང་།།

ད་ལྟ་ཕྱོགས་འདིར་ཆོས་མིན་དཔུང་ཚོགས་དགྲ །ལེགས་བཤད་བསྟན་པའི་རུ་མཚོན་ཁོ་བོས་འཛིན།།

དེ་ཕྱིར་ཁོ་བོས་ཕྱོགས་འདི་བཏང་བ་ན། །ཐུབ་པའི་གཅེས་མཛོད་སུ་ཡིས་འཛིན་པ་སྨྲོས།།753

ཞེས། སྐབས་དེར་དབུས་གཙང་རང་དུ་རྗེ་བླ་མའི་བསྟན་པ་ལ་ཆོས་མིན་ཉེས་བཤད་ཀྱི་འགལ་

རྐྱེན་འོང་བཞིན་སྟབས། ཅི་སྟེ་དབུས་གཙང་དུ་རྗེ་བླ་མའི་བསྟན་པའི་ལྗོན་ཤིང་རྩ་བ་ནས་

ཉམས་ན། ཕྱོགས་མཐའི་ས་ཁུལ་དུ་བསྟན་པ་དེའི་ཡལ་ག་རེ་གཉིས་ལུས་པ་དེ་ཙམ་དགོས་

པ་ཆུང་བས། རྗེ་བླ་མའི་བསྟན་པ་སྲུང་བའི་རུ་མཚོན་དེ་ལག་ཏུ་འཛིན་མཁན་རང་ཉིད་ཡིན་

སྟབས། རེ་ཞིག་ཕྱོགས་དེར་འོང་བར་བསྐུལ་བའི་རེ་དོན་སྒྲུབ་མི་ཐུབ་པའི་ཚུལ་གསུངས་ཡོད༑ 

སྐབས་དེར་མཁས་གྲུབ་རྗེས་དགག་ལན་མཛད་ཡུལ་གཙོ་བོ་ཞིག་ནི། ས་སྐྱའི་ངོར་ལུགས་ཀྱི་

མཁས་པ་ཆེན་པོ་ངོར་ཆེན་ཀུན་དགའ་བཟང་པོ་ཡིན་ལ། ཁོང་གིས་«ཀྱཻ་རྡོ་རྗེའི་སྒྲུབ་ཐབས་

རྒྱས་པར་བཤད་པ་»ཞེས་པའི་ནང་དུ་དངོས་སུ་མཁས་གྲུབ་རྗེ་འགོག་པའི་ཞར་ལ་རྗེ་ཙོང་ཁ་

པ་ཆེན་པོའ་ིགསུང་རེ་གཉིས་ལའང་དགག་པ་བྱུང་བར། དེའི་ལན་དུ་མཁས་གྲུབ་རྗེས་«སྨྲ་

བ་ངན་པ་རྣམ་པར་འཐག་པའི་བསྟན་བཅོས་གནམ་ལྕགས་འཁོར་ལོ་»བྱ་བ་བརྩམས༑754 

དེའི་སྟེང་དུ་མཚན་དངོས་སུ་མ་བཏོན་ནའང་མཁས་གྲུབ་རྗེས་དགག་ལན་གྱི་ཚིག་རེ་གཉིས་ས་

སྐྱའི་མཁས་པ་རོང་སྟོན་ཤེས་བྱ་ཀུན་རིག་ལའང་དགོངས་སྣང་༑ ཅི་ལྟར་ཡང་འོག་ཏུ་གླེང་བར་

འགྱུར་བ་ལྟར། རྗེ་ཙོང་ཁ་པ་ཆེན་པོའ་ིགསུང་ལ་དགག་པ་ཞིབ་ཅིང་རྒྱས་པ་ནི་ཕྱིས་མཁས་

གྲུབ་རྗེ་ཉིད་ཞི་བར་གཤེགས་པའི་རྗེས་སུ་འབྱུང་བར་འགྱུར༑ སྤྱིར་ས་སྐྱ་པ་རེ་གཉིས་ཀྱི་ངོས་

ནས་མཁས་གྲུབ་རྗེས་ལམ་འབྲས་བཀག་འདུག་སྙམ་པའི་འདུ་ཤེས་ཤིག་སྔ་ཙམ་ནས་བྱུང་ཡོད་

སྣང་མོད།755 ས་སྐྱ་པའི་ཕྱོགས་ནས་ས་དགེའི་གྲུབ་མཐའི་དབྱེ་འབྱེད་ཀྱི་སྒོ་ཐོག་མར་ངོར་

752 གསུང་ཐོར་བུ། གསུང་འབུམ། བ ཤོག ༣༠༣

753 གོང་མཚུངས། ཤོག ༣༠༤

754 གསུང་འདི་མཁས་གྲུབ་རྗེའི་གསུང་འབུམ་པོད། ག པར་བཞུགས་ལ། ངོར་ཆེན་གྱི་ཀྱཻ་རྡོར་གྱི་སྒྲུབ་ཐབས་དེའི་གསུང་
འབུམ་པོད་ ཁ པར་བཞུགས༑

755 དཔེར་ན་མཁས་གྲུབ་རྗེས་དགེ་བའི་བཤེས་གཉེན་ཆེན་པོ་ཀོན་ཏིང་གུ་ཤྲིའི་ལན་དུ། (གསུང་ཐོར་བུ། གསུང་འབུམ། བ 
ཤོག ༣༩༨) “ཁོ་བོས་ལམ་འབྲས་བཀག་གོ་ཞེས་སྨྲ་བ་སུ་ཞིག་ཡོད་པ་དེས། ཁོ་བོས་ལམ་འབྲས་གང་དུ་བཀག གང་གི་ཚེ་



468 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཆེན་ཀུན་དགའ་བཟང་པོས་ཕྱེ་བར་སྣང་ལ།756 དེ་རྗེས་ངོར་ཆེན་གྱི་སློབ་མ་ཀུན་མཁྱེན་གོ་

རམས་པས་ས་དགེའི་གྲུབ་མཐའི་ཕྱོགས་རེས་ཀྱི་ལྟ་ཕྱོགས་དེ་ཤུགས་ཆེ་རུ་བཏང་ཡོད་སྣང་སྟེ། 

དཔེར་ན་ནེ་རིང་པ་འཆི་མེད་རབ་རྒྱས་ཀྱིས། རྗེ་ཙོང་ཁ་པའི་དངོས་སློབ་གཞོན་ནུ་རྒྱལ་མཆོག་

གིས་ངམ་རིང་ཆོས་སྡེར་ཆོས་སྤྱོད་ཞལ་འདོན་གང་བཙུགས་སྐོར་གསུང་བ་ན། “ས་དགེ་གཉིས་

ཀུན་སློང་ཆུང་བ་ལ་བརྟེན་ནས་སྨོན་ལམ་ཆེན་མོའ་ིནང་དུ་ཡང་། རྗེ་ཙོང་ཁ་པས་མཛད་པའི་

ལམ་རིམ་བརྒྱུད་འདེབས་དང་། བྱམས་བསྟོད་ཟབ་ཡངས་མ་དང་། སྨོན་ལམ་ཐོག་མཐའ་བར་

དགེ་རྣམས་འཛུགས་པར་མཛད་ཅིང་། དེ་ཁ་བཞིན་དུ་ཆོས་རྗེ་རང་གིས་ཚོགས་སུ་ཡང་ཆོས་

སྤྱོད་ལ་ཞུག་ལ། ས་དགེ་ལྡན་གཉིས་ཁྱད་མེད་དུ་མཛད་པ་ཡུན་རིང་མཐོང་བར་ལ་བྱུང་། ཕྱིས་

སུ་ཆོས་རྗེ་གོ་རམ་པ་བྱོན་མན་ངམ་རིང་ཆོས་སྡེ་ཀུན་སློང་ཆེ་རུ་སོང་ནས། ཆོས་སྤྱོད་དེ་ཚོ་

ཆག་འདུག་ཅིང་།”757 ཞེས་གསུངས་པ་ལྟ་བུ་ལས་དཔོག་ནུས༑ 

གོང་དུ་རགས་ཙམ་སྨྲས་པ་རྣམས་དང་གཞན་ཡང་སྐབས་དེའི་ཡིག་ཆ་ཁག་གུང་བསྒྲིགས་

ཏེ་བརྟགས་ན། བོད་བརྒྱུད་ནང་བསྟན་གྱི་འཛམ་གླིང་ནང་དུ། རྗེ་ཙོང་ཁ་པ་ཆེན་པོས་ཆོས་

བརྒྱུད་གསར་པ་ཞིག་གི་སྲོལ་བཏོད་ཡོད་པའི་ངོས་འཛིན་དེ་ནི། རྗེ་བླ་མའི་རྗེས་འཇུག་དགེ་

ལྡན་པ་ཙམ་མིན་པར། སྐབས་དེའི་བོད་ཀྱི་ཆོས་བརྒྱུད་གཞན་གྱི་མཁས་པ་རྣམས་ལའང་

གཟིགས་ཚུལ་མཐུན་པར་བྱུང་ཡོད་དེ། དཔེར་ན་གསེར་མདོག་པཎ་ཆེན་ཤཱཀྱ་མཆོག་ལྡན་གྱིས་

རྗེ་ཙོང་ཁ་པས་“དབུ་སེམས་དང་མདོ་སྔགས་ཀྱི་གྲུབ་པའི་མཐའ་སྔོན་ཆད་མ་གྲགས་པའི་རྣམ་

གྲངས་ཆེས་ཤིན་ཏུ་མང་པོ་དག་འཇོག་པར་མཛད་དོ།།”758 ཞེས་གསུངས་ལ། གོ་རམས་པས་

བཀག ཚུལ་ཇི་ལྟར་དུ་བཀག སུ་ཞིག་གི་མདུན་དུ་བཀག ཡི་གེར་བྲིས་པ་ཇི་འདྲ་བ་ཞིག་གི་ནང་དུ་བཀག ཅེས་ཞིབ་ཏུ་དཔྱད་
ནས། མཐར་གཏུགས་པ་ན་ནམ་མཁའི་འཇའ་མཚོན་བཟུང་བ་ལྟར་མི་འགྱུར་བའི་ཁུངས་བཙལ་བར་གྱིས་ཤིག” ཅེས་བྱུང་༑

756 པཎ་ཆེན་བསོད་ནམས་གྲགས་པའི་དེབ་དམར་གསར་པར་གྲགས་པ་«རྒྱལ་རབས་འཕྲུལ་གྱི་ལྡེ་མིག་ཏུ།» (ཤོག ༩༧) 
རིན་སྤུངས་ནོར་བཟང་པས་ངོར་ཆེན་ལ་ཁྲིད་ཞུ་བར་བརྩམས་པའི་ཚེ། “བླ་མའི་ཞལ་ནས། ངེད་ཀྱི་འདོད་པ་གསུམ་སྒྲུབ་ན་
ཁྲིད་སྟེར་གསུངས། དེ་ལ་ཁོང་གིས་སྒྲུབ་པར་ནུས་ན་དེ་བཞིན་བྱེད་ཞུས། ཁྲིད་ཐོན་པ་ན། བླ་མས་མངའ་ཞབས་ཀྱི་དགེ་ལྡན་
པ་རྣམས་ས་སྐྱ་པར་སྒྱུར་བ་དང་། དཀའ་བཅུ་པ་དགེ་འདུན་གྲུབ་ཀྱི་དགོན་པ་འདེབས་པའི་མཁར་ལས་འདི་འགོག་པ་
དང་། ངོར་དགོན་གསར་ལ་མོར་བན་མང་པོ་འབུལ་བ་རྣམས་དགོས་ཞེས་གསུངས། དེ་ལ་ནོར་བཟང་པས། སྤྱིར་ཆོས་ལུགས་
བསྒྱུར་བ་དབང་ཡོད་སུས་ཀྱང་བྱ་མི་འོས་ཤིང་། ཁྱད་པར་ངེད་ཀྱིས་ཆོས་རྗེ་རྒྱལ་ཚབ་པ་ལ་ཆོས་འབྲེལ་ཞུས་པས་ཁོང་དགེ་
ལྡན་པ་ལ་དམ་ཚིག་སྲུང་དགོས་པའང་ཡོད། དཀའ་བཅུ་པ་དགོན་པ་འདེབས་པ་ལ་གྲོགས་དན་བྱེད་པ་མ་བྱུང་ཡང་བཀག་ན་
ངེད་སྡེ་པ་ལ་གཏམ་ངན་ཕོག་འོང་བས་དགག་མི་སྤོབས། དགོན་གསར་ལ་མོར་བན་གཏོས་ཆེན་པོ་འབུལ་བ། གོང་མ་ན་རིམ་
གཞིས་སྐོར་ལ་ཕེབས་པའི་ཞབས་ཏོག་ལས་ཀ་སྐྱེལ་མིའི་རྒྱ་བན་རྣམས་ཀྱི་སྣ་ལེན། སྡེ་གཟར་གྱི་རྐྱེན་འཁུར་སོགས་དགོས་
པས་འབུལ་མི་བདེ་ཞེས་ཞུས་པ་ཡིན་སྐད།” ཅེས་སྐབས་དེའི་བཤད་སྲོལ་བྱུང་བ་ཞིག་བཀོད༑ 

757 «རྣམ་ཐར་གསེར་གྱི་མཆོད་སྡོང་།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། པོད། ༡ ཤོག ༥༤༨

758 «རོང་སྟོན་རྣམ་ཐར་ངོ་མཚར་དད་པའི་རོལ་མཚོ།» གསུང་འབུམ། མ ཤོག ༢༨༦



469ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

ནི་རྗེ་ཙོང་ཁ་པའི་ལུགས་གསར་པ་འདི་གང་ལ་གཏུགས་པའི་རྗེ་བཙུན་འཇམ་པའི་དབྱངས་ཀྱི་

ཞལ་གཟིགས་དེ་བདུད་ཀྱི་ཆོ་འཕྲུལ་ཞིག་ཀྱང་ཡིན་སྲིད་པའི་དོགས་སློང་གནང་བ་སོགས་བྱུང་

ཡོད༑759 ཞྭ་མར་སྐུ་ཕྲེང་བཞི་པ་ཆོས་གྲགས་ཡེ་ཤེས་(༡༤༥༣–༡༥༢༤)ཀྱིས་ཀྱང་། 

ཕྱིས་དུས་དཔྱད་པ་རྫོགས་ཤིང་འཇམ་དབྱངས་ཀྱིས། །ཞལ་གྱི་གདམས་པ་གཞུང་ལུགས་ཆེན་པོ་ཡི།།

ལྟ་བ་རྙེད་ནས་མགོན་པོ་ཀླུ་སྒྲུབ་ཀྱི། །སྲོལ་འཛིན་སངས་རྒྱས་བསྐྱངས་དང་ཟླ་གྲགས་ཀྱི།།

དགོངས་པ་མཆོག་ཏུ་རྟོགས་ནས་ལྟ་བ་ནི། །རིགས་པའི་དཔྱད་སྒོམ་ཁོ་ན་འཐད་པའི་ཚུལ།།

འཁོར་བའི་རྩ་བ་བདག་འཛིན་ལྷན་སྐྱེས་དང་། །དངོས་སུ་འགལ་བ་བདག་མེད་སྒོམ་དགོས་ཞེས།།

ལྷག་མཐོང་ཆེན་མོ་དྲང་ངེས་རྣམ་འབྱེད་དང་། །ལམ་རིམ་ཆུང་བ་ལྟ་ཁྲིད་ཞལ་ཤེས་སོགས།།

སྔ་རབས་ཀུན་གྱི་ལྟ་སྒོམ་གཉིས་ཀ་ལས། །ཁྱད་པར་འཕགས་ཤིང་རིམ་ལྔ་ཆོས་དྲུག་གི།

གདམས་པ་ལ་ཡང་ཟབ་ཁྱད་དུ་མ་ཞེས། །རང་ཚུགས་ཐུབ་པར་མཛད་པ་མཐོང་གྱུར་ནས།།

ཕལ་ཆེར་དེ་ཡི་རྗེས་འབྲངས་གཞན་ལུགས་དོར། །ཅི་རིགས་གཞན་ལྟས་དེ་ལ་འདུ་མི་བྱེད།།760

ཅེས་སོགས་བྱུང་བ་ལས། སྐབས་དེར་བོད་ཀྱི་མཁས་པ་ཀུན་ལ་རྗེ་ཙོང་ཁ་པ་ཆེན་པོས་བཀའ་

སྲོལ་གསར་པ་ཞིག་བཏོད་ཡོད་པའི་ངོས་འཛིན་བྱུང་བ་ལ་ནི་ཐམས་ཅད་ཞལ་མཐུན་པར་སྣང་ངོ་།།

དུས་རབས་བཅོ་ལྔ་པའི་ནང་རྗེ་ཙོང་ཁ་པའི་བཞེད་པ་ལ་རྩོད་པའི་དགག་ཡིག་འཕེལ་བ།

གོང་དུ་རོང་སྟོན་ཤཱཀྱ་རྒྱལ་མཚན(༡༣༦༧–༡༤༤༩)དང་། ངོར་ཆེན་ཀུན་དགའ་བཟང་པོ་(༡༣༨༢–

༡༤༥༦)གཉིས་ནས་རྗེ་ཙོང་ཁ་པའི་གསུང་གི་ཆ་འགའ་ཤས་ལ་དགག་པ་གནང་ཡོད་པ་བརྗོད་

ཟིན་པ་ལྟར་མོད། རྗེ་བླ་མས་ཁོང་གཉིས་ལ་དགག་ལན་མཛད་པ་མཇལ་དུ་མེད་པས། ཕལ་

ཆེར་དགག་པ་ཅི་མཛད་ཡོད་པ་རྣམས་རྗེ་བླ་མ་མྱ་ངན་ལས་འདས་རྗེས་སུ་ཡིན་ངེས༑ རྗེ་བླ་

མའི་གསུང་རང་དུ་ནི། ས་བཟང་ལོ་ཙཱ་བ་ངག་དབང་བྱ་བ་ཞིག་ལ། “ངེད་ཀྱིས་བྱས་པའི་རྡོ་རྗེ་

འཇིགས་བྱེད་ཀྱི་སྒྲུབ་ཐབས་ལ། ཁྱེད་ཀྱིས་དགག་པ་བཞི་བྱས་འདུག་པའི་་་”761 ཞེས་སོགས་

བྱུང་བའི་དགག་ལན་ཞིག་ལས་གཞན་མི་བཞུགས༑ རོང་སྟོན་ཆེན་པོས་རྗེ་ཙོང་ཁ་པའི་གསུང་

ལ་དགག་པ་མཛད་པའི་སྐོར་ལ། གསེར་མདོག་པཎ་ཆེན་ཤཱཀྱ་མཆོག་ལྡན་གྱིས་རོང་སྟོན་གྱི་

རྣམ་ཐར་དུ། ༡ ནང་པའི་གྲུབ་མཐའ་བཞིའི་རྣམ་གཞག་འཇོག་ཚུལ་ལ་མི་མཐུན་པའི་ཁྱད་

པར་བོད་སྔ་རབས་པའི་གཞུང་དུ་བྱུང་བ་དང་། ༢ ཆེས་ཤིན་ཏུ་མི་མཐུན་པ་དོལ་པོ་བ་ཤེས་

རབ་རྒྱལ་མཚན་གྱིས་བཞག་པའི་གྲུབ་མཐའ་རྣམས་དང་། ༣ རིན་པོ་ཆེ་བློ་བཟང་གྲགས་པས་

759 «ལྟ་བའི་ཤན་འབྱེད་ཐེག་མཆོག་གནད་ཀྱི་ཟླ་ཟེར།།» གསུང་འབུམ། དེབ། ༥ ཤོག ༥༠༠

760 «ནེ་རིང་རིན་པོ་ཆེའི་དྲིས་ལན།» གསུང་འབུམ་པོད། ༦ ཤོག ༤༨༥

761 «ས་བཟང་ལོ་ཙཱ་བས་བརྒལ་བརྟག་གི་ཡི་གེ་ཕུལ་བའི་ལན་དུ་གནང་བ།» གསུང་ཐོར་བུ། ཤོག ༢༢༢



470 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བཞག་པའི་གྲུབ་མཐའ་རྣམས། རོང་སྟོན་གྱིས་རིགས་པས་སུན་འབྱིན་པའི་ཡུལ་གྱི་གཙོ་བོར་

ཡིན་པར་བཤད་ལ།762 དེ་ལྟ་ནའང་རོང་སྟོན་ཆེན་པོས་རྗེ་ཙོང་ཁ་པའི་བཞེད་པ་བྱེ་བྲག་པ་

གང་དང་གང་ལ་དགག་པ་མཛད་པའི་སྐོར་ཅི་ཡང་མ་གསུངས༑ དེ་ལ་རོང་སྟོན་གྱི་ཕར་ཕྱིན་

«མངོན་རྟོགས་རྒྱན་»གྱི་འགྲེལ་པ་རྣམས་ནི། དགེ་ལྡན་པ་རྣམས་ལ་རྒྱལ་ཚབ་རྗེའི་«ཕར་ཕྱིན་

རྣམ་ཤད་རྒྱན་»དེ་ཕར་ཕྱིན་གྱི་ཡིག་ཆར་གྱུར་པ་ལྟ་བུར། ས་སྐྱ་པ་རྣམས་ལ་ཕར་ཕྱིན་གྱི་ཡིག་

ཆ་གཙོ་བོར་གྱུར་ཡོད་པ་ཡོངས་སུ་གྲགས་མོད། དབུ་མའི་སྐོར་ལ་ནི། དཔེར་ན་ཁོང་གི་«དབུ་

མ་རིགས་ཚོགས་ཀྱི་དཀའ་བའི་གནད་བསྟན་པ་»ཞེས་བྱ་བའི་གཞུང་དུ་བྱུང་བ་ལ་རགས་ཙམ་

བརྟགས་ཏེ་བརྗོད་ན། དབུ་མ་ཐལ་རང་གི་ཁྱད་པར་འཇོག་བྱེད་དང་། དཔལ་ལྡན་ཟླ་བས་ཀུན་

གཞི་ཐ་སྙད་དུའང་བཀག་མ་བཀག་དང་། དཔལ་ལྡན་ཟླ་བ་བཞིན་ཉན་རང་གིས་ཀྱང་ཆོས་ཀྱི་

བདག་མེད་རྟོགས་པར་འདོད་མི་འདོད་སོགས། དབུ་མའི་གཞུང་དོན་འགྲེལ་ཚུལ་གྱི་ཆ་ཤས་

འགའ་རེ་ལ་མི་མཐུན་པ་མ་གཏོགས། སྤྱི་ཐོག་ནས་སྟོང་ཉིད་མེད་དགག་ཏུ་བཞེད་པ་དང་། 

དབུ་མ་རང་ལུགས་ལའང་ཀུན་རྫོབ་ལ་ལྟོས་པའི་དམ་བཅའ་ཡོད་པ་དང་། ཀུན་རྫོབ་ཀྱི་རྣམ་

གཞག་གཞན་ངོ་ཙམ་ལ་འཇོག་པར་མི་འཐད་པ་སོགས། ཕྱོགས་མང་པོ་ཞིག་ནས་རྗེ་ཙོང་ཁ་

པའི་དབུ་མའི་ལྟ་བ་དང་ཉེ་བར་སྣང་༑763 དེ་མིན་ངོར་ཆེན་ཀུན་དགའ་བཟང་པོས་རྗེ་ཙོང་ཁ་

པའི་གསང་སྔགས་ཀྱི་གཞུང་གི་ཆ་ཤས་ཁག་གཅིག་ལ་དགག་པ་མཛད་པ་ལ་མཁས་གྲུབ་རྗེས་

ལན་འདེབས་མཛད་པ་གོང་དུ་སྨྲས་ཟིན་པ་ལྟར་ལགས༑

ལོ་རྒྱུས་ཀྱི་ཆ་ནས་བརྗོད་ན། རྗེ་ཙོང་ཁ་པའི་གཞུང་ལ་འཆར་གཞི་དང་ལྡན་པའི་སྟེང་

ནས་དགག་པ་བྱེད་པ་དངོས་ནི། རྗེ་ཙོང་ཁ་པ་ཙམ་དུ་མ་ཟད་རྒྱལ་ཚབ་རྗེ་དང་མཁས་གྲུབ་

རྗེ་གཉིས་ཀ་གཤེགས་པའི་མཇུག་ཏུ་བྱུང་ཡོད་ལ། དེ་ནི་ས་སྐྱའི་མཁས་པ་གོ་ཤག་སྟག་གསུམ་

དུ་གྲགས་པ་སྟེ། སྟག་ཚང་ལོ་ཙཱ་བ་ཤེས་རབ་རིན་ཆེན་(འཁྲུངས་ལོ། ༡༤༠༥)དང་། གོ་བོ་རབ་

འབྱམས་པ་བསོད་ནམས་སེང་གེ(༡༤༢༩-༨༩) གསེར་མདོག་པཎ་ཆེན་ཤཱཀྱ་མཆོག་ལྡན་(༡༤༢༨-

༡༥༠༧)བཅས་ཀྱིས་བརྩམས་པའི་གཞུང་གི་ནང་དུ་ཐོན༑ 

762 «རོང་སྟོན་རྣམ་ཐར་ངོ་མཚར་དད་པའི་རོལ་མཚོ།» གསུང་འབུམ། མ ཤོག ༢༦༥

763 «དབུ་མ་རིགས་ཚོགས་ཀྱི་དཀའ་བའི་གནད་བསྟན་པ་»ཞེས་པ་འདི། རོང་སྟོན་ཆེན་པོའ་ིདབུ་མའི་ཐོག་རང་ལུགས་
ཀྱི་བཞེད་པ་གང་ཡིན་གསལ་བར་སྟོན་པའི་གཞུང་རྒྱས་བསྡུས་མཚམས་ཤིང་། ཁྱད་པར་དུ་དབུ་མའི་གནས་མང་པོར་རང་
ཉིད་གང་ལ་མོས་པ་ཡོད་པའི་དབུ་མ་རང་རྒྱུད་པའི་སློབ་དཔོན་ཡེ་ཤེས་སྙིང་པོ་དང་སློབ་དཔོན་སེང་གེ་བཟང་པོ། དེ་བཞིན་
དུ་སློབ་དཔོན་ཞི་བ་འཚོ་སོགས་ཀྱི་བཞེད་པའང་གསལ་བར་བཀོད་པ་རྨད་དུ་བྱུང་བ་ཞིག་ཏུ་ཡོད་ལ། འདིའི་ནང་དུ་དཔལ་
ལྡན་ཟླ་བས་ཉན་རང་ལ་ཆོས་ཀྱི་བདག་མེད་རྟོགས་པ་ཡོད་པར་གསུངས་པ་མི་འཐད་པའི་ཚུལ་སོགས། དཔལ་ལྡན་ཟླ་བའི་
བཞེད་པའི་ཆ་ཁག་གཅིག་ལ་དགག་པའང་བྱུང་༑



471ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

དེ་གསུམ་ལས་དང་པོ་སྟག་ཚང་ལོ་ཙཱ་བ་ནི། རྗེ་ཙོང་ཁ་པ་ཆེན་པོ་དགོངས་པ་མྱང་འདས་

པའི་ལོ་དེར་དགུང་ལོ་བཅུ་བཞི་ཙམ་སོན་པའི་བཙུན་གཞོན་ཞིག་ཡིན་ཅིང་། མཁན་ཆེན་སེང་

གེ་རྒྱལ་མཚན་གྱི་དྲུང་དུ་གསང་འདུས་འཕགས་སྐོར་གྱི་གཞུང་མན་ངག་དང་བཅས་པ་གསན་

དུས། རྗེ་ཙོང་ཁ་པའི་«རྫོགས་རིམ་རིམ་ལྔ་གསལ་སྒྲོན་»དང་«སྔགས་རིམ་ཆེན་མོ་»སོགས་

གསན་ཅིང་། དབུས་སུ་ཕེབས་ནས་འབྲས་སྤུངས་སུ་འཇམ་དབྱངས་ཆོས་རྗེའི་དྲུང་ནས། རྗེ་

ཙོང་ཁ་པའི་དབུ་མའི་གཞུང་རྩ་འཇུག་གི་རྣམ་བཤད་དང་«དྲང་ངེས་རྣམ་འབྱེད་»སོགས་

ཀྱང་གསན་ཡོད༑ སྟག་ཚང་ལོ་ཙཱ་བས་«གྲུབ་མཐའ་ཀུན་ཤེས་»རྩ་འགྲེལ་དུ། རྗེ་ཙོང་ཁ་པའི་

དབུ་མའི་གཞུང་ཆེན་རྣམས་སུ་ཐལ་འགྱུར་བའི་ལུགས་ལའང་རྒྱུ་འབྲས་རྟེན་འབྲེལ་སོགས་ཕྱི་

ནང་གི་ཆོས་རྣམས། མོ་གཤམ་གྱི་བུ་ལྟ་བུ་མིན་པར་འཇིག་རྟེན་པའི་ཤེས་པ་ཚད་མས་གྲུབ་

པའི་དོན་དུ་གསུངས་པ་ལ། དགག་པ་རྩལ་དུ་བཏོན་ནས་བཏབ་ཡོད་ཅིང་། དེ་ནི་གཙོ་བོར་

རང་ཉིད་གང་ལ་ཤིན་ཏུ་རྩི་བཀུར་ཞུ་བའི་བླ་མ་ལོ་ཆེན་སྐྱབས་མཆོག་དཔལ་བཟང་གི་བཞེད་

པར། དཔལ་ལྡན་ཟླ་བའི་ལུགས་ལ་ཐ་སྙད་ཀྱི་ཆོས་རྣམས་གཞན་ངོ་འབའ་ཞིག་ལ་འཇོག་པར་

སྒྲུབ་པའི་རང་ལུགས་དེ་ལ་དགག་པ་དམིགས་ཕུག་པར་སོང་བར་བསམས་ཏེ། ལོ་ཆེན་གྱི་དབུ་

མ་དེའི་སྐྱོན་སྤོང་ལྟ་བུར་དགོངས་ཏེ་རྗེ་ཙོང་ཁ་པའི་དབུ་མའི་སྐོར་གྱི་བཞེད་པ་ཁག་གཅིག་ལ་

གནོད་བྱེད་བཀོད་པ་ཡིན་སྣང་༑ དེ་ལ་རྗེ་ཙོང་ཁ་པ་ཆེན་པོའ་ིབཞེད་པ་ལྟར་ན། རང་བཞིན་

གྱིས་གྲུབ་པ་ཐ་སྙད་དུའང་མི་འཐད་པར་སྨྲ་བའི་དབུ་མ་པས་ཀྱང་། ཆུ་ཆུར་སྣང་བ་དང་། སྨིག་

རྒྱུ་ཆུར་སྣང་བའི་དབར་བདེན་རྫུན་འབྱེད་པའི་གཞིའམ་ཚད་ཞིག་དགོས་པ་དང་། དེ་བཞིན་དུ་

མགོན་པོ་ཀླུ་སྒྲུབ་ཀྱིས་སྟོང་པ་རྟེན་འབྱུང་གི་དོན་དུ་གསུངས་པ་དང་། དཔལ་ལྡན་ཟླ་བས་

ཀྱང་། “འཇིག་རྟེན་གྲགས་པའི་ཀུན་རྫོབ་མ་བརླགས་ཤིག། །”764 ཅེས། འཇིག་རྟེན་གྱི་ཐ་སྙད་

ལ་གཙིགས་སུ་བྱ་དགོས་པར་གསུངས་པ་སོགས་ཀྱིས། འཇིག་རྟེན་ཐ་སྙད་དུ་ཡོད་པ་ཞེས་པ་དེ་

གང་དྲན་དྲན་གྱི་ཁྲིམས་མེད་ལྟ་བུ་མིན་ཅིང་། ཐ་སྙད་པའི་ཤེས་པ་ལ་གྲགས་པ་དང་། ཐ་སྙད་

པའི་ཚད་མ་གཞན་གྱིས་མི་གནོད་པ་དང་། དོན་དམ་དཔྱོད་བྱེད་ཀྱི་རིགས་པས་ཀྱང་མི་གནོད་

པ་བཅས་ཀྱི་ཁྱད་ཆོས་ཚང་དགོས་པར་བཞེད་ལ།765 སྟག་ཚང་ལོ་ཙཱ་བ་ནི་དེ་ལྟ་བུའི་ཚད་མས་

གྲུབ་པའི་རྣམ་གཞག་བགྱི་བ་ནི་ཚད་མ་པའི་ཤན་དབུ་མ་པའི་ལུགས་སུ་ཞུགས་ཀྱི། དབུ་མ་ཐལ་

འགྱུར་བ་ལ་དེ་ལྟ་བུ་མི་རུང་བས། འདི་ལྟ་བུས་ནི་ཀླུ་སྒྲུབ་ཀྱི་སྟོང་ཉིད་ཀྱི་ལྟ་བ་དང་ཕྱོགས་གླང་

764 «དབུ་མ་ལ་འཇུག་པ།» ༦/༡༥༩ང

765 རྗེ་ཙོང་ཁ་པས་ཐ་སྙད་དུ་ཡོད་པར་འཇོག་པ་ལ་ཁྱད་ཆོས་འདི་གསུམ་ཚང་དགོས་པར་གསུངས་པའི་ཚུལ་ལ། «ལམ་
རིམ་ལྷག་མཐོང་ཆེན་མོ།» ཤོག ༥༦༡ དང་། «དྲང་ངེས་ལེགས་བཤད་སྙིང་པོ།» ཤོག ༣༨༨ བཅས་ལ་གཟིགས།



472 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

ཆོས་གྲགས་ཀྱི་ཚད་མ་གཉིས་སྟེ། དབུ་ཚད་བསྲེས་པའི་གྲུབ་མཐའ་ཡིན་པ་དང་། དེ་འདྲ་ཁས་

ལེན་པའི་ཕྱོགས་དེ་ནི་ནང་འགལ་གྱི་ཕུང་པོར་འགྱུར་བས། རྗེ་ཙོང་ཁ་པའི་དབུ་མའི་ལུགས་ལ་

འགལ་བའི་འཁུར་ཆེན་བཅོ་བརྒྱད་ཅིག་བགྲངས་ཏེ་བཀོད༑766 སྟག་ཚང་ལོ་ཙཱ་བས་དེ་ལྟར་རྗེ་

ཙོང་ཁ་པའི་ལྟ་བའི་ཆ་ཤས་ཁག་གཅིག་ལ་གནོད་བྱེད་བཀོད་ཡོད་མོད། རང་ངོས་ནས་རྗེ་ཙོང་

ཁ་པ་ཆེན་པོར་དག་སྣང་དང་བརྩི་བཀུར་ཆེན་པོ་ཡོད་པ་ནི། ཁོང་གིས་བརྩམས་པའི་མཁན་

ཆེན་སེང་གེ་རྒྱལ་མཚན་དང་ནམ་མཁའ་འོད་ཟེར་གཉིས་ཀྱི་རྣམ་ཐར་དུ་བྱུང་བ་ལས་ཀྱང་

རགས་ཙམ་དཔོག་ནུས་ལ། གཞན་ཡང་«རྗེ་བཙུན་བློ་བཟང་གྲགས་པའི་ངང་ཚུལ་ཅུང་ཟད་

བརྗོད་པ་»ཞེས་པའི་བསྟོད་པའི་ནང་དུའང་།

མདོ་སྔགས་མཐའ་དག་ཁྱད་པར་རྡོ་རྗེའི་ཐེག །རྒྱུད་སྡེ་མཐའ་དག་ཁྱད་པར་བླ་མེད་དོན།།

རིམ་གཉིས་མཐའ་དག་ཁྱད་པར་སྒྱུ་ལུས་ལ། །སྔོན་མེད་ལེགས་བཤད་གཏེར་ཆེན་ཁྱོད་ལ་འདུད།།

མདོར་ན་ཐུབ་བསྟན་མཐའ་དག་མ་ལུས་པར། །བཤད་སྒྲུབ་གཉིས་ཀྱིས་ཆེ་ཆེར་གསལ་མཛད་པས།།

གངས་ཅན་འདི་ན་བསྟན་འཛིན་མཐའ་དག་གིས། །རྟག་ཏུ་བསྔགས་པར་འོས་པ་ཁྱོད་ལ་འདུད།།767

ཅེས་སོགས་གསུངས་པ་ལས་ཤེས༑ དེ་བཞིན་དུ་སྟག་ཚང་ལོ་ཙཱ་བས། འགའ་ཤས་ཀྱིས་གྲུབ་

མཐའི་འཐེན་འཁྱེར་གྱི་ཀུན་སློང་གིས་རྗེ་ཙོང་ཁ་པ་ལ་སྐྱོན་བརྗོད་ཀྱི་ཚིག་སྨྲས་པ་གཟིགས་པ་

ཐུགས་ཀྱིས་མ་བཟོད་ནས། 

ཁྱོད་ལ་གསོལ་བྱས་ཧ་ཅང་མཆོག་འཛིན་གྱི། །ཕྱོགས་ལྷུང་གདོན་གྱིས་ཐུབ་བསྟན་དཀྲུགས་པ་ཡང་།།

དག་སྣང་ཕྱོགས་མེད་ཐུགས་མངའ་ཁྱོད་ཉིད་ཀྱིས། །མྱུར་དུ་བསལ་ནས་བསྟན་འཛིན་མཐུན་གྱུར་ཅིག། །768

ཅེས་ཀྱང་གསུངས་ཡོད༑ 

རྗེ་ཙོང་ཁ་པ་ཆེན་པོའ་ིགསུང་ལ་དགག་པ་ངར་ཤོས་མཛད་མཁན་ནི་རྗེ་བླ་མ་དགོངས་

པ་མྱ་ངན་ལས་འདས་རྗེས་འཁྲུངས་ཤིང་། གཞོན་དུས་རོང་སྟོན་ཤཱཀྱ་རྒྱལ་མཚན་གྱི་དྲུང་དུ་

གཞུང་ཆེན་གྱི་སློབ་གཉེར་གནང་མྱོང་བའི་ས་སྐྱའི་མཁས་པ་ཀུན་མཁྱེན་གོ་རམས་པ་བསོད་

ནམས་སེང་གེ་དང་། གསེར་མདོག་པཎ་ཆེན་ཤཱཀྱ་མཆོག་ལྡན་གཉིས་ཆགས་ཡོད༑ དེ་ཡང་གོ་

རམས་པས་ནི་«ལྟ་བའི་ཤན་འབྱེད་»དུ། གཞན་ལུགས་དགག་པ་ལ་རྟག་མཐའི་ཕྱོགས་བཟུང་

བ་ཀུན་མཁྱེན་དོལ་བུ་པའི་གཞན་སྟོང་དབུ་མ་དང་། ཆད་མཐའི་ཕྱོགས་བཟུང་བར་བཤད་པ་

766 སྟག་ཚང་ལོ་ཙཱ་བས་རྗེ་ཙོང་ཁ་པ་ཆེན་པོའ་ིདབུ་མའི་བཞེད་པ་ལ་འགལ་བའི་ཁུར་ཆེན་བཅོ་བརྒྱད་བཀོད་པ་རྣམས། 
དེའི་«གྲུབ་མཐའ་ཀུན་ཤེས་ཀྱི་འགྲེལ་པ།» ཤོག ༡༤༩ ནས་ ༡༦༦ བར་བཞུགས་པ་ལ་གཟིགས༑

767 སྟག་ཚང་ལོ་ཙཱ་བའི་གསུང་འབུམ། པོད། ༢ ཤོག ༡༦༢

768 གོང་མཚུངས། པོད། ༢ ཤོག ༡༦༣



473ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

རྗེ་ཙོང་ཁ་པའི་དབུ་མའི་ལུགས་དེར་བྱས་ཏེ། རྗེ་ཙོང་ཁ་པས་དཔལ་ལྡན་ཟླ་བའི་ལུགས་ལ་

རང་བཞིན་གྱིས་གྲུབ་པ་བཀག་ཙམ་གྱི་མེད་དགག་སྟོང་ཉིད་དུ་བཞག་པའི་ཕྱོགས་དེ་དམིགས་

ཀྱིས་བཀག་སྟེ།769 ཚུལ་འདི་ཆད་ལྟར་གྱུར་ཅིང་། ལྟ་བ་དེ་ཡོད་པའི་སྤྲོས་པ་ཙམ་ལས་མཐའ་

བཞི་ཀའི་སྤྲོས་པ་བཀག་པའི་སྤྲོས་བྲལ་དུ་མི་འགྱུར་བར་བཤད་དེ། རང་ལུགས་ཡོད་མེད་དང་

ཡིན་མིན་སོགས་ཕྱོགས་ཀུན་ལས་འདས་པའི་བརྗོད་མེད་ཀྱི་སྤྲོས་བྲལ་དེ་གནས་ལུགས་སྟོང་

པ་ཉིད་དུ་བསྒྲུབས༑ གཞན་ཡང་གོ་རམས་པས་རྗེ་ཙོང་ཁ་པའི་ལུགས་ཀྱི་ཀུན་རྫོབ་བདེན་པའི་

རྣམ་གཞག་འཇོག་ཚུལ་དང་། དབུ་མ་ཐལ་རང་གི་ཁྱད་པར་འཇོག་ཚུལ་སོགས་ཀྱི་ཐད་ནས་

ཀྱང་མི་འཐད་པ་སོགས་ཀྱི་དགག་པ་མཛད་ཡོད་པས། རང་ཉིད་སྒེར་གྱི་ངོས་ནས་ས་དགེའི་

གྲུབ་མཐའ་གང་དུའང་གཏོགས་རུང་། གོ་རམས་པའི་«ལྟ་བའི་ཤན་འབྱེད་»དུ་བྱུང་བ་ལས། 

རྗེ་བླ་མར་དམའ་འབེབས་ཀྱི་ཚིག་རེ་གཉིས་བྱུང་བ་དོར་ཏེ། གཞུང་དོན་དངོས་ལ་གནོད་བྱེད་

ཀྱི་ལུང་རིགས་བཀོད་པ་རྣམས་ལ་མནོ་བསམ་ཞིབ་ཏུ་བཏང་ཐུབ་ན། རྗེ་ཙོང་ཁ་པ་ཆེན་པོའ་ི

དབུ་མའི་ལྟ་བའི་སྐོར་གྱི་བཞེད་མཚམས་ཐུན་མོང་མ་ཡིན་པ་ཁག་གཅིག་འབུར་ཐོན་དུ་གསལ་

པོར་ཤེས་པ་ལ་ཕན་སྙམ༑

གསེར་མདོག་པཎ་ཆེན་ཤཱཀྱ་མཆོག་ལྡན་གྱིས་ནི། རྗེ་ཙོང་ཁ་པ་ཆེན་པོས་«དྲི་བ་ལྷག་

བསམ་རབ་དཀར་»སོགས་སུ་སྔོན་གྱི་བོད་ཀྱི་མན་ངག་པ་རྣམས་དམིགས་ཀྱིས་འགོག་པར་

གཟིགས་པ་དང་། དབུ་སེམས་དང་མདོ་སྔགས་ཀྱི་གནས་མང་པོ་ཞིག་ལ་རང་གི་རྣམ་དཔྱོད་

ཀྱི་རྩལ་བཏོན་ཏེ་རང་བཟོའ་ིགསར་བཤད་མང་པོ་ཞིག་གནང་ཡོད་པར་བཤད་ཡོད་མོད། ཡ་

མཚན་པ་ཞིག་ལ་རང་ཉིད་ལའང་ཕྱིས་སུ་གཞན་གྱིས་མདོ་སྔགས་ཀྱི་གནས་མང་པོར་རང་

བཟོའ་ིགསར་བཤད་སྤེལ་ཡོད་པའི་སྐྱོན་བཙུགས་པ་བྱུང་ཡོད༑ གང་ལྟར་ཡང་པཎ་ཆེན་ཤཱཀ་

མཆོག་གི་དགག་དོན་སྙིང་པོ་ནི། དབུ་མ་པའི་ལུགས་ལ་སྟོང་ཉིད་མེད་དགག་དུ་བཞེད་པ་རྗེ་

ཙོང་ཁ་པ་དང་མཐུན་མོད། རྗེ་ཙོང་ཁ་པས་ཆོས་ཅན་ཚད་མས་གྲུབ་པའི་སྟེང་དུ་དགག་བྱ་

རང་བཞིན་གྱིས་གྲུབ་པ་བཀག་ཙམ་སྟོང་ཉིད་དུ་གསུངས་པ་དེ་ནི། གཞན་སྟོང་དུ་འགྱུར་གྱི་

རང་སྟོང་དུ་མི་འཐད་པ་དང་། དབུ་མ་ཐལ་རང་ལ་སྟོང་ཉིད་ཀྱི་ལྟ་བ་ལ་ཕྲ་རགས་ཡོད་པར་

བཤད་པ་མི་འཐད་པ་དང་། མདོ་སྔགས་གཉིས་ལ་སྟོང་ཉིད་ཀྱི་ལྟ་བའི་ཐོག་ཁྱད་པར་མེད་

པར་གསུངས་པ་མི་འཐད་པ་སོགས་བཤད་ལ།770 རང་ཉིད་ཀྱི་མཐར་ཐུག་གི་བཞེད་པ་བཀོད་

769 «ལྟ་བའི་ཤན་འབྱེད་»དུ་རྗེ་ཙོང་ཁ་པའི་དབུ་མའི་བཞེད་པ་འགོག་པའི་གནོད་བྱེད་རྣམས། ཤོག ༤༧༡-༥༠༠ བར་བཞུགས༑

770 ཤཱཀྱ་མཆོག་ལྡན་གྱིས་རྗེ་ཙོང་ཁ་པའི་དབུ་མའི་བཞེད་པ་འགོག་པའི་གནས་གཙོ་ཆེ་བ་རྣམས། དེའི་«དབུ་མའི་བྱུང་
ཚུལ།» ཤོག ༡༨༥-༡༨༨ བར་བཞུགས་པ་ལ་གཟིགས༑



474 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

པ་ན། སྐབས་ཐོབ་ཀྱི་སྒོ་ནས་ལྟ་བའི་ཁྱད་པར་ཕྱེ་སྟེ། འཕགས་པ་ཀླུ་སྒྲུབ་ཀྱི་«རྩ་ཤེ་»སོགས་

རིགས་ཚོགས་སུ་གསུངས་པའི་ལྟ་བ་ནི། ཐོས་བསམ་གྱིས་གཏན་ལ་འབེབས་པའི་སྟོང་པ་ཉིད་

དང་། ཀླུ་སྒྲུབ་ཀྱི་«ཆོས་དབྱིངས་བསྟོད་པ་»སོགས་བསྟོད་ཚོགས་སུ་གསུངས་པ་ནི་གཞན་སྟོང་

གི་ལྟ་བ་ཡིན་ལ། དེ་ནི་སྒོམ་པས་ཉམས་སུ་མྱོང་བྱའི་སྟོང་པ་ཉིད་ཡིན་པ་དང་།771 ཕྱི་མ་འདི་

བྱམས་ཆོས་དང་ཐོགས་མེད་སྐུ་མཆེད་ཀྱི་གཞུང་དུ་བྱུང་བ་ལ། རྣལ་འབྱོར་སྤྱོད་པ་དང་སེམས་

ཙམ་པ་གཉིས་སུ་ཕྱེད་དེ། སྔ་མ་རྣལ་འབྱོར་སྤྱོད་པ་སྟེ་རྣམ་རིག་དབུ་མ་ཞེས་པ་དེའི་ལྟ་བ་དེ་

དང་ཚུལ་མཐུན་པར་བཤད་ལ། འདི་ནི་སྔགས་ལུགས་ཀྱི་དབུ་མ་མཐའ་གཉིས་སེལ་བའི་ཤུལ་

ན་དབུ་མའི་ལམ་སོ་སོ་རང་གིས་རིག་པའི་ཡེ་ཤེས་ཁོ་ནས་མྱོང་བར་བྱ་བ་སྒྲ་རྟོག་གི་ཡུལ་ལས་

འདས་པ་དེ་ཉིད་ཡིན་པར་བཤད་པ་སོགས་ཀྱིས།772 རྗེ་ཙོང་ཁ་པའི་དབུ་མའི་སྐོར་ལ་དགག་

པ་བརྗོད་པ་རྣམས། གཙོ་བོ་མདོ་སྔགས་ཀྱི་གཞུང་གི་དགོངས་པ་འགྲེལ་སྟངས་ལ་རྩ་བའི་ཆ་

ནས་མི་འདྲ་བ་ཆེན་པོ་ཡོད་པའི་དབང་གིས་ཡིན་པར་བསྙོན་དུ་མེད༑ དེ་ལྟ་ནའང་པཎ་ཆེན་

ཤཱཀ་མཆོག་གིས། རྗེ་ཙོང་ཁ་པས་བོད་བརྒྱུད་ནང་བསྟན་སྤྱི་ལ་ཕྱག་རྗེས་ཆེན་པོ་བཞག་ཡོད་

པའི་ངོས་འཛིན་ཡོད་པ་ནི། 

གངས་ཅན་ལྗོངས་སུ་བསྟན་པ་ཡི། །ཉིན་བྱེད་ཐུན་མཚམས་སུ་གྱུར་ཚེ།།

ཤར་ཕྱོགས་ཙོང་ཁའི་དཔྱོད་ཆེན་གྱི། །ཆ་ཤས་རྫོགས་པའི་ཟླ་འོད་ཤར།།773

ཞེས་སོགས་གསུངས་པ་ལས་རྟོགས་ནུས་སོ།།

གཞན་ཡང་དུས་རབས་བཅོ་ལྔ་པའི་ནང་རེ་གཉིས་ཀྱིས་རྗེ་ཙོང་ཁ་པ་ལ་མ་དད་པའི་ཚུལ་

མིན་གྱི་ལོག་བཤད་སྨྲ་བའང་བྱུང་བར། རྒྱལ་མཆོག་དགེ་འདུན་གྲུབ་ཀྱིས།

ལར་ད་ལྟར་གངས་རིའི་ཁྲོད་འདི་ན། །རང་བསྟན་པ་འཛིན་པར་ཁས་ཆེ་ཞིང་།།

གཞན་བསྟན་འཛིན་དགྲ་བོའ་ིདངས་མར་འཛིན། །ཚུལ་འདི་ལ་སྐྱོ་བ་གཏིང་ནས་སྐྱེས།།774

ཞེས་གསུང་ཤོར་བ་བྱུང་༑ དེ་བཞིན་དུ་ལ་ལས་སྡེ་པ་སྣང་རྩེ་བས་བྱས་ཟེར་ལ་འགའ་ཤས་ཀྱིས་

པདྨ་གླིང་པས་བྱས་ཟེར་བའི་གཏེར་ཡིག་ཏུ་རློམས་པ་ཞིག་གི་ནང་དུ། རྗེ་ཙོང་ཁ་པ་བདུད་ཀྱི་

སྤྲུལ་པ་ཡིན་པ་དང་། ཇོ་བོའ་ིདབུ་ལ་ལྕགས་ཟེར་འདེབས་པ་པོར་བསྟན་པའི་འགོ་ཉེས་བྱ་

771 «དབུ་མའི་བྱུང་ཚུལ།» ཤོག ༡༦༧

772 «དབུ་མའི་བྱུང་ཚུལ།» ཤོག ༡༦༣

773 «ས་སྐྱའི་རྗེ་བཙུན་སྐུ་མཆེད་ཀྱི་ལྟ་བའི་བཞེད་ཚུལ་སོགས།» གསུང་འབུམ་དེབ། ༢༣ ཤོག ༧༢

774 «ཤར་གངས་རི་མ།» གསུང་ཐོར་བུ། གསུང་འབུམ། ང ༢༨ ན༦



475ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

མཁན་དུ་སློབ་དཔོན་རིན་པོ་ཆེས་ལུང་བསྟན་པར་བཤད་པའང་བྱུང་ལ།775 ཡང་ལ་ལས། རྗེ་

ཙོང་ཁ་པ་ལ་གསང་སྔགས་ཀྱི་ལམ་གྱི་གནད་ཟབ་ཤོས་མྱུར་ལམ་ཕྱག་རྒྱའི་ཕོ་ཉ་བསྟེན་པའི་

གདམས་ངག་མེད་པས། ཉམས་རྟོགས་མཐོན་པོ་མེད་པར་འདུལ་བ་སྐམ་ཏག་ཏག་གཅིག་ལས་

མ་བྱུང་ཞེས་སོགས་བརྙས་པའང་བྱུང་༑776 ཆོས་ལུགས་འཐེན་འཁྱེར་གྱི་གཏམ་འདི་ལྟ་བུ་

གཟིགས་པས་ཐུགས་ཕམ་སྟེ། ཇོ་ནང་ཀུན་མཁྱེན་ཏཱ་ར་ན་ཐས་ཀྱང་། 

ས་དགེ་བཀའ་གསུམ་དང་རྙིང་མ་བར་གྲགས་པ་སྟེ་བཞི་པོ་འདི་སྒྲ་ཆེ་བར་

གདའ། དེ་དག་ཏུ་མ་གཏོགས་ཅི་རིགས་པ་དེང་སང་ཡང་ཡོད་མོད་ཞེན་འཐེན་

མཁན་སྐྱ་སེར་ཉུང་། བར་སྐབས་ལན་ཅིག་དགེ་ལྡན་པའི་ལུགས་དར་རྒྱས་ཆེ་

གྲགས་པ་སྙིང་དུ་མ་སྡུག་ནས། ས་བཀའ་རྙིང་གསུམ་གྲུབ་མཐའ་གཅིག་ཟེར་

གྱིན་དཔུང་པ་ཕྱོགས་སུ་གཞིབས། མདུན་མ་གཅིག་ཏུ་སྒྲིལ་རྒྱུའི་ཁུངས་བྱས། 

དགེ་ལྡན་པ་ལ་ཕྱིར་འབུད་ཀྱི་འཆར་ཀ་བརྗོད་འདོགས་ཡིད་ལ་དྲན་ཚད་ཁ་ནས་

བཏོན། དེའི་ལན་དུ་ཁོང་ཚོས་ཀྱང་ཚུར་ལ་ཁྱེད་རྣམས་ཐམས་ཅད་ལ་ཐར་པ་

ཐོབ་པའི་ཆོས་ཡོད་རི་ཤི་བྱས་པས། བོད་ཡུལ་གྱི་བསྟན་པའི་ཐེད་རོ་ཅུང་ཟད་

ཡོད་པ་དེའང་རྣམ་པ་དུ་མར་གྱེས། ཕན་ཚུན་ཐམས་ཅད་བྱ་རོག་དང་འུག་པའི་

ཚུལ་དུ་སོང་བ་དེར་གདའ། ས་དཀའ་རྙིང་གསུམ་ནི་གྲུབ་མཐའ་གཅིག་རུང་མི་

775 ལུང་རྫུན་འདིའི་འབྱུང་ཁུངས་དང་དཔྱད་པའི་སྐོར་ལ། རྒྱལ་མཆོག་ལྔ་པ་ཆེན་པོའ་ི«ལྷ་ལྡན་གཙུག་ལག་ཁང་གི་དཀར་
ཆག་ཤེལ་གྱི་མེ་ལོང་།» ཤོག ༣༩ དང་། བྲག་སྒོ་རབ་འབྱམས་པའི་«ངོ་མཚར་ལུང་བསྟན་གྱི་རོལ་མོ།» ཤོག ༦༦ དང་། ཐོ་
ཡོན་ཡེ་ཤེས་དོན་གྲུབ་ཀྱི་«དད་པ་རྒྱ་མཚོར་རོལ་པའི་འཇུག་ངོགས།» ཤོག ༤༡༥ བཅས་ལ་གཟིགས༑ ལུང་རྫུན་འདིའི་ལན་དུ་
ཞྭ་དམར་ཆོས་གྲགས་ཡེ་ཤེས་ཀྱིས་ཀྱང་། («ནེ་རིང་རིན་པོ་ཆེའི་དྲིས་ལན།» ཤོག ༤༨༤) “པད་མ་འབྱུང་གནས་དུས་གསུམ་
མཁྱེན་པ་ཡི། །ལུང་བསྟན་ཡིན་ན་འཁྲུལ་པ་མི་སྲིད་ཀྱང་། །གཏེར་ཡིག་དངོས་ལ་ཡོད་པར་མ་ངེས་པའི། །ཤོག་འཁྱར་ཞིག་ལ་
མ་འོངས་ལུང་བསྟན་པ། །བཅོམ་ལྡན་འདས་ཀྱི་སྤྱན་སྔར་ལེགས་སྐར་གྱིས། །ཁྱོད་ཀྱིས་རབ་གནས་བྱས་པའི་འདྲ་འབག་ལ། 
།མ་འོངས་དུས་ན་འགྲོ་དོན་ཆེར་འབྱུང་ཚེ། །བདག་གིས་ལོག་མིན་རྒྱན་ཆ་འདོགས་པར་ཤོག །དེ་སྐད་སྨོན་ལམ་བྱས་པས་ཇོ་
བོ་ལ། །དབུ་རྒྱན་ཞུས་པ་ཡིན་ཞེས་ཟེར་བ་མཐོང་། །དེ་ལ་ཁོ་བོའ་ིམཁན་པོ་རིན་པོ་ཆེ། །ཡིད་བཟང་བརྩེ་བའི་ཞལ་ནས་དེ་
འདྲ་དེས། །སྨད་པར་འདོད་ཀྱང་བསྟོད་པར་གྱུར་པ་དང་། །ལུང་དང་འགལ་བའི་སྐྱོན་དང་བཅས་པའི་ཕྱིར། །ཀུན་སློང་ངན་
པ་ཞིག་གིས་བྱས་སམ་གསུངས།།” ཞེས་པ་ནས། “དེས་ན་ལུང་བསྟན་དེ་ལ་ཡིད་ཆེས་མེད།།” ཅེས་པའི་བར་གསུངས༑ ད་ལྟ་
མཇལ་དུ་ཡོད་པའི་མཁས་གྲུབ་རྗེའི་གསུང་ཐོར་བུའི་ནང་དུ།  (གསུང་འབུམ། བ ཤོག ༤༦༣) «བྱང་བདག་རྣམ་རྒྱལ་གྲགས་
པའི་དྲིས་ལན་རྒོལ་ངན་ཚར་གཅོད།» ཅེས་པ་ཞིག་བྱུང་ལ། དེའི་ནང་དུ། ལུང་རྫུན་འདིའི་སྐོར་ལས་འཕྲོས་ཏེ་“ཆེན་པོ་ཤཱཀ་
མཆོག་དང་པདྨ་གླིང་པར་འཆོས་པའི་སྙིང་ཆེན་གཉིས་”ཞེས་པའི་ཚིག་ཐོན་ཅིང་། ཤཱཀ་མཆོག་ནི་མཁས་གྲུབ་རྗེ་གཤེགས་
དུས་དགུང་ལོ་བཅུའང་མ་ལོངས་པའི་བྱིས་པ་ཡིན་པས། འདི་མཁས་གྲུབ་རྗེའི་གསུང་འབུམ་དུ་ཚུད་པ་ཤིན་ཏུ་ནོར༑ གཅིག་
བྱས་ན་འཇམ་དབྱངས་ཆོས་རྗེའི་སློབ་མ་དགེ་ལེགས་དཔལ་བ་ཞེས་པ་ཞིག་ཡོད་པ་དེའི་གསུང་ཡིན་སྲིད༑

776 ནེ་རིང་པ་འཆི་མེད་རབ་རྒྱས། «རྗེ་ཙོང་ཁ་པ་ཆེན་པོ་ལ་མཁས་བཙུན་བཟང་གསུམ་གྱི་ཡོན་ཏན་མངའ་ཚུལ་གྱི་རྣམ་
ཐར།» ཤོག ༥༧༧



476 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གཅིག་རུང་གཅིག་གོ་ཞེས་ཁས་བླངས་པ་དེ་ཡིན།777

ཞེས་སོགས་གསུང་ཤོར་བ་བྱུང་༑

གང་ལྟར་ཡང་གོ་ཤག་སྟག་གསུམ་གྱི་དགག་ཡིག་རྣམས་དང་། གཞན་ཡང་རེ་གཉིས་

ཀྱིས་རྗེ་ཙོང་ཁ་པ་ལ་མ་དད་པའི་ཚུལ་མིན་གྱི་སྐྱོན་བརྗོད་པ་བྱུང་བ་རྣམས་ལ། རྗེ་བླ་མའི་

རྗེས་འཇུག་དགེ་ལྡན་པའི་ནང་ནས་ལན་གྱི་རིགས་གཉིས་བྱུང་ཡོད་ལ། གཅིག་ནི་གོ་ཤག་སྟག་

གསུམ་སོ་སོའ་ིརྩོད་ཡིག་ལ་དངོས་སུ་དགག་ལན་བཏབ་པ་སྟེ། དཔེར་ན་གོ་ཤག་གཉིས་དང་སྐུ་

དུས་མཉམ་པའི་དགེ་ལྡན་པའི་མཁས་གྲུབ་འཇམ་དབྱངས་དགའ་བའི་བློ་གྲོས་(༡༤༢༩–༡༥༠༣)

ཀྱིས་གོ་རམས་པའི་དགག་ལན་གནམ་ལྕགས་འཁོར་ལོ་བརྩམས་པ་དང་།778 སེ་རྭ་རྗེ་བཙུན་

ཆོས་ཀྱི་རྒྱལ་མཚན་གྱིས་(༡༤༦༩–༡༥༤༤)གོ་རམས་པ་དང་ཤཱཀྱ་མཆོག་ལྡན་གཉིས་ཀའི་དགག་

ལན་རྒྱས་པར་མཛད་པ་དང་།779 སྟག་ཚང་ལོ་ཙཱ་བའི་ལན་ནི་དུས་རབས་བཅུ་བདུན་པའི་

ནང་པཎ་ཆེན་བློ་བཟང་ཆོས་རྒྱན་(༡༥༦༧–༡༦༦༢)དང་། ཀུན་མཁྱེན་འཇམ་དབྱངས་བཞད་པ་

(༡༦༤༨–༡༧༢༡)དང་། དུས་རབས་བཅུ་བརྒྱད་པའི་ནང་ཕུར་ལྕོག་ངག་དབང་བྱམས་པས་(༡༦༨༢–

༡༧༦༢)མཛད་པ་སོགས་བྱུང་༑780 དགག་པ་དེ་རྣམས་དང་རྗེ་བླ་མར་མ་དད་པའི་སྐྱོན་བརྗོད་

པ་རྣམས་ཀྱི་ལན་གྱི་རིགས་གཉིས་པ་ཞིག་ནི། གོང་དུ་སྨྲས་ཟིན་པ་ལྟར། མདོ་རྒྱུད་ཀྱི་གསུང་

རབ་དང་བོད་ཀྱི་གསུང་རབ་རྣམས་སུ། རྗེ་ཙོང་ཁ་པ་ཆེན་པོའ་ིལུང་བསྟན་ཡོད་པ་རྣམས་ངོས་

བཟུང་སྟེ་རྣམ་ཐར་དུ་བཀོད་པ་དེ་ཡིན་པ། «སུམ་པ་ཆོས་འབྱུང་»དུ། “དེ་ལྟར་དེ་ཉིད་ལུང་

གིས་ཟིན་ཚུལ་བཀོད་པའི་དགོས་པའི་གཙོ་བོ་ནི། འོག་ཏུ་འཆད་འགྱུར་ལྟར་བླུན་པོ་ཁ་ཅིག་

གིས་ཆགས་སྡང་གིས་སྨོད་ཅིང་དགག་པ་ལྟར་སྣང་བྱས་པ་དག་གི་རྗེས་འབྲང་གི་སྡིག་རྒྱུན་གཅོད་པ་

777 «རྒྱལ་ཁམས་པ་ཏཱ་ར་ན་ཐས་བདག་ཉིད་ཀྱི་རྣམ་ཐར་ངེས་པར་བརྗོད་པའི་རྟོགས་བརྗོད།» ཤོག ༣༢༥

778 འཇམ་དབྱངས་དགའ་བློའ་ི«གོ་ལན་གནམ་ལྕགས་འཁོར་ལོ་»ནི། དེའི་གསུང་འབུམ། པོད། ༢ པར་བཞུགས་ལ། དེའི་
མཛད་བྱང་དུ་མེ་བྱ་ལོར་(༡༤༧༧)བརྩམས་པར་གསུངས་ཤིང་། འདིའི་ནང་དུ་གོ་རམས་པས་རྗེ་ཙོང་ཁ་པའི་ལུགས་བཀོད་པ་
ན། “དོན་དམ་སྟོང་ཉིད་ཀྱི་རྣམ་གཞག་དང་། ཀུན་རྫོབ་སྣང་བའི་རྣམ་གཞག་དང་། དེ་དག་ལས་འཕྲོས་པའི་དོན་གསུམ་དུ་
བསྡུས་”པར་གསུངས་པ། «ལྟ་བའི་ཤན་འབྱེད་»དུ་རྗེ་ཙོང་ཁ་པའི་བཞེད་པ་འགོག་པའི་ཐད་ཀྱི་ས་བཅད་ཆེ་ཁག་གསུམ་པོ་
དེ་ངོས་བཟུང་བས། དགག་ལན་མཛད་སའི་གཞུང་གཙོ་བོ་དེ་གོ་རམས་པའི་«ལྟ་བའི་ཤན་འབྱེད་»ཡིན་པ་ཤིན་ཏུ་གསལ༑

779 སེ་རྭ་རྗེ་བཙུན་པའི་གོ་ཤག་གཉིས་ཀྱི་དགག་ལན་ནི། རྗེ་བཙུན་ཆོས་ཀྱི་རྒྱལ་མཚན་གྱི་གསུང་འབུམ་པོད་དྲུག་པའི་ནང་བཞུགས༑

780 པཎ་ཆེན་བློ་བཟང་ཆོས་རྒྱན་གྱི་«སྒྲ་པ་ཤེས་རབ་རིན་ཆེན་པའི་རྩོད་ལན་ལུང་རིགས་སེང་གེའི་ང་རོ་»ཞེས་པ་དེའི་
གསུང་འབུམ། པོད། ང པར་བཞུགས་ལ། ཀུན་མཁྱེན་འཇམ་དབྱངས་བཞད་པས་«གྲུབ་མཐའ་ཆེན་མོར་»སྟག་ཚང་གི་འགལ་
བའི་ཁུར་ཆེན་བཅོ་བརྒྱད་པོ་རེ་རེ་ནས་ལན་གྱིས་སུན་བྱིན་ནས། སྟག་ཚང་ཉིད་ལ་འགལ་བའི་ཁུར་ཆེན་ཉེར་གྲངས་ཤིག་
བཀོད༑ ཕུར་ལྕོག་ངག་དབང་བྱམས་པའི་«སྟག་ཚང་ལོ་ཙཱ་བའི་བརྒལ་ལན་རྡོ་རྗེའི་གཟེགས་མ་»བྱ་བ་དེའི་གསུང་འབུམ། 
པོད། ཀ པར་བཞུགས༑



477ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

དང་། འདི་ཉིད་ལ་རྫུན་ལུང་ངན་པ་བྱས་པ་རྣམས་མ་དག་པར་ཤེས་ཕྱིར་ཡིན་གྱི་་་”781 ཞེས་

རྗེ་བླ་མའི་ལུང་བསྟན་བཀོད་པའི་དགོས་པ་ཞིག་སྨྲས་པ་གོང་དུའང་དྲངས་ཟིན་པ་དེ་ལས་ཤེས་སོ།།

དུས་རབས་བཅོ་ལྔ་པའི་རྗེས་སུ་བོད་ཀྱི་མཁས་པ་རྣམས་རྗེ་ཙོང་ཁ་པར་མཇལ་ཚུལ་སྐོར།

དུས་རབས་བཅོ་ལྔ་པ་རྫོགས་པར་ཉེ་བ་དང་། རྗེ་ཙོང་ཁ་པའི་རྗེས་འབྲང་དགེ་ལྡན་པ་རྣམས་

བོད་མཐོ་སྒང་གི་ས་ཕྱོགས་གང་སར་ཁྱབ་བརྡལ་དུ་གྱུར་དང་འགྱུར་བཞིན་པ་ལ། དགེ་ལྡན་པ་

ཙམ་དུ་མ་ཟད་བོད་ཀྱི་ཆོས་བརྒྱུད་གཞན་གྱི་བླ་ཆེན་དང་མཁས་པ་རྣམས་ནས་རྗེ་ཙོང་ཁ་པར་

མཇལ་ཚུལ་ཇི་ལྟར་བྱུང་བའི་སྐོར། རགས་ཙམ་ཞིག་དཔེ་མཚོན་གྱི་སྒོ་ནས་བརྗོད་ན། ཀརྨ་པ་

སྐུ་ཕྲེང་བརྒྱད་པ་མི་བསྐྱོད་རྡོ་རྗེས་(༡༥༠༧–༥༤)སྐབས་ཤིག་ཙཱ་རིར་གནས་མཇལ་ལ་བྱོན་དུས། 

སྔར་རྗེ་ཙོང་ཁ་པ་ཙཱ་རིར་ཕེབས་པ་དང་མར་ལམ་མོ་ལར་རྒྱལ་བ་བྱམས་པའི་ཞལ་གཟིགས་

བྱུང་ཚུལ་དང་། ཁྱད་པར་དུ་རྗེ་ཙོང་ཁ་པས་འཁོར་ལོ་བདེ་མཆོག་གི་ཆོས་སྐོར་རྒྱས་པར་སྤེལ་

བ་བཅས་ཐུགས་ལ་ཤར་ཏེ། རྗེ་ཙོང་ཁ་པའི་བསྟོད་པ་ངོ་མཚར་བ་ཞིག་མཛད་ཅིང་། དེའི་ནང་དུ།

བྱང་གི་ཕྱོགས་འདིར་རྒྱལ་བའི་བསྟན་པ་ལ། །ཕལ་ཆེར་ལོག་པ་འབའ་ཞིག་སྤྱོད་པའི་སྐབས།།

འཁྲུལ་མེད་བྱི་དོར་མཛད་པའི་ཙོང་ཁ་པ། །རི་བོ་དགེ་ལྡན་པ་ལ་བསྟོད་པར་བགྱི།།

ས་དྭགས་བཀའ་གདམས་སྲོལ་འཛིན་གསང་ཕུ་པ། །བོད་ཡུལ་བསྟན་ཀུན་ནུབ་ཏུ་ཉེ་བ་ན།།

ཉིད་བསྟན་གསར་པས་ཁྱབ་མཛད་ཙོང་ཁ་པ། །རི་བོ་དགའ་ལྡན་པ་ལ་བསྟོད་པར་བགྱི།།

འཇམ་པའི་དབྱངས་ཀྱིས་ཁྱོད་ལ་ལྷག་པར་ཡང་། །ཀླུ་སྒྲུབ་ལུགས་ཀྱི་ལེགས་བཤད་ཉིན་བཞིན་སྩོལ།།

སྔོན་མེད་དབུ་མའི་སྲོལ་འབྱེད་ཙོང་ཁ་པ། །རི་བོ་དགེ་ལྡན་པ་ལ་བསྟོད་པར་བགྱི།།782

ཞེས་སོགས་ཤླཽཀ་བཅོ་ལྔ་ཅན་ཞིག་གི་ནང་དུ། རྗེ་ཙོང་ཁ་པ་ལ། “སྔོན་མེད་དབུ་མའི་སྲོལ་

འབྱེད”དང་། “སྟོང་ཉིད་སྨྲ་བའི་ཁྱུ་མཆོག” “རྒྱ་ནག་ནས་བཟུང་རྒྱ་གར་ཁ་ཆེའི་བར། །ངུར་

སྨིག་འཆང་བས་ཁྱབ་པར་མཛད་པ་པོ།།”ཞེས་སོགས་ཆེ་ཆེར་བསྟོད་ཅིང་། མཇུག་བྱང་དུའང་། 

“རྗེ་དེ་ཉིད་ལ་གཞན་དཀྲིར་མེད་པའི་དད་པ་དང་ལྡན་པ། དཔལ་ཀརྨ་པའི་མཚན་གྱིས་འཇུག་

པ་མིང་གཞན་དད་པ་དང་ལྡན་པ་ཀརྨ་པ་མི་བསྐྱོད་རྡོ་རྗེས་སྦྱར་བའོ།།” ཞེས་གསུངས༑ དེ་

དང་ཚུལ་མཚུངས་པར་འབྲུག་པ་ཀུན་མཁྱེན་པདྨ་དཀར་པོས་(༡༥༢༧–༩༢)ཀྱང་། རྗེ་ཙོང་ཁ་

པས་སྐུ་སྣ་གཞོན་དུས་བརྩམས་པའི་«དྲི་བ་ལྷག་བསམ་རབ་དཀར་»ནང་དུ་བྱུང་བའི་ཚིག་རེ་

781 «ཆོས་འབྱུང་དཔག་བསམ་ལྗོན་བཟང་།» ཤོག ༤༨༢

782 «གངས་ཅན་དུ་ཕྱིས་བྱོན་པའི་མཁས་པ་ཆེན་པོ་བསྟན་བཅོས་རྒྱས་པར་མཛད་པའི་དམ་པ་ལྔ་ལ་བསྟོད་པ།» ཀརྨ་པ་
མི་བསྐྱོད་རྡོ་རྗེའི་གསུང་འབུམ། ཁ ཤོག ༢༠༥ བསྟོད་ཡུལ་གྱི་མཁས་པ་གཞན་བཞི་ནི། འཇམ་མགོན་ས་པཎ་དང་། དོལ་བུ་པ་
ཤེས་རབ་རྒྱལ་མཚན། བུ་སྟོན་རིན་ཆེན་ཆེན་གྲུབ་དང་། ཤོང་སྟོན་ལོ་ཙྰ་བ་བཅས་ཡིན༑



478 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གཉིས་བཀའ་བརྒྱུད་པའི་ཕྱག་ཆེན་འགོག་པར་མངོན་པ་ལ་དགག་ལན་མཛད་ཡོད་མོད། དེ་ལྟ་

ནའང་རྗེ་ཙོང་ཁ་པ་ལ། 

དགེ་ལེགས་ཆུ་གཏེར་ཆེན་པོས་འཇིག་རྟེན་ལ། །བློ་བཟང་ཉིན་མོར་བྱེད་པ་ཁྱོད་བྱོན་ཚུན།།

ས་འདིར་རྨོངས་པའི་མུན་ལས་རྣམ་རྒྱལ་ཞེས། །གྲགས་པའི་གཞིར་གྱུར་དེ་ལ་ཕྱག་འཚལ་ལོ།།

གང་དང་རྒྱལ་བ་ཀུན་གྱི་ཡོན་ཏན་ནི། །སྲང་ལ་གཞལ་ཚེ་ལྕི་ཡང་མ་མཆིས་པས།།

ལྔ་བརྒྱ་པ་ཡི་གཙུག་རྒྱན་དུ་འོས་པ། །ཐམས་ཅད་མཁྱེན་པ་ཁྱོད་ལ་ཕྱག་འཚལ་ལོ།།783

ཞེས་དང་།

འགྲན་ཟླ་ཀུན་བྲལ་རྗེ་བཙུན་ཙོང་ཁ་པ། །འགྲན་ཟླ་བགྱི་བའི་མཁས་རློམ་མང་ན་ཡང་།།

འགྲན་ཟླ་བྲལ་བ་ཁྱོད་ཉིད་གཅིག་བུ་ཞེས། །འགྲན་ཟླར་མི་བྱེད་པད་མ་དཀར་པོས་བསྟོད།།784

ཅེས་སོགས་གསུངས་པ་ལས། ཀུན་མཁྱེན་པདྨ་དཀར་པོས་རྗེ་ཙོང་ཁ་པ་ཆེན་པོར་རྩ་བའི་

གཟིགས་ཚུལ་གང་འདྲ་ཡོད་མིན་གསལ་བར་ཤེས༑

རྗེ་ཙོང་ཁ་པ་ཆེན་པོ་རང་ཉིད་ཀྱི་རྗེས་འབྲང་དགེ་ལྡན་པ་རྣམས་ཀྱིས་རྗེ་བླ་མར་མཇལ་

ཚུལ་ཇི་ལྟར་ཡོད་པ་ནི། རྒྱལ་མཆོག་ལྔ་པ་ཆེན་པོས་གསོལ་འདེབས་དམིགས་བརྩེ་མའི་ཁྲིད་

ཡིག་ནང་གཤམ་གསལ་གྱི་གཟིགས་ཚུལ་བཀོད་པ་དེས་ལེགས་པར་མཚོན་ནུས་ལ། ཁོང་ནི་

བོད་ཀྱི་ཆོས་བརྒྱུད་སྤྱི་དང་ལྷག་པར་དུ་སྔ་འགྱུར་རྙིང་མའི་ཆོས་སྐོར་དང་ས་སྐྱའི་ལམ་འབྲས་ལའང་

དམིགས་བསལ་དད་མོས་ཆེན་པོ་ཡོད་པ་ཡོངས་སུ་གྲགས་པ་ཞིག་ཡིན༑ དེ་ཡང་རྒྱལ་མཆོག་ལྔ་པ་ཆེན་

པོས་རྗེ་ཙོང་ཁ་པ་ཆེན་པོའ་ིཁྱད་དུ་འཕགས་པའི་ཡོན་ཏན་རྣམས་གསུངས་པ་ན། འདི་ལྟར།

དེ་ཙམ་གྱིས་མཁས་པ་ཐམས་ཅད་ཀྱི་གཙུག་ན་མངོན་པར་མཐོ་བར་མི་འགྱུར་

ཏེ། བཀའ་གདམས་ཀྱི་སྐུ་མཆེད་གསུམ་དང་གླང་ཤར་སོགས་བདག་ལས་གཞན་

གཅེས་འཛིན་པའི་སེམས་པ། ལྕེ་འབྲོག་མར་མི་སོགས་སྐུ་ཚེ་དེའམ་བར་དོར་

ཟུང་འཇུག་བརྙེས་པའི་གྲུབ་ཐོབ། ས་རྔོག་བུ་སོགས་གནས་ལྔ་རིག་པའི་མཁྱེན་

པའི་མཁས་པ་མཐར་ཀླས་པ་བྱུང་བས་སོ་ཞེ་ན། རིགས་པ་དེ་ནི་འཇུག་པ་མ་ཡིན་

ཏེ། བཤད་མ་ཐག་པའི་མཁས་གྲུབ་དེ་དག་ཕྱོགས་གཅིག་ཏུ་བསྡོམས་ན་དམ་

པ་འདིའི་ཡོན་ཏན་དང་མཚུངས་ནའང་། རེ་རེ་བཞིན་ནས་དོ་མི་སྙོམས་པའི་རྒྱུ་

མཚན། བསྟན་པ་སྔ་དར་ལ་ལོ་པཎ་རྒྱལ་བློན་བྱང་ཆུབ་སེམས་དཔའ་དང་། ཕྱི་

783 «རྗེ་ཙོང་ཁ་པ་བློ་བཟང་ག﻿ྲགས་པ་ལ་བསྟོད་པ།» ཀུན་མཁྱེན་པདྨ་དཀར་པོའ་ིགསུང་འབུམ། པོད། ༡༠ ཤོག ༡༠༨

784 ཕྱི་མ་འདི་ཐོ་ཡོན་ཡེ་ཤེས་དོན་གྲུབ་ཀྱིས་«དད་པ་རྒྱ་མཚོར་རོལ་པའི་འཇུག་ངོགས།» ཤོག ༤༡༤ ཐད་དྲངས༑



479ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

དར་ལ་བཀའ་གདམས་གོང་མ་སོགས་རྒྱལ་བའི་སྲས་པོ་དེ་རྣམས་ཀྱི་བྱང་ཆུབ་ཀྱི་

སེམས་ལས་ལྷག་པ་བླ་མ་འདི་ལ་མི་མངའ་ཡང་། འདི་ཉིད་ཀྱི་ཐ་སྙད་དང་གསང་

སྔགས་ཡོངས་སུ་རྫོགས་པ་དེ་དག་ལ་མེད་པས་སོ། །དེ་བཞིན་དུ་སྔ་དར་གྱི་རྗེ་

འབངས་ཉེར་ལྔ་དང་ཕྱི་དར་གྱི་ལོ་ཆེན་འབྲོག་མི། དཀར་པོ་རྣམ་གསུམ་མར་

མི་སོགས་གྲུབ་པའི་དབང་ཕྱུག་དེ་དག་གི་བསྐྱེད་རྫོགས་ཀྱི་ཡོན་ཏན་གྱི་ཆ་ནས་

ཕན་ཚུན་སྙོམས་ནའང་། སོ་སོ་ཐར་པའི་སྡོམ་པ་གསུམ་གྱི་ཚུལ་ཁྲིམས་དང་གྲུབ་

མཐའ་རྣམ་བཞིའི་བཞེད་གཞུང་། སྒྲ་ཚད་སོགས་ཤེས་བྱ་ཇི་སྙེད་པའི་ཡོན་ཏན་

གྱི་ཆ་ནས་མཆོག་དམན་ཡོད་དོ། །དེ་བཞིན་དུ་ས་རྔོག་ཤོང་པང་བུ་སྟོན་སོགས་

གནས་ལྔ་རིག་པ་མཁྱེན་པ་རྣམས་ཀྱིས་ཐོས་བསམ་ལ་སྒྲོ་འདོགས་བཅད་པའི་ཆ་

ནས་ཁྱད་པར་མེད་ཀྱང་། བླ་མ་མགོན་པོ་འཇམ་དཔལ་དབྱངས་ཀྱི་བཀའ་དྲིན་ལ་

བརྟེན་ནས་དཔལ་མགོན་འཕགས་པ་ཀླུ་སྒྲུབ་ཀྱི་ཐུན་མོང་མ་ཡིན་པའི་བཞེད་པ་

དངོས་བསྟན་སྟོང་ཉིད་ཀྱི་ལྟ་བ་དང་དཔལ་གསང་བ་འདུས་པའི་སྒྱུ་ལུས་སོགས་

གནད་གསང་ཟབ་མོ། སྔོན་ཆད་མཁས་པ་དང་གྲུབ་པ་རྣམས་ཀྱིས་མཁྱེན་པའི་

ཡུལ་དུ་མ་འཚལ་བ་མཐའ་དག་དམ་པ་འདི་ཉིད་ཀྱིས་གཏན་ལ་འབེབས་པར་

མཛད་པ་མངོན་སུམ་དུ་གྲུབ་པ་འདིའོ།།785

ཞེས། རྒྱལ་མཆོག་ལྔ་པ་ཆེན་པོས། རྗེ་ཙོང་ཁ་པ་ཆེན་པོའ་ིམདོ་སྔགས་ཀྱི་གཞུང་ལ་མཁས་པའི་

ཡོན་ཏན་དང་། སོ་ཐར་ཚུལ་ཁྲིམས་ཀྱི་བཙུན་པ། བྱམས་སྙིང་རྗེ་བྱང་སེམས་ཀྱི་བཟང་པོའ་ི

ཡོན་ཏན། ཟབ་མོའ་ིལྟ་བ་ཕུ་ཐག་ཆོད་པའི་ངེས་ཤེས། སྒོམ་སྒྲུབ་ཀྱི་ཉམས་བཞེས། རིམ་གཉིས་

ཀྱི་རྟོགས་པ། གསུང་རབ་རྩོམ་པའི་ལེགས་བཤད། ཐ་ན་ཚིག་སྦྱོར་ཚུལ་ལ་མཁས་པའི་ངག་

གི་དཔལ་ལྟ་བུ་ལའང་བརྟགས་ན། རྗེ་བླ་མའི་མཛད་པ་དང་ཡོན་ཏན་རྣམས་རེ་རེའི་ཆ་ནས་

སྔོན་གྱི་བོད་ཀྱི་མཁས་གྲུབ་ཆེན་པོ་རྣམས་ནས་འགྲན་བཟོད་པ་ཞིག་ཡིན་མོད། ཐམས་ཅད་

བསྡོམས་ཏེ་བརྗོད་ན་དེ་སྔ་བོད་བརྒྱུད་ནང་བསྟན་གྱི་ལོ་རྒྱུས་རིང་པོའ་ིནང་དུ་འགྲན་པའི་ཟླ་

དང་བྲལ་བར་གསུངས༑ 

དུས་རབས་བཅུ་བདུན་པའི་ནང་རྗེ་བླ་མའི་རྗེས་འཇུག་དགེ་ལྡན་པ་ཙམ་མིན་པར། བོད་

ཀྱི་ཆོས་བརྒྱུད་ཆེན་པོ་གཞན་གྱི་མཁས་གྲུབ་ཀྱི་ནང་དུའང་། གཟུ་བོར་གནས་པའི་བློས་རྗེ་ཙོང་

ཁ་པའི་མཁས་བཙུན་བཟང་གསུམ་གྱི་ཡོན་ཏན་དང་རྒྱལ་བསྟན་སྐྱོང་བའི་མཛད་པ་རྣམས་

785 དམིགས་བརྩེ་མའི་ཊཱིཀྐ་ཉམས་ལེན་དང་འབྲེལ་བ་ཚིག་དོན་རབ་གསལ། རྒྱལ་མཆོག་ལྔ་པ་ཆེན་པོའ་ིགསུང་འབུམ། ན ཤོག ༤༢ ན༦



480 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

མཇལ་ཏེ་རྗེ་བླ་མར་གཟིགས་ཚུལ་ཇི་ལྟར་བྱུང་བའི་དཔེ་མཚོན་ཞིག་དགོད་ན། སྟག་ལུང་ངག་

དབང་རྣམ་རྒྱལ་(༡༥༧༡–༡༦༢༦)གྱིས་«སྟག་ལུང་ཆོས་འབྱུང་»དུ་རྗེ་ཙོང་ཁ་པའི་ཁྱད་ཆོས་དང་

ཡོན་ཏན་གྱི་སྐོར་གསུངས་པ་ན། འདི་ལྟར། 

བོད་གངས་ཅན་གྱི་ལྗོངས་སུ་ཕྱིས་བྱོན་པའི་སྐྱེས་ཆེན་དམ་པ་ཇི་སྙེད་པ་ཐམས་

ཅད་ཀྱི་ནང་ནས་བསྟན་པ་རྣམ་པར་དཀར་བའི་འཕྲིན་ལས་རླབས་སུ་ཆེ་བ། 

འཆད་པ་དང་རྩོམ་པ་སྟེ་མཁས་པའི་བྱ་བ་རྣམ་པ་གསུམ་ལ་འགྲན་པའི་ཟླ་དང་

བྲལ་བ། ཁྱད་པར་དུའང་དམ་པའི་ཆོས་འདུལ་བའི་དགག་སྒྲུབ་གནང་གསུམ་གྱི་

བསླབ་གཞི་ཕྲ་ཞིང་ཕྲ་བའི་བླང་དོར་གྱི་གནས་ཚུན་གྱི་སྤུ་རིས་འབྱེད་པའི་ཕྱག་

ལེན་དང་། ཇོ་བོ་ཆེན་པོའ་ིབྱང་ཆུབ་ལམ་གྱི་སྒྲོན་མེའི་དངོས་བསྟན་ཆུང་

འབྲིང་ཆེན་པོའ་ིསྐྱེས་བུ་གསུམ་གྱི་ལམ་གྱི་རིམ་པའི་ངེས་པའི་ཉམས་ལེན་

དང་། དཔལ་གསང་བ་འདུས་པའི་རྒྱུད་སྡེ་མཐའ་དྲུག་དང་ཚུལ་བཞིའི་རྡོ་རྗེའི་

རྒྱ་དང་ལྡན་པ་རྣམ་པར་བཤད་པའི་ལྡེ་མིག་གིས་ལེགས་པར་ཕྱེ་སྟེ། སྙིགས་མའི་

དུས་འདིར་ཡང་སྡེར་ལོངས་པའི་དགེ་འདུན་གྱིས་འཆད་ཉན་དུ་མཛད་པའི་རྒྱུན་

སྔོན་བྱུང་བའི་གསར་རྙིང་གི་རྒྱུད་སྡེའི་བཤད་སྲོལ་མཚོན་དཔེར་འཇོག་པ། སྤྱིར་

རྒྱལ་བསྟན་ཡོངས་སུ་རྫོགས་པ་ལ་སྟོན་པ་གཉིས་པའི་བྱ་བ་མཛད་པ་པོ་ཤར་

ཙོང་ཁ་པ་བློ་བཟང་གྲགས་པའི་དཔལ་་་་786

ཞེས་བཀོད་ཡོད༑ 

མདོར་ན་ཕྱི་ལོའ་ིདུས་རབས་བཅུ་བཞི་པའི་དཀྱིལ་དུ། བོད་ཀྱི་ས་མཐའ་ཤར་ཕྱོགས་

མདོ་སྨད་ཙོང་ཁའི་ཡུལ་དུ་འཁྲུངས་ཤིང་། དགུང་གྲངས་བཅུ་བདུན་ཙམ་ནས་སྐུ་མྱ་ངན་

ལས་མ་འདས་བར། བོད་དབུས་ཕྱོགས་སུ་བསྟན་པ་དང་འགྲོ་བའི་དོན་རླབས་པོ་ཆེ་མཛད་

ཅིང་། མདོ་སྔགས་གསུང་རབ་ཀྱི་ལེགས་བཤད་ཀྱི་སྐྱེས་ཕུལ་དུ་བྱུང་བ་བསྐྲུན་པ་དང་། གསུང་

ལས་སྐྱེས་པའི་སློབ་མའི་ཚོགས་ཀྱང་མཁས་གྲུབ་ནོར་བུའི་ཕྲེང་བ་མཐོ་སྒང་བོད་ཆེན་པོའ་ིས་

སྟེང་ཡོངས་ལ་ཁྱབ་པར་མཛད་པ། སྙིགས་དུས་ཀྱི་རྒྱལ་བ་གཉིས་པ་རྗེ་ཙོང་ཁ་པ་ཆེན་པོ་བློ་

བཟང་གྲགས་པའི་དཔལ་ནི། བོད་བརྒྱུད་ནང་བསྟན་གྱི་ལོ་རྒྱུས་རིང་པོའ་ིནང་དུ། སྔོན་བྱུང་

མ་མྱོང་བའི་ངོ་མཚར་རྨད་འབྱུང་གི་སྐྱེས་བུ་དམ་པ་ཁྱད་དུ་འཕགས་པ་ཞིག་ཡིན་པ་ལ། གཟུ་

བོར་གནས་པའི་བློས་གཞིགས་ན། རང་ཉིད་རྗེ་ཙོང་ཁ་པ་ཆེན་པོའ་ིརྗེས་འཇུག་དགེ་ལྡན་པར་

786 «སྟག་ལུང་ཆོས་འབྱུང་།» ཤོག ༣༩༣



481ལེའུ་བཅུ་དྲུག་པ། མྱ་ངན་ལས་འདས་རྗེས་ཀྱི་སྐབས།

གཏོགས་མིན་ལ་མ་ལྟོས་པར། བོད་རིགས་ཤིག་ཡིན་པ་དང་། བོད་བརྒྱུད་ནང་བསྟན་གྱི་རྗེས་

འཇུག་པ་ཞིག་ཡིན་པའི་ཆ་ནས་ཡིད་སྨོན་དང་དགའ་བ་སྒོམ་པའི་གནས་སུ་གྱུར་པ་ལ་བསྙོན་

དུ་མེད་དོ་ཞེས་ཁོ་བོས་སྨྲའོ། །སྨྲས་པ།

ཁྱོད་ཀྱི་དངོས་སྟོབས་རིགས་པའི་ལག་ཉལ་གྱིས། །མཐར་འཛིན་རི་བོ་མིང་གི་ལྷག་མར་མཛད།།

བཟོད་དཀའ་རིགས་པའི་དྲི་བཞོན་རླུང་ཤུགས་ཀྱིས། །མ་ལུས་ཕྱོགས་ཀྱི་གོ་སྐབས་ལ་གནས་པའི།།

ལོག་པའི་གཞུང་ལུགས་སྤྲིན་ཚོགས་ཀུན་བཅོམ་སྟེ། །ཕན་བདེ་སྦྲང་རྩིའི་གཉེན་གཅིག་མཁའ་ལ་མཛེས།།

དྲི་མེད་རིགས་པ་རྣོན་པོའ་ིམཚོན་འཆང་བ། །ཁྱོད་ཀྱིས་རྩུབ་མོའ་ིསྦྱོར་བ་རྒྱང་བསྲིངས་ཀྱང༌།།

སྨྲ་བའི་སེང་གེ་ཀུན་གྱི་ང་རྒྱལ་གྱི། །རལ་པ་མ་ལུས་ཅིག་ཅར་ས་ལ་ལྷུང༌།།

བདེ་གཤེགས་བསྟན་པའི་ས་ཆེན་ཁྱོད་ཀྱི་ནི། །ལེགས་བཤད་དཔུངས་པའི་ཀ་བ་ལ་བརྟེན་པ།།

ཐེག་མཆོག་འཁོར་ལོ་བསྒྱུར་བ་ཁྱོད་ཀྱི་བཀའ། །དཔལ་ལྡན་མཁས་པ་ཀུན་གྱི་མགོ་བོས་འཛིན།།

མི་དམན་རྒྱལ་བའི་ས་བོན་སྙིང་རྗེའི་ཁམས། །ཤེས་རབ་ཡུམ་གྱི་ལྟོ་བར་བསམ་གཏན་གྱི།།

བདེ་དྲོད་སྙོམས་པར་བརྟེན་པས་ལེགས་སྨིན་པ། །དུས་གསུམ་རྒྱལ་བའི་གདུང་འཚོབ་སྲས་འདི་བསྐྲུན།།

སྙིང་རྗེའི་ཟླ་བ་རྫོགས་པའི་གཞོན་ནུ་ནི། །ལྷག་བསམ་ཀུན་གསལ་མཛེས་མའི་པང་པ་ལས།།

རྨད་བྱུང་བརྩོན་པའི་མགྱོགས་འགྲོས་རབ་བླངས་ཏེ། །གཞན་དོན་ཤར་རིའི་བ་གམ་རྩེ་ལ་འཛེགས།།

དེ་ཚེ་དམ་ཆོས་ཀུ་མུད་བཞད་པ་ང༌། །མཉམ་དུ་ཐུབ་བསྟན་གོས་དཀར་གྱོན་པའི་ལུས།།

གཟིགས་ནས་ས་གསུམ་འགྲོ་འདི་མུན་བྲལ་ཞེས། །དགྱེས་ལྡན་རྒྱལ་བ་ཀུན་ནི་བཏང་སྙོམས་མཛད།།

རྩོད་དུས་འཕྲོག་སླད་ཆེད་དུ་འོངས་པ་ཡི། །རྫོགས་ལྡན་བཞིན་དུ་ཁོར་ཡུག་རི་བོའ་ིཁོངས།།

མ་ལུས་ཁྱབ་པར་བསླབ་གསུམ་རྒྱལ་མཚན་ནི། །ཁྱོད་གྲགས་སྙན་པའི་བ་དན་བཞིན་དུ་བཙུགས།།

དེ་ཕྱིར་དུས་མཐར་ལེགས་བཤད་སྦྲང་རྩིའི་གཉེན། །ཐུབ་པའི་ཉི་མ་མ་ལུས་ཟིལ་གནོན་པའི།།

ས་གསུམ་འོད་མཛད་འགྲོ་བའི་བླ་མ་གང༌། །ཁྱོད་དང་མཚུངས་པའི་སྣང་བ་གཞན་ཡོད་མིན།།787

ཞེས། མཁས་གྲུབ་རྗེས་«རྣམ་ཐར་དད་པའི་འཇུག་ངོགས་»སུ་བྱུང་བ་བར་སྐབས་ཀྱི་ཚིགས་

བཅད་དུ་བཀོད་པའོ།།    །།

མཇུག་བསྡུའི་གཏམ།

༈ དེ་ལ་ཕྱི་ལོའ་ིདུས་རབས་བཅུ་དྲུག་པའི་སྟོད་ནས་བཟུང་སྟེ། སྲོལ་རྒྱུན་གྱི་མཁས་པས་

བརྩམས་པའི་རྗེ་ཙོང་ཁ་པ་ཆེན་པོའ་ིརྣམ་ཐར་ཆེ་ཁག་གི་མཇུག་ཏུ། རྗེའི་དངོས་སློབ་ཆེ་གྲས་

རྣམས་ཀྱི་མཚན་ཐོ་རྣམས་སྡེ་ཚན་སོ་སོར་བྱས་ཏེ་བཀོད་པའི་སྲོལ་ཡོད་ལ། དེའི་ནང་དུ། རྗེ་

བླ་མའི་སྲས་ཀྱི་ཐུ་བོ་ལ་རྒྱལ་ཚབ་དར་མ་རིན་ཆེན་དང་། མཁས་གྲུབ་དགེ་ལེགས་དཔལ་

བཟང་གཉིས་སམ། ཡང་དེའི་སྟེང་དུ་འདུལ་འཛིན་གྲགས་པ་རྒྱལ་མཚན་བསྣན་ཏེ་སྲས་ཀྱི་ཐུ་

བོ་གསུམ་དང་། ཡང་མཁས་གྲུབ་རྗེ་ལ་ནང་ཐུགས་ཀྱི་སྲས་གཅིག་ཅེས་དང་། ཚ་ཁོ་དབོན་པོ་

ངག་དབང་གྲགས་པ་སོགས་སློབ་མ་སྔ་ཚར་བཞི། རྟོགས་ལྡན་འཇམ་དཔལ་རྒྱ་མཚོ་སོགས་

འོལ་ཁར་སྒྲུབ་པ་ལ་བྱོན་དུས་ཀྱི་འཁོར་དག་པ་རྣམ་བརྒྱད། འབྲས་སྤུངས་ཕྱག་འདེབས་མཁན་

འཇམ་དབྱངས་ཆོས་རྗེ། གུང་རུ་རྒྱལ་མཚན་བཟང་པོ། རྒྱུད་གྲྭ་འཛུགས་མཁན་རྗེ་བཙུན་ཤེས་

རབ་སེང་གེ རྒྱལ་དབང་སྐུ་ཕྲེང་དང་པོ་རྗེ་དགེ་འདུན་གྲུབ་སོགས་འཕྲིན་ལས་ནམ་མཁའ་དང་

མཉམ་པའི་སྲས་ཆེན་བཞི། ཀུ་ཅོར་རྟོགས་ལྡན་ནམ་མཁའ་ཤོ་རེ་སོགས་ཚེ་བློ་བཏང་གི་རྟོགས་

ལྡན་ལྔ་། སྤྱན་སྔ་བསོད་ནམས་བཟང་པོ་དང་། འབྲི་གུང་ཆོས་རྗེ་དོན་གྲུབ་རྒྱལ་པོ་སོགས་ས་

སྐྱོང་མིའི་ཆོས་རྗེ་དྲུག སྤྱན་སྔ་ཀུན་བློ་སོགས་སྐྱེ་རྒུའི་གཙུག་རྒྱན་སྤྱན་སྔ་པ་བརྒྱད། གུང་ཐང་

པ་ཆོས་རྗེ་མཛེས་པ་དཔལ་སོགས་ཁྲི་སྟེང་མཛེས་པའི་བླ་ཆེན་བཞི། སེ་རྭ་ཕྱག་འདེབས་པ་པོ་

བྱམས་ཆེན་ཆོས་རྗེ་དང་། བྱང་དར་མ་སྟེ་མི་དབང་གཙུག་ན་མཛེས་པའི་ཏི་ཤྲཱི་གཉིས། སེམས་

དཔའ་ཆེན་པོ་ཀུན་བཟང་དང་བདེ་མོ་ཐང་པ་བློ་གྲོས་རྒྱལ་མཚན་སོགས་བྱང་སེམས་དྲུག ཟུལ་

ཕུ་མཁན་ཆེན་དཀོན་མཆོག་ཚུལ་ཁྲིམས་སོགས་དབུས་གཙང་བསྟན་པའི་སྒྲོན་མེ་བཅུ། གདན་

ས་མཐིལ་གྱི་ཆོས་སྒོ་བ་འཇམ་དབྱངས་ཁ་ཆེ་དང་། འབྲི་གུང་ཆོས་སྒོ་བ་བཀྲ་ཤིས་རིན་ཆེན་

བཅས་དབང་བཞི་བསྐུར་བའི་ཆོས་སྒོ་བ་གཉིས། མུད་སྲས་པ་བློ་གྲོས་རིན་ཆེན་དང་། ཞང་

ཞུང་ཆོས་དབང་གྲགས་པ་སྟེ་རྣམ་དཔྱོད་ཕུལ་དུ་བྱུང་བའི་མཁས་པ་གཉིས་སོགས། སྡེ་ཚན་སོ་

སོར་བསྡུས་ཏེ། རྗེ་ཙོང་ཁ་པའི་སློབ་མ་གྲགས་ཅན་བརྒྱ་ཕྲག་བརྒལ་བའི་མཚན་བྱུང་༑ 

དེ་ལྟ་བུར་སྡེ་ཚན་དུ་བསྒྲིགས་པ་གཅིག་ནི། བསྟན་པ་ཕྱོགས་མཐར་སྐྱོང་བའི་དར་ཆེན་

དྲུག་ཅེས་གྲགས་པ་དེ་ཡིན་ཅིང་། འདིའི་ཁོངས་སུ་སྟོད་ཤེས་རབ་བཟང་པོ་དང་། སྨད་ཤེས་

རབ་བཟང་པོ། གུ་གེ་ངག་དབང་གྲགས་པ། ལྷོ་པ་རྒྱལ་མཚན་སེང་གེ ལྡན་མ་ཡོན་ཏན་རྒྱ་མཚོ། 

བླ་མ་ཡོན་ཏན་དཔལ་བ་རྣམས་སོ། །དེའི་སྟེང་དུ་མདོ་སྨད་པ་འོད་ཟེར། མདོ་སྨད་པ་ལེགས་

བཟང་། མདོ་སྨད་བསོད་ནམས་ཤེས་རབ་དང་། རོང་ཆེན་ལྗགས་ནག་པ་བཅས་མདོ་རོང་

གི་མཁས་པ་བཞི་སོགས་ཡོད༑788 རྗེ་ཙོང་ཁ་པ་ཆེན་མོའ་ིབུ་སློབ་དེ་རྣམས་དང་། ཁྱད་པར་

དུ་བསྟན་པ་ཕྱོགས་མཐར་སྐྱོང་བའི་དར་ཆེན་དྲུག་སོགས་ཀྱིས་མཛད་རྗེས་ལས། རྗེ་བླ་མའི་

བསྟན་པ་དེ་དུས་ཡུན་ཤིན་ཏུ་ཐུང་ངུ་ཞིག་གི་ནང་དུ། དབུས་གཙང་ཙམ་དུ་མིན་པར་མཐོ་སྒང་

བོད་ཀྱི་ས་ཕྱོགས་ཀུན་ལ་ཁྱབ་པར་གྱུར་ཡོད༑ 

དགེ་ལྡན་པའི་དགོན་པ་ལ་ཆ་བཞག་ན། དབུས་ཀྱི་གདན་ས་ཆེན་པོ་སེ་འབྲས་དགའ་

གསུམ་བཏབ་པ་གོང་དུ་སྨྲས་ཟིན་ལ། རྗེ་བླ་མ་མྱ་ངན་ལས་འདས་ནས་ལོ་ངོ་བརྒྱད་ཀྱི་རྗེས་

མེ་རྟ་ ༡༤༢༦ ལོར། གཙང་དུ་རྗེ་བླ་མའི་གསང་སྔགས་ཀྱི་བཀའ་སྲོལ་སྐྱོང་བའི་རྒྱུད་གྲྭ་དང་

པོ་ཕྱིས་སྲད་རྒྱུད་དུ་གྲགས་པ་དེ་རྗེ་བཙུན་ཤེས་རབ་སེང་གེས་ཕྱག་བཏབ་ལ། དེ་རྗེས་ཆུ་གླང་ 

༡༤༣༣ ལོར་སླར་ཡང་ལྷ་སའི་ཉེ་འཁོར་དུ་རྗེ་བཙུན་ཤེས་རབ་སེང་གེས་རྒྱུད་གྲྭ་ཞིག་བཙུགས་

པ་དང་། དེ་ལས་བྱེས་ཏེ་རྒྱུད་ཆེན་ཀུན་དགའ་དོན་གྲུབ་ཀྱིས་ཤིང་རྟ་ ༡༤༧༤ ལོར་རྒྱུད་གྲྭ་ཞིག་

བཙུགས་པ་བཅས་གཉིས་ལ། ཆགས་སའི་ས་བབ་ཀྱིས་རིམ་པ་བཞིན། རྒྱུད་སྨད་དང་རྒྱུད་སྟོད་

ཅེས་གྲགས་པ་བྱུང་༑ མེ་ཡོས་ ༡༤༤༧ ལོར། ཕྱིས་སུ་རྒྱལ་དབང་སྐུ་ཕྲེང་དང་པོར་ངོས་འཛིན་

པར་འགྱུར་བའི་རྗེ་དགེ་འདུན་གྲུབ་ཀྱིས་གཙང་དུ་བཀྲ་ཤིས་ལྷུན་པོ་ཕྱག་བཏབ་ལ། དགོན་པ་

འདི་ནི་བོད་ཀྱི་གནའ་བོའ་ིགྲོང་ཁྱེར་གཞིས་ཀ་རྩེའི་འགྲམ་དུ་ཆགས་ཤིང་། སེ་འབྲས་དགའ་

གསུམ་གྱི་སྟེང་དུ་དབུས་གཙང་གི་ཁུལ་དུ་ཆགས་པའི་དགེ་ལྡན་པའི་གདན་ས་ཆེན་པོ་བཞི་པར་

གྱུར་པར་མ་ཟད། དུས་རབས་བཅུ་བདུན་པར་པཎ་ཆེན་བློ་བཟང་ཆོས་རྒྱན་(༡༥༧༠-༡༦༦༢)གྱི་

སྐུ་དུས་ནས་པཎ་ཆེན་སྐུ་ཕྲེང་གི་བཞུགས་གནས་སུའང་གྱུར་ཡོད༑ དེ་ལྟར་གདན་ས་སེ་འབྲས་

དགའ་གསུམ་དང་། གཙང་གི་བཀྲ་ཤིས་ལྷུན་པོ། དེ་བཞིན་དུ་རྒྱུད་གྲྭ་སྟོད་སྨད་བཅས་ལ་བརྟེན་

ནས། དབུས་གཙང་གི་ཁུལ་དུ་རྗེ་ཙོང་ཁ་པའི་མཛད་རྗེས་དགེ་ལྡན་པའི་བསྟན་པ་སྲ་བརྟན་

788 རྗེ་བླ་མའི་དངོས་སློབ་རྣམས་སོ་སོར་སྡེ་ཚན་དུ་ཕྱེ་སྟེ་སྡོམ་རྒྱབ་ཚུལ་ལ། ནེ་རིང་པའི་«གསེར་གྱི་མཆོད་སྡོང་»དུ་བྱུང་
བ་དེ་དང་པོ་ཡིན་སྣང་ལ། དེའི་རྗེས་སུ་ལས་ཆེན་གྱི་«བཀའ་གདམས་ཆོས་འབྱུང་»དང་། པཎ་ཆེན་བསོད་ནམས་གྲགས་
པའི་«བཀའ་གདམས་གསར་རྙིང་གི་ཆོས་འབྱུང་ཡིད་ཀྱི་མཛེས་རྒྱན་»དུ་བྱུང་བ་དེ་དང་། དེ་རྗེས་སྡེ་སྲིད་ཀྱི་«དགེ་ལྡན་ཆོས་
འབྱུང་བཻ་ཌཱུརྱ་སེར་པོར་»བྱུང་བ་དེ་དང་། «སུམ་པ་ཆོས་འབྱུང་།» བ་སོ་སྤྲུལ་སྐུའི་«རྗེ་ཙོང་ཁ་པའི་རྣམ་པར་ཐར་པ་ངོ་
མཚར་བའི་གཏམ་བརྒྱ་རྩ་བརྒྱད་པའི་»ནང་དུ་བྱུང་བ་དང་། «ཐུའུ་ཀན་གྲུབ་མཐར་»བྱུང་བ་རྣམས་ཡིན་ལ། དེ་རྣམས་ལས་
ལེགས་ཆ་བླངས་ཏེ་རྒྱལ་དབང་ཆོས་རྗེའི་«རྗེ་ཙོང་ཁ་པའི་རྣམ་ཐར་ཆེན་མོར་»བུ་སློབ་ཀྱི་སྡོམ་ཐོ་(ཤོག ༦༠༣-༦༠༦ བར་)
དང་། དེའི་རྒྱས་བཤད་(ཤོག ༦༠༧-༦༢༡ བར་)བཅས་བཀོད་ཡོད༑ ནེ་རིང་པའི་གསེར་གྱི་མཆོད་སྡོང་གི་ཁ་སྐོང་«གསེར་གྱི་
མྱུ་གུ་»ལྟར་ན། (ཤོག ༥༦༣-༦༦) རྗེ་བླ་མའི་དངོས་སློབ་ཀྱི་ཁོངས་སུ། དམར་ཁམས་གྲགས་པ་བཟང་པོ་དང་། མ་ཎི་པ་ལེགས་
པ་རྒྱལ་མཚན། དྭགས་པོ་པཎྜི་ཏ་བཀྲ་ཤིས་རྣམ་རྒྱལ་(འདི་«ཕྱག་ཆེན་ཟླ་བའི་འོད་ཟེར་»མཛད་པ་པོའ་ིདྭགས་པོ་བཀྲ་ཤིས་
རྣམ་རྒྱལ་དང་འཁྲུལ་མི་ཉེན།) གདུང་རྩེ་རས་པ་ཆེན་པོ་དང་། གསང་ཕུའི་ཟུར་ཆེན་གྲྭ་ཆུང་ཡོན་ཏན་རྒྱ་མཚོ་ཡང་ཡོད་སྣང་༑

དུ་གྱུར་པ་བྱུང་ལ། གཞན་ཡང་གོང་དུ་བརྗོད་པ་ལྟར། རྗེ་བླ་མའི་སྲས་ཀྱི་ཐུ་བོ་རྒྱལ་ཚབ་དང་

མཁས་གྲུབ་གཉིས་ཀ་གཙང་ནས་ཡིན་པ་དང་། རྗེ་བཙུན་ཤེས་རབ་སེང་གེས་གཙང་དུ་རྒྱུད་གྲྭ་

བཙུགས་པ་དང་། དེ་རྗེས་རྗེ་དགེ་འདུན་གྲུབ་ཀྱིས་ཀྱང་བཀྲ་ཤིས་ལྷུན་པོ་བཏབ་པ་སོགས་ཀྱིས། 

རྗེ་ཙོང་ཁ་པ་ཆེན་པོའ་ིམཛད་རྗེས་དང་གཙང་གི་ས་ཁུལ་གཉིས་ཀྱི་དབར་འབྲེལ་བ་དམིགས་

བསལ་ཞིག་ཆགས་པ་བྱུང་༑789 

བོད་དབུས་ཀྱི་ས་ཁུལ་འབྲི་གུང་ཁྲི་འོག་དང་། ཀླུང་ཤོད། བྱ་ཡུལ། སྐྱིད་ཆུའི་ཤར་ཁའི་

དབུ་སྟོད། མལ་གྲོ མཁར་སྐྱ། རྒྱ་མ་ཁྲི་འོག འཕན་ཡུལ། སྟོད་ལུང་། གཡོ་རུའི་ཕྱོགས་བཅས་

པར་ཡང་། རྗེའི་དངོས་སློབ་འདུལ་འཛིན་གྲགས་པ་རྒྱལ་མཚན་གྱིས་བཙུན་མོ་ཚལ་གྱི་དགོན་

པ་ཕྱག་བཏབ་པ་དང་། དངོས་སློབ་མངའ་རིས་པ་བསོད་ནམས་རིན་ཆེན་པས་ཀླུང་ཤོད་དཔལ་

འབར་སྒང་། དངོས་སློབ་ལྷ་གཟིགས་རྒྱ་མཚོས་མལ་གྲོ་ཆ་དཀར་ཆོས་སྡེ། དངོས་སློབ་སྤྱན་

སྔ་བློ་གྲོས་རྒྱལ་མཚན་གྱིས་ཐེག་ཆེན་རྩེ། དངོས་སློབ་ཤེར་འབྱུང་བློ་གྲོས་ཀྱིས་སྟོད་ལུང་ཆུ་

བཟང་། དངོས་སློབ་སྤྱན་གཡས་པ་ཆོས་རྗེ་དོན་གྲུབ་དཔལ་བས་ཁྲ་འབྲུག་སྟག་གི་རི་བོ་ཆོས་

གླིང་། བླ་མ་བསོད་ནམས་རིན་ཆེན་པས་འཕྱོངས་རྒྱས་བྱམས་པ་གླིང་བཏབ་པ་སོགས་ལས། 

དབུས་ཀྱི་ས་ཁུལ་དུ་མར་རྗེ་བླ་མའི་བསྟན་པས་ཁྱབ་པ་བྱུང་༑790

རྗེ་ཙོང་ཁ་པའི་བསྟན་པ་སྟོད་ཁུལ་དུ་ཐོག་མར་སྤེལ་མཁན་ནི། སྟོད་ཁུལ་ནས་རྗེ་བླ་མའི་

སློབ་མ་གྲགས་ཆེན་གསུམ་བྱུང་བ་ལས། གུ་གེ་ངག་དབང་གྲགས་པ་དང་། སྟོད་ཤེས་རབ་བཟང་

པོ་གཉིས་ཡིན་ལ། གསུམ་པ་ཞང་ཞུང་ཆོས་དབང་གྲགས་པས་ནི་རྗེ་བླ་མའི་བསྟན་པ་གཙོ་

བོར་སྨད་ཕྱོགས་སུ་སྤེལ་བར་མཛད༑ དེ་ཡང་གུ་གེ་ངག་དབང་གྲགས་པའི་མཁས་གྲུབ་ཀྱི་སྙན་

གྲགས་སྐབས་དེའི་གུ་གེ་རྒྱལ་པོས་གསན་ཏེ། ཁོང་སྟོད་ཁུལ་དུ་རང་ཡུལ་དུ་ཚུར་གདན་དྲངས་

ཏེ། སྔར་མངའ་རིས་ཆོས་རྒྱལ་ལྷ་བླ་མ་ཡེ་ཤེས་འོད་དང་ལོ་ཆེན་རིན་ཆེན་བཟང་པོས། མེ་བྱ་ 

༩༩༧ ལོར་ཕྱག་བཏབ་པའི་མཐོ་ལྡིང་གི་ཁྲིར་བཞུགས་པར་གསོལ་བཏབ་པ་དང་། དེ་ནས་

བཟུང་སྟེ་མཐོ་ལྡིང་དགོན་པ་རྗེ་བླ་མའི་རྗེས་འཇུག་དགེ་ལྡན་པར་གྱུར༑ རྗེ་བླ་མའི་དངོས་སློབ་

གཞན་སྟོད་ཤེས་རབ་བཟང་པོས་ནི། སྟོད་ཁུལ་གྱི་ས་ཆ་མང་ཡུལ་དང་། གཞན་ཡང་ལ་དྭགས་

དང་ཟངས་དཀར་སོགས་ཧི་མ་ལ་ཡའི་རི་བརྒྱུད་དུ་ཆགས་པའི་ས་ཁུལ་རྣམས་སུའང་། སྟག་

མོ་ཆོས་སྡེ་སོགས་དགོན་པ་བཏབ་པ་དང་ཆོས་འབྲེལ་མཛད་པ་དང་། ཁོང་རྣམ་གཉིས་དང་

789 རྗེ་བླ་མའི་བསྟན་པ་གཙང་ཁུལ་དུ་དར་བའི་ཚུལ་དང་དེ་མཐུན་གཙང་ཁུལ་དུ་དགེ་ལྡན་པའི་དགོན་པ་རིམ་གྱིས་བྱུང་
ཚུལ། «མཁར་ནག་ཆོས་འབྱུང་།» ཤོག ༢༤༠-༢༧༢ བར་བྱུང་བ་ལ་གཟིགས༑

790 «མཁར་ནག་ཆོས་འབྱུང་།» ཤོག ༡༣༣-༡༦༩ བར་བྱུང་བ་ལ་གཟིགས༑

མཁས་གྲུབ་རྗེའི་སློབ་མ་དང་ཡང་སློབ་རྣམས་ཀྱིས་སྟོད་ཁུལ་དུ་དགོན་པ་མང་དག་ཅིག་བཏབ་

པ་ལས། སྟོད་ཁུལ་དུ་རིམ་གྱིས་རྗེ་ཙོང་ཁ་པའི་བསྟན་པ་ཁྱབ་བརྡལ་དུ་གྱུར་པ་བྱུང་༑791 

བོད་ལྷོ་རྒྱུད་ཁུལ་དུ་ནི། རྗེ་བླ་མའི་དངོས་སློབ་སེམས་དཔའ་ཆེན་པོ་ཀུན་བཟང་གིས་

གཙོས་པ་ཁག་གཅིག་གིས། ལྷོ་བྲག་དང་གཉལ་གྱི་ཡུལ་དུ་དགོན་པ་བཏབ་ཅིང་། བོད་ལྷོ་ཤར་

གྱི་ས་ཁུལ་འོལ་ཁ་དང་དྭགས་པོ་སྨན་ལུང་ཁུལ་དུ་ནི། རྗེ་བླ་མ་ཉིད་ནས་སྒྲུབ་པ་ཡུན་རིང་

མཛད་པའི་གནས་བྱིན་ཅན། འོལ་ཁ་ཆོས་ལུང་དང་། འོལ་ཁ་བསམ་གཏན་གླིང་། གཞན་ཡང་

རྫིང་ཕྱི་བྱམས་པ་གླིང་སོགས་ཡོད་ལ། དེ་དག་ཐམས་ཅད་དགེ་ལྡན་པའི་བསྟི་གནས་སུ་བསྒྱུར་

ཅིང་། དེའི་ཁར་རྗེའི་ཞལ་སློབ་ཁག་གཅིག་གིས་ཀྱང་ཆུ་བཟང་དགོན་དང་། ཉི་མ་གླིང་། རི་བོ་

གསེར་གླིང་རྣམས་བཏབ༑ གཞན་ཡང་རྗེའི་དངོས་སློབ་འཇམ་དབྱངས་གཙང་པ་བདུན་བརྒྱུད་

དུ་གཏོགས་པ་བློ་གྲོས་བརྟན་པས་དྭགས་པོ་གྲྭ་ཚང་བཏབ་ཅིང་། ཕྱིས་རྒྱལ་མཆོག་གཉིས་པ་རྗེ་

དགེ་འདུན་རྒྱ་མཚོས་ཆོས་འཁོར་རྒྱལ་གྱི་གཙུག་ལག་ཁང་བཞེངས་པ་སོགས་བྱུང་།792 

བོད་ཤར་ཕྱོགས་ཁམས་སུ་རྗེ་བླ་མའི་རྗེས་འཇུག་གི་དགོན་པ་བྱུང་ཚུལ་ལ། རྗེ་བླ་མ་ཞལ་

བཞུགས་པའི་སྐབས་སུ་དངོས་སློབ་ཚ་ཁོ་དབོན་པོ་ངག་དབང་གྲགས་པས་རྒྱལ་མོ་རོང་དུ་

དགོན་པ་འགའ་ཤས་བཏབ་ཟིན་ལ། རྗེ་བླ་མ་མྱ་ངན་ལས་འདས་རྗེས་སུ་དགེ་ལྡན་པའི་དགོན་

པ་ཆེ་གྲས་བཏབ་པ་དང་པོ་ནི། མེ་སྦྲུལ་ ༡༤༣༧ ལོར་སྨད་ཤེས་རབ་བཟང་པོས་བཏབ་པའི་

ཆབ་མདོ་བྱམས་པ་གླིང་ཡིན་ལ།  དེ་རྗེས་མཁས་གྲུབ་རྗེའི་སློབ་མ་རཱ་མ་ཎའི་རྟོགས་བརྗོད་

སྙན་དངགས་གྲགས་ཅན་དེ་རྩོམ་པ་པོ་ཞང་ཞུང་ཆོས་དབང་གྲགས་པས་ནགས་ཤོད་དུ་དགོན་

པ་དུ་མ་བཏབ་པ་བྱུང་བ་དང་། གཞན་ཡང་རྗེའི་དངོས་སློབ་ལྡན་མ་ཡོན་ཏན་དཔལ་གྱིས་ཀྱང་

འདན་མའི་ས་ཁུལ་དུ་རྗེ་བླ་མའི་བཀའ་སྲོལ་དར་བར་བྱས་ཤིང་། རྗེ་བླ་མའི་དངོས་སློབ་ལྷུ་ལ་

བཀའ་བཅུ་པ་ལེགས་པ་དཔལ་གྱིས་ཀྱང་ཚུལ་ཁང་གི་ས་ཁུལ་དུ་བསྟན་པ་སྤེལ་བ་དང་། རྗེའི་

དངོས་སློབ་སངས་རྒྱས་དཔལ་བས་སྤོམ་འབོར་དུ་གྷི་ཏི་སྒང་གི་ཆོས་སྡེ་བཏབ་པ་སོགས་

བྱུང་༑ ཕྱིས་སུ་བློ་གྲོས་ཆོས་དབྱངས་(༡༣༨༩–༡༤༦༣)ཀྱི་སློབ་མ་རྗེ་བླ་མའི་དངོས་སློབ་ཀུ་ཅོར་

རྟོགས་ལྡན་པའི་རིགས་སྲས་རྒྱལ་བ་འཕགས་པ་ལྷས་བཀྲ་ཤིས་ཆོས་གླིང་དང་། དེ་མོ་ལ་རྩ། 

ཆོས་ཁྲི་ཐང་དགོན་སོགས་ཕྱག་བཏབ་ལ། མཁས་གྲུབ་རྗེའི་སློབ་མ་ཀུན་དགའ་རྒྱལ་མཚན་

791 གུ་གེ་ངག་དབང་གྲགས་པ་དང་སྟོད་ཤེར་སེང་གཉིས་དངོས་སློབ་དང་ཡང་སློབ་བཅས་པས། སྟོད་ཁུལ་དུ་དགོན་པ་གསར་
པ་བཏབ་པ་དང་རྙིང་པ་བསྒྱུར་བའི་མཚན་རྣམས་«མཁར་ནག་ཆོས་འབྱུང་།» ཤོག ༢༢༤-༢༣༩ བར་བྱུང་བ་ལ་གཟིགས༑

792 རྗེ་བླ་མའི་བསྟན་པ་འོལ་ཁ་དང་དྭགས་པོ་ཁུལ་དུ་དར་བའི་ཚུལ་«མཁར་ནག་ཆོས་འབྱུང་།» ཤོག ༡༧༩-༡༩༡ བར་བྱུང་
བ་ལ་གཟིགས༑



486 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

གྱིས་ཀྱང་རྫ་ཆུའི་འགྲམ་རྒྱུད་དུ་བསམ་འགྲུབ་དགོན་ཕྱག་བཏབ་པ་སོགས་ལས། དགེ་ལྡན་པའི་

བསྟན་པ་ཁམས་ཁུལ་དུ་ཁྱབ་བརྡལ་དུ་གྱུར༑793

མདོ་སྨད་ཁུལ་ནི། རྗེ་ཙོང་ཁ་པས་རང་གི་སློབ་མ་བྱང་བླ་མར་འཕྲིན་ཡིག་གནང་བ་ཞིག་

གི་ནང་དུ། ཁོང་གིས་དགོན་སྡེ་ལྔ་བཏབ་པར་ཞུས་པར་ཐུགས་ལ་སྤྲོ་བ་དང་ངོ་མཚར་ཆེན་པོ་

སྐྱེས་པར་གསུངས་ཡོད་པ་ལས།794 དེ་ལྔ་ལས་ཁོ་བོས་ངོས་འཛིན་ཐུབ་པ་ནི་ཁ་ཏི་ཀ་ཡིན་

ལ། གཞན་ཡང་ཆེས་སྔ་བའི་དགོན་པ་ཞིག་ནི་རྗེའི་དངོས་སློབ་བྱམས་ཆེན་ཆོས་རྗེ་རྒྱ་ནག་ལ་

ཐེངས་གཉིས་པ་ཕེབས་སྐབས་ཕྱག་བཏབ་པའི་མཛོ་མོ་མཁར་ཡིན༑ མདོ་སྨད་ཁུལ་གྱི་དགེ་

ལྡན་པའི་དགོན་པ་སྔ་ཤོས་ཤིག་ནི། རྗེ་བླ་མའི་དངོས་སློབ་ཕྱིས་ཀིརྟི་སྐུ་ཕྲེང་དང་པོར་རྩི་བ་

རོང་པོ་ལྗགས་ནག་པས། ལྕགས་གླང་ ༡༤༢༡ ལོར་རྔ་པ་དང་རྒྱལ་རོང་གི་མཚམས་སུ་བཏབ་

པ་ཀིརྟི་དགོན་ཆེན་དུ་གྲགས་པ་དེར་སྣང་༑ འདིའི་རྗེས་སུ་མདོ་སྨད་ཀྱི་དགེ་ལྡན་པའི་དགོན་

པ་ཆེ་གྲས་ཤིག་ནི་སྐུ་འབུམ་བྱམས་པ་གླིང་ཡིན་ལ། འདི་ནི་རྗེ་བླ་མ་གང་དུ་འཁྲུངས་པའི་ས་

དེར། སྔར་དགོན་པ་ལུང་ཞེས་པའི་དགོན་པ་ཆུང་ངུ་ཞིག་ཡོད་པ་ལ་ཕྱིས་རྒྱལ་མཆོག་གསུམ་

པ་བསོད་ནམས་རྒྱ་མཚོ་གནས་མཇལ་དུ་ཕེབས་ནས་བཀའ་ཕེབས་པ་ལྟར། ཆུ་ལུག ༡༥༦༣ 

ལོར་རྒྱ་བསྐྱེད་བཏང་སྟེ་མཚན་བྱམས་པ་གླིང་དུ་བསྒྱུར་བ་ལས་བྱུང་༑ མདོ་སྨད་ཀྱི་དགོན་སྡེ་

ཆེ་གྲས་གཅིག་ནི་དགོན་ལུང་བྱམས་པ་གླིང་ཞེས་པ། དོན་ཡོད་ཆོས་ཀྱི་རྒྱ་མཚོས་ཤིང་འབྲུག་ 

༡༦༠༤ ལོར་བཏབ་པ་དེ་ཡིན་ལ། དགོན་པ་འདི་ཕྱིས་སུ་དགེ་ལྡན་པའི་བླ་སྤྲུལ་ཆེན་པོ་ལྕང་སྐྱ་

རོལ་པའི་རྡོ་རྗེ་དང་ཐུའུ་བཀྭན་ཆོས་ཀྱི་ཉི་མ་སོགས་ཀྱི་དགོན་པ་གཙོ་བོར་གྱུར་ཡོད༑ ཤིན་

ཏུ་གྲགས་ཆེ་བའི་མདོ་སྨད་ཀྱི་དགོན་པ་བླ་བྲང་བཀྲ་ཤིས་འཁྱིལ་ནི། ས་གླང་ ༡༧༠༩ ལོར་ཀུན་

མཁྱེན་འཇམ་དབྱངས་བཞད་པའི་རྡོ་རྗེས་(༡༦༤༨–༡༧༢༢)ཕྱག་བཏབ་ཅིང་། དེ་རྗེས་འདི་ནི་

མདོ་སྨད་ཁུལ་དུ་དགེ་ལྡན་པའི་དགོན་པ་ཆེ་ཤོས་སུ་མ་ཟད་བཤད་སྒྲུབ་འཆད་ཉན་གྱི་གདན་

སའང་ཆེ་ཤོས་སུ་གྱུར་ཡོད༑ གང་ལྟར་ཡང་ཕྱི་ལོའ་ིདུས་རབས་བཅུ་བདུན་པའི་སྨད་ཙམ་ནས་

ནི་རྗེ་བླ་མའི་དགེ་ལྡན་པའི་བསྟན་པ་འདི་མདོ་སྨད་ཁུལ་དུ་བོད་ཀྱི་ཆོས་བརྒྱུད་དར་ཁྱབ་ཆེ་

ཤོས་ཆགས་ཡོད༑

འདིར་བོད་མཐའ་དབུས་སུ་རྗེ་ཙོང་ཁ་པའི་བསྟན་པ་འཛིན་པའི་དགེ་ལྡན་པའི་དགོན་

པ་བྱུང་རིམ་བཀོད་པ་རྣམས་ནི། གཙོ་བོར་མཁར་ནག་ལོ་ཙཱ་བས། ལྕགས་རྟ་ ༡༦༣༠ ལོར་

793 ཁམས་ཁུལ་དུ་རྗེ་བླ་མའི་བསྟན་པ་དར་བའི་ཚུལ་«མཁར་ནག་ཆོས་འབྱུང་།» ཤོག ༢༡༡-༢༢༢ བར་བྱུང་བ་ལ་གཟིགས༑

794 གསུང་ཐོར་བུ། གསུང་འབུམ། ཁ ཤོག ༣༡༡

བརྩམས་པའི་«དགའ་ལྡན་ཆོས་འབྱུང་མཁས་པ་དགའ་བྱེད་»གཞིར་བྱས་ཏེ་བཀོད་ཡོད༑ 

ཆོས་འབྱུང་འདི་བརྩམས་གྲུབ་དུས་རྒྱལ་མཆོག་ལྔ་པ་ཆེན་པོ་དགུང་གྲངས་བཅུ་གསུམ་དུ་སོན་

པ་གཞུང་ཉིད་ལས་ཐོན་པས། འགའ་ཤས་ཀྱིས་བོད་གངས་ཅན་གྱི་ལྗོངས་སུ་རྗེ་ཙོང་ཁ་པའི་

བསྟན་པ་ས་དར་རྡོ་དར་དུ་ཁྱབ་བརྡལ་ཆེན་པོ་བྱུང་བ་དེ། གཙོ་བོ་རྒྱལ་མཆོག་ལྔ་པས་དགའ་

ལྡན་ཕོ་བྲང་གི་སྲིད་དབང་བཙུགས་པའི་ཕྱག་རྗེས་ཡིན་ཚུལ་སྨྲ་བ་དེ་མི་བདེན་པར་གསལ་

པོར་སྟོན་ཐུབ༑ «མཁར་ནག་ཆོས་འབྱུང་»བརྩམས་པའི་རྗེས་སུ་བཏབ་པའི་དགེ་ལྡན་པའི་

དགོན་པའི་མཚན་རྣམས་ཚུད་པར་བྱས་ཏེ་དགོན་པའི་ཐོ་ཆ་ཚང་བར་འཁོད་པ་ནི། སྡེ་སྲིད་

སངས་རྒྱས་རྒྱ་མཚོས་ས་སྟག་ ༡༦༩༨ ལོར་བརྩམས་པའི་«དགེ་ལྡན་ཆོས་འབྱུང་བ་ཻཌཱུརྱ་སེར་པོ་

»དང་། སུམ་པ་མཁན་པོ་ཡེ་ཤེས་དཔལ་འབྱོར་གྱིས་ས་འབྲུག ༡༧༤༨ ལོར་བརྩམས་པའི་«ཆོས་

འབྱུང་དཔག་བསམ་ལྗོན་བཟང་»དང་། ཁྱད་པར་དུ་མདོ་སྨད་ཀྱི་ཁུལ་དུ་བྱུང་བ་རྣམས་ཀྱི་ཐོ་

ཞིབ་ཏུ་འཁོད་པ་ནི། དཔལ་མང་དཀོན་མཆོག་རྒྱལ་མཚན་གྱི་སློབ་མ་དཀོན་མཆོག་བསྟན་པ་

རབ་རྒྱས་ཀྱིས། ཤིང་གླང་ ༡༨༦༥ ལོར་བརྩམས་པའི་«མདོ་སྨད་ཆོས་འབྱུང་»དུ་གསལ༑ 

བོད་རྒྱལ་ཁམས་ཀྱི་ས་མཚམས་བརྒལ་ཏེ་མཐའི་ས་ཕྱོགས་ཀྱི་དབང་དུ་བྱས་ན། རྗེ་བླ་

མའི་དངོས་སློབ་བྱམས་ཆེན་ཆོས་རྗེ་རྒྱ་ནག་ལ་ཐེངས་གཉིས་(༡༤༡༤–༡༦ དང་ ༡༤༢༩–༣༥)ཕེབས་

པ་དང་། དེ་བཞིན་དུ་རྗེའི་དངོས་སློབ་ཏི་ཤྲཱི་བྱང་དར་མ་བཅས་ཀྱི་བཀའ་དྲིན་ལས། རྗེའི་

བསྟན་པ་རྒྱ་ནག་ཕྱོགས་ལ་དུས་རབས་བཅོ་ལྔ་པའི་སྟོད་ཉིད་ནས་མཆེད་པའི་འགོ་ཚུགས་པ་

བྱུང་ལ། དེ་རྗེས་ཆུ་འབྲུག་ ༡༦༥༢ ལོར་རྒྱལ་མཆོག་ལྔ་ཆེན་པོ་ངག་དབང་བློ་བཟང་རྒྱ་མཚོ་

པེ་ཅིན་དུ་ཕེབས་པའི་རྗེས་སུ། དགེ་ལྡན་པའི་བསྟན་པ་དང་རྒྱ་ནག་གོང་མའི་ཁྱིམ་རྒྱུད་དབར་

མཆོད་ཡོན་གྱི་འབྲེལ་བ། སྔར་ཏཱ་མིང་རྒྱལ་པོའ་ིདུས་སུ་རྗེའི་དངོས་སློབ་མི་དབང་གཙུག་ན་

མཛེས་པ་ཏི་ཤྲཱི་གཉིས་ཀྱི་དུས་སུ་ཚུགས་པ་དེ་སླར་གསོས་པ་བྱུང་ལ། ཁྱད་པར་དུ་མན་ཇུའི་

ཆིང་རྒྱལ་རབས་ཀྱི་སྐབས་སུ་ནི། གོང་མ་ཁང་ཤིའམ་ཡུན་ཏི་(༡༦༥༤–༡༧༢༢)དང་ལྕང་སྐྱ་ངག་

དབང་ཆོས་ལྡན་(༡༦༤༢–༡༧༡༤)གཉིས་ཀྱི་དབར་དང་། དེ་བཞིན་དུ་གོང་མ་ཆན་ལུང་(༡༧༡༡–༩༩)

དང་ལྕང་སྐྱ་རོལ་པའི་རྡོ་རྗེ་(༡༧༡༧–༨༦)གཉིས། སྐུ་སྒེར་གྱི་འབྲེལ་བ་ཤིན་ཏུ་ཉེ་བོ་བྱུང་བར་

བརྟེན། ཆིན་གོང་མའི་ཁྱིམ་ཚང་དང་ཕོ་བྲང་གི་སྐུ་འཁོར་གཙོ་གྲས་མང་པོ་ཞིག་དགེ་ལྡན་པའི་

རྗེས་འཇུག་ཏུ་གྱུར་པ་བྱུང་༑

སོག་རིགས་ཀྱི་ཡུལ་ལ་མཚོན་ན། ས་སྟག་ ༡༥༧༨ ལོར་རྒྱལ་མཆོག་སྐུ་ཕྲེང་གསུམ་པ་

བསོད་ནམས་རྒྱ་མཚོ་དང་སོག་པོའ་ིདཔོན་ཆེན་ཨལ་ཐན་ཁང་གཉིས་མཇལ་འཕྲད་ཐོག་

མཆོད་ཡོན་དུ་གྱུར་ཅིང་། ཁོང་གིས་ཀྱང་རྒྱལ་མཆོག་སྐུ་ཕྲེང་གསུམ་པར་“ཏཱ་ལའི་བླ་མ་”ཞེས་

པའི་མཚན་ཕུལ་ཅིང་། “ཏཱ་ལ”ཞེས་པ་ནི་སོག་སྐད་ལ་རྒྱ་མཚོ་ཞེས་པ་ཡིན༑ གང་ལྟར་ཡང་

རྒྱལ་མཆོག་སྐུ་ཕྲེང་གསུམ་པ་དང་ཨལ་ཐན་ཁན་གཉིས་དབར་མཆོད་ཡོན་གྱི་འབྲེལ་བ་བྱུང་

བ་འདིས། རྗེ་ཙོང་ཁ་པའི་བསྟན་པ་ཆེན་པོ་ཧོར་གྱི་ཡུལ་དུ་ཁྱབ་ཆེར་དར་བའི་ལམ་ཆེན་ཞིག་

བཏོན་པ་ལྟ་བུར་གྱུར་ལ། དུས་དེ་ནས་བཟུང་སྟེ་རྒྱལ་དབང་སྐུ་ཕྲེང་རིམ་བྱོན་དང་སོག་རིགས་

ཀྱི་ནང་པ་ཚོའི་དབར་ལ་འབྲེལ་བ་དམིགས་བསལ་ཞིག་ཆགས་ཡོད་པ། དེང་གི་དུས་སུའང་མ་

ཉམས་པ་དངོས་མཐོང་དུ་ཡོད་པ་ལྟར་ལགས༑ འབྲེལ་བ་དམིགས་བསལ་འདིའི་ལག་རྗེས་གལ་

ཆེ་བ་ཞིག་ནི། སོག་རིགས་ཀྱི་ཡུལ་གྱི་གྲྭ་གཞོན་མང་དག་གཅིག་མདོ་སྨད་ཁུལ་དང་དབུས་ཀྱི་

དགེ་ལྡན་པའི་གདན་ས་ཆེན་པོ་སེ་འབྲས་དགའ་གསུམ་དུ་གཞུང་ཆེན་གྱི་སློབ་གཉེར་དུ་འགྲོ་

བའི་སྲོལ་དར་ལ། འདི་ནི་ཕྱི་ལོ་ ༡༩༢༡ ལོར། སོག་པོའ་ིརྒྱལ་ཁམས་ཡོངས་རྫོགས་དམར་ཤོག་

གི་རླུང་ནག་ཚུབ་མོའ་ིའོག་ཏུ་ཚུད་དེ། རྒྱལ་བའི་བསྟན་པ་དགེ་འདུན་གྱི་སྡེ་དང་བཅས་པའི་

སྲོག་རྩ་ལ་རྒོལ་བ་ལྟ་བུའི་ཉམས་ཉེས་ཆེན་པོ་བྱུང་བའི་རྐྱེན་གྱིས་མཚམས་ཆད་མོད། དུས་

རབས་ཉི་ཤུ་པའི་སྨད་དུ་ཕྱི་སོག་དང་ཨུ་རུ་སུའི་ཁྱབ་ཁོངས་ཀྱི་སོག་རིགས་ཀྱི་སྡེ་རྣམས་ལ། 

རིམ་གྱིས་རང་དབང་གི་དུས་སྐབས་གསར་པ་ཞིག་ཤར་བ་བྱུང་བས། རྒྱ་གར་དུ་ཆགས་པའི་

བོད་ཀྱི་གདན་ས་དང་གཞུང་ཆེན་སློབ་གཉེར་ཁང་དུ་སླར་ཡང་སོག་རིགས་ཀྱི་གྲྭ་རྒྱུན་འོང་

བའི་སྲོལ་དེ་ཉམས་པ་སླར་གསོས་པ་བྱུང་༑ ས་ཡོས་ ༡༨༡༩ ལོར་འཇིགས་མེད་རིག་པའི་རྡོ་

རྗེས་བརྩམས་པའི་ཧོར་ཆོས་འབྱུང་དུ་བྱུང་བ་ལྟར་ན། སོག་ཡུལ་དུ་ཕྱིས་དགེ་ལྡན་པའི་བསྟན་

པ་ལ་མཛད་རྗེས་ཤིན་ཏུ་ཆེ་བར་མཛད་པའི་བོད་ཀྱི་བླ་ཆེན་ནི། ལྕང་སྐྱ་ངག་དབང་ཆོས་ལྡན་

(༡༦༤༢–༡༧༡༤)དང་། ཐུའུ་བཀན་སྐུ་ཕྲེང་གཉིས་པ་ངག་དབང་ཆོས་ཀྱི་རྒྱ་མཚོ།(༡༦༨༠–༡༧༣༦) 

འཇམ་དབྱངས་བཞད་པ་སྐུ་ཕྲེང་གཉིས་པ་དཀོན་མཆོག་འཇིགས་མེད་དབང་པོ་(༡༧༢༨–༡༧༩༡)

བཅས་ཡིན་སྣང་༑795 དེ་ཡང་སོག་རིགས་ཀྱི་ནང་ནས་དགེ་ལྡན་པའི་མཁས་གྲུབ་ཀྱང་། ཇོ་

ནང་ཏཱ་ར་ན་ཐའི་མཆོག་སྤྲུལ་རྗེ་བཙུན་དམ་པ་བློ་བཟང་བསྟན་པའི་རྒྱལ་མཚན་གྱི་སྐུ་ཕྲེང་

ཁལ་ཁ་རྗེ་བཙུན་དམ་པར་གྲགས་པ་ལྟ་བུ་བྱུང་ཡོད་ལ། མཁས་པའི་ནང་ནས་གྲགས་ཆེ་བ་རེ་

གཉིས་ཀྱི་མཚན་སྨྲོས་ན། ཛ་ཡ་པཎྜི་ཏ་ནམ་མཁའ་རྒྱ་མཚོ་(༡༥༩༩–༡༦༦༢)དང་།796 ཛ་ཡ་པཎྜི་

795 འཇིགས་མེད་རིག་པའི་རྡོ་རྗེ། «ཧོར་ཆོས་འབྱུང་།» ཤོག ༢༣༠-༢༣༨ བར་ལ་གཟིགས༑

796 ཁོང་ནི་སོག་རིགས་ཀྱི་མི་སྣ་ཆེ་གྲས་ཤིག་གི་སྲས་སུ་འཁྲུངས་ལ། བོད་དུ་དུས་རབས་བཅུ་བདུན་པའི་སྟོད་དུ་དབུས་སུ་
བྱོན་ཏེ་པཎ་ཆེན་བློ་བཟང་ཆོས་རྒྱན་གྱི་སློབ་མར་གྱུར། ༡༦༣༨ ཡས་མས་སུ་སོག་ཡུལ་དུ་ལོག་རྗེས་བོད་ཡིག་ལས་དཔེ་ཆ་
གྲངས་ཉིས་བརྒྱ་ཡས་མས་སོག་སྐད་དུ་བསྒྱུར་བར་གྲགས༑

ཏ་བློ་བཟང་འཕྲིན་ལས་(༡༦༤༢–༡༦༡༧༠༨)དང་། ཨ་ལག་ཤ་ངག་དབང་བསྟན་དར།(༡༧༥༩–༡༨༣༡) 

ལྕང་ལུང་པཎྜི་ཏ་ངག་དབང་བློ་བཟང་བསྟན་པའི་རྒྱལ་མཚན།(༡༧༧༠–༡༨༤༥) ཁལ་ཁ་དམ་

ཚིག་རྡོ་རྗེ།(༡༧༨༡–༡༨༥༥)  ཁལ་ཁ་ངག་དབང་དཔལ་ལྡན་(འཁྲུངས་ལོ། ༡༧༩༧)དང་། བློ་བཟང་

རྟ་མགྲིན (༡༨༦༧–༡༩༣༧)བཅས་ཡིན་ལ། ཁོང་རྣམས་ཀྱི་བརྩམས་ཆོས་ཀྱི་ནང་དུ། རྗེ་ཙོང་ཁ་

པ་ཆེན་པོའ་ིམཚན་ཉིད་ཀྱི་གཞུང་དང་། ལམ་རིམ་བློ་སྦྱོང་། སྔགས་བླ་མེད་བཅས་པའི་གསུང་

རབ་ཀྱི་དཀའ་བའི་གནད་གསལ་བར་བྱེད་པའི་བསྟན་བཅོས་གལ་པོ་ཆེར་བརྩི་བའང་མང་

ཙམ་ཞིག་བཞུགས་པ་ཡོངས་གྲགས་ལྟར་ལགས་པས། ཁོང་རྣམས་དགེ་ལྡན་པའི་བསྟན་པ་ལ་

མཛད་རྗེས་ཆེ༑ 

བོད་གངས་ཅན་གྱི་ལྗོངས་རང་དུ་ནི། ལྕགས་སྦྲུལ་ ༡༦༤༢ ལོར་སོག་རིགས་དཔོན་ཆེན་

གུ་ཤྲཱི་ཁང་དུ་གྲགས་པ་བསྟན་འཛིན་ཆོས་རྒྱལ་གྱི་རོགས་དན་དང་བཅས། རྒྱལ་མཆོག་ལྔ་པ་

ཆེན་པོས་(༡༦༡༧–༡༦༨༢)བོད་དུ་དགའ་ལྡན་ཕོ་བྲང་གི་སྲིད་དབང་དབུ་ཚུགས་ལ། གཞུང་འདི་

ལ་དགའ་ལྡན་ཕོ་བྲང་ཞེས་གྲགས་པ་ནི། རྒྱལ་དབང་སྐུ་ཕྲེང་གི་བླ་བྲང་དགའ་ལྡན་ཕོ་བྲང་ཞེས་

པ་སྔར་འབྲས་སྤུངས་སུ་ཡོད་པ་དེའི་མཚན་གཞུང་གི་མིང་དུ་ཐོགས་པ་ལས་བྱུང་༑ དགའ་ལྡན་

ཕོ་བྲང་གིས་གཞུང་འཛིན་གྱི་སྲོལ་དེ་ནི། དུས་རབས་ཉི་ཤུ་པའི་དཀྱིལ་དུ་བོད་ཀྱི་སྣོད་བཅུད་

གཉིས་ཀར་བློར་མི་ཤོང་བའི་ཉམས་ངའི་ཆག་སྒོ་ཤིན་ཏུ་ཆེན་པོ་དེ་མ་བྱུང་གི་བར་དུ་གནས༑ 

དེ་ལྟར་རྒྱལ་མཆོག་ལྔ་པ་ཆེན་པོས་དགའ་ལྡན་ཕོ་བྲང་གིས་སྲིད་དབང་དབུ་བཙུགས་པ་ལས། 

བོད་དུ་ལོ་ངོ་བདུན་བརྒྱ་ཙམ་གྱི་གོང་སྟེ། ཕྱི་ལོའ་ིདུས་རབས་དགུ་པའི་སྨད་དུ་བོད་བཙན་པོའ་ི

དུས་རབས་མཇུག་བསྡུས་ཏེ་བོད་སིལ་བུར་གྱུར་རྗེས་སུ། བོད་ས་ཁོངས་ཡོངས་ལ་ཁྱབ་པའི་

ཆབ་སྲིད་གཅིག་འགྱུར་གྱི་རྣམ་པ་ཞིག་སླར་གསོས་པ་ལྟ་བུ་བྱུང་ཡོད་ལ། དགའ་ལྡན་ཕོ་བྲང་

གི་ཆོས་སྲིད་ཟུང་འབྲེལ་གྱི་ལམ་ལུགས་དེའི་ནང་དུ། སྐྱ་སེར་གཉིས་ཕྱོགས་ནས་ཀྱང་ཆབ་སྲིད་

དང་འཛིན་སྐྱོང་གི་ལས་ཀྱི་སྣེ་མོ་བར་འཛུལ་ཞུགས་ཆོག་པ་དང་། ལྷ་སར་དམར་པོ་རིར་སྔར་

ཆོས་རྒྱལ་སྲོང་བཙན་གྱིས་བཏབ་པའི་ཕོ་བྲང་དེ་རྒྱ་སྐྱེད་བཏང་སྟེ། རྩེ་པོ་ཏཱ་ལ་ཞེས་འཛམ་

གླིང་ཡོངས་ལ་གྲགས་པའི་ཕོ་བྲང་དེ་བཞེངས་པ་དང་། གཞན་ཡང་ཤིང་དཔར་ཐོག་དཔེ་ཆ་

དཔར་སྐྲུན་དང་། བྲིས་འབུར་གྱི་ལྷ་བཟོའ་ིསྒྱུ་རྩལ་དང་། སྨན་རྩིས། ཐ་སྙད་རིག་གནས་བཅས་

པའི་ཆེས་མཐོའ་ིརིག་གནས་ཁྱབ་སྤེལ་ཐད་ལ་རྒྱལ་མཆོག་ལྔ་པ་ཆེན་པོའ་ིམཛད་རྗེས་ཀྱིས་

སྐུལ་ལྕག་ཆེན་པོ་ཐེབས་ཡོད༑ 

སྤྱིར་༸གོང་ས་ལྔ་བ་ཆེན་པོ་རང་ཉིད་སྐུ་སྒེར་གྱི་ངོས་ནས། བོད་ཀྱི་ཆོས་བརྒྱུད་གཞན་

དང་ཁྱད་པར་དུ་རྙིང་མའི་ཆོས་བརྒྱུད་ཉམས་བཞེས་མཛད་མཁན་ཞིག་ཡིན་མོད།  ཁོང་གིས་

བོད་ཀྱི་སྲིད་དབང་བཞེས་པའི་རྐྱེན་གྱིས། དཔེར་ན་ཡི་ཤུ་བླ་ཆེན་གྱི་ཁེ་ཐོ་ལིཁ་ཆོས་ལུགས་དེ་

ཝེ་ཊི་ཁན་གྱི་གཞུང་འབྲེལ་ཆོས་ལུགས་སུ་གྱུར་པ་དེ་བཞིན་དུ། རྗེ་ཙོང་ཁ་པ་ཆེན་པོའ་ིདགེ་

ལྡན་པའི་བསྟན་པ་དེ་བོད་གཞུང་འབྲེལ་གྱི་ཆོས་བརྒྱུད་ལྟ་བུར་གྱུར༑ དེར་བརྟེན་རྒྱལ་དབང་

སྐུ་ཕྲེང་རིམ་བྱོན་དང་། གཙང་གི་གཞིས་ཀ་རྩེར་ཆགས་པའི་དགེ་ལྡན་པའི་གདན་ས་བཀྲ་ཤིས་

ལྷུན་པོའ་ིཔཎ་ཆེན་གྱི་སྐུ་ཕྲེང་རིམ་བྱོན་གཉིས། བོད་རྒྱལ་ཁབ་ཡོངས་ཀྱི་བླ་ཆེན་གཉིས་སུ་རྩི་

བ་དེ་བྱུང་ལ། དེ་བཞིན་དུ་རྒྱལ་དབང་སྐུ་ཕྲེང་སྔ་ཕྱི་གཉིས་ཀྱི་དབར་ལ། བོད་ཀྱི་སྲིད་སྐྱོང་རྒྱལ་

ཚབ་དེ་དགེ་ལྡན་པའི་བླ་མ་ཆེ་ཁག སྟག་ཚག་དང་། ཚེ་སྨོན་གླིང་། རྭ་སྒྲེང་རིན་པོ་ཆེ་སོགས་

སམ། ཡང་ན་སྐབས་དེའི་དགའ་ལྡན་ཁྲི་གདན་ཟུར་གྱིས་ཀྱང་མཛད་པའི་སྲོལ་ཆགས༑ 

ཕྱི་ལོ་ ༡༩༤༩ ལོར་རྒྱ་ནག་དམར་པོས་བཟུང་བའི་སྲིད་སྐྱོང་འགོ་ཚུགས་རྗེས་སུ། 

༡༩༥༠/༥༡ ཡས་མས་ནས་རྒྱ་དམར་པོའ་ིདཔུང་གིས། བོད་རྒྱལ་ཁབ་མི་རིགས་དང་བཅས་

པའི་སྲོག་ལ་རྔམ་པའི་ལས་འགུལ་སྤེལ་ཏེ། བོད་སྣོད་བཅུད་གཉིས་ཀ་ཞི་བདེའི་གཉིད་ལས་

བཙན་ཐབས་ཀྱིས་བླངས་ཤིང་། དེ་རྗེས་རིམ་པས་བོད་རྒྱལ་ཁབ་མི་རིགས་རིག་གཞུང་དང་

བཅས་པ་བྲན་དུ་བཀོལ་བ་བྱུང་ལ། ཁྱད་པར་དུ་རིག་གནས་གསར་བརྗེའི་དུས་སུ་བོད་ཀྱི་ཆོས་

དང་རིག་གཞུང་གི་བསྟི་གནས། མི་རིགས་ལོ་རྒྱུས་ཀྱི་སྟེང་ནས་དམིགས་བསལ་གལ་འགངས་

ཅན་གྱི་དགོན་སྡེ་ཁག་སྟོང་ཕྲག་ཁ་ཤས་གཏོར་བཤིག་བཏང་བ་སོགས་ཀྱིས། བོད་སྣོད་བཅུད་

གཉིས་ཀ་མི་བཟད་པའི་སྡུག་བསྔལ་གྱིས་ཕྱོགས་ཀུན་ནས་གཙེས་པའི་མུན་བསྐལ་དུ་ཚུད༑ 

དེ་ཡང་རྣམ་ཐར་གྱི་ཡིག་ཆ་འདིའི་བརྗོད་བྱ་དང་འབྲེལ་བའི་ཐོག་ནས་དཔེ་མཚོན་ཞིག་

དགོད་ན། ཕྱི་ལོ་ ༡༩༦༩ ལོའ་ིནམ་ཟླ་གྲང་བའི་དཔྱིད་ཀའི་ཐོ་རངས་ཞིག་ལ། གྲྭ་པ་ཉུང་ཤས་

ཤིག་གིས་ཁ་ཁུ་སིམ་པོར་སྐྱ་རེངས་མ་ཤར་གོང་དུ་བྲེལ་སྟབས་ཀྱིས་དགོན་པ་ནས་ཤུབ་བུར་

ཐོན་ཏེ། དགའ་ལྡན་དུ་མི་ལོ་ལྔ་བརྒྱ་བརྒལ་བར་ཀུན་གྱི་མཆོད་གནས་གཙོ་བོར་གྱུར་པའི་

རྗེ་ཙོང་ཁ་པ་ཆེན་པོའ་ིསྐུ་དམར་གདུང་དེ་ཁྱེར་ནས།  དགོན་པ་ལས་ཅུང་ས་ཐག་རིང་བའི་

གནས་ཤིག་ཏུ་སེམས་ལྗིད་ཏིག་གེ་བར་འཇིགས་སྣང་འགྱོད་སེམས་ཀྱི་གདུང་བ་ཚད་མེད་དང་

བཅས་ཞུགས་འབུལ་ཞུས་ཏེ་སྤུར་ཐལ་དུ་བསྒྱུར༑ འདི་ནི་བོད་རིགས་དམར་ཤོག་ཚོགས་པའི་

བློ་མཐུན་ཞིག་གིས་ནང་ཚགས་ཀྱི་སྐུལ་མ་བྱས་པ་ལས་ཡིན་ལ། དེ་ཡང་བྱིན་ཅན་གྱི་རྗེའི་

སྐུ་དམར་གདུང་དེ། མའོ་ཙེ་ཏུང་གིས་སྐུལ་འདེད་འོག་རིག་གནས་གསར་བརྗེའི་མིང་འོག་

ནས་རིག་གནས་རྙིང་པ་དང་། བསམ་བློ་རྙིང་པ། གོམས་གཤིས་རྙིང་པ། ལུགས་སྲོལ་རྙིང་པ་

བཅས། རྙིང་པ་བཞི་རྩ་མེད་དུ་གཏོང་བར་འབད་པའི་སྲུང་དམག་དམར་པོའ་ིལག་ཏུ་ཤོར་ན། 

ཁྲོམ་གཞུང་ངམ་མི་མང་གི་ཁྲོད་དུ་སྐུར་འདེབས་དང་དམའ་འབེབས་ཀྱི་ལས་སྡིག་ཤིན་ཏུ་

ཚབས་ཆེན་ཞིག་འོང་ཉེན་ཡོད་པར་བརྟེན། ནང་ཚགས་ཀྱིས་ལམ་སྟོན་བྱས་པ་ཞིག་ཡིན་

སྣང་། (སྐབས་དེར་སྐུ་གདུང་ཞུགས་འབུལ་བྱེད་པའི་སྐབས་སུ་དགའ་ལྡན་པའི་གྲྭ་པ་ཞིག་

གིས་རྗེ་བླ་མའི་སྐུའི་ཆ་ཤས་ཅུང་ཙམ་ཞིག་དད་རྟེན་དུ་ཉར་ཡོད་པར་གྲགས༑) རྗེ་བླ་མའི་སྐུ་

དམར་གདུང་དེ་གསང་སྟབས་ཀྱིས་ཞུགས་འབུལ་བྱས་རྗེས། ཉིན་འགའ་ལས་མ་སོང་བར། 

སྲུང་དམག་དམར་པོ་ཁྱུ་གཅིག་དགའ་ལྡན་དུ་བཙན་ཐབས་ཀྱིས་སླེབས་ཏེ། འཇོར་དང་སྦྱག་

མས་བདུན་ཕྲག་གཉིས་དང་ཕྱེད་ཀའི་ནང་དུ་དགའ་ལྡན་དགོན་པ་གཏོར་བཤིག་བཏང་ཡོད་

པ་དང་། འཕྲོག་བཅོམ་གྱིས་དངོས་རྫས་མང་པོ་དོས་སྐྱེལ་རླངས་འཁོར་ནང་དུ་ཁྱེར་ཞིང་། དེ་

རྗེས་འབར་རྫས་ཀྱི་ལམ་ནས་དགོན་པའི་འདུ་ཁང་དང་གྲྭ་ཤག་རྣམས་གཏོར་བའི་ཚུལ། སྐབས་

དེའི་བྱུང་བ་རྣམས་མིག་གིས་མཐོང་བའི་དགའ་ལྡན་གྱི་དགེ་འདུན་པ་ཁག་གཅིག་ལ་དྲིས་ཏེ་

ལན་ཐོས་པ། ཨ་རིའི་ནེའུ་ཡོརྐ་དུས་བབས་ (New York Times) ཀྱི་གསར་འགོད་པ་ཞིག་གིས། 

༡༩༨༦ ལོར་བརྩམས་པའི་གནས་ཕྲིན་ཞིག་ཏུ་བཤད༑797

ཕྱི་ལོ་ ༡༩༥༩ ལོར་༸གོང་ས་༸སྐྱབས་མགོན་ཏཱ་ལའི་བླ་མ་མཆོག་རྒྱ་གར་ལ་བཙན་བྱོལ་

དུ་ཕེབས་པའི་རྗེས། བོད་པ་ཁྲི་བརྒྱད་ཙམ་ཡང་ཁོང་གི་རྗེས་སུ་འབྲངས་ཏེ་བཙན་བྱོལ་དུ་

མཆེད་ཅིང་། བྱེས་འབྱོར་རྒྱ་གར་དུ་རིམ་པས་སེ་འབྲས་དགའ་གསུམ་དང་བཀྲ་ཤིས་ལྷུན་པོ་ལྟ་

བུའི་དགེ་ལྡན་པའི་དགོན་སྡེ་གཙོ་བོ་རྣམས་དང་། བོད་ཀྱི་ལོ་རྒྱུས་ཀྱི་ཆ་ནས་གལ་ཆེ་བའི་ཆོས་

བརྒྱུད་གཞན་གྱི་དགོན་སྡེའང་གང་འཚམས་ཤིག་བསྐྱར་དུ་ཚུགས་པ་བྱུང་༑ དེ་རྗེས་རིམ་པས་

བོད་བརྒྱུད་ནང་བསྟན་དང་དེ་ལ་བརྟེན་པའི་བོད་ཀྱི་སྲོལ་རྒྱུན་རིག་གཞུང་རྣམས། དུས་རབས་

གསར་པའི་སྤྱི་ཚོགས། སྲོལ་རྒྱུན་གྱི་རིག་པ་ལས་དེང་རབས་ཀྱི་ཤེས་ཡོན་གལ་ཆེ་བར་འཛིན་

པ། གཞི་དངོས་པོའ་ིགནས་ཚུལ་ལ་གཙོ་བོར་ཚན་རིག་གི་ལྟ་ཚུལ་ལ་བརྟེན་པ། སྤྱི་ཚོགས་

ཀྱི་གོམས་གཤིས་དང་དཔལ་ཡོན་སོགས། ཆོས་དད་ལ་མི་བརྟེན་པར་སྤྱི་ཚོགས་ཚན་རིག་ལ་

བརྟེན་པའི་དེང་རབས་ཀྱི་ལམ་ལུགས་དང་ཕན་ཚུན་འབྲེལ་འདྲིས་བྱེད་པའི་གོ་སྐབས་ཐོབ་

ཡོད༑ དེས་ན་རྗེ་ཙོང་ཁ་པ་ཆེན་པོས་དཔལ་ན་ལནྡྲའི་མཁས་པའི་ཕྱག་བཞེས་རིགས་པ་རྩལ་

དུ་འདོན་པ་དེ་གལ་པོ་ཆེར་དམིགས་གྱིས་གསུང་བའི་བསླབ་བྱ་དེ། རང་ཅག་བོད་བརྒྱུད་ནང་

བསྟན་པ་རྣམས་ཀྱིས་རྒྱུན་དུ་སེམས་ལ་བཞག་ན། སྤྱི་ཚོགས་དང་རིག་གཞུང་གོམས་གཤིས་

797 Sam Howe Verhovek, “Visiting a Tibetan Monastery,” New York Times, May 25, 1986.

སོགས་གང་ཅིར་འཕོ་འགྱུར་ཤིན་ཏུ་ཆེ་བའི་དེང་རབས་ཀྱི་དུས་སྐབས་འདིར། བོད་བརྒྱུད་ནང་

བསྟན་གྱི་བླ་སྲོག་དེ་མི་ཉམས་པར་ཆེས་ཆེར་སྲ་བརྟན་དུ་གཏོང་བའི་གདེང་སྤོབས་ཤིག་རང་

ཅག་བོད་བརྒྱུད་ནང་བསྟན་པ་རྣམས་ལ་འཐོབ་སྲིད་སྙམ༑ 

གནས་དོན་འདི་དང་འབྲེལ་བར། ༸གོང་ས་སྐྱབས་མགོན་༸རྒྱལ་དབང་སྐུ་ཕྲེང་བཅུ་

བཞི་པ་ཆེན་པོ་མཆོག་ནས་ཀྱང་། ནང་པའི་ལྟ་གྲུབ་དང་ཚན་རིག་གི་དབར་གྱི་བགྲོ་གླེང་དང་

ཉམས་ཞིབ་ཟུང་འབྲེལ། དེ་འབྲེལ་བོད་བརྒྱུད་ནང་བསྟན་གྱི་སླེབ་གཉེར་གྱི་བསྟི་གནས་གདན་

ས་དང་བཤད་གྲྭ་ཁག་ཏུ་དེང་རབས་ཚན་རིག་གི་བསླབ་གཞི་འཛུགས་རྒྱུ། དེ་བཞིན་དུ་«ནང་

པའི་གཞུང་ནས་བྱུང་བའི་ཚན་རིག་དང་ལྟ་གྲུབ་ཀུན་བཏུས་»ཀྱི་པོད་ཕྲེང་ཆེད་དུ་བསྒྲིགས་ཏེ། 

ཨིན་ཡིག་གིས་གཙོས་པའི་འཛམ་གླིང་སྐད་ཡིག་གཞན་མང་པོར་བསྒྱུར་བ་སོགས་བྱུང་བ་ནི། 

སྔོན་རྒྱ་གར་འཕགས་པའི་ཡུལ་དུ་དཔལ་ན་ལནྡྲ་དང་བི་ཀྲ་མ་ལ་ཤི་ལ་སོགས་སུ། སངས་རྒྱས་

པའི་སྡེ་སྣོད་དང་ལྟ་གྲུབ་ཙམ་མིན་པར། བསླབ་གཞིའི་ནང་དུ་རིག་བྱེད་དང་གྲངས་ཅན་རིག་

པ་ཅན་པ་སོགས་ཀྱི་གྲུབ་མཐའ་ཡང་ཡོད་པ་དང་། དེ་བཞིན་དུ་མགོན་པོ་ཀླུ་སྒྲུབ་ཡབ་སྲས་

དང་། སློབ་དཔོན་ཕྱོགས་གླང་ཆོས་གྲགས་ཡབ་སྲས་སོགས་ཀྱིས། ཕྱི་རོལ་པའི་ལྟ་གྲུབ་དང་

ཕན་ཚུན་རིགས་པའི་ལམ་ལས་བརྒལ་བརྟག་གི་བགྲོ་གླེང་ཤུགས་ཆེར་མཛད་པ་ལས། ནང་

པའི་ལྟ་གྲུབ་ཀྱི་ཆུ་ཚད་གོང་ནས་གོང་མཐོར་འཕེལ་བ་བྱུང་ཡོད་པ་ལྟར། ༸རྒྱལ་དབང་སྐུ་

ཕྲེང་བཅུ་བཞི་པ་ཆེན་པོའ་ིགཟིགས་རྒྱང་རིང་པོའ་ིམཛད་པ་དང་བཀའ་སློབ་ཀྱི་བཀའ་དྲིན་

ལས། བོད་བརྒྱུད་ནང་བསྟན་རིག་གཞུང་དང་བཅས་པ་རྣམས། འདས་པའི་མི་རིགས་རྙིང་

པའི་ལམ་ལུགས་ལོ་རྒྱུས་ཀྱི་ཡིག་ཆ་དང་འགྲེམས་སྟོན་ཁང་དུ་ལུས་པ་ལྟ་བུ་མིན་པར། དེང་

རབས་གོ་ལ་གཅིག་གྱུར་ཚན་རིག་དང་འཕྲུལ་ཆ་ཤིན་ཏུ་དར་བའི་དུས་སྐབས་འདིར་ཡང་། 

གདེང་སྤོབས་དང་ལྡན་པའི་རིག་གཞུང་གསོན་པོ་ཞིག་ཏུ་གནས་ཐུབ་པ་བྱུང་དང་འབྱུང་བར་

འགྱུར་བ་གདོན་མི་ཟ༑

འཛམ་གླིང་གི་ས་ཕྱོགས་གཞན་གྱི་དབང་དུ་བཏང་ནའང་། དེང་དགེ་ལྡན་པའི་བསྟན་

པ་འཛིན་སྐྱོང་སྤེལ་གསུམ་བགྱི་བའི་ཆོས་ཚོགས་ཤིན་ཏུ་མང་པོ་ཞིག ནུབ་ཨ་མེ་རི་ཀ་དང་ཡོ་

རུབ་ཙམ་དུ་མ་ཟད། ཤར་ཨེ་ཤི་ཡ་དང་ལྷོ་ཤར་ཨེ་ཤི་ཡའི་ས་ཁུལ་དུའང་ཚུགས་ཡོད་ལ། ཆེས་

མཐོའ་ིཤེས་ཡོན་གྱི་སྡེ་ཚན་གྱི་ཐོག་ནས་བརྗོད་ན། ཨ་རིའི་ནེའུ་ཡོརྐ་ཏུ་ཡོད་པའི་ཁོ་ལུམ་བི་

ཨ་(Columbia University)གཙུག་ལག་སློབ་གཉེར་ཁང་གྲགས་ཅན་དེར། “རྗེ་ཙོང་ཁ་པའི་

མཚན་འཛིན་བོད་བརྒྱུད་ནང་བསྟན་རིག་གནས་ཞིབ་འཇུག་གི་སློབ་དཔོན་ཆེན་མོ་”ཞེས། 

ཐེབས་རྩའི་ཐོག་ནས་མཁས་པའི་གོ་གནས་ཞིག་ཀྱང་བཙུགས་པ་བྱུང་ཡོད༑ དེ་བཞིན་དུ་རྗེ་

བླ་མའི་གསུང་ལ་ཆ་བཞག་ན། «བྱང་ཆུབ་ལམ་རིམ་ཆེན་མོ་»དེ་དུས་རབས་བཅོ་བརྒྱད་པའི་

སྟོད་དུ་ཨི་ཊ་ལིའི་སྐད་དུ་ཕབ་པས། བོད་ཀྱི་གསུང་རབ་ཆེ་གྲས་ནུབ་ཕྱོགས་པའི་སྐད་ཡིག་ཏུ་

བསྒྱུར་བ་དང་པོ་དེ་ཡིན་ཚུལ་གོང་དུ་སྨྲས་ཟིན་པ་ལྟར་ལ། དུས་རབས་ཉི་ཤུ་པའི་ནང་དང་དེ་

རྗེས་དུས་རབས་འདིའི་ནང་བཅས་པར་ཨིན་སྐད་དུ་བསྒྱུར་བ་ལ། «བྱང་ཆུབ་ལམ་རིམ་ཆེན་

མོ་»ཆ་ཚང་། «བྱང་ཆུབ་ལམ་རིམ་འབྲིང་པོ།» «དྲང་ངེས་ལེགས་བཤད་སྙིང་པོ།» «རྩ་ཤེ་

ཊཱིཀ་ཆེན་རིགས་པའི་རྒྱ་མཚོ།» «སྔགས་རིམ་ཆེན་མོ་»སྟོད་ཆ། ཁོ་བོས་བསྒྲིགས་པའི་བོད་

ཀྱི་གཙུག་ལག་གཅེས་བཏུས་ཀྱི་ཁོངས་སུ་རང་ཉིད་ཀྱིས་བསྒྱུར་བ་«དབུ་མ་དགོངས་པ་རབ་

གསལ་»དང་། ཕྱི་མི་ཞིག་གིས་བསྒྱུར་བ་«རྫོགས་རིམ་རིམ་ལྔ་གསལ་སྒྲོན་»གཉིས། གཞན་

ཡང་ཁོ་བོས་སྒྱུར་བ་ལ་«བསླབ་བཏུས་ཀྱི་ཟིན་བྲིས་»དང་། «རྟེན་འབྲེལ་བསྟོད་པ་»དང་

«ལམ་རིམ་ཉམས་མགུར་»སོགས་གཞུང་ཆུང་བ་ཁག་གཅིག ད་དུང་གཞན་གྱིས་བསྒྱུར་བ་ལ། 

«བྱང་སའི་ཚུལ་ཁྲིམས་ལེའུའི་རྣམ་བཤད་རྒྱལ་བའི་གཞུང་ལམ།» «ཡིད་དང་ཀུན་གཞིའི་

རྣམ་གཞག་»རྩ་འགྲེལ། དགེ་འདུན་ཉི་ཤུའི་རྣམ་བཤད་«བློ་གསལ་བགྲོད་པའི་ཐེམ་སྐས།» 

ཕར་ཕྱིན་རྣམ་བཤད་«ལེགས་བཤད་གསེར་ཕྲེང་།» བདེ་མཆོག་བསྡུས་རྒྱུད་ཀྱི་འགྲེལ་ཆེན་

«སྦས་དོན་ཀུན་གསལ་»བཅས་སོ།།

བོད་ཡིག་རང་དུའང་རྗེ་ཙོང་ཁ་པ་དང་སྲས་ཀྱི་ཐུ་བོ་རྒྱལ་ཚབ་དར་མ་རིན་ཆེན། མཁས་

གྲུབ་དགེ་ལེགས་དཔལ་བཟང་བཅས། རྗེ་ཡབ་སྲས་གསུམ་གྱི་གསུང་འབུམ་ཆ་ཚང་དེང་རབས་

ཀྱི་སྲོལ་ལྟར་དཔར་མ་ཆེ་ཁག་རྣམས་ཕན་ཚུན་བསྡུར་ཞིབ་དང་། གཞུང་དུ་བྱུང་བའི་བཀའ་

བསྟན་ཀྱི་ལུང་རྣམས་སོ་སོའ་ིཁུངས། བཀའ་བསྟན་གང་ཡིན་དང་དེ་གཉིས་སོ་སོའ་ིསྡེ་ཚན་

གླེགས་བམ་ཤོག་གྲངས་དང་བཅས་པ་གསལ་བར་འཁོད་པའི་མཆན་བཏབ་ཏེ། དཔེ་བསྡུར་མ་

གསར་པ་པོད་བཞི་བཅུ་ཞེ་བཞིའི་བདག་ཉིད་ཅན། ཕྱི་ལོ་ ༢༠༡༩ ལོའ་ིཟླ་བ་ ༡༢ ཚེས་ ༢༡ 

ཉིན། རྗེ་ཙོང་ཁ་པ་ཆེན་པོ་མྱ་ངན་ལས་འདས་ནས་ལོ་ངོ་དྲུག་བརྒྱ་འཁོར་བའི་དྲུག་བརྒྱའི་

དུས་དྲན་ཆེན་པོའ་ིདགའ་ལྡན་ལྔ་མཆོད་ཀྱི་ཉིན་མོར་ཞལ་ཕྱེ་བར། རྗེ་བླ་མའི་གསུང་རབ་ཀྱི་

འོད་སྣང་དེང་རབས་ཀྱི་རྣམ་པ་གསར་པ་ཞིག་ཏུ་ཤར་བ་ལྟ་བུ་བྱུང་༑ མདོར་ན་མི་ལོ་དྲུག་བརྒྱ་

ལྷག་གི་སྔོན་དུ་བོད་ས་མཐར་འཁྲུངས་ཤིང་། མཐོ་སྒང་བོད་ཀྱི་ལྗོངས་སུ་རྒྱལ་བའི་བསྟན་པ་

ཉི་མ་ལྟར་གསལ་བར་མཛད་པ། སྙིགས་དུས་ཀྱི་རྒྱལ་བ་གཉིས་པ། ཁམས་གསུམ་ཆོས་ཀྱི་རྒྱལ་

པོ་ཤར་ཙོང་ཁ་པ་ཆེན་པོ་བློ་བཟང་གྲགས་པའི་དཔལ་ཞེས་པའི་བདག་ཉིད་ཆེན་པོ་དེའི་ཐུགས་



494 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

བསྐྱེད་ཀྱི་ནུས་པས། ཁོང་གི་མཛད་རྗེས་དང་ཤུགས་རྐྱེན་ནི། དེང་གི་དུས་སུའང་མཐུ་དང་ནུས་

པ་སྔར་བས་ཉམས་པ་མེད་པར་གནས་བཞིན་པའི་ཐོག སྐྱེ་འགྲོ་གྲངས་ལས་འདས་པ་སྨིན་གྲོལ་

གྱི་ལམ་ལ་བཀོད་དང་འགོད་བཞིན་པར་བཞུགས་སོ་ཞེས་ཀྱང་སྨྲའོ། །འདིར་སྨྲས་པ།

འདི་ན་ཐུབ་པས་རྒྱལ་བསྟན་འོད་སྣང་བྱང་ནས་བྱང་དུ་ཁྱབ་པར་ལུང་བསྟན་པའི།།

རྨད་འབྱུང་ལོ་རྒྱུས་རིང་པོའ་ིརབས་ལས་མཚར་དུ་མངར་བའི་བོད་ཀྱི་སརྒ་སྟེ།།

གངས་ཅན་ལྗོངས་སུ་ཐུབ་བསྟན་ཉིན་བྱེད་ཐུན་མཚམས་གྱུར་ལ་ཉེ་བར་ཕྱོགས་པའི་ཚེ།།

ཤར་ཕྱོགས་ཙོང་ཁའི་སྣང་བ་གསར་པས་སླར་ཡང་ཉིན་མོར་བྱེད་པའི་ཚུལ་འདི་བརྗོད།།

བློ་གྲོས་ཐོགས་པ་མེད་པའི་གནམ་ལྕགས་བརྩོན་འགྲུས་ཤུགས་ལ་བསྐྱོན་ཏེ་འཕངས་པ་ལས།།

མདོ་རྒྱུད་ལུང་གི་གསང་བའི་གནད་ཀུན་གཏིང་དུ་སྦས་པའི་བྲག་ཀྱང་རབ་བརྟོལ་ཏེ།།

ལེགས་བཤད་འདོད་དགུར་སྩོལ་བའི་བསམ་འཕེལ་ནོར་བུ་བདག་གིར་མཛད་པའི་རྣམ་ཐར་ལས།།

གསུང་རབ་ཀུན་ལ་སྨྲ་བའི་སྤོབས་པ་བསྒྲུན་དུ་མེད་པར་བློ་ལྡན་ཀུན་གྱིས་བསྔགས།།

མཐའ་ཡས་འགྲོ་ལ་གཅིག་ཏུ་བརྩེ་བའི་ལྷག་བསམ་གཡེལ་བ་མེད་པ་སྤྱན་རས་གཟིགས།།

བགྲང་ཡས་གདུལ་བྱའི་ཡིད་ཀྱི་མུན་པ་སེལ་བའི་ཤེས་རབ་འབར་བ་འཇམ་པའི་དབྱངས།།

དཔག་ཡས་སེམས་ཅན་རེ་སྐོང་འཕྲིན་ལས་ནུས་པའི་མཐུ་ལྡན་གསང་བའི་བདག་པོ་ཉིད།།

མཁྱེན་བརྩེ་ནུས་གསུམ་གཅིག་ཏུ་བསྒྲིལ་བས་རིགས་གསུམ་མགོན་པོ་འཇམ་མགོན་བླ་མ་ཉིད།།

        འཕགས་པའི་ཡུལ་དུ་རྒྱལ་བའི་བསྟན་པ་ལ།།

        ཀླུ་སྒྲུབ་ཞབས་ནི་སྟོན་པ་གཉིས་པ་སྟེ།།

        གངས་ཅན་ལྗོངས་སུ་ཐུབ་པའི་བསྟན་པ་ལ།།

        ཙོང་ཁ་པ་ཉིད་རྒྱལ་བ་གཉིས་པ་འོ།།

 ཤར་ཕྱོགས་ཙོང་ཁའི་ཡུལ་ནས་བྱོན་པ་ཡི།།

 བློ་བཟང་གྲགས་པའི་དཔལ་གྱི་སྟོན་ཆེན་འདིའི།།

 གསང་གསུམ་མཛད་པའི་ཚུལ་ལ་སེམས་པ་ན།།

ཡིད་རབ་མི་འཕྲོགས་དཔྱོད་ལྡན་སུ་ཞིག་ཡོད།།

      ནམ་མཁའི་ཁམས་དང་ཆོས་ཀྱང་ཇི་ཙམ་པ།།

      གང་གི་མཛད་པའི་ཚུལ་ཡང་དེ་ཙམ་སྟེ།།

      ཇི་ཙམ་སེམས་ཅན་གྲངས་དང་འཇིག་རྟེན་མཐའ།།

      གང་གི་ཡོན་ཏན་མཐའ་ཡང་དེ་ཙམ་མོ།།

 ཁྱོད་ཡོན་ཕ་མཐས་དབེན་པའི་ཆུ་གཏེར་ཆེའི།།

སྐྱེ་དགུའི་རེ་སྐོང་མཛད་པའི་རླབས་ཀྱི་མཐའ།།

བརྗོད་ལ་དབྱངས་ཅན་ངག་ཀྱང་ཞུམ་གྱུར་ན།།

བདག་ལྟ་ཕལ་པའི་ལྕེ་རྩེ་ཇི་ལྟར་གཡོ།།

      འོན་ཀྱང་སྔོན་བསགས་ལེགས་བྱས་བཀའ་དྲིན་ལས།།

       ཁྱོད་ཀྱི་རྣམ་ཐར་རྒྱ་མཚོར་ལེགས་ཞུགས་ཤིང་།།

      གསུང་རབ་བདུད་རྩིའང་རིང་དུ་མྱངས་པ་ལས།།

      ཁྱོད་ཡོན་སྨྲ་ལ་སྤོབས་པ་ཅུང་ཟད་རྙེད།།

 དེ་ཕྱིར་རང་གཞན་དད་པ་འཕེལ་བ་དང་།།

རྒྱལ་བ་དགྱེས་པའི་ལམ་ལའང་འཇུག་པའི་ཕྱིར།།

 ཁྱོད་ཀྱི་རྣམ་ཐར་དཔག་ཡས་ཆུ་གཏེར་ལས།།

ཆ་ཤས་ཙམ་ཞིག་བསྡུས་ཏེ་སྤྲོ་བས་སྤེལ།།

      ཡངས་པའི་ཐང་ལ་རི་དགས་དགའ་མགུར་རྒྱུ།།

     ནགས་ཀྱི་གསེབ་ན་བྱེ་འུས་སྒྲ་སྙན་འབྱིན།།

      མཐོན་པོའ་ིཤིང་ལ་སྤྲེ་འུས་མཆོངས་རྩལ་ངོམས།།

      བདག་ནི་རྟོགས་བརྗོད་དབྱངས་འདི་སྒྲོགས་ལ་སྤྲོ།།

ཁྱད་པར་དེང་རབས་ཞེས་པའི་དུས་མཐའ་འདིར།།

དེང་རབས་སྲོལ་དང་གོ་སླའི་ཚིག་སྦྱོར་ལས།།

འཇམ་མགོན་བླ་མའི་རྣམ་ཐར་གསར་བསྒྲིགས་འདི།།

བཀོད་དེ་སྤེལ་བར་དགེ་མཚན་ལྷག་པར་མཐོང་།།

    དོན་ལ་ཟབ་མོད་ཚིག་ནི་གོ་བདེའི་ངག། །

    ཚིག་ལ་ལྷུག་མོད་དོན་ནི་གཏིང་ཟབ་ལགས།།

    སྙན་ངག་མངོན་བརྗོད་སྤྲོས་པས་མ་བཅིངས་མོད།།

     རང་བྱུང་སྙན་ངག་ཐོལ་གྱིས་བྱུང་འདི་མཚར།།

དེ་ལྟར་ཟབ་ཅིང་ལྷུག་པའི་རྗོད་བྱེད་ཚིག། །

ཡིད་འོང་སྣ་ཚོགས་སིལ་མའི་མེ་ཏོག་རྣམས།།

སྲད་བུར་བརྒྱུད་པའི་རྣམ་ཐར་གསར་བསྒྲིགས་འདི།།

འཇམ་མགོན་བླ་མ་དགྱེས་པའི་མཆོད་པར་འབུལ།།

       རྒྱལ་བས་ལུང་བསྟན་འཇམ་དབྱངས་བླ་མ་སྟེ།།

       བློ་བཟང་རྒྱལ་བ་གཉིས་པའི་བཀའ་སྲོལ་ཆེ།།

       མདོ་སྔགས་ཟུང་འབྲེལ་རིང་ལུགས་དྲི་མེད་འདི།།

       སྲིད་མཐའི་བར་དུ་བརྟན་ཅིང་རྒྱས་པར་ཤོག། །

འདིར་འབད་དགེ་བས་བདག་གཞན་འགྲོ་བ་ཀུན།།

རྒྱལ་བ་དགྱེས་པའི་ལམ་བཟང་དང་ཕྲད་དེ།།

འཇིགས་རུང་འཁོར་བའི་མཚོ་ལས་རབ་བརྒལ་ཞིང་།།

སྐུ་གསུམ་རིན་ཆེན་གླིང་དུ་བགྲོད་པར་ཤོག། །

ཅེས། «རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས་གངས་ཅན་གྱི་ལྗོངས་སུ་སངས་རྒྱས་

བྱོན་པ་»ཞེས་བྱ་བ་འདི་བཞིན། མང་ཡུལ་གུང་ཐང་གི་ས་ཁོངས་སྟོད་རྫོང་དཀར་ཡུལ་དུ་སྐྱེས་

ཤིང་། ཆུང་དུས་རྫོང་དཀར་ཆོས་སྡེ་གྲྭ་ཚང་བཞུགས་སྒར་རྡ་རམ་ས་ལར་ཡོད་པའི་སྐབས་སུ་

ཆོས་སྒོར་ཞུགས་ལ།  དེ་རྗེས་རྗེ་ཙོང་ཁ་པ་ཆེན་པོ་ཉིད་ཀྱི་གདན་ས་དགའ་ལྡན་རྣམ་པར་རྒྱལ་

བའི་གླིང་གི་ཡ་གྱལ་ཤར་རྩེ་ཐོས་བསམ་ནོར་བུའི་གླིང་དུ། གཞུང་ཆེན་བཀའ་པོད་ལྔའི་སློབ་

པ་མཐར་སོན་ཏེ་ལྷ་ལྡན་སྨོན་ལམ་ཆེན་མོའ་ིགྲྭ་བསྐོར་དམ་འཇོག་གི་སྐལ་བཟང་ཡང་ཐོབ་

པ་དང་།  སྙིགས་མའི་དུས་འདིར་རྒྱལ་བསྟན་སྤྱི་དང་ཁྱད་པར་རྗེ་ཙོང་ཁ་པ་ཆེན་པོའ་ིམདོ་

སྔགས་ཀྱི་བསྟན་པ་ལ་མཛད་རྗེས་འགྲན་གྱི་དོ་ཟླ་མེད་པ། ལྷར་བཅས་སྲིད་ཞིའི་གཙུག་རྒྱན་སྤྱི་

ནོར་༸གོང་ས་༸སྐྱབས་མགོན་རྒྱལ་དབང་སྐུ་ཕྲེང་བཅུ་བཞི་པ་ཆེན་པོ་དོན་གྱི་སླད་དུ་མཚན་

ནས་སྨྲོས་ན་རྗེ་བཙུན་འཇམ་དཔལ་ངག་དབང་བློ་བཟང་ཡེ་ཤེས་བསྟན་འཛིན་རྒྱ་མཚོ་སྲིད་

གསུམ་དབང་བསྒྱུར་མཚུངས་པ་མེད་པའི་སྡེ་དཔལ་བཟང་པོའ་ིཞལ་སྔ་ནས་དང་། རྒྱལ་བའི་

ཡོངས་འཛིན་དགའ་ལྡན་ཁྲི་ཆེན་སྐྱབས་རྗེ་གླིང་རིན་པོ་ཆེ་རྗེ་བཙུན་ཐུབ་བསྟན་ལུང་རྟོགས་

རྣམ་རྒྱལ་འཕྲིན་ལས་དཔལ་བཟང་པོ། རྒྱལ་བའི་ཡོངས་འཛིན་སྐྱབས་རྗེ་ཁྲི་བྱང་རིན་པོ་ཆེ་རྗེ་

བཙུན་བློ་བཟང་ཡེ་ཤེས་བསྟན་འཛིན་རྒྱ་མཚོ་དཔལ་བཟང་པོ། སྐྱབས་རྗེ་ཟོང་རིན་པོ་ཆེ་རྗེ་

བཙུན་བློ་བཟང་བརྩོན་འགྲུས་ཐུབ་བསྟན་རྒྱལ་མཚན་དཔལ་བཟང་པོ། སྐྱབས་རྗེ་མཁན་ཟུར་

བླ་ཏི་རིན་པོ་ཆེ་རྗེ་བཙུན་བྱང་ཆུབ་ཚུལ་ཁྲིམས་དཔལ་བཟང་པོ་དང་། ལྷག་པར་རང་ཉིད་ལ་

གདན་ས་དགའ་ལྡན་དུ་ཤག་གི་དགེ་ཕྲུག་ཏུ་བསྐྱངས་ཏེ། འགོ་བསྡུས་རྭ་ནས་མཚན་ཉིད་ཀྱི་

གཞུང་དང་། བརྡ་དག་སྙན་ངག་སོགས་ཐ་སྙད་རིག་གནས། གཞན་ཡང་ལམ་རིམ་བློ་སྦྱོང་

དང་། དབང་ལུང་ཁྲིད་སོགས་གང་ཅིར་བཀའ་དྲིན་གཞལ་དུ་མེད་པ་དགེ་ལྡན་སྙན་བརྒྱུད་

ཀྱི་བསྟན་པའི་མཛོད་འཛིན་སྐྱབས་རྗེ་ཛེ་སྨད་རིན་པོ་རྗེ་བཙུན་བློ་བཟང་དཔལ་ལྡན་བསྟན་

འཛིན་ཡར་རྒྱས་དཔལ་བཟང་པོ་བཅས། དགེ་བའི་བཤེས་གཉེན་མཚན་ཉིད་དང་ལྡན་པས་

རྗེས་སུ་བཟུང་ཞིང་། རྗེ་བླ་མ་ཤར་རྒྱལ་བ་ཙོང་ཁ་པ་ཆེན་པོ་ལ་རིགས་པའི་ལམ་ནས་གཞན་

དཀྲིར་མེད་པའི་དད་པ་ཐོབ་ཅིང་། ཨིན་བོད་གཉིས་ཀྱི་ནང་གནའ་དེང་གི་རིག་གནས་དང་

ལྟ་གྲུབ་ལོ་རྒྱུས་སོགས་སྨྲ་བའི་སྤོབས་པའང་ཅུང་ཟད་ལྡན་པ་གླང་རི་བ་ལྷ་རམས་ཐུབ་བསྟན་

སྦྱིན་པས། འཛམ་གླིང་ཡོངས་ལ་ཏོག་དབྱིབས་ནད་ཡམས་ཀྱི་འཇིགས་པས་ཁྱབ་ཅིང་ཕན་ཚུན་

འགྲུལ་བཞུད་སོགས་ལ་དམ་སྒྲགས་ལོ་ཟླ་སྦྲེལ་བ་བྱུང་དང་འབྱུང་བཞིན་པར་དཔེ་མཚམས་

རིང་ཙམ་ཞིག་བསྡམས་པའི་སྐབས་སུ་སྟེ། རབ་འབྱུང་བཅུ་བདུན་པའི་ལྕགས་གླང་ལོ་གསར་

དུ་བཞད་ཙམ་སྟེ། ཕྱི་ལོ་ ༢༠༢༡ ཕྱི་ཟླ་གསུམ་པའི་སྟོད་དུ་ཡིད་དད་པ་གསུམ་གྱིས་ཁྱབ་པའི་

མུར། རྣམ་ཐར་འདིའི་གཞུང་རྩོམ་པའི་འགོ་བཙུགས་ཏེ་ལོ་འདི་ཉིད་ཀྱི་ནང་དུ་མཇུག་རྫོགས་

པར་བྱས་ཤིང་། དེའི་ཕྱི་ལོ་ཆུ་སྟག་སྟེ། ཕྱི་ལོ་ ༢༠༢༢ ལོར་དཔར་དུ་བསྐུན་ཏེ་སྤེལ་བའོ།།

དེ་ལྟར་འཇམ་མགོན་བླ་མའི་རྣམ་ཐར་གསར་བསྒྲིགས་འདི་བརྩམས་པའི་རྣམ་དཀར་

གྱི་བགྱི་བ་ལ་བརྟེན་ནས། ཕན་བདེའི་འབྱུང་གནས་རྒྱལ་བའི་བསྟན་པ་རིན་པོ་ཆེ་སྙིགས་དུས་

ཀྱི་སྐྱེ་འགྲོའ་ིགསོས་སུ་ཡུན་རིང་དུ་གནས་པ་དང་། ཁྱད་པར་དུ་འཇམ་མགོན་རྒྱལ་བ་གཉིས་

པའི་མདོ་རྒྱུད་མན་ངག་དང་བཅས་པའི་གསུང་རབ་རྣམས་ཀྱི་བཤད་སྒྲུབ་འཆད་ཉན་དང་ལྟ་

སྒོམ་སྤྱོད་གསུམ་གྱི་སྲོལ་བཟང་མི་རབས་ནས་མི་རབས་ཀྱི་བར་དུ་མི་ཉམས་གོང་ནས་གོང་

དུ་འཕེལ་ཞིང་རྒྱས་པ་དང་། ཡངས་པའི་འཇིག་རྟེན་གྱི་ཁམས་སུ་སྐྱེ་འགྲོ་མཐའ་དག་གནས་

སྐབས་སྡུག་བསྔལ་ལས་གྲོལ་ཞིང་མཐར་ཐུག་མངོན་མཐོ་ངེས་ལེགས་ཀྱི་གོ་འཕང་ལ་རེག་པ་

དང་། རང་ཉིད་ཀྱང་སྐྱེ་བ་ཐམས་ཅད་དུ་རྗེ་བཙུན་བླ་མ་ཉིད་ཀྱིས་རྗེས་སུ་བཟུང་སྟེ་ས་ལམ་གྱི་

རྟོགས་པ་མཐར་ཕྱིན་བྱང་ཆུབ་སྙིང་པོའ་ིགོ་འཕང་ལ་རེག་པའི་རྒྱུར་གྱུར་ཅིག་ཅེས་ཀྱང་སྨོན་

ནོ། །སརྦ་མངྒ་ལཾ།།      །།

༈ «རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས་»འདི་རྩོམ་པའི་བྱ་བ་སྔ་ཕྱི་བར་གསུམ་

དང་འབྲེལ་ཏེ་ཐུགས་རྗེ་བཀའ་དྲིན་ཆེ་ཞེས་ཞུ་བ་ལ། ཐོག་མར་རང་ཅག་ཁ་བ་ཅན་པ་རྣམས་

ཀྱི་མེ་ཏོག་གང་ལ་ཕོག་པའི་ལྷ་སྐལ་འཕགས་མཆོག་སྤྱན་རས་གཟིགས་དབང་ངུར་སྨྲིག་གར་

དུ་རོལ་ཞིང་། སྙིགས་མའི་དུས་འདིར་རྗེ་ཙོང་ཁ་པ་ཆེན་པོ་གཉིས་པ་ལྟ་བུར་རྒྱལ་བའི་བསྟན་

པ་རིན་པོ་ཆེ་འཛིན་ཅིང་སྤེལ་བ་ལ་འགྲན་པའི་ཟླ་དང་བྲལ་བ། རྡོ་རྗེ་འཆང་དངོས། གུས་པ་

རང་ཉིད་ཀྱིའང་རྩ་བའི་བླ་མར་གྱུར་པ། ལྷར་བཅས་སྲིད་ཞིའི་གཙུག་རྒྱན་༸སྤྱི་ནོར་༸གོང་

ས་༸སྐྱབས་མགོན་རྒྱལ་དབང་སྐུ་ཕྲེང་བཅུ་བཞི་པ་ཆེན་པོ་མཆོག་ལ། རང་ཉིད་ཆུང་བྱིས་པའི་

དུས་ནས་ད་ལྟ་ལོ་ངོ་དྲུག་ཅུ་རེ་གསུམ་དུ་སོན་པའི་རྒན་པོའ་ིགནས་སྐབས་ཀྱི་བར་དུ། མདོ་

སྔགས་ཀྱི་ཟབ་ཆོས་སྤྱི་དང་ཁྱད་པར་འཇམ་མགོན་བླ་མའི་མདོ་སྔགས་ཀྱི་གསུང་རབ་གལ་པོ་

ཆེ་རྣམས་ཀྱི་དབང་ལུང་བཤད་ཁྲིད་སྩལ་བའི་བཀའ་དྲིན་གཞལ་དུ་མེད་པ་དང་། རྣམ་ཐར་

གྱི་ཡི་གེ་འདི་ལའང་ཐུགས་བརྩེ་བ་ཆེན་པོས་ཆེད་བརྗོད་བཀའ་ཡིག་སྩལ་བར། སོར་བཅུའི་

འདབ་མ་སྙིང་གར་སྦྱར་ཏེ་ཐུགས་རྗེ་བཀའ་དྲིན་བླ་མེད་དུ་ཆེ་ཞེས་ཞུའོ།།

དེ་བཞིན་དུ་གོང་དུ་རྣམ་ཐར་གྱི་མཇུག་བྱང་དུ་སྨྲས་པ་ལྟར་གྱི་རང་ཉིད་ལ་ཆོས་ཀྱི་དྲིན་

གྱིས་བསྐྱངས་པའི་དགེ་བའི་བཤེས་གཉེན་རྣམས་དང་། ལྷག་པར་དུ་གདན་ས་དགའ་ལྡན་ཤར་

རྩེ་གྲྭ་ཚང་དུ་ཤག་གི་དགེ་ཕྲུག་ཏུ་བཟུང་ཞིང་། གཞུང་ཆེན་གྱི་དཔེ་ཁྲིད་ཙམ་དུ་མ་ཟད། རྗེ་

ཡབ་སྲས་གསུམ་ཀའི་གསུང་འབུམ་གྱི་བཀླགས་ལུང་ཡང་སྩལ་བ་སོགས་ཀྱི་བཀའ་དྲིན་གྱིས་

བསྐྱངས་པའི་བླ་མ་སྐྱབས་རྗེ་ཛེ་སྨད་རིན་པོ་ཆེ་རྗེ་བཙུན་བློ་བཟང་དཔལ་ལྡན་བསྟན་འཛིན་

ཡར་རྒྱས་དཔལ་བཟང་པོ་མཆོག་གི་བཀའ་དྲིན་ཡང་སྐབས་འདིར་རྗེས་དྲན་ཞུའོ།།

དེབ་འདི་དང་སྔར་ཨིན་ཡིག་གི་ཐོག་བརྩམས་པའི་རྣམ་ཐར་གཉིས་ཀའི་རྩོམ་འབྲིའི་བྱ་

བ་དངོས་དང་འབྲེལ་བ་ལ། རྣམ་གྲྭ་སྐུ་ཞབས་ཐུབ་བསྟན་ཡར་འཕེལ་ལགས་ནས་དམིགས་

བསལ་ཁུར་བཞེས་ཀྱིས། བོད་ནས་སེར་གཙུག་ནང་བསྟན་དཔེ་རྙིང་འཚོལ་བསྡུ་ཕྱོགས་སྒྲིག་

ཁང་ནས། ཕྱི་ལོ་ ༢༠༡༥ དཔར་དུ་བསྐྲུན་པའི་«རྗེ་བཙུན་ཙོང་ཁ་པ་ཆེན་པོའ་ིརྣམ་ཐར་

ཕྱོགས་བསྒྲིགས་»པོད་བཞི། ཁོ་བོས་མངགས་དོན་བཞིན་འཚོལ་སྒྲུབ་ཀྱིས་གསོལ་སྩལ་

བྱུང་བ་དང་། དེ་མཚུངས་ཨ་རིའི་ནང་བསྟན་དཔེ་ཚོགས་ལྟེ་གནས་ཁང་(BDRC)དང་། དེའི་

ལས་བྱེད་བློ་བཟང་ཤསྟྲི་ལགས་ནས། རྣམ་ཐར་གསར་བསྒྲིགས་འདི་རྩོམ་པའི་དཔྱད་ཞིབ་

དང་འབྲེལ་བའི་དཔེ་རྙིང་མང་པོ་ཞིག་རེ་དོན་ལྟར་མཇལ་རྒྱུའི་གོ་སྐབས་གནང་བ་དང་། ཨིན་

ཡིག་གི་རྣམ་ཐར་དེའི་ཟིན་བྲིས་ལ། རང་རིགས་ནང་ལེགས་སྦྱར་དང་འཕགས་བོད་ཀྱི་གཞུང་

ལ་མཁས་པའི་ཆོས་གྲོགས་དགེ་བཤེས་ངག་དབང་བསམ་གཏན་ལགས་ནས་ལེགས་བཅོས་ཀྱི་

དགོངས་འཆར་གནང་བ་དང་། དེང་རབས་ཀྱི་དཔེ་ཀློག་པ་པོ་རྣམས་ལ་སྨན་ཕྱིར་རྣམ་ཐར་

གྱི་ཡིག་ཆའི་ནང་སྨྲོས་པའི་བོད་ཀྱི་རབ་ལོ་རྣམས་ཕྱི་ལོར་སྒྱུར་བར། རྡ་ས་སྨན་རྩིས་ཁང་གི་

རྩིས་ཀྱི་སློབ་དཔོན་བསྟན་འཛིན་བློ་ལྡན་ལགས་ནས་ཕྱག་རོགས་གནང་བ་བཅས་ལ་ཐུགས་རྗེ་

ཆེ་ཞུ་རྒྱུ༑ 

 བོད་ཡིག་གི་རྣམ་ཐར་འདིའི་ཐད་ལ། ཐོག་མར་བསྟན་འཛིན་རིག་གསལ་ལགས་ནས་

ཨིན་ཡིག་གི་རྣམ་ཐར་དེ་བོད་ཡིག་ཏུ་རགས་བསྒྱུར་གྱིས་ཕབ་པར་ཐུགས་རྗེ་ཆེ་ཞུ་རྒྱུ་དང་། 

བོད་ཡིག་གི་རྣམ་ཐར་འདིའི་གཞུང་དངོས་གཞི་བྲིས་ཟིན་རྗེས་སུ། ཁོ་བོའ་ིརེ་བསྐུལ་ལྟར། 

གཞུང་བརྒྱ་སྨྲ་བའི་བཤེས་གཉེན་སེར་སྨད་ཡང་སྟེང་རིན་པོ་ཆེ་མཆོག་དང་། ཆོས་གྲོགས་དགེ་

བཤེས་བློ་བཟང་ཆོས་དར་ལགས། ཨ་རིའི་རང་དབང་རླུང་ཕྲིན་ཁང་གི་བོད་སྐད་སྡེ་ཚན་གྱི་

དབུ་འཛིན་སྐལ་ལྡན་བློ་གྲོས་ལགས། གཞུང་ལུགས་རབ་འབྱམས་སྨྲ་བ་དགའ་ཤར་དགེ་བཤེས་

བློ་བཟང་ཆོས་འཕེལ། ཨ་རིའི་ནང་བསྟན་དཔེ་ཚོགས་ལྟེ་གནས་ཁང་གི་དཔྱད་ཞིབ་པ་སྐལ་

བཟང་དབང་མོའམ་ཆོས་འཛིན་ལགས་དང་། ལོ་རྒྱུས་སྨྲ་བ་ལ་སྤོབས་པ་དགེ་བ་ཆབ་མདོ་

བློ་བཟང་ཤེས་རབ་ལགས་བཅས་ནས། རྣམ་ཐར་གྱི་ཟིན་བྲིས་ཆ་ཚང་ཞིབ་ཏུ་བཀླགས་ཏེ། 

དག་ཆ་དང་། ཚིག་སྦྱོར་གོ་བདེ་རུ་གཏོང་སྟངས་དང་། དཔྱད་གཞིའི་གནས་རྣམས་ལ་དོགས་

དཔྱོད་སོགས་བློ་འཆར་ལྷུག་པོར་གནང་བར་ཐུགས་རྗེ་ཆེ་ཞུ༑ ཁྱད་པར་དུ་ཁོ་བོ་རང་ཉིད་ཕྱི་

ལོ་ ༡༩༥༨ ལོ་མཇུག་མ་བསྡུས་ཙམ་གྱི་གོང་དུ་སྟོད་རྫོང་དཀར་སྐྱེས་པ་ཙམ་ལས། ལྷ་ས་དང་

དགའ་ལྡན། སེ་རྭ་ཆོས་སྡིངས། འོལ་ཁ། དྭགས་པོ་སྨན་ལུང་སོགས། འཇམ་མགོན་བླ་མའི་

རྣམ་ཐར་དང་འབྲེལ་བའི་ས་ཁུལ་རྣམས་དངོས་སུ་མཇལ་བའི་སྐལ་བ་ཐོབ་མེད་སྟབས། ཆོས་

འཛིན་ལགས་དང་ཆབ་མདོ་བློ་བཟང་ཤེས་རབ་ལགས་གཉིས་ནས། རྣམ་ཐར་འདི་ནང་འཁོད་

པའི་དགོན་པ་དང་། དབེན་གནས། གཞན་ཡང་བོད་ཀྱི་ས་ཁུལ་རྣམས་ཀྱི་འགྲེལ་བཤད་ལ་

དམིགས་བསལ་ཐུགས་སྣང་མཛད་དེ་བཅོས་འོས་སོགས་ལ་ཕྱག་རོགས་གནང་བར་ཐུགས་རྗེ་

ཆེ་ཞུ་རྒྱུ༑

མཇུག་ཏུ་རང་ཉིད་ལ་ལས་ཀྱིས་འབྲེལ་བའི་བཟའ་ཟླ་སོ་ཧྥི་ལགས་དང་བུ་མོ་མཁའ་འགྲོ་

དང་ཏཱ་ར་བཅས་ལའང་། ཁོ་བོ་རང་ཉིད་ཨིན་བོད་གཉིས་ཀའི་ནང་འཇམ་མགོན་བླ་མའི་རྣམ་

ཐར་རྩོམ་འབྲིའི་ལས་ལ་ཞུགས་པའི་སྐབས་སུ། ཧ་ལམ་ཞོགས་པ་ནམ་ལངས་པ་ནས་དགོང་དྲོ་

ཉལ་བའི་དུས་ཀྱི་བར་དུ། ངག་ནས་“རྗེ་ཙོང་ཁ་པ།” “རྗེ་ཙོང་ཁ་པ།” ཞེས་གཟུངས་སྔགས་མ་

ཎི་འདོན་པ་ལྟ་བུ་དང་། ཡིད་ལའང་རྗེ་བླ་མ་འབའ་ཞིག་ལས་བསམ་དུ་མེད་པ་ལྟ་བུར་གནས་

པར་བཟོད་སྲན་རྒྱུན་རིང་པོར་བསྟེན་པས་མ་ཚད། རྩོམ་འབྲིའི་ལས་དོན་ཐོག་སྙིང་ཐག་པ་

ནས་སྤྲོ་བ་ཆེན་པོས་རྒྱབ་སྐྱོར་བྱས་པར་ཐུགས་རྗེ་ཆེ་ཞུ་རྒྱུ་བཅས་སོ།།   །།

ཕྱི་ལོ།
རྗེ་ཙོང་ཁ་པ་ཆེན་པོའ་ིམཛད་པ་དང་དངོས་སུ་
འབྲེལ་བའི་བྱུང་བ། 

རྣམ་ཐར་དང་འབྲེལ་བའི་ཆབ་
སྲིད་དང་རིག་གཞུང་སྤྱིའི་བྱུང་
བ་ཁག 

༡༣༥༤

ཕག་གྲུའི་སྲིད་དབང་འགོ་ཚུགས། 

བྱམས་ཆེན་ཆོས་རྗེ་ཤཱཀྱ་ཡེ་ཤེས་

འཁྲུངས།

༡༣༥༦

ཕག་གྲུའི་སྡེ་སྲིད་གསུམ་པ་སྤྱན་

སྔ་གྲགས་པ་བྱང་ཆུབ་དང་། 

རྟོགས་ལྡན་འཇམ་དཔལ་རྒྱ་མཚོ་

འཁྲུངས།

༡༣༥༧
རྗེ་ཙོང་ཁ་པ་བོད་ཀྱི་བྱང་ཤར་གྱི་ཕྱོགས་མདོ་སྨད་

ཙོང་ཁའི་ཡུལ་དུ་སྐུ་བལྟམས།

ཕག་གྲུའི་སྡེ་སྲིད་བཞི་པ་སྤྱན་སྔ་

བསོད་ནམས་གྲགས་པ་དང་ རྭ་སྒྲེང་

པ་ཤཱཀྱ་བསོད་ནམས་འཁྲུངས།

༡༣༥༨

གཡག་སྡེ་པཎ་ཆེན་གྱིས་ཨེ་ཝཾ་

དགོན་པ་བཏབ། ཀརྨ་པ་རོལ་

པའི་རྡོ་རྗེ་རྒྱ་ནག་ལ་བྱོན།

༡༣༥༩

ཀརྨ་པ་སྐུ་ཕྲེང་བཞི་པ་རོལ་པའི་རྡོ་རྗེ་རྒྱ་ནག་ཏུ་

ཆིབས་སྒྱུར་བསྐྱངས་པའི་ལམ་བར་རྗེ་ཙོང་ཁ་པའི་

གཙུག་ཕུད་བཞེས་ཏེ་མཚན་ཀུན་དགའ་སྙིང་པོ་ཞེས་སྩལ།

སྟག་ལུང་རིན་པོ་ཆེ་བཀྲ་ཤིས་

དཔལ་བརྩེགས་འཁྲུངས།

༡༣༦༠ ཀརྨ་པ་རོལ་པའི་རྡོ་རྗེ་རྒྱ་ནག་ལ་འབྱོར།

༡༣༦༢

ཆོས་རྗེ་དོན་གྲུབ་རིན་ཆེན་གྱིས་རྗེ་ཙོང་ཁ་པ་བདག་

གིར་བཞེས་ཏེ། བྱ་ཁྱུང་དགོན་པར་གདན་དྲངས། 

དབང་བསྐུར་ཏེ་གསང་མཚན་དོན་ཡོད་རྡོ་རྗེ་གསོལ།

ཀརྨ་པ་རོལ་པའི་རྡོ་རྗེ་རྒྱ་ནག་

ནས་བོད་ལ་ཕྱིར་འབྱོར།

༡༣༦༣

ཆོས་རྗེ་དོན་གྲུབ་རིན་ཆེན་གྱི་དྲུང་དུ་དགེ་ཚུལ་

བསྒྲུབས་ཏེ་བློ་བཟང་གྲགས་པ་ཞེས་པའི་མཚན་

བཞེས།

རྒོད་ཕྲུག་རས་པ་འཁྲུངས། ཀུན་

མཁྱེན་ཀློང་ཆེན་རབ་འབྱམས་

པ་འདས། ཚལ་པ་ཀུན་དགའ་

རྡོ་རྗེས་རྒྱལ་རབས་«དེབ་ཐེར་

དམར་པོ་»བརྩམས།

༡༣༦༤
ཆོས་རྗེ་དོན་གྲུབ་རིན་ཆེན་གྱི་དྲུང་དུ་བྱ་ཁྱུང་དགོན་

པར་བཞུགས་མུད།

ཕག་གྲུ་སྡེ་སྲིད་དང་པོ་ཏའི་སི་ཏུ་

བྱང་ཆུབ་རྒྱལ་མཚན་དང་། བུ་

སྟོན་རིན་ཆེན་གྲུབ་འདས།  རྒྱལ་

ཚབ་དར་མ་རིན་ཆེན་འཁྲུངས།

༡༣༦༥ གོང་མཚུངས།

ཕག་གྲུའི་སྡེ་སྲིད་གཉིས་པ་འཇམ་

དབྱངས་ཤཱཀྱ་རྒྱལ་མཚན་ཁྲིར་

ཕེབས།

༡༣༦༦ གོང་མཚུངས།

ས་སྐྱའི་ཁྲི་འཛིན་གུ་ཤྲཱི་བློ་གྲོས་

རྒྱལ་མཚན་དང་། སེམས་དཔའ་

ཆེན་པོ་ཀུན་བཟང་འཁྲུངས།



503ལོ་དུས་རེའུ་མིག

༡༣༦༧ གོང་མཚུངས།
རོང་སྟོན་ཤཱཀྱ་རྒྱལ་མཚན་

འཁྲུངས།

༡༣༦༨ གོང་མཚུངས།
རྒྱ་ནག་ཏུ་ཡོན་རྒྱལ་རབས་རྫོགས་

ནས་མིང་རྒྱལ་རབས་འགོ་ཚུགས།

༡༣༦༩ གོང་མཚུངས།
དངུལ་ཆུ་རྒྱལ་སྲས་ཐོགས་མེད་

བཟང་པོ་འདས།

༡༣༧༡ གོང་མཚུངས།
སྤྱན་སྔ་གྲགས་པ་བྱང་ཆུབ་ཕག་

གྲུའི་གདན་སར་ཕེབས།

༡༣༧༢

ཆོས་རྗེ་དོན་གྲུབ་རིན་ཆེན་གྱི་དྲུང་དུ་བྱ་ཁྱུང་དགོན་

པར་ལོ་བཅུ་ཡས་མས་བཞུགས་རྗེས་དབུས་སུ་སློབ་

གཉེར་ལ་བྱོན།

༡༣༧༣

དབུས་སུ་ཐོག་མར་འབྲི་གུང་མཐིལ་གྱི་དགོན་པར་

འབྱོར། འབྲི་གུང་ཆོས་ཀྱི་རྒྱལ་པོ་མཇལ་ཏེ་ཕྱག་

ཆེན་ལྔ་ལྡན་དང་། ནཱ་རོ་ཆོས་དྲུག་སོགས་གསན། སྙེ་

ཐང་བདེ་བ་ཅན་དུ་ཕར་ཕྱིན་གྱི་གསན་བསམ་དབུ་

བཙུགས།

ཕག་གྲུ་སྡེ་སྲིད་གཉིས་པ་ཤཱཀྱ་

རྒྱལ་མཚན་འདས། ཧོར་སྟོན་ནམ་

མཁའ་དཔལ་བ་འཁྲུངས།

༡༣༧༤

ས་སྐྱའི་བླ་མ་དམ་པ་བསོད་ནམས་རྒྱལ་མཚན་ལས་

གསང་སྔགས་ཀྱི་ཆོས་གསན་ཅིང་། བླ་མ་དམ་པས་

ཀྱང་བཙུན་གཞོན་ཙོང་ཁ་པ་ལ་རང་གི་པཎ་ཞྭ་གནང་

སྟེ། བུ་སྟོན་རིན་ཆེན་གྲུབ་ནས་བརྒྱུད་པའི་བསྟན་པའི་

བདག་པོར་འགྱུར་བར་ལུང་བསྟན།

སྤྱན་སྔ་གྲགས་པ་བྱང་ཆུབ་ཕག་གྲུ་

སྡེ་སྲིད་གསུམ་པར་གྱུར། ཕག་གྲུ་

སྡེ་སྲིད་ལྔ་པ་མི་དབང་གྲགས་པ་

རྒྱལ་མཚན་དང་། འདུལ་འཛིན་

གྲགས་པ་རྒྱལ་མཚན་འཁྲུངས།

༡༣༧༥
སྣར་ཐང་སོགས་དབུས་ཀྱི་གདན་ས་ཁག་ཅིག་ཏུ་ཕར་

ཕྱིན་གྱི་གྲྭ་བསྐོར་ཐོག་མར་མཛད།

བླ་མ་དམ་པ་བསོད་ནམས་རྒྱལ་

མཚན་འདས། དགའ་ལྡན་ཁྲི་ཐོག་

བཞི་པ་ཞ་ལུ་བ་ལེགས་པའི་རྒྱལ་

མཚན་འཁྲུངས།

༡༣༧༦

ས་བཟང་མ་ཏི་པཎ་ཆེན་དང་། ཇོ་ནང་ཕྱོགས་རྒྱལ་

བ་ལས་ཆོས་གསན། ཉ་དབོན་ལས་ཕར་ཕྱིན་གསན་

པས་ཐུགས་འཕྲོག་ཅིང་། «མངོན་པ་མཛོད་»ཁྲིད་

པར་གསོལ་བ་བཏབ་པར་རྗེ་བཙུན་རེད་མདའ་བ་

ལས་ཞུས་ན་གསུངས་པ་ལྟར། ཕྱིས་སུ་རྩ་བའི་བླ་

མར་འགྱུར་བ་རྗེ་བཙུན་རེད་མདའ་བ་དང་ཐོག་མར་

མཇལ། རྗེ་ཙོང་ཁ་པས་ཆོས་འཁོར་ཐོག་མ་དེའང་

གནང་།

སྟག་ལུང་བཀྲ་ཤིས་བརྩེགས་

པ་སྟག་ལུང་གི་ཁྲིར་ཕེབས། ཏཱ་

དབེན་བློ་གྲོས་རྒྱལ་མཚན་ས་སྐྱའི་

ཁྲིར་བཀོད། ས་བཟང་མ་ཏི་པཎ་

ཆེན་འདས། བོ་དོང་ཕྱོགས་ལས་

རྣམ་རྒྱལ་འཁྲུངས།

༡༣༧༨

ཕ་ཡུལ་དུ་ལོག་དགོས་པའི་ཨ་མའི་འཕྲིན་ཡིག་འབྱོར་

ཡང་། ཕེབས་རྒྱུའི་འདུན་པ་དོར་ཏེ་རང་གི་འདྲ་བརྙན་

ཞིག་བྲིས་ཏེ་ཡུམ་ལ་བསྐུར། རྗེ་ཙོང་ཁ་པའི་བརྩམས་

ཆོས་ཐོག་མར་གྱུར་པ་དགེ་འདུན་ཉི་ཤུ་བསྡུས་པ་དང་

བསམ་གཟུགས་ཀྱི་ཟིན་བྲིས་གཉིས་མཛད།   

རྗེ་བཙུན་རེད་མདའ་བས་

«མངོན་པ་ཀུན་བཏུས་ཀྱི་ཊིཀ་

ཆེན་»བརྩམས། གཡག་སྡེ་པཎ་

ཆེན་འདས།

༡༣༧༩

འདུལ་བ་དང་ཚད་མ་དང་མངོན་པ་བཅས་འཕྲོས་ཀྱི་

གཞུང་པོ་ཏི་གསུམ་གྱི་གྲྭ་བསྐོར་མཛད་དེ་བཀའ་བཞི་

པར་གྱུར་ཅིང་། སློབ་མ་ཐོག་མར་ཡང་བཞེས། ཐུགས་

དམ་མཛད་དེ་ལྷ་མོ་དབྱངས་ཅན་མའི་ཞལ་གཟིགས།

འཇམ་དབྱངས་ཆོས་རྗེ་བཀྲ་ཤིས་

དཔལ་ལྡན་འཁྲུངས།

༡༣༨༠

སྣར་ཐང་དུ་ལོ་ཆེན་ནམ་མཁའ་བཟང་པོའ་ིདྲུང་ནས་

«སྙན་ངག་མེ་ལོང་མ་»དང་སྒྲ་སྟེ་ལེགས་སྦྱར་གྱི་བརྡ་

སྤྲོད་གསན། ཇོ་གདན་དགོན་པར་ཁེ་ཆེའི་པཎྜི་ཏ་

བསོད་སྙོམས་པ་ཆེན་པོ་ཤཱཀྱ་ཤྲཱི་བྷ་དྲའི་སྡོམ་རྒྱུན་ལྟར་

དུ་བསྙེན་རྫོགས་ཀྱི་སྡོམ་པ་བཞེས།

ལོ་ཆེན་བྱང་ཆུབ་རྩེ་མོ་འདས།

༡༣༨༡

ཕག་གྲུའི་སྤྱན་སྔ་གྲགས་པ་བྱང་ཆུབ་དང་མཇལ་ཞིང་

ཕན་ཚུན་ཐུགས་ཤིན་ཏུ་གཉེན་པར་མཛད་ལ་བླ་མ་དེ་

ལས་ཆོས་འབྲེལ་གསན། བུ་སྟོན་རིན་པོ་ཆེས་ཞུ་སྒྲིག་

གནང་བའི་བཀའ་བསྟན་ཚལ་གུང་ཐང་དུ་བཞུགས་

པ་ལ། ལོ་འདིའི་སྨད་ཙམ་དུ་ཚལ་གུང་ཐང་དུ་ལོ་

བཞི་ཙམ་གྱི་རིང་གཟིགས་རྟོག་གི་དཔེ་མཚམས་ལ་

བཞུགས་པའི་དབུ་ཚུགས།

སྤྱན་སྔ་གྲགས་པ་བྱང་ཆུབ་ཀྱིས་

ཕག་གྲུ་སྡེ་སྲིད་ཀྱི་འགན་བཞེས་

མཚམས་བཞག སྤྱན་སྔ་བསོད་

ནམས་གྲགས་པ་ཕག་གྲུའི་སྡེ་སྲིད་

དུ་ཕེབས།

༡༣༨༢
ཚལ་གུང་ཐང་དུ་དཔེ་མཚམས་མུ་མཐུད་ནས་

བསྡམས།

སྟག་ཕུ་གུ་ཤྲཱི་དཔལ་ལྡན་དོན་གྲུབ་

དང་། ངོར་ཆེན་ཀུན་དགའ་བཟང་

པོ་འཁྲུངས།

༡༣༨༣ གོང་མཚུངས།

ཀརྨ་པ་སྐུ་ཕྲེང་བཞི་པ་རོལ་པའི་

རྡོ་རྗེ་འདས། གུང་རུ་རྒྱལ་མཚན་

བཟང་པོ་འཁྲུངས།

༡༣༨༤ གོང་མཚུངས།
ཀརྨ་པ་སྐུ་ཕྲེང་ལྔ་པ་དེ་བཞིན་

གཤེགས་པ་འཁྲུངས།

༡༣༨༥
«མངོན་རྟོགས་རྒྱན་»གྱི་རྒྱ་ཆེར་འགྲེལ་པོད་གཉིས་

ཅན་«ལེགས་བཤད་གསེར་ཕྲེང་»རྩོམ་པའི་དབུ་

བཙུགས།

ཆོས་རྗེ་དོན་གྲུབ་རིན་ཆེན་འདས། 

མི་དབང་གྲགས་པ་རྒྱལ་མཚན་

ཕག་གྲུ་ཁྲི་རབས་ལྔ་པར་མངའ་

གསོལ། མཁས་གྲུབ་དགེ་ལེགས་

དཔལ་བཟང་འཁྲུངས།

༡༣༨༦

«ལེགས་བཤད་གསེར་ཕྲེང་»རྩོམ་འབྲི་མུ་མཐུད་ནས་

གནང་། «སྤྱན་སྔ་གྲགས་པ་བྱང་ཆུབ་དཔལ་བཟང་

པོའ་ིརྟོགས་པ་བརྗོད་པའི་སྙན་དངགས་བྱིན་རླབས་

ཀྱི་ལྷུན་པོ་»བརྩམས།

ཕག་གྲུའི་སྤྱན་སྔ་གྲགས་པ་བྱང་

ཆུབ་དང་། ཇོ་ནང་ཕྱོགས་ལས་

རྣམ་རྒྱལ་འདས། སྤྱན་སྔ་བསོད་

ནམས་གྲགས་པ་ཕག་གྲུའི་གདན་

སར་ཕེབས། ཕག་གྲུའི་སྤྱན་སྔ་

བསོད་ནམས་རྒྱལ་མཚན་དང་། 

ཀུ་ཅོར་རྟོགས་ལྡན་འཁྲུངས།

༡༣༨༧
«བྱང་ཆུབ་སེམས་དཔའ་རྟག་ཏུ་ངུའི་རྟོགས་བརྗོད་»ཀྱི་

སྙན་དངགས་བརྩམས།

༡༣༨༨
«ལེགས་བཤད་གསེར་ཕྲེང་»གྱི་རྩོམ་པ་ལེགས་པར་

གྲུབ་ཏེ་མཁས་སྙན་ཕྱོགས་སུ་ཁྱབ།

༡༣༨༩

སྨོན་མཁར་བཀྲ་ཤིས་གདོང་དུ་ཟླ་བ་གསུམ་ཙམ་གྱི་

རིང་རྒྱ་གཞུང་བཅུ་བདུན་གྱི་བཤད་པ་དཀྱུས་གཅིག་

ལ་གནང་། ཨོ་དཀར་བྲག་ཏུ་སྐུ་མཚམས་དམ་པོར་

བཞུགས།

དགའ་ལྡན་ཁྲི་ཐོག་ལྔ་པ་རྗེ་བློ་

གྲོས་ཆོས་སྐྱོང་འཁྲུངས།

༡༣༩༠

གཙང་དུ་རྗེ་བཙུན་རེད་མདའ་བ་དང་སྐྱར་དུ་ཞལ་

འཛོམས། སྟག་ཚང་དགོན་པར་མཁས་པའི་དབང་

པོ་ལྔ་སྟེ། ལོ་ཙཱ་བ་གྲགས་པ་རྒྱལ་མཚན། སྣར་ཐང་

ལོ་ཙཱ་བ་དོན་བཟང་། ལོ་ཆེན་སྐྱབས་མཆོག་དཔལ་

བཟང་། རྗེ་བཙུན་རེད་མདའ་བ་དང་། རྗེ་ཙོང་ཁ་པ་

བཅས་ཆོས་ཀྱི་བགྲོ་བ་མཛད། རྗེ་བཙུན་འཇམ་པའི་

དབྱངས་དང་རང་ཉིད་དབར་དུ་ལོ་ཙཱ་མཛད་མཁན་བླ་

མ་དབུ་མ་པ་དང་ཐོག་མར་མཇལ། ལོ་འདི་ཡས་མས་

ཤིག་ལ་«དགེ་སྦྱོར་གྱི་གནད་ཀྱི་དྲི་བ་སྙན་བསྐུལ་བ་

ལྷག་བསམ་རབ་དཀར་»མཛད།

༡༣༩༡

བུ་སྟོན་གྱི་གདན་ས་ཞ་ལུར་ཕེབས་ནས་ཕྱི་ལོའ་ིདབྱར་

བར་དུ་བཞུགས་ཏེ། ཁྱུང་པོ་ལྷས་པའི་དྲུང་དུ་བུ་སྟོན་

ནས་བརྒྱུད་པའི་ཆོས་རྒྱུན་རྣམས་གསན།

རྒྱལ་དབང་སྐུ་ཕྲེང་དང་པོ་རྗེ་དགེ་

འདུན་གྲུབ་འཁྲུངས། བླ་མ་དབུ་མ་

པའི་བླ་མ་འབའ་ར་བ་རྒྱལ་མཚན་

དཔལ་བཟང་འདས།

༡༣༩༢

བླ་མ་དབུ་མ་པ་དང་སླར་ཡང་ཞལ་འཛོམས་བྱུང་སྟེ་

ལྷན་དུ་ཟླ་བ་འགར་སྐུ་མཚམས་སུ་བཞུགས། བླ་མ་

དབུ་མ་པས་རྗེ་བཙུན་འཇམ་དབྱངས་དང་རྗེ་ཙོང་

ཁ་པའི་དབར་ལ་ལོ་ཙཱ་མཛད། འདིའི་ལོ་མཇུག་ཙམ་

ལ་རྗེ་ཙོང་ཁ་པ་རང་ཉིད་ལ་འཇམ་དབྱངས་ཀྱི་ཞལ་

གཟིགས་ཐོག་མར་བྱུང་། ཡི་དམ་གྱི་བཀའ་བཞིན་

འཁོར་དག་པ་རྣམ་བརྒྱད་དང་བཅས་འོལ་ཁ་ཁུལ་དུ་

བྱ་བྲལ་ལ་ཕེབས། 

«དེབ་ཐེར་སྔོན་པོ་»མཛད་པ་པོ་

འགོས་ལོ་ཙཱ་བ་གཞོན་ནུ་དཔལ་

དང་། བདེ་མོ་ཐང་པ་སེམས་

དཔའ་ཆེན་པོ་བློ་གྲོས་རྒྱལ་མཚན་

གཉིས་འཁྲུངས།

༡༣༩༣

འོལ་ཁར་སྒྲུབ་པ་མཛད་པའི་སྐབས་སུ་རྗེ་བཙུན་

བྱམས་མགོན་གྱི་ཞལ་གཟིགས་ཐེངས་གཉིས་བྱུང་

ཞིང་། རྫིང་ཕྱིའི་བྱམས་པ་མཇལ། 

ཏཱ་དབེན་ཀུན་དགའ་རིན་ཆེན་ས་

སྐྱའི་ཁྲིར་ཕེབས།

༡༣༩༤

འོལ་ཁ་ཁུལ་དུ་སྒྲུབ་པ་ལ་མུ་མཐུད་ནས་བཞུགས། ལོ་

དེའི་སྨད་དུ་རྫིང་ཕྱིའི་བྱམས་པ་གླིང་དུ་སྒྲུབ་གནས་

སྤོས་ཏེ་རྫིང་ཕྱི་བྱམས་པའི་གཙུག་ལག་ཁང་ཞིག་

གསོས་གནང་། འདི་མཛད་ཆེན་བཞིར་གྲགས་པའི་

གཅིག་ཡིན།

༡༣༩༥

འོལ་ཁར་ལོ་གསུམ་ཙམ་གྱི་བྱ་བྲལ་གྱི་མཛད་པ་དེ་རེ་

ཞིག་རྫོགས་པར་མཛད། ལྷོ་བྲག་གྲུབ་ཆེན་ནམ་མཁའ་

རྒྱལ་མཚན་དང་མཇལ། ཁོང་གི་སྒྲུབ་གནས་སུ་ཟླ་བ་

བདུན་ཙམ་བཞུགས།

བྱང་པ་རྣམ་རྒྱལ་གྲགས་བཟང་

འཁྲུངས། ཆབ་མདོ་བྱམས་པ་གླིང་

ཕྱག་འདེབས་པ་པོ་སྨད་ཤེས་རབ་

བཟང་པོ་འཁྲུངས།

༡༣༩༦

ཙཱ་རི་གནས་མཇལ་ལ་ཕེབས། དུས་འཁོར་གྱི་རྒྱུད་ལ་

ངེས་པ་ཆེན་པོ་འཁྲུངས། ལྷ་མོ་དབྱངས་ཅན་མས་རྗེ་

ཙོང་ཁ་པའི་སྐུ་ཚེ་དགུང་ལོ་ལྔ་བཅུ་ང་བདུན་གྱི་བར་

དུ་བཞུགས་པའི་ལུང་བསྟན་གནང་།

༡༣༩༧

མཛད་ཆེན་བཞིར་གྲགས་པའི་ཡ་གྱལ་གཉལ་གྱི་ལུང་

རྭ་ཆེན་མོ་བཙུགས། རྒྱལ་ཚབ་དར་མ་རིན་ཆེན་རྗེ་

ཙོང་ཁ་པའི་སློབ་མར་གྱུར། སླར་ཡང་འོལ་དྭགས་

ཁུལ་དུ་སྒྲུབ་པ་ལ་བྱོན་ཏེ་དང་ཐོག་དྭགས་པོ་སྨན་

ལུང་དུ་འོ་དེ་གུང་རྒྱལ་གྱི་ལྷ་གཞོལ་དབེན་གནས་ལྷ་

ལྡིངས་སུ་བཞུགས། དེར་སྟོང་པ་ཉིད་ཀྱི་ལྟ་བ་ཐུགས་

རྒྱུད་ལ་འཁྲུངས་ཤིང་། སྟོན་པ་ཐུབ་པའི་དབང་པོ་ལ་

བཀའ་དྲིན་དྲན་པའི་དད་པའི་བཤུགས་ཀྱིས་བསྟོད་

པ་«ལེགས་བཤད་སྙིང་པོ་»སྟེ་རྟེན་འབྲེལ་བསྟོད་པར་

གྲགས་པ་བརྩམས། སྟོན་ལ་འོལ་ཁ་ཁུལ་དུ་བྱོན་ཏེ་

མགར་ཕུག་ཏུ་སྒྲུབ་པ་མཛད།

༡༣༩༨

མགར་ཕུག་ནས་ཆེས་ཏེ་ཨེའུ་ཏ་རར་ཕེབས། ལམ་

རིམ་གྱི་སྐོར་ལ་གདམས་པ་ཐུང་ངུ་གཉིས་མཛད་པའི་

གཉིས་པ་དེ་ཚ་ཁོ་ངག་དབང་གྲགས་པ་ལ་གནང་བའི་

«ལམ་གཙོ་རྣམ་གསུམ་»ཡིན། ལྷ་སར་སླར་བྱོན།

ཏྲོ་ཡུན་ཝིན་རྒྱ་ནག་མིང་རྒྱལ་

རབས་ཀྱི་རྒྱལ་པོ་གཉིས་པར་གྱུར། 

ས་སྐྱ་བདག་ཆེན་འཇམ་དབྱངས་

ནམ་མཁའ་རྒྱལ་མཚན་དང་། 

དྭགས་པོ་པཎ་ཆེན་བཀྲ་ཤིས་རྣམ་

རྒྱལ་འཁྲུངས།

༡༣༩༩

རྫིང་ཕྱིའི་བྱམས་པའི་ལྷ་ཁང་དུ་ཕེབས་ཏེ། སྔར་མཉན་

ཡོད་དུ་སྟོན་པ་ཤཱཀྱ་ཐུབ་པས་ཆོ་འཕྲུལ་བསྟན་པའི་

རྗེས་དྲན་དུ་ཉིན་བཅོ་ལྔར་སྨོན་ལམ་གྱི་ཚོགས་མཆོད་

མཛད།

ས་སྐྱ་ཁྲི་འཛིན་ཏ་དབེན་ཀུན་

དགའ་རིན་ཆེན་འདས།

༡༤༠༠

རྗེ་བཙུན་རེད་མདའ་བ་དང་རྗེ་ཙོང་ཁ་པ་གཉིས་ལོ་

འདིའི་དགུན་ཁར་རྭ་སྒྲེང་དབེན་གནས་ལ་སྐུ་མཚམས་

བཞུགས་ཐོག བླ་མས་རྗེ་ཙོང་ཁ་པ་ལས་«རྩ་ཤེ་»དང་

«གསང་འདུས་འགྲེལ་པ་སྒྲོན་གསལ་»གསན་པ་

སོགས་ཀྱིས་ཕན་ཚུན་ཆོས་གསན་རེས་མཛད། རྗེ་བླ་

མས་རྭ་སྒྲེང་དུ་སློབ་མ་རྣམས་ལ་ཞི་གནས་ཀྱི་མྱོང་

ཁྲིད་ཞིབ་པར་མཛད་ཐོག་ཉིན་མང་པོར་སྒོམ་དུའང་

བཅུག་པས། སློབ་མ་འགའ་ཤས་ཀྱི་རྒྱུད་ལ་ཞི་གནས་

ཀྱི་མྱོང་བའང་ཁྱད་པར་ཅན་སྐྱེས། 

འདུལ་འཛིན་བློ་གྲོས་སྦས་པ་

དང་། བྱམས་གླིང་པཎ་ཆེན་

འཁྲུངས། མཁས་གྲུབ་རྗེས་ངམ་

རིང་དུ་བོ་དོང་པཎ་ཆེན་དང་

རྩོད། འབྲི་གུང་དཔལ་འཛིན་གྱིས་

རྙིང་རྒྱུད་ཁག་གཅིག་འགོག་པའི་

བསྟན་བཅོས་«ཆོས་དང་ཆོས་མ་

ཡིན་པ་རྣམ་པར་དབྱེ་བའི་རབ་

བྱེད་»ཅེས་པ་བརྩམས།

༡༤༠༡

དཔྱིད་ཀར་འབྲི་གུང་མཐིལ་དུ་འབྲི་གུང་ཆོས་ཀྱི་རྒྱལ་

པོ་སླར་མཇལ་ཞིང་ཆོས་གསན། དེར་«སྨོན་ལམ་ཐོག་

མཐའ་མ་»མཛད། རྗེ་བཙུན་རེད་མདའ་བ་དང་རྗེ་

ཙོང་ཁ་པ་གཉིས་སྟག་ལུང་དགོན་པར་ཕེབས་ཏེ་སྟག་

ལུང་རིན་པོ་ཆེ་བཀྲ་ཤིས་དཔལ་བརྩེགས་དང་མཇལ། 

དབྱར་གནས་ལ་ལོ་ཆེན་སྐྱབས་མཆོག་དཔལ་བཟང་

གིས་གདན་ཞུས་ལྟར། ལོ་ཆེན་དང་རྗེ་རེད་མདའ་བ་

དང་ལྷན་དུ་གནམ་རྩེ་ལྡེང་གི་ཆོས་སྐོར་མཛད། དབྱར་

གནས་རྗེས་ལོ་ཆེན་སྐྱབས་མཆོག་དཔལ་བཟང་དང་

ལྷན་དུ་ར་སྒྲེང་དབེན་གནས་ལ་ཕེབས་ཤིང་། ལོ་ཆེན་

སོགས་ཀྱི་བསྐུལ་ངོར་«བྱང་ཆུབ་ལམ་རིམ་ཆེན་མོ་

»རྩོམ་པའི་དབུ་ཚུགས།

ལྷོ་བྲག་གྲུབ་ཆེན་ནམ་མཁའ་རྒྱལ་

མཚན་འདས།

༡༤༠༢
«ལམ་རིམ་ཆེན་མོའ་ི»རྩོམ་པ་མཇུག་རྫོགས་པར་

མཛད། གུང་རུ་རྒྱལ་མཚན་བཟང་པོ་རྗེའི་སློབ་མར་

གྱུར།

དགའ་ལྡན་ཁྲི་ཐོག་དྲུག་པ་བ་སོ་

ཆོས་ཀྱི་རྒྱལ་མཚན་དང་། ཁྲི་ཐོག་

བདུན་པ་གཙང་བློ་གྲོས་བརྟན་པ། 

འདུལ་ནག་པ་དཔལ་ལྡན་བཟང་

པོ། རྒྱ་མ་རིན་ཆེན་སྒང་གི་སྤྱན་སྔ་

བློ་གྲོས་རྒྱལ་མཚན་བཅས་འཁྲུངས།

༡༤༠༣

རྭ་སྒྲེང་དུ་«བྱང་སའི་ཚུལ་ཁྲིམས་ལེའུའི་རྣམ་བཤད་

»དང་། «གསང་སྔགས་ཀྱི་ཚུལ་ཁྲིམས་ཀྱི་རྣམ་བཤད་

»དང་། «བླ་མ་ལྔ་བཅུ་པའི་རྣམ་བཤད་»བཅས་

མཛད།

ཡུང་ལེ་རྒྱ་ནག་མིང་རྒྱལ་རབས་

ཀྱི་རྒྱལ་པོ་གསུམ་པར་གྱུར། 

གཏེར་སྟོན་རཏྣ་གླིང་པ་འཁྲུངས།

༡༤༠༤

རྭ་སྒྲེང་དུ་སྔར་སྟོན་པ་ཤཱཀྱ་ཐུབ་པས་མཉན་ཡོད་དུ་ཆོ་

འཕྲུལ་གྱི་མཛད་པ་བསྟན་པའི་རྗེས་དྲན་གྱི་སྨོན་ལམ་

མཆོད་པ་ཉིན་བཅོ་ལྔར་མཛད། རྗེ་བཙུན་འཇམ་པའི་

དབྱངས་ཀྱིས་བསྐུལ་ངོར་སློབ་དཔོན་ཀླུ་བྱང་གི་«རྣམ་

གཞག་རིམ་པའི་རྣམ་བཤད་»མཛད།

ཞང་ཞུང་ཆོས་དབང་གྲགས་པ་

འཁྲུངས།

༡༤༠༥

ལོ་ཆེན་སྐྱབས་མཆོག་དཔལ་བཟང་དང་། མི་དབང་གི་

སྐུ་མཆེད་ཕག་གྲུ་བསོད་ནམས་བཟང་པོ་སོགས་ཀྱིས་

བསྐུལ་ངོར་«སྔགས་རིམ་ཆེན་མོ་»མཛད།

སྟག་ཚང་ལོ་ཙཱ་བ་འཁྲུངས། ཞྭ་

དམར་སྐུ་ཕྲེང་གཉིས་པ་མཁའ་

སྤྱོད་དབང་པོ་དང་། ལོ་ཙཱ་བ་

གྲགས་པ་རྒྱལ་མཚན། གཏེར་སྟོན་

རྡོ་རྗེ་གླིང་པ་འདས།

༡༤༠༦
མཁས་གྲུབ་དགེ་ལེགས་དཔལ་བཟང་རྗེའི་སློབ་མར་

གྱུར།

ཞྭ་དམར་སྐུ་ཕྲེང་གསུམ་པ་ཆོས་

དཔལ་ཡེ་ཤེས་འཁྲུངས།

༡༤༠༧
ར་ག་བྲག་ཏུ་«དྲང་ངེས་རྣམ་འབྱེད་ལེགས་བཤད་

སྙིང་པོ་»མཛད།

ཀརྨ་པ་སྐུ་ཕྲེང་ལྔ་པ་དེ་བཞིན་

གཤེགས་པ་རྒྱ་ནག་ལ་ཕེབས། 

འབྲི་གུང་སྤྱན་སྔ་ཆོས་ཀྱི་རྒྱལ་པོ་

འདས།

༡༤༠༨

རྒྱ་ནག་གོང་མ་ཏཱ་མིང་རྒྱལ་པོས་གདན་འདྲེན་ཞུས་

ཀྱང་ཞལ་གྱིས་མ་བཞེས། ལྷ་ས་ཇོ་ཁང་རྟེན་དང་

བརྟེན་པ་བཅས་པར་ཞིག་གསོ་མཛད་ནས་ལྷ་ལྡན་

སྨོན་ལམ་ཆེན་མོའ་ིགྲ་སྒྲིག་གནང་། ཕག་གྲུ་མི་དབང་

དང་གཞན་སོགས་ཀྱིས་བསྐུལ་ངོར་སེ་ར་ཆོས་སྡིངས་

སུ་«རྩ་ཤེའི་རྣམ་བཤད་རིགས་པའི་རྒྱ་མཚོ་»མཛད། 

གྲུམ་བུ་ལུང་དུ་མི་དབང་གིས་སྦྱིན་བདག་གནང་སྟེ་

རྗེ་བླ་མས་ཆོས་འབྲེལ་མཛད་པ་དེར་ལམ་རིམ་དང་། 

བདེ་མཆོག་ལཱུ་ཨི་པའི་སྒྲུབ་ཐབས་དང་། ལྷག་པར་མ་

རྒྱུད་ཀྱི་རྫོགས་རིམ་རྒྱས་པར་གསུངས།

༡༤༠༩

མཛད་ཆེན་བཞིར་གྲགས་པའི་ཡ་གྱལ་ལྷ་ལྡན་སྨོན་

ལམ་ཆེན་མོ་བཙུགས། དགའ་ལྡན་དགོན་པའི་རྨང་

གཞི་བཏིང་སྟེ་འདུལ་འཛིན་གྲགས་པ་རྒྱལ་མཚན་དང་

རྒྱལ་ཚབ་དར་མ་རིན་ཆེན་གཉིས་ལ་ཨར་ལས་དངོས་

ཀྱི་ཞལ་ཏ་མཛད། རྗེ་བླ་མ་རང་ཉིད་འོལ་དྭགས་ཁུལ་

དུ་དབེན་གནས་ལ་ཕེབས། འོལ་ཁ་བསམ་གཏན་གླིང་

དུ་གསང་འདུས་ཀྱི་«སྒྲུབ་ཐབས་རྣལ་འབྱོར་དག་རིམ་

»དང་། དེའི་«དབང་དོན་དེ་ཉིད་རབ་གསལ་»གཉིས་

བརྩམས་ཤིང་། ཡི་དམ་གྱི་ལྷའི་མཚན་མ་ཐོབ་པས་

«རྫོགས་རིམ་རིམ་ལྔ་གསལ་སྒྲོན་»རྩོམ་པའི་ཐུགས་

འདུན་བསྐྱེད། 

༡༤༡༠

ཕྱིར་དགའ་ལྡན་དུ་ཕེབས་ནས་རབ་སྟོན་རྒྱས་པར་

མཛད། འདི་ནས་བཟུང་སྟེ་དགའ་ལྡན་དགོན་པ་རྗེ་

བླ་མའི་བཞུགས་གནས་སུ་གྱུར། སྔགས་བླ་མེད་ཀྱི་

སྐོར་ལ་གཞུང་རྩོམ་པའི་དུས་སྐབས་གསར་པ་ཞིག་

གི་འགོ་ཚུགས་པར། གསང་འདུས་བཤད་རྒྱུད་«ལྷ་མོ་

བཞིས་ཞུས་»དང་། «ཡེ་ཤེས་རྡོ་རྗེ་ཀུན་ལས་བཏུས་

པ་»གཉིས་ཀྱི་ཊིཀྐ་བརྩམས། 

པཎ་ཆེན་བཟང་པོ་བཀྲ་ཤིས་

འཁྲུངས། གོང་མ་ཡུང་ལེས་བཀའ་

འགྱུར་ཤིང་དཔར་གྱི་སྦྱིན་བདག་

མཛད།

༡༤༡༡

རེ་ཞིག་དགའ་ལྡན་གྱི་རི་ནས་མི་འབབ་པའི་དམ་

བཅའ་མཛད། འཕགས་ལུགས་གསང་བ་འདུས་པའི་

རྫོགས་རིམ་གྱི་གཞུང་ཆེན་«རིམ་ལྔ་གསལ་སྒྲོན་

»དང་། ནཱ་རོ་པའི་མན་ངག་ལ་བརྟེན་པའི་གསང་

འདུས་རྫོགས་རིམ་«རིམ་ལྔ་གདན་རྫོགས་ཀྱི་དམར་

ཁྲིད་»བརྩམས།

ཀརྨ་པ་དེ་བཞིན་གཤེགས་པ་རྒྱ་

ནག་ནས་བོད་དུ་ཕྱིར་འབྱོར།

༡༤༡༢

རྗེ་བཙུན་རེད་མདའ་བ་ཆེན་པོ་དགོངས་པ་རྫོགས་

པའི་ཡིད་སྐྱོའ་ིགནས་ཕྲིན་དང་། རིང་སྲེལ། ཐུགས་

དམ་གྱི་རྟེན་འཇམ་དབྱངས་ཀྱི་གསེར་སྐུ་འབྱོར།

རྗེ་བཙུན་རེད་མདའ་བ་དང་། ལོ་

ཆེན་སྐྱབས་མཆོག་དཔལ་བཟང་

འདས།

༡༤༡༣

དགའ་ལྡན་དུ་སྐུ་སྙུན་ཏེ། རྗེ་བླ་མ་དང་ཉེ་བའི་སློབ་

མ་རྣམས་ཀྱིས་རིམ་གྲོ་རྒྱ་ཆེར་མཛད། སྙུན་གཞི་ཅུང་

ཙམ་སངས། གོང་མ་ཡུང་ལེས་སླར་ཡང་རྒྱ་ནག་ཏུ་

གདན་འདྲེན་པའི་ཕོ་ཉ་དང་བཀའ་ཡིག་འབྱོར་བས། 

སྐུ་ཚབ་ཏུ་བྱམས་ཆེན་ཆོས་རྗེ་བཏང་།

༡༤༡༤
«གསང་བ་འདུས་པའི་འགྲེལ་པ་སྒྲོན་གསལ་གྱི་མཆན་

འགྲེལ་»པོད་གཉིས་དང་། «ས་བཅད་བསྡུས་དོན།» 
«མཐའ་དཔྱོད་རིན་ཆེན་མྱུ་གུ་»བཅས་བརྩམས།

བྱམས་ཆེན་ཆོས་རྗེ་པེ་ཅིན་དུ་

ཐོག་མར་འབྱོར། ཕག་གྲུ་ཁྲི་

རབས་དྲུག་པ་གྲགས་པ་འབྱུང་

གནས་དང་། དགའ་ལྡན་ཁྲི་ཐོག་

བདུན་པ་རྗེ་སྨོན་ལམ་དཔལ་བ་

འཁྲུངས།

༡༤༡༥

རི་བོ་དགེ་ལྡན་ནས་བབས་ཏེ་འོན་གྱི་བཀྲ་ཤིས་དོ་

ཁར་ཕག་གྲུའི་མི་དབང་གི་སྦྱིན་བདག་གནང་སྟེ་

དབྱར་གནས་རིང་ཆོས་ཀྱི་འཁོར་ལོ་རྒྱས་པར་བསྐོར། 

དེ་དུས་དབུས་ཀྱི་མི་སྣ་གྲགས་ཅན་མང་པོ་ཞིག་མཉམ་

འཛོམས་བྱུང་བར། ཕག་གྲུའི་མི་དབང་སྐུ་མཆེད་དང་

བཅས་པའི་སྟེང་། རྗེ་དགེ་འདུན་གྲུབ། འགོས་ལོ་ཙཱ་

བ་གཞོན་ནུ་དཔལ་སོགས་ཕེབས། འཇམ་དབྱངས་

ཆོས་རྗེར་འབྲས་སྤུངས་ཕྱག་འདེབས་པའི་བཀའ་སྩལ། 

དགའ་ལྡན་དུ་ཕྱིར་ཕེབས་རྗེས་«ལམ་རིམ་འབྲིང་པོ་

»དང་། ལཱུ་ཨི་པའི་ལུགས་ཀྱི་«བདེ་མཆོག་གི་མངོན་

པར་རྟོགས་པའི་རྒྱ་ཆེར་བཤད་པ་འདོད་པ་འཇོ་བ།» 

དེའི་ལུགས་ཀྱི་«བདེ་མཆོག་གི་སྒྲུབ་ཐབས་བདེ་ཆེན་

གསལ་བ།» དེའི་ལུགས་ཀྱི་བདེ་མཆོག་གི་«རྫོགས་

རིམ་དངོས་གྲུབ་སྙེ་མ།» «རྫོགས་རིམ་རྣལ་འབྱོར་

ཆེན་པོའ་ིཁྲིད་ཀྱི་རིམ་པ་མདོར་བསྡུས་»བཅས་

མཛད། 

ཀརྨ་པ་སྐུ་ཕྲེང་ལྔ་པ་དེ་བཞིན་

གཤེགས་པ་འདས།

༡༤༡༦

དྲིལ་བུ་པའི་ལུགས་ཀྱི་«བདེ་མཆོག་ལུས་དཀྱིལ་གྱི་

མངོན་རྟོགས་དགོངས་པ་རབ་གསལ་»དང་། དེའི་

དབང་ཆོག དེའི་ལུགས་ཀྱི་རྫོགས་རིམ་«སྦས་དོན་ལྟ་

བའི་མིག་འབྱེད་»བཅས་བརྩམས། «ནཱ་རོ་ཆོས་དྲུག་

གི་ཁྲིད་ཡིག་ཡིད་ཆེས་གསུམ་ལྡན་»མཛད། དགའ་

ལྡན་ཡངས་པ་ཅན་གཙུག་ལག་ཁང་གི་རྨང་གཞི་

བཏིང་། བྱམས་ཆེན་ཆོས་རྗེས་རྒྱ་ནག་ནས་རྗེ་ཙོང་

ཁ་པ་ཆེན་པོ་ལ་བཀའ་འགྱུར་དཔར་མས་གཙོས་པའི་

འབུལ་བ་བསྣམས་ཏེ་བོད་དུ་ཕྱིར་བྱོན་པར་རྗེ་བླ་མ་

དགའ་ལྡན་དུ་མཇལ། 

འཇམ་དབྱངས་ཆོས་རྗེས་འབྲས་

སྤུངས་ཕྱག་བཏབ། ཀརྨ་པ་སྐུ་

ཕྲེང་དྲུག་པ་མཐོང་བ་དོན་ལྡན་

འཁྲུངས། མི་དབང་གི་སྐུ་མཆེད་

བསོད་ནམས་བཟང་པོ་འདས། ཕྱི་

མས་རང་ཉིད་མ་གཤེགས་གོང་

རྗེའི་གསུང་འབུམ་དཔར་སྐྲུན་གྱི་

སྦྱིན་བདག་མཛད།

༡༤༡༧

དགའ་ལྡན་ཡངས་པ་ཅན་གཙུག་ལག་ཁང་རྟེན་དང་

བརྟེན་པ་ལེགས་པར་གྲུབ་སྟེ། མཛད་ཆེན་བཞིར་

གྲགས་པའི་ཡ་གྱལ་དགའ་ལྡན་སྒྲུབ་མཆོད་ཆེན་མོའ་ི

སྲོལ་བཏོད། འཇིགས་བྱེད་ཀྱི་ཆོས་སྐོར་ལ་ལྷ་བཅུ་

གསུམ་མའི་«སྒྲུབ་ཐབས་ཟ་མ་ཏོག་»དང་། དཔའ་

གཅིག་གི་«སྒྲུབ་ཐབས་བདུད་ལས་རྣམ་རྒྱལ།» སྦྱིན་

བསྲེག་གི་ཆོ་ག་«དངོས་གྲུབ་རྒྱ་མཚོ་»བཅས་སྔར་

བརྩམས་ཟིན་པ་ལ། ལོ་འདིར་ལྷ་བཅུ་གསུམ་མའི་

«དཀྱིལ་ཆོག་རིན་ཆེན་ཕྲེང་བ་»མཛད།

རྒྱ་མ་རིན་ཆེན་སྒང་གི་སྤྱན་སྔ་

བློ་གྲོས་རྒྱལ་མཚན་རྗེ་ཙོང་ཁ་པ་

ཆེན་པོའ་ིསློབ་མར་གྱུར། སྤྱན་སྔ་

བསོད་ནམས་རྒྱལ་མཚན་ཕག་

གྲུའི་གདན་སར་ཕེབས།

༡༤༡༨

དཔལ་ལྡན་ཟླ་བ་གྲགས་པའི་དབུ་མ་ལ་འཇུག་པའི་

རྣམ་བཤད་«དབུ་མ་དགོངས་པ་རབ་གསལ་»མཛད། 

གསང་འདུས་འགྲེལ་པ་བཞི་བསྦྲགས་དཔར་དུ་བརྐོས།

ས་སྐྱ་ཁྲི་འཛིན་ཀུན་དགའ་དབང་

ཕྱུག་དང་། དྭགས་པོ་སྒོམ་ཆེན་

ངག་དབང་གྲགས་པ་འཁྲུངས། 

རྒྱལ་རྩེ་ཆོས་རྒྱལ་རབ་བརྟན་

པ་དང་མཁས་གྲུབ་རྗེས་དཔལ་

འཁོར་ཆོས་སྡེ་བཏབ།

༡༤༡༩

གསུང་རྩོམ་ཆེ་གྲས་ཀྱི་ཐ་མ་འཁོར་ལོ་བདེ་མཆོག་

བསྡུས་རྒྱུད་ཀྱི་རྒྱ་ཆེར་བཤད་པ་«སྦས་དོན་ཀུན་

གསལ་»ཞེས་བྱ་བ་མཛད། འཕོ་ཁྲིད་ཆེན་མོ་«གསེར་

གྱི་སྒོ་འབྱེད་»བརྩམས། ཞབས་ལ་སྙུན་ཟུག་རྒྱས་པར་

སློབ་མ་ཁག་གཅིག་གི་བསྐུལ་དོན་ལྟར་སྟོད་ལུང་ཆུ་

ཚན་དུ་ཕེབས། འབྲས་སྤུངས་དང་སེ་རྭ་ཆོས་སྡིངས་

སུ་འཁྱུག་ཙམ་ཕེབས་ཤིང་། ཕྱི་མར་ནག་པོ་པའི་

བདེ་མཆོག་གི་རྫོགས་རིམ་དཔྱིད་ཐིག་གི་མྱོང་ཁྲིད་

གནང་། དགའ་ལྡན་དུ་བྱོན་ལམ་ལྷ་ས་ཇོ་ཁང་མཇལ། 

ས་ཕག་ལོའ་ིཟླ་བ་བཅུ་པའི་ཚེས་ཉེར་ལྔར་དགོངས་

པ་ཆོས་དབྱིངས་སུ་ཐིམ། ཉིན་བཅུ་གསུམ་གྱི་རིང་

འཆི་བ་འོད་གསལ་མངོན་དུ་མཛད་དེ་ཐུགས་དམ་ལ་

བཞུགས། དགའ་ལྡན་དུ་སྐུ་ལུས་དམར་གདུང་དུ་བྱས་

ནས་གསེར་གདུང་དུ་བཞུགས་སུ་གསོལ།

བྱམས་ཆེན་ཆོས་རྗེས་སེ་རྭ་ཕྱག་

བཏབ། རྒྱུད་སྟོད་ཕྱག་འདེབས་པ་

པོ་རྒྱུད་ཆེན་ཀུན་དགའ་དོན་གྲུབ་

འཁྲུངས། རྗེ་ཙོང་ཁ་པ་ཆེན་པོ་

གཤེགས་པའི་བདུན་ཕྲག་གསུམ་

པར་འཇམ་དབྱངས་ཁ་ཆེས་

«ཙོང་ཁ་བརྒྱད་ཅུ་མ་»བརྩམས། 

དར་མ་རིན་ཆེན་རྗེའི་རྒྱལ་ཚབ་

ཏུ་མངའ་གསོལ་ཏེ་དགའ་ལྡན་གྱི་

ཁྲིར་ཕེབས། 

ཀ རྗེ་ཙོང་ཁ་པ་ཆེན་པོའ་ིགསུང་འབུམ།799

«རྒྱལ་བ་ཁྱབ་བདག་རྡོ་རྗེ་འཆང་ཆེན་པོའ་ིལམ་གྱི་རིམ་པ་གསང་བ་ཀུན་གྱི་གནད་རྣམ་པར་ཕྱེ་བ།» (སྔགས་

          རིམ་ཆེན་མོ།) གསུང་འབུམ། ག

«འཇམ་དབྱངས་ཞི་ཁྲོ་སྦྲགས་སྒྲུབ་ཐུན་མོང་མ་ཡིན་པ།» གསུང་འབུམ། ཛ 

«རྗེ་རིན་པོ་ཆེ་བློ་བཟང་གྲགས་པའི་དཔལ་གྱི་གསན་ཡིག་» གསུང་འབུམ། ཀ

«རྗེ་བཙུན་འཇམ་པའི་དབྱངས་ཀྱི་ལམ་གྱི་གནད་རྗེ་རེད་མདའ་བ་ལ་ཤོག་དྲིལ་དུ་ཕུལ་བ།» གསུང་འབུམ། ཕ

«རྗེ་རེད་མདའ་བ་ལ་ཕུལ་བའི་མན་ངག་ཐུན་མོང་མ་ཡིན་པ་གཅིག» གསུང་འབུམ། ན 

«སྟོང་ཕྲག་བཅུ་གཉིས་པ་དྲི་མེད་འོད་ཀྱི་དཀའ་བའི་གནད་རྣམ་པར་འབྱེད་པའི་བརྗེད་བྱང་།» (དུས་འཁོར་

          འགྲེལ་ཆེན་གྱི་དཀའ་གནད་ཟིན་བྲིས།) གསུང་འབུམ། ན

«དྲང་ངེས་རྣམ་འབྱེད་ལེགས་བཤད་སྙིང་པོ།» གསུང་འབུམ། ཕ

«བདེ་མཆོག་དྲིལ་བུ་ལུས་དཀྱིལ་གྱི་དབང་ཆོག་རིན་པོ་ཆེའི་བང་མཛོད།» གསུང་འབུམ། ཐ

«བདེ་མཆོག་རིམ་ལྔའི་ཁྲིད་ཡིག་སྦས་དོན་ལྟ་བའི་མིག་འབྱེད།» གསུང་འབུམ། ཐ

«བདེ་མཆོག་ལཱུ་ཨི་པའི་རྫོགས་རིམ་གྱི་རྣམ་བཤད་དངོས་གྲུབ་ཀྱི་སྙེ་མ།» གསུང་འབུམ། ཛ

«བདེ་མཆོག་ལཱུ་ཨི་པའི་ལུགས་ཀྱི་རྫོགས་རིམ་རྣལ་འབྱོར་ཆེན་པོའ་ིཁྲིད།» གསུང་འབུམ། ཛ

«སྡེ་བདུན་ལ་འཇུག་པའི་སྒོ་དོན་གཉེར་ཡིད་ཀྱི་མུན་སེལ།» གསུང་འབུམ། ཚ

«ནཱ་རོ་ཆོས་དྲུག་གི་ཁྲིད་ཡིག་ཡིད་ཆེས་གསུམ་ལྡན།» གསུང་འབུམ། ཏ

«དཔལ་འཁོར་ལོ་སྡོམ་པའི་མངོན་པར་རྟོགས་པ་རྒྱ་ཆེར་བཤད་པ་འདོད་པ་འཇོ་བ།» གསུང་འབུམ། ཏ

«བྱང་ཆུབ་ལམ་རིམ་ཆེན་མོ།» གསུང་འབུམ། པ

«བྱང་ཆུབ་ལམ་རིམ་འབྲིང་པོ།» གསུང་འབུམ། ཕ

«བྱང་སའི་ཚུལ་ཁྲིམས་ལེའུའི་རྣམ་བཤད་རྒྱལ་སྲས་གཞུང་ལམ།» གསུང་འབུམ། ཀ

«དབུ་མ་དགོངས་པ་རབ་གསལ།» གསུང་འབུམ། མ

«དབུ་མ་རྒྱན་གྱི་བརྗེད་བྱང་།» གསུང་འབུམ། མ

«རྩ་བ་ཤེས་རབ་ཀྱི་དཀའ་གནད་བརྒྱད་ཀྱི་ཟིན་བྲིས།» གསུང་འབུམ། བ

799 རྗེ་ཡབ་སྲས་གསུམ་གྱི་གསུང་འབུམ་སྡུད་སྒྲིག་ཁང་ནས། ༢༠༡༩ ལོར་དེབ་གཟུགས་སུ་དཔར་དུ་བསྐྲུན་པའི་དཔེ་བསྡུར་
མ་པོད་བཅུ་དགུ་ཅན།

«འདུལ་བ་མདོ་རྩ་བའི་ཟིན་བྲིས།» གསུང་འབུམ། ཁ

«རྩ་ཤེ་ཊཱིཀ་ཆེན་རིགས་པའི་རྒྱ་མཚོ།» གསུང་འབུམ། བ

«རྫོགས་རིམ་ལྔ་གདན་རྫོགས་ཀྱི་ཁྲིད།» གསུང་འབུམ་པོད། ཉ 

«རྫོགས་རིམ་གྱི་རྣམ་བཤད་དངོས་གྲུབ་སྙེ་མ།» གསུང་འབུམ། ཛ 

«རྫོགས་རིམ་དཔྱིད་ཐིག་རྒྱལ་ཚབ་རྗེས་ཟིན་བྲིས་མཛད་པ།» གསུང་འབུམ། ཛ

«དཔལ་གསང་བ་འདུས་པའི་མན་ངག་རིམ་པ་ལྔ་རབ་ཏུ་གསལ་བའི་སྒྲོན་མེ།» (རིམ་ལྔ་གསལ་སྒྲོན།)

          གསུང་འབུམ། ཇ

«དཔལ་གསང་བ་འདུས་པའི་མན་ངག་ཡིག་ཆུང་གི་སྐོར།» གསུང་འབུམ། ཛ

«དཔལ་གསང་བ་འདུས་པའི་ཡིག་ཆུང་ཉེར་གཅིག» གསུང་འབུམ། ཛ 

«ཞལ་ཤེས་གནད་ཀྱི་ཐེམ་ཡིག» གསུང་འབུམ། ཉ

«བཞུགས་པ་དང་གནས་པའི་སྐྱེས་བུ་ཆེན་པོ་རྣམས་ཀྱི་རྣམ་པར་བཞག་པ་བློ་གསལ་བགྲོད་པའི་ཐེམ་སྐས།»

          གསུང་འབུམ། པོད། ཚ

«ཞི་ལྷག་གཉིས་ཀྱི་དཀའ་བའི་གནད་ལ་རྒྱལ་བའི་དགོངས་པ་ཕྱིན་ཅི་མ་ལོག་པར་བཤད་པ།» གསུང་འབུམ། ཕ

«ཡིད་དང་ཀུན་གཞིའི་དཀའ་བའི་གནས་རྒྱ་ཆེར་འགྲེལ་པ།» (ཀུན་གཞི་དཀའ་འགྲེལ།) གསུང་འབུམ། པོད། ཚ

«རིམ་ལྔ་བསྡུས་པའི་ཟིན་བྲིས།» གསུང་འབུམ་པོད། ཆ 

«སྲིད་ཞི་མཉམ་ཉིད་ཀྱི་ལྟ་ཁྲིད།» གསུང་འབུམ། བ

«བསྲེ་བའི་གདམས་ངག་གི་གནས་བསྡུས་ཞལ་ཤེས།» (གསང་འདུས་མན་ངག་ཡིག་ཆུང་སྐོར།) གསུང་འབུམ་པོད། ཛ 

«གསང་བ་འདུས་པའི་རྒྱུད་ཀྱི་རྒྱ་ཆེར་བཤད་པ་སྒྲོན་མ་གསལ་བའི་དོན་གསལ་བར་བྱེད་པའི་མཆན་གྱི་

          ཡང་འགྲེལ།» གསུང་འབུམ། ག དང་། ང

«ཤེས་རབ་ཀྱི་ཕ་རོལ་དུ་ཕྱིན་པ་མངོན་པར་རྟོགས་པའི་རྒྱན་འགྲེལ་པ་དང་བཅས་པ་རྒྱས་པར་བཤད་པ་

          ལེགས་བཤད་གསེར་གྱི་ཕྲེང་བ།» (ལེགས་བཤད་གསེར་ཕྲེང་།) གསུང་འབུམ། ཙ དང་ ཚ།

«ལྷོ་བྲག་གྲུབ་ཆེན་དང་མཇལ་ཚུལ་དང་མཁས་གྲུབ་རྗེ་ལ་ཚེམས་གནང་བའི་སྐོར།»གསུང་འབུམ། ཀ

«གསུང་ཐོར་བུ།» གསུང་འབུམ། པོད། ཁ

--------«ཀརྨ་པ་དེ་བཞིན་གཤེགས་པ་ལ་ཕུལ་བ།» ཤོག ༤༧༦-༧༩

--------«གོང་མ་ཏཱ་མིང་རྒྱལ་པོར་ཕུལ་བའི་ཆབ་ཤོག» ཤོག ༦༢༢-༢༤

--------«གོང་མ་ཧོར་རྒྱལ་བུའི་མིའི་དབང་པོའ་ིདྲུང་དུ་ཕུལ་བ།» ཤོག ༤༨༠-༨༡

--------«དགེ་སྦྱོར་གྱི་གནད་ཀྱི་དྲི་བ་སྙན་སྐུལ་བ་ལྷག་བསམ་རབ་དཀར།» (དྲི་བ་ལྷག་བསམ་དཀར།) 

          ཤོག ༡༧༠-༢༠༡

--------«སྒྲ་དབྱངས་ལྷ་མོ་དབྱངས་ཅན་མ་སྤྱན་དྲངས་ནས་བསྟོད་ཅིང་གསོལ་བ་འདེབས་པ།» ཤོག ༡༠༦-༡༠༧

--------«ཆོས་རྗེ་གྲགས་པ་བྱང་ཆུབ་བཟང་པོ་ལ་བསྟོད་པ།» ཤོག ༡༦-༡༩

--------«རྗེ་བཙུན་བྱམས་པ་མགོན་པོའ་ིབསྟོད་པ་ཚངས་པའི་ཅོད་པཎ།» ཤོག ༤༤-༥༥

--------«རྗེ་བཙུན་བྱམས་པ་མགོན་པོ་ལ་བསྟོད་པ་རིན་པོ་ཆེ་གསལ་བའི་སྒྲོན་མེ།།» ཤོག ༥༦-༦༠

--------«རྗེ་བཙུན་འཇམ་པའི་དབྱངས་ལ་བསྟོད་པ་འཇམ་དབྱངས་མཉེས་པར་བྱེད་པ་བསྟོད་སྤྲིན་རྒྱ་མཚོ།»

          ཤོག ༦༧-༧༥

--------«རྗེ་བཙུན་འཇམ་པའི་དབྱངས་ཀྱིས་གསུངས་པའི་ཉམས་ལེན་མདོར་བསྡུས།» ཤོག ༡༡༦༡༧

--------«རྗེ་རེད་མདའ་བའི་གསུང་ལན།» ཤོག ༡༤༤-༥༩

--------«རྗེ་རེད་མདའ་ཆེན་པོ་ལ་བསྟོད་པ།» ཤོག ༩-༡༢

-------- «འཇམ་མགོན་ས་སྐྱ་པ་ལ་བསྟོད་པ།» ཤོག ༡༩-༢༡

--------«སྟོན་པ་ལ་རྟེན་ཅིང་འབྲེལ་བར་གསུང་བའི་སྒོ་ནས་བསྟོད་པ་ལེགས་བཤད་སྙིང་པོ།» (རྟེན་འབྲེལ་

          བསྟོད་པ།) ཤོག ༣༠-༣༦

-------- «རྟོགས་བརྗོད་འདུན་ལེགས་མ།» ཤོག ༡༢༠-༢༧

--------«བདེ་བ་ཅན་དུ་སྐྱེ་བའི་སྨོན་ལམ་ཞིང་མཆོག་སྒོ་འབྱེད།»

--------«སྡོམ་བརྩོན་སྡེ་སྣོད་འཛིན་པ་གནས་བརྟན་བསྟན་པ་རིན་པོ་ཆེ་ལ་གཅེས་སྤྲས་སུ་མཛད་པ་རྣམས་ཀྱི་

            དགེ་འདུན་གྱི་ཁྲིམས་སུ་བཅའ་བ་དང་པོར་མཛད་པ།» ཤོག ༣༦༤-༧༤

--------«སྤྱན་སྔ་གྲགས་པ་བྱང་ཆུབ་དཔལ་བཟང་པོའ་ིརྟོགས་བརྗོད་སྙམ་དངགས་བྱིན་རླབས་ཀྱི་ལྷུན་པོ།»

          ཤོག ༢༩༡-༣༣༨

--------«བྱང་ཆུབ་ལམ་གྱི་རིམ་པའི་རྒྱ་ཆེན་སྤྱོད་པའི་བརྒྱུད་པ་ལ་གསོལ་བ་འདེབས་པ།» ཤོག ༢-༨

--------«བྱང་ཆུབ་སེམས་དཔའ་རྟག་ཏུ་ངུའི་རྟོགས་པ་བརྗོད་པ།» ཤོག ༢༣༦-༩༡

--------«བྱང་བླ་མའི་ཞུ་ཡིག་གི་ལན་དུ་གནང་བ།།» ཤོག ༤༧༢-༧༣

--------«བྱམས་པ་གླིང་ན་བཞུགས་པའི་དགེ་འདུན་རྣམས་ཀྱིས་སྤྱིའི་ཁྲིམས་སུ་བྱ་བའི་བཅའ་ཡིག་ཆུང་ངུ་།»

             ཤོག ༣༧༡-༧༤

--------«བྱིན་རླབས་ཉེ་བརྒྱུད་ཀྱི་བླ་མ་རྣམས་ལ་གསོལ་བ་འདེབས་པ།» (མཁྱེན་སྲིད་མ།) ཤོག ༨-༩

--------«བླ་མ་དབུ་མ་པ་ལ་མདོ་ཁམས་སུ་ཕུལ་བ།» ཤོག ༡༥༩-༦༣

--------«བླ་མ་དམ་པ་ཆོས་ཀྱི་རྒྱལ་པོ་ལ་ཅུང་ཟད་བསྟོད་པ།» 

--------«མི་དབང་གྲགས་པ་རྒྱལ་མཚན་ལ་གཏམ་དུ་བྱ་བའི་ཕྲིན་ཡིག» ཤོག ༤༨༡-༨༧

--------«སྨོན་ལམ་ཐོག་མཐའ་མ།» ཤོག ༥༧༠-༧༤

--------«གཙུག་གཏོར་རྣམ་རྒྱལ་མའི་བསྟོད་པ་འཆི་མེད་གྲུབ་པ།» ཤོག ༩༧-༡༠༢

--------«གཙུག་གཏོར་རྣམ་རྒྱལ་མའི་གསོལ་འདེབས།» ཤོག ༦༤-༦༦

--------«ཚ་ཁོ་མཁན་ཆེན་ངག་དབང་གྲགས་པའི་ཞུས་ལན།» ཤོག ༢༨༧-༩༠

--------«རྫིང་ཕྱི་བྱམས་པའི་གསོལ་འདེབས།» ཤོག ༦༠-༦༡

--------«འོལ་ཁ་བསམ་གཏན་གླིང་དུ་གནས་དེར་ངོ་མཚར་བའི་ལྟས་ཁྱད་པར་གཟིགས་པ་རྡོ་རྗེ་འཆང་

          གཉིས་པ་རང་ཉིད་ཀྱིས་བརྗེད་བྱང་དུ་མཛད་པ།» ཤོག ༡༢༠

--------«འོལ་ཁར་བྱོན་དུས་ཡོན་ཏན་རྒྱལ་མཚན་ལ་གདམས་པ།» ཤོག ༤༩༧-༩༨

--------«རིན་སྤུངས་ནམ་མཁའ་རྒྱལ་མཚན་ལ་རོང་ཆོས་ལུང་ནས་སྤྲིངས་པ།» ཤོག ༥༠༩-༡༠

--------«ལམ་གྱི་རིམ་པ་མདོ་ཙམ་དུ་བསྟན་པ།» ཤོག ༣༨༠-༤༠༣

--------«ལམ་གྱི་གཙོ་བོ་རྣམ་པ་གསུམ།» ཤོག ༤༦༣-༦༥

-------- «ལམ་རིམ་ཉམས་མགུར།» ཤོག ༡༢༧-༣༣

--------«ཤར་རྒྱལ་མོ་རོང་དུ་སྔོན་མེད་པའི་རབ་ཏུ་བྱུང་བའི་སྡེ་ཁྱད་པར་བཙུགས་ནས་སྤྲིང་ཡིག་བྱུང་བའི་

          ལན།» ཤོག ༤༥༧-༦༢

--------«གཤིན་རྗེ་གཤེད་ཆོས་ཀྱི་རྒྱལ་ནང་སྒྲུབ་ཀྱི་བསྟོད་པ་བདུད་དཔུང་ཕྱེ་མར་འཐག་པ།» ཤོག ༡༡༣-༡༡༥

--------«བཤེས་གཉེན་ཆེན་པོ་བྱང་ཆུབ་བླ་མའི་དྲིས་ལན།» ཤོག ༣༤༡-༥༦

--------«ས་བཟང་ལོ་ཙཱ་བས་བརྒལ་བརྟག་གི་ཡི་གེ་ཕུལ་བའི་ལན་དུ་གནང་བ།» ཤོག ༣༥༦-༧༣

-------- «ལྷ་སར་སྨོན་ལམ་ཆེན་མོའ་ིསྐབས་སུ་རྗེ་ཙོང་ཁ་པ་ཉིད་ཀྱིས་ཁྲིགས་སུ་འདེབས་པ།» ཤོག ༥༦༢-༧༠

--------«ལྷོ་བྲག་མཁན་ཆེན་ཕྱག་རྡོར་བ་ལ་ཕུལ་བ།» ཤོག ༡༦༣-༦༧

--------«ཨེ་ཡིག་དབྱངས་ངེས་པའི་བྱ་དཀའ་བའི་རྩོམ།» ཤོག ༤༧༠-༧༡

ཁ གཞུང་གཞན།

«རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས།» དེབ་ཆེན་པོད་བཞི། སེར་གཙུག་ནང་བསྟན་དཔེ་རྙིང་

          འཚོལ་བསྡུ་ཕྱོགས་སྒྲིག་ཁང་། ༢༠༡༥

ཀརྨ་པ་མི་བསྐྱོད་རྡོ་རྗེ། (༡༥༠༧-༡༥༥༤) «གངས་ཅན་དུ་ཕྱིས་བྱོན་པའི་མཁས་པ་ཆེན་པོ་བསྟན་བཅོས་རྒྱས་པར་མཛད་པའི་

         དམ་པ་ལྔ་ལ་བསྟོད་པ།» གསུང་འབུམ། ཁ དཔལ་བརྩེགས་བོད་ཀྱི་དཔེ་རྙིང་དཔེ་སྐྲུན་ཁང་། དཔེ་རིང་། ༢༠༠༤

ཀརྨ་ཚེ་དབང་ཀུན་ཁྱབ། (དུས་རབས་བཅུ་དྲུག་པ།) «ཀམ་ཚང་བཀའ་བརྒྱུད་ཀྱི་རྣམ་པར་ཐར་པ་རབ་འབྱམས་

          ནོར་བུ་ཟླ་བ་ཤེལ་གྱི་ཕྲེང་བ།» དེབ། ཡུ་ནན་མི་རིགས་དཔེ་སྐྲུན་ཁང་། ༡༩༩༨

ཀུན་དགའ་རྒྱལ་མཚན། (དུས་རབས་བཅོ་ལྔ་པ།) «སྤྱན་སྔ་བསོད་ནམས་རྒྱལ་མཚན་གྱི་རྣམ་ཐར་མཐོང་བ་དོན་ལྡན།»

         སྤྱན་སྔ་བསོད་ནམས་རྒྱལ་མཚན་གྱི་གསུང་འབུམ། ཀ འབྲི་གུང་ཆོས་མཛོད་ཆེན་མོ། དཔེ་རིང་། ༢༠༠༤

དཀོན་མཆོག་ཆོས་གྲགས། (༡༦༤༦-༡༧༡༨) «འཇམ་མགོན་ཆོས་ཀྱི་རྒྱལ་པོའ་ིབསྟོད་པ་དཔྱིད་ཀྱི་རྒྱལ་མོའ་ིགླུ་དབྱངས་

          ཀྱི་འགྲེལ་པ་དབྱར་གྱི་རྔ་གསང་།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༢

དཀོན་མཆོག་འཇིགས་མེད་དབང་པོ། (༡༧༢༨-༡༩༡) «དགའ་ལྡན་ཆོས་འབྱུང་ནོར་བུའི་ཕྲེང་བ།» (རྩོམ་འཕྲོ།) ཀུན་

        མཁྱེན་འཇིགས་མེད་དབང་པོའ་ིགསུང་འབུམ། དེབ། ༥ འབྲས་སྤུངས་བཁྲ་ཤིས་སྒོ་མང་དཔེ་མཛོད་ཁང་། ༢༠༡༨ 

«བཀའ་ཆེམས་ཀ་འཁོལ་མ།» དེབ། ཀན་སུའུ་མི་རིགས་དཔེ་སྐྲུན་ཁང་། ཕྱི་ལོ་ ༡༩༨༩ 

«བཀའ་གདམས་བུ་ཆོས།» མཚོ་སྔོན་མི་རིགས་དཔེ་སྐྲུན་ཁང་ནས་ཕྱི་ལོ་ ༢༠༡༢ ལོར་དཔར་དུ་བསྐྲུན།

མཁན་ཆེན་ཞི་བ་འཚོ། (དུས་རབས་བརྒྱད་པ།) «དབུ་མ་རྒྱན།» སྡེ་དགེ ༣༨༨༤ བསྟན་འགྱུར། དབུ་མ། ས 

          དཔེ་བསྡུར་མ། དེབ། ༦༢

མཁར་རྡོ་བཟོད་པ་རྒྱ་མཚོ། (༡༦༧༢-༡༧༤༩) «རྒྱལ་བ་ཙོང་ཁ་པ་ཆེན་པོའ་ིརྣམ་པར་ཐར་པའི་ཟུར་རྒྱན་

          ལུང་བསྟན་གྱི་ཕྲེང་བ།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༢

མཁར་ནག་ལོ་ཙཱ་བ་དཔལ་འབྱོར་རྒྱ་མཚོ། (དུས་རབས་བཅུ་བདུན་པ།) «དགེ་ལྡན་ཆོས་འབྱུང་མཁས་པ་

          དགའ་བྱེད།» (༡༦༣༠ ལོར་བརྩམས།) དེབ། སེར་གཙུག་ནང་བསྟན་དཔེ་རྙིང་འཚོལ་བསྡུ་ཕྱོགས་སྒྲིག་

          ཁང་། དཔར་བསྐྲུན་ལོ་མི་གསལ།

མཁས་གྲུབ་དགེ་ལེགས་དཔལ་བཟང་། (༡༣༨༥-༡༤༣༨) «མཁས་གྲུབ་ཐམས་ཅད་མཁྱེན་པའི་གསན་ཡིག»

          མཁས་གྲུབ་ཐམས་ཅད་མཁྱེན་པའི་གསུང་འབུམ། ཀ དཔེ་བསྡུར་མ་དེབ། རྗེ་ཡབ་སྲས་གསུམ་གྱི་གསུང་

          འབུམ་སྡུད་སྒྲིག་ཁང་། ༢༠༡༩

-------- «དགེ་བའི་བཤེས་གཉེན་ཆེན་པོ་ཀོན་ཏིང་གུ་ཤྲིའི་ལན།» གསུང་འབུམ། བ གསུང་ཐོར་བུ། ཤོག ༣༩༨-༤༢༡

-------- «དགེ་བའི་བཤེས་གཉེན་སངས་རྒྱས་དཔལ་བས་རྗེའི་སྒྲུབ་ཐབས་སོགས་ལས་བརྩམས་ཏེ་དྲིས་པའི་

          ལན།» གསུང་ཐོར་བུ། ཤོག ༣༠༩-༤༥

-------- «རྒྱལ་ཚབ་རྗེའི་བསྟོད་པ་དཔལ་ལྡན་ཡོན་ཏན་མ།» གསུང་ཐོར་བུ། ཤོག ༢༣༩-༤༡

-------- «རྗེ་ཙོང་ཁ་པ་ཆེན་པོའ་ིརྣམ་ཐར་དད་པའི་འཇུག་ངོགས།» རྗེ་ཙོང་ཁ་པ་ཆེན་པོའ་ིགསུང་འབུམ། ཀ

--------«རྗེ་ཙོང་ཁ་པ་ཆེན་པོའ་ིབསྟོད་པ་རྣམ་དག་གངས་རི་མ།།» གསུང་འབུམ། བ གསུང་ཐོར་བུ། ཤོག ༢༣༥-༣༧

-------- «རྗེ་ཙོང་ཁ་པ་ཆེན་པོའ་ིབསྟོད་པ་དཔལ་ལྡན་ས་གསུམ་མ།» གསུང་ཐོར་བུ། ཤོག ༢༣༢-༣༥

--------«རྗེ་ཙོང་ཁ་པ་ཆེན་པོའ་ིགསང་བའི་རྣམ་ཐར་རིན་པོ་ཆེའི་སྙེ་མ།» རྗེ་ཙོང་ཁ་པ་ཆེན་པོའ་ིགསུང་འབུམ། ཀ 

-------- «སྟོང་ཐུན་སྐལ་བཟང་མིག་འབྱེད།» གསུང་འབུམ། ཁ 

-------- «ལྟ་ཁྲིད་མུན་སེལ་སྒྲོན་མེ།» གསུང་འབུམ། ང 

-------- «དུས་འཁོར་ཊཱིཀ་ཆེན་དེ་ཉིད་སྣང་བ།» གསུང་འབུམ། ཇ

-------- «སྡོམ་པ་གསུམ་གྱི་རྣམ་པར་གཞག་པ་ཐུབ་བསྟན་བྱི་དོར།» གསུང་འབུམ། པོད། ཁ

-------- «བླ་མ་གྲུབ་པ་དཔལ་ལས་རྗེ་ཡབ་སྲས་ལྟ་བ་སྐྱོང་བའི་གནད་ལ་བཞེད་པ་མི་འདྲ་བའི་གོ་ཚུལ་འགའ་

             ཞིག་འདྲ་འདུག་པ་ཇི་ལྟར་ཡིན་ཞེས་པའི་ལན།» གསུང་ཐོར་བུ། ཤོག ༤༧༥-༧༧

-------- «ལམ་ངན་མུན་སེལ་སྒྲོན་མེ།» གསུང་ཐོར་བུ། ཤོག ༤༢༤-༥༨

མཁས་གྲུབ་ནོར་བཟང་རྒྱ་མཚོ། (༡༤༢༣-༡༥༡༣) «རྗེ་བཙུན་ཙོང་ཁ་པ་ཆེན་པོ་དང་དེ་ཉིད་ལ་སློབ་མ་ཇི་ལྟར་

          བྱོན་ཚུལ་མདོ་ཙམ་དུ་བརྗོད་པ།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༡

མཁས་དབང་དགེ་འདུན་ཆོས་འཕེལ། (༡༩༠༣-༥༡) «རྒྱལ་རབས་དེབ་ཐེར་དཀར་པོ།» མཁས་དབང་དགེ་འདུན་

          ཆོས་འཕེལ་གྱི་གསུང་འབུམ། དེབ། ༡ ཞག་དཀར་གྱི་ལིང་དཔེ་སྐྲུན་ཁང་། ༢༠༠༣

-------- «གཏམ་བརྒྱུད་གསེར་གྱི་ཐང་མ།» ལེའུ། ༤ གསུང་འབུམ། དེབ། ༢ 

གུ་རུ་བཀྲ་ཤིས་ཆོས་དབང་། (དུས་རབས་བཅོ་བརྒྱད་པ།) «གུར་བཀྲ་ཆོས་འབྱུང་།» དེབ། མཚོ་སྔོན་མི་

          རིགས་དཔེ་སྐྲུན་ཁང་། ༡༩༩༠

གུང་རུ་རྒྱལ་མཚན་བཟང་པོ། (༡༣༨༤-༡༤༥༠) «རྟོགས་བརྗོད་འདུན་ལེགས་མའི་འགྲེལ་པ་ལེགས་པར་བཤད་

          པའི་སྒྲོན་མེ།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༡

--------«གུང་རུ་རྒྱལ་མཚན་བཟང་པོའ་ིསྟོང་ཐུན་དང་རྣམ་ཐར།» དེབ། སེར་གཙུག་ནང་བསྟན་དཔེ་རྙིང་

          འཚོལ་བསྡུ་ཕྱོགས་སྒྲིག་ཁང་། ༢༠༡༡

གོ་བོ་རབ་འབྱམས་པ་བསོད་ནམས་སེང་གེ (༡༤༢༩-༡༤༨༩) «ལྟ་བའི་ཤན་འབྱེད་ཐེག་མཆོག་གནད་ཀྱི་ཟླ་ཟེར།»

          ཀུན་མཁྱེན་གོ་རམས་པ་བསོད་ནམས་སེང་གེའི་གསུང་འབུམ། དེབ། ༥ ཀྲུང་གོའ་ིབོད་རིག་པ་དཔེ་སྐྲུན་

        ཁང་། ༢༠༡༣

གླང་རི་བ་ཐུབ་བསྟན་སྦྱིན་པ། སྔོན་གླེང་ངོ་སྤྲོད། «མཁས་པ་ལྡེའུའི་རྒྱ་བོད་ཆོས་འབྱུང་རྒྱས་པ།» བོད་ཀྱི་གཙུག་

          ལག་གཅེས་བཏུས་པོད་ཕྲེང་། ༣༢ བོད་ཀྱི་གཙུག་ལག་ཞིབ་དཔྱོད་ཁང་། ༢༠༡༣

--------སྔོན་གླེང་ངོ་སྤྲོད། རྗེ་ཙོང་ཁ་པ་ཆེན་པོའ་ི«རྫོགས་རིམ་རིམ་ལྔ་གསལ་སྒྲོན།» བོད་ཀྱི་གཙུག་ལག་

          གཅེས་བཏུས་པོད་ཕྲེང་བཅོ་ལྔ་པ།

--------«རྗེ་བཙུན་རེད་མདའ་བའི་དོགས་འདྲི་དང་དུས་འཁོར་རྒྱུད་ཐུན་མིན་ཡིན་ཚུལ་གྱི་སྐོར།» ཨིན་ཡིག་

           ཐོག (Thupten Jinpa, “Rendawa and the Question of  Kālacākra’s Uniqueness”

           in As Long As Space Remains. Edited by Edward A. Arnold. Ithaca: Snow Lion, 2008.) 

དགེ་ལེགས་དཔལ་བ། (དུས་རབས་བཅོ་ལྔ་པ།) «བྱང་བདག་རྣམ་རྒྱལ་གྲགས་པའི་དྲིས་ལན་རྒོལ་ངན་ཚར་

          གཅོད།» མཁས་གྲུབ་ཐམས་ཅད་མཁྱེན་པའི་གསུང་འབུམ། གསུང་ཐོར་བུ། ཤོག ༤༦༣-༦༨ (འདི་མཁས་

          གྲུབ་རྗེའི་གསུང་ཐོར་བུའི་གྲས་སུ་ནོར་ཏེ་ཚུད།)

འགོས་ལོ་ཙཱ་བ་གཞོན་ནུ་དཔལ། (༡༣༩༢-༡༤༨༡) «དེབ་ཐེར་སྔོན་པོ།» དེབ་སྟོད་སྨད་གཉིས། སི་ཁྲོན་མི་རིགས་

          དཔེ་སྐྲུན་ཁང་། ༡༩༨༤

རྒྱལ་དབང་ཆོས་རྗེ་བློ་བཟང་ཕྲིན་ལས། (དུས་རབས་བཅུ་དགུ་པ།) «རྗེ་ཙོང་ཁ་པ་ཆེན་པོའ་ིརྣམ་ཐར་ཐུབ་བསྟན་

          མཛེས་པའི་རྒྱན་གཅིག» (རྗེ་ཙོང་ཁ་པའི་རྣམ་ཐར་ཆེན་མོ།) དེབ། མཚོ་སྔོན་མི་རིགས་དཔེ་སྐྲུན་ཁང་། ༡༩༨༤

རྒྱལ་མཆོག་ལྔ་པ་ཆེན་པོ་ངག་དབང་བློ་བཟང་རྒྱ་མཚོ། (༡༦༡༧-༡༦༨༢) «དམིགས་བརྩེ་མའི་ཊིཀྐ་ཉམས་ལེན་

          དང་འབྲེལ་བ་ཚིག་དོན་རབ་གསལ།» གསུང་འབུམ། ན ལྷ་ས་ཞོལ་དཔར་ལ་འདྲ་བཤུས་ཀྱིས་སྒང་ཐོག་

          དུ་དཔར་དུ་བསྐྲུན། ༡༩༩༡-༩༥ བར།

-------- «ལྷ་ལྡན་སྤྲུལ་པའི་གཙུག་ལག་ཁང་མ་བུའི་དཀར་ཆག་ཤེལ་དཀར་མེ་ལོང་།» མཚོ་སྔོན་བོད་ལྗོངས་མི་

          དམངས་དཔེ་སྐྲུན་ཁང་། ༡༩༨༧

--------«བོད་ཀྱི་དེབ་ཐེར་དཔྱིད་ཀྱི་རྒྱལ་མོའ་ིགླུ་དབྱངས།» པེ་ཅིང་མི་རིགས་དཔེ་སྐྲུན་ཁང་། ༡༩༨༠

--------«གསན་ཡིག་གངྒའི་ཆུ་རྒྱུན།» གསུང་འབུམ།  ཀ ནས་ ང་།

རྒྱལ་མཆོག་བདུན་པ་སྐལ་བཟང་རྒྱ་མཚོ། (༡༧༠༨-༡༧༥༧) «སྐུ་འབུམ་གྱི་དཀར་ཆག» གསུང་འབུམ། ཅ འབྲས་

          སྤུངས་དཔར་མ་ལ་འདྲ་བཤུས་ཀྱིས་སྒང་ཐོག་ཏུ་དཔར་དུ་བསྐྲུན། ༡༩༧༥

རྒྱལ་མཆོག་དང་པོ་རྗེ་དགེ་འདུན་གྲུབ། (༡༣༩༡-༡༤༧༤) «ཐེག་པ་ཆེན་པོའ་ིབློ་སྦྱོང་གི་གདམས་པ།» གསུང་

          འབུམ། ཆ བཀྲ་ཤིས་ལྷུན་པོའ་ིདཔར་མ། 

-------- «ཤར་གངས་རི་མ།» གསུང་ཐོར་བུ། གསུང་འབུམ། ང 

རྒྱལ་མཆོག་གཉིས་པ་རྗེ་དགེ་འདུན་རྒྱ་མཚོ། (༡༤༧༦-༡༥༤༢) «གྲུབ་པའི་གནས་མཆོག་ཕྱོགས་ཐམས་ཅད་ལས་

          རྣམ་པར་རྒྱལ་བའི་ཆོས་སྡེ་ཆེན་པོ་འབྲོག་རི་བོ་དགའ་ལྡན་རྣམ་པར་རྒྱལ་བའི་གླིང་གི་བསྟོད་པ་མདོ་

         ཙམ་བརྗོད་པ།» རྒྱལ་མཆོག་གཉིས་པ་རྗེ་དགེ་འདུན་རྒྱ་མཚོའི་གསུང་འབུམ། ཅ དཔེར་རིང་། རྡ་ས་བོད་

         ཀྱི་དཔེ་མཛོད་ཁང་། ༢༠༠༦ 

-------- «བསྟན་སྐྱོང་རྡོ་རྗེ་གྲགས་ལྡན་གྱི་མཆོད་གཏོར་འབུལ་ཚུལ།» གསུང་འབུམ། ཆ

རྒྱལ་ཚབ་དར་མ་རིན་ཆེན། (༡༣༦༤-༡༤༣༢) «བསྟན་བཅོས་མངོན་པར་རྟོགས་པའི་རྒྱན་གྱི་འགྲེལ་པ་དོན་

          གསལ་བའི་རྣམ་བཤད་སྙིང་པོ་རྒྱན།» རྒྱལ་ཚབ་དར་མ་རིན་ཆེན་གྱི་གསུང་འབུམ། ཁ རྗེ་ཡབ་སྲས་

          གསུམ་གྱི་གསུང་འབུམ་སྡུད་སྒྲིག་ཁང་། ༢༠༡༩

-------- «མངོན་པར་རྟོགས་པའི་རིམ་པ་ཉམས་སུ་ལེན་ཚུལ་ཐེག་མཆོག་སྒོ་འབྱེད།» གསུང་འབུམ། ཅ

-------- «ཟབ་མོའ་ིལྟ་ཁྲིད་ཀྱི་ཡི་གེ་རིན་པོ་ཆེའི་ཕྲེང་བ།» གསུང་འབུམ། ཀ

-------- «དཔལ་དུས་ཀྱི་འཁོར་ལོའ་ིརིམ་པ་གཉིས་ཇི་ལྟར་ཉམས་སུ་ལེན་པའི་ཚུལ།» གསུང་འབུམ། ཀ

རྒྱལ་སྲས་ཞི་བ་ལྷ། «སྤྱོད་འཇུག» སྡེ་དགེ ༣༨༧༡ བསྟན་འགྱུར། དབུ་མ། ལ དཔེ་བསྡུར་མ། དེབ། ༦༡

སྒོམ་ཆེན་ངག་དབང་གྲགས་པ། (༡༤༡༨-༡༤༩༦) «ལྷག་བསམ་རབ་དཀར་གྱི་དྲིས་ལན་དངོས་གྲུབ་ཀྱི་ཕྲེང་བ་

          མཁས་པའི་རྒྱན།» གསུང་འབུམ། དེབ། ༢ སེར་གཙུག་ནང་བསྟན་དཔེ་རྙིང་འཚིལ་བསྡུ་ཕྱོགས་སྒྲིག་

          ཁང་། དཔར་འདེབས་ལོ་མི་གསལ།

--------«ལྷག་བསམ་རབ་དཀར་གྱི་ལྟ་སྒོམ་དྲིས་ལན།» གསུང་འབུམ། དེབ། ༢

ངག་དབང་དགེ་ལེགས་རྒྱལ་མཚན། (དུས་རབས་བཅུ་བདུན་པ།) «རྗེ་བཙུན་བློ་བཟང་གྲགས་པའི་ལུང་བསྟན་

          ལས་བརྩམས་པའི་འབེལ་གཏམ་ལོག་རྟོག་འཇོམས་པའི་གནམ་ལྕགས་འཁོར་ལོ།» རྗེ་ཙོང་ཁ་པ་ཆེན་

          པོའ་ིརྣམ་ཐར་ཕྱོགས་བསྒྲིགས། དེབ། ༢

ངག་དབང་ཆོས་གྲགས་རྒྱ་མཚོ། (དུས་རབས་བཅུ་དྲུག་པ།) «རྗེ་ཙོང་ཁ་པ་ཆེན་པོའ་ིརྟོགས་བརྗོད་ཐུབ་བསྟན་

          རིན་པོ་ཆེའི་རྒྱན་མེ་ཏོག་གི་ཆུན་པོ།» དེབ། པེ་ཅིང་མི་རིགས་དཔེ་སྐྲུན་ཁང་། ༢༠༡༥

ངག་དབང་ཆོས་ཀྱི་དབང་ཕྱུག (༡༦༠༦-༡༦༥༢) «ཐམས་ཅད་མཁྱེན་པ་བློ་བཟང་གྲགས་པའི་རྣམ་པར་ཐར་པ་

          ཉུང་ངུར་བསྡུས་པ་ངོ་མཚར་བའི་གཏམ་བརྒྱ་རྩ་བརྒྱད་པ།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་

          བསྒྲིགས། དེབ། ༢

ངག་དབང་འཇམ་དབྱངས་ཉི་མ། «བྱམས་ཆེན་ཆོས་རྗེ་ཤཱཀྱ་ཡེ་ཤེས་དེ་ཉིད་རྗེ་ཙོང་ཁ་པ་ཆེན་པོའ་ིསྐུ་ཚབ་ཏུ་

          རྒྱ་ནག་ཕོ་བྲང་དུ་ཕེབས་ཚུལ་གྱི་རྣམ་ཐར།» ཤིང་དཔར་རྙིང་པ། BDRC W25577

«མངོན་པར་བརྗོད་པའི་རྒྱུད་བླ་མ།» (མངོན་བརྗོད་བླ་མ།) སྡེ་དགེ ༣༦༩ བཀའའགྱུར། རྒྱུད། ཀ དཔེ་བསྡུར་མ། དེབ། ༧༧

ཆ་ཧར་བློ་བཟང་ཚུལ་ཁྲིམས། (༡༧༤༠-༡༨༡༠) «རྗེ་ཐམས་ཅད་མཁྱེན་པ་ཙོང་ཁ་པ་ཆེན་པོའ་ིརྣམ་ཐར་གོ་སླ་བར་

          བརྗོད་པ་དགེ་ལེགས་ཀུན་གྱི་འབྱུང་གནས།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༣

ཆོས་ལྡན་རབ་འབྱོར། (དུས་རབས་བཅོ་ལྔ་པ།) «མཁས་གྲུབ་ཐམས་ཅད་མཁྱེན་པའི་རྣམ་ཐར་མདོར་བསྡུས།»

          མཁས་གྲུབ་ཐམས་ཅད་མཁྱེན་པའི་གསུང་འབུམ། ཀ 

«ཆོ་འཕྲུལ་སྨོན་ལམ་ཆེན་མོར་མཆོད་པ་ཕུལ་བའི་རིམ་པ།» རྗེ་ཙོང་ཁ་པ་ཆེན་པོའ་ིརྣམ་ཐར་་ཕྱོགས་བསྒྲིགས། དེབ། ༡ 

ཇོ་ནང་ཏཱ་ར་ན་ཐ། «རྒྱལ་ཁམས་པ་ཏཱ་ར་ན་ཐས་བདག་ཉིད་ཀྱི་རྣམ་ཐར་ངེས་པར་བརྗོད་པའི་རྟོགས་བརྗོད།»

          ཇོ་ནང་ཏཱ་ར་ན་ཐའི་གསུང་འབུམ། དེབ། ༡ ཀྲུང་གོའ་ིབོད་རིག་པ་དཔེ་སྐྲུན་ཁང་། ༢༠༠༨

--------«རྒྱ་གར་ཆོས་འབྱུང་།» དེབ། སི་ཁྲོན་མི་རིགས་དཔེ་སྐྲུན་ཁང་། ༡༩༨༦

འཇམ་མགོན་ས་སྐྱ་པཎྜིཏ་ཀུན་དགའ་རྒྱལ་མཚན། (༡༡༨༢-༡༢༥༡) «ཚད་མ་རིགས་པའི་གཏེར།།» བོད་ཀྱི་

          གཙུག་ལག་གཅེས་བཏུས་པོད་ཕྲེང་། ༢༠ དང་། ས་སྐྱ་པཎྜི་ཏའི་གསུང་འབུམ། དེབ། ༣ ཀྲུང་གོའ་ིབོད་

          རིག་པ་དཔེ་སྐྲུན་ཁང་། ༢༠༠༧

-------- «སྡོམ་པ་གསུམ་གྱི་རབ་ཏུ་དབྱེ་བ།» བོད་ཀྱི་གཙུག་ལག་གཅེས་བཏུས་པོད་ཕྲེང་། ༡༢ དང་། 

          གསུང་འབུམ། དེབ། ༢ 

-------- «ལེགས་པར་བཤད་པ་རིན་པོ་ཆེའི་གཏེར།» བོད་ཀྱི་གཙུག་ལག་གཅེས་བཏུས་པོད་ཕྲེང་། ༢༧ དང་།

          གསུང་འབུམ། དེབ། ༡ 

འཇམ་མགོན་ཨ་མྱེས་ངག་དབང་ཀུན་དགའ་བསོད་ནམས། (༡༥༩༧-༡༦༥༩) «དུས་ཀྱི་འཁོར་ལོའ་ིབསྟན་པའི་

          མཛེས་རྒྱན།» འཇམ་མགོན་ཨ་མྱེས་ཞབས་ངག་དབང་ཀུན་དགའ་བསོད་ནམས་ཀྱི་གསུང་འབུམ། བལ་

          ཡུལ་ས་སྐྱ་རྒྱལ་ཡོངས་གསུང་རབ་སློབ་གཉེར་ཁང་། ༢༠༠༠

«འཇམ་དཔལ་རྩ་བའི་རྒྱུད།» སྡེ་དགེ ༥༤༣ བཀའ་འགྱུར། རྒྱུད་འབུམ། ན དཔེ་བསྡུར་མ། དེབ། ༨༨

འཇམ་དབྱངས་ཁ་ཆེ་བསོད་ནམས་དཔལ། (དུས་རབས་བཅུ་བཞི་པ།) «རྗེ་ཙོང་ཁ་པའི་རྣམ་ཐར་བསྟོད་པ་ཙོང་

          ཁ་བརྒྱད་ཅུ་མ།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༡

འཇམ་དབྱངས་དགའ་བའི་བློ་གྲོས། «གོ་ལན་གནམ་ལྕགས་འཁོར་ལོ།» འཇམ་དབྱངས་དགའ་བའི་བློ་གྲོས་ཀྱི་

        གསུང་འབུམ། དེབ། ༢ སེར་གཙུག་ནང་བསྟན་དཔེ་རྙིང་འཚོལ་བསྡུ་ཕྱོགས་སྒྲིག་ཁང་། ༢༠༠༩

འཇམ་དབྱངས་ཆོས་རྗེ་བཀྲ་ཤིས་དཔལ་ལྡན། (༡༣༧༩-༡༤༤༩) «རྗེ་ཙོང་ཁ་པ་ཆེན་པོའ་ིགསང་བའི་རྣམ་ཐར་

          གསོལ་འདེབས།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༡

འཇམ་དབྱངས་ཉི་མ་བསྟན་པའི་རྒྱལ་མཚན། (མངའ་རིས་ལྷ་བཙུན། དུས་རབས་བཅུ་དྲུག་པ།) «ཤར་ཙོང་ཁ་པ་

           ཆེན་པོ་བློ་བཟང་གྲགས་པའི་དཔལ་གྱི་རྣམ་ཐར་སྐལ་ལྡན་དད་པའི་པད་ཚལ་རྒྱས་པའི་འོད་སྟོང་།» 

         རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༢

འཇམ་དབྱངས་བཞད་པ་ངག་དབང་བརྩོན་འགྲུས། (༡༦༤༨-༡༧༢༢) «རྗེ་ཙོང་ཁ་པ་ཆེན་པོའ་ིརྣམ་ཐར་རས་བྲིས་

          ཀྱི་ཉིས་བརྒྱ་ལྔ་པ་ཙིནྟ་མ་ཎིའི་ཕྲེང་བ།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༢

--------«འཇིགས་བྱེད་ཆོས་འབྱུང་།» གསུང་འབུམ། ཅ བླ་བྲང་བཀྲ་ཤིས་འཁྱིལ་ཤིང་དཔར། 

འཇིགས་མེད་འབངས། (དུས་རབས་བཅོ་ལྔ་པ།) «བོ་དོང་པཎ་ཆེན་གྱི་རྣམ་ཐར།» (༡༤༥༣ ལོར་བརྩམས།)

          མཚོ་སྔོན་བོད་ཡིག་དཔེ་རྙིང་དཔེ་སྐྲུན་ཁང་། ༡༩༩༡

རྗེ་སྒོམ་པོ་པ། (༡༠༧༩-༡༡༥༣) «གནས་པ་དང་རྟོགས་པ་ལས་བརྩམས་ཏེ་གདམས་པ།» རྗེ་སྒམ་པོ་པའི་གསུང་འབུམ། པོད། ༣

རྗེ་བཙུན་ཆོས་ཀྱི་རྒྱལ་མཚན། (༡༤༩༩-༡༥༤༤) «མཁས་གྲུབ་ཐམས་ཅད་མཁྱེན་པ་དགེ་ལེགས་དཔལ་བཟང་གི་

          རྣམ་ཐར་དད་པའི་རོལ་མཚོ།» མཁས་གྲུབ་ཐམས་ཅད་མཁྱེན་པའི་གསུང་འབུམ། ཀ

རྗེ་བཙུན་བྱམས་པ་མགོན་པོ། «དབུ་མཐའ་རྣམ་འབྱེད།» སྡེ་དགེ ༤༠༢༡ བསྟན་འགྱུར། སེམས་ཙམ། ཕི 

          དཔེ་བསྡུར་མ། དེབ། ༧༠ 

རྗེ་བཙུན་རེད་མདའ་བ་གཞོན་ནུ་བློ་གྲོས། (༡༣༤༩-༡༤༡༢) «དུས་ཀྱི་འཁོར་ལོའ་ིདཔྱད་པ་ལས་བརྩམས་ཏེ་

         བསྟན་འཛིན་རྣམས་འཕྲིན་ཏུ་གསོལ་བ་ནོར་བུའི་ཕྲེང་བ།» རྗེ་བཙུན་རེད་འདའ་བ་ཆེན་པོའ་ིགསུང་

         འབུམ། དེབ། ༡ བོད་ལྗོངས་དཔེ་རྙིང་དཔེ་སྐྲུན་ཁང་། ༢༠༡༥

--------«ཕྲིན་ཡིག་ནོར་བུའི་ཕྲེང་བའི་རང་ལན།» གསུང་འབུམ། ཀ

--------«ཆོས་རྗེ་བློ་བཟང་གྲགས་པ་ལ་གནང་བའི་སྤྲིང་ཡིག་དབེན་པ་ལ་དགའ་བའི་གཏམ་དང་བཅས་པ།» གསུང་འབུམ། ༣

--------«བླ་མ་རིན་པོ་ཆེ་བཀའ་བཞི་པ་བློ་བཟང་གྲགས་པ་ལ་སྤྲིངས་པ།» གསུང་ཐོར་བུ། གསུང་འབུམ། ༣

«ཏིང་ངེ་འཛིན་གྱི་རྒྱལ་པོའ་ིམདོ།» སྡེ་དགེ ༡༢༧ བཀའ་འགྱུར། མདོ་སྡེ། ད དཔེ་བསྡུར་མ། དེབ། ༥༥ 

རྟོགས་ལྡན་འཇམ་དཔལ་རྒྱ་མཚོ། (༡༣༥༦-༡༤༢༨) «རྗེ་བཙུན་ཙོང་ཁ་པའི་རྣམ་ཐར་ཟུར་འདེབས་ལེགས་བཤད་

          ཀུན་འདུས།» རྗེ་ཙོང་ཁ་པ་ཆེན་པོའ་ིགསུང་འབུམ། ཀ

--------«ཆོས་རྗེ་བློ་བཟང་གྲགས་པའི་རྣམ་ཐར་ཤིན་ཏུ་གསང་བ་རྨད་དུ་བྱུང་བའི་གཏམ།» རྗེ་ཙོང་ཁ་པ་ཆེན་

          པོའ་ིགསུང་འབུམ། ཛ

སྟ་ཚག་ཚེ་དབང་རྒྱལ། (དུས་རབས་བཅོ་ལྔ་པ།) «ལྷོ་རོང་ཆོས་འབྱུང་།» (སྟ་ཚག་ཆོས་འབྱུང་ཞེས་ཀྱང་བསྙད་ལ།

          ༡༤༤༦ ལོར་བརྩམས།) བོད་ཡིག་བོད་ལྗོངས་དཔེ་རྙིང་དཔེ་སྐྲུན་ཁང་། ༡༩༩༤ 

སྟག་ལུང་ངག་དབང་རྣམ་རྒྱལ། (༡༥༧༡-༡༦༢༦) «བརྒྱུད་པ་ཡིད་བཞིན་ནོར་བུའི་རྟོགས་པ་བརྗོད་པ་ངོ་མཚར་

          རྒྱ་མཚོ།»(སྟག་ལུང་ཆོས་འབྱུང་།) མཚོ་སྔོན་བོད་ཡིག་དཔེ་རྙིང་དཔེ་སྐྲུན་ཁང་། ༡༩༩༢

སྟག་ཚང་ལོ་ཙཱ་བ་ཤེས་རབ་རིན་ཆེན། (༡༤༠༥-༡༤༧༧) «རྗེ་བཙུན་བློ་བཟང་གྲགས་པའི་སྣང་ཚུལ་མདོ་ཙམ་དུ་

            བརྗོད་པ།» སྟག་ཚང་ལོ་ཙཱ་བ་ཤེས་རབ་རིན་ཆེན་གྱི་གསུང་འབུམ། དེབ། ༣ ཀྲུང་གོའ་ིབོད་རིག་པ་

          དཔེ་སྐྲུན་ཁང་། ༢༠༠༧

--------«གྲུབ་མཐའ་ཀུན་ཤེས་ཀྱི་འགྲེལ་པ།» གསུང་འབུམ། ༡

-------- «མཁན་ཆེན་ནམ་མཁའ་རྒྱལ་མཚན་གྱི་རྣམ་ཐར།» གསུང་འབུམ། དེབ། ༢

-------- «སེམས་དཔའ་ཆེན་པོ་ནམ་མཁའ་འོད་ཟེར་གྱི་རྣམ་ཐར།།» གསུང་འབུམ། དེབ། ༢

-------- «ལོ་ཆེན་ཐམས་ཅད་མཁྱེན་པ་ཤེས་རབ་རིན་ཆེན་དཔལ་བཟང་པོའ་ིརྣམ་པར་ཐར་པ།» 

          གསུང་འབུམ། དེབ། ༢

-------- «དུས་འཁོར་སྤྱི་དོན་ལེགས་བཤད་བསྟན་པའི་རྒྱ་མཚོ།» གསུང་འབུམ། དེབ། ༦

ཐུའུ་བཀན་ཆོས་ཀྱི་ཉི་མ། (༡༧༣༧-༡༨༠༢) «གྲུབ་མཐའ་ཤེལ་གྱི་མེ་ལོང་།» ཀན་སུའུ་མི་རིགས་དཔེ་སྐྲུན་ཁང་།

          ༡༩༨༤ བོད་ཀྱི་གཙུག་ལག་གཅེས་བཏུས་པོད་ཕྲེང་། ༢༥

ཐོ་ཡོན་ཡེ་ཤེས་དོན་གྲུབ། (༡༧༩༢-༡༨༥༥) «རྗེ་བཙུན་ཙོང་ཁ་པ་ཆེན་པོའ་ིངོ་མཚར་རྨད་དུ་བྱུང་བའི་རྣམ་པར་

          ཐར་པ་རྣམ་ཐར་དད་པ་རྒྱ་མཚོར་རོལ་པའི་འཇུག་ངོགས།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱཽགས་

          བསྒྲིགས། དེབ། ༤

དུང་དཀར་བློ་བཟང་ཕྲིན་ལས། (༡༩༢༧-༡༩༩༧) «དུང་དཀར་ཚིག་མཛོད་ཆེན་མོ།» ཀྲུང་གོའ་ིབོད་རིག་པ་དཔེ་

          སྐྲུན་ཁང་། ༢༠༠༢

སྡེ་སྲིད་སངས་རྒྱས་རྒྱ་མཚོ། (༡༦༥༣-༡༧༠༥) «དགའ་ལྡན་ཆོས་འབྱུང་བཌཱཻུརྱ་སེར་པོ།» ཀྲུང་གོ་བོད་ཀྱི་ཤེས་རིག་

          དཔེ་སྐྲུན་ཁང་། ༡༩༨༩

ནམ་མཁའ་འོད་ཟེར། (དུས་རབས་བཅུ་དྲུག་པ།) «རྗེ་བཙུན་ཙོང་ཁ་པ་ཆེན་པོའ་ིརྣམ་ཐར་རས་བྲིས་སུ་བྱས་

          པའི་རྣམ་བཤད།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༢

ནེ་རིང་པ་འཆི་མེད་རབ་རྒྱས། (དུས་རབས་བཅོ་ལྔ་པ།) «རྗེ་ཙོང་ཁ་པ་ཆེན་པོས་འཆད་རྩོད་རྩོམ་གསུམ་མཛད་

          ཚུལ་གྱི་རྣམ་ཐར་དད་ལྡན་དགའ་བྱེད།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༡

--------«རྗེ་ཙོང་ཁ་པ་ཆེན་པོ་ལ་མཁས་བཙུན་བཟང་གསུམ་གྱི་ཡོན་ཏན་མངའ་ཚུལ་ནོར་བུའི་བང་མཛོད།»

            གོང་མཚུངས། དེབ། ༡

-------- «རྗེ་ཙོང་ཁ་པ་ཆེན་པོར་བུ་ཆེན་བྱོན་ཚུལ་གྱི་རྣམ་ཐར་གསེར་གྱི་མཆོད་སྡོང་།» གོང་མཚུངས། དེབ། ༡

-------- «རྗེ་ཙོང་ཁ་པ་ཆེན་པོར་བུ་ཆེན་བྱོན་ཚུལ་གྱི་རྣམ་ཐར་གསེར་གྱི་མཆོད་སྡོང་གི་ཁ་སྐོང་གསེར་གྱི་

          མྱུ་གུ།» (རྩོམ་འཕྲོ།) གོང་མཚུངས། དེབ། ༡

ནེལ་པ་པཎྜི་ཏ། (དུས་རབས་བཅུ་གསུམ་པ།) «སྔོན་གྱི་གཏམ་མེ་ཏོག་གི་ཕྲེང་བ།» (༡༢༨༣ ལོར་བརྩམས།) 

          བོད་ཀྱི་ལོ་རྒྱུས་དེབ་ཐེར་ཁག་ལྔ་། བོད་ལྗོངས་མི་དམངས་དཔེ་རྙིང་དཔེ་སྐྲུན་ཁང་། ༡༩༩༠ 

གནས་རྙིང་ཀུན་དགའ་བདེ་ལེགས། (༡༤༤༦-༡༤༩༦) «རྒྱལ་བ་བློ་བཟང་གྲགས་པའི་རྣམ་པར་ཐར་པར་དད་པའི་

          འཇུག་ངོགས།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༡ 

-------- «མཁས་གྲུབ་ཐམས་ཅད་མཁྱེན་པའི་རྣམ་ཐར་མཁས་པའི་ཡིད་འཕྲོག» མཁས་གྲུབ་ཐམས་ཅད་

          མཁྱེན་པའི་གསུང་འབུམ། ཀ 

པཎ་ཆེན་བློ་བཟང་ཆོས་ཀྱི་རྒྱལ་མཚན། (༡༥༧༠-༡༦༦༢) «དགའ་ལྡན་བཀའ་བརྒྱུད་རིན་པོ་ཆེའི་ཟབ་ལམ་བརྒྱུད་

          པའི་རྣམ་པར་ཐར་པ་མདོར་བསྡུས་གཏེར་གྱི་ཁ་བྱང་།» པཎ་ཆེན་བློ་བཟང་ཆོས་རྒྱན་གྱི་གསུང་འབུམ།

          དེབ། ༡ ཀྲུང་གོའ་ིབོད་རིག་པ་དཔེ་སྐྲུན་ཁང་། ༢༠༠༩

-------- «དྲི་བ་ལྷག་བསམ་རབ་དཀར་གྱི་དྲིས་ལན་བློ་བཟང་བཞད་པའི་སྒྲ་དབྱངས།» གོང་མཚུངས། དེབ། ༤

པཎ་ཆེན་ནཱ་རོ་པ། «རིམ་ལྔ་བསྡུས་པ་གསལ་བ།» སྡེ་དགེ ༢༣༣༣ བསྟན་འགྱུར། རྒྱུད་འགྲེལ། ཞི དཔེ་བསྡུར་མ། དེབ། ༢༦ 

པཎ་ཆེན་ཡེ་ཤེས་རྩེ་མོ། (འཁྲུངས་ལོ། ༡༤༣༣) «ཐམས་ཅད་མཁྱེན་པ་དགེ་འདུན་གྲུབ་པ་དཔལ་བཟང་པོའ་ིརྣམ་

          ཐར་རྨད་བྱུང་ནོར་བུའི་ཕྲེང་བ།» རྗེ་དགེ་འདུན་གྲུབ་ཀྱི་གསུང་འབུམ། ཅ བཀྲ་ཤིས་ལྷུན་པོའ་ིདཔར་མ། 

པཎ་ཆེན་བསོད་ནམས་གྲགས་པ། (༡༤༧༨-༡༥༥༤) «བཀའ་གདམས་གསར་རྙིང་གི་ཆོས་འབྱུང་ཡིད་ཀྱི་མཛེས་རྒྱན།» 

          བོད་ལྗོངས་བོད་ཡིག་དཔེ་རྙིང་དཔེར་སྐྲུན་ཁང་། ༢༠༠༡

---------«རྒྱལ་རབས་འཕྲུལ་གྱི་ལྡེ་མིག» (དེབ་ཐེར་དམར་པོ་གསར་པ།) བོད་ལྗོངས་མི་དམངས་དཔེ་སྐྲུན་ཁང་། ༡༩༨༩

དཔལ་ལྡན་ཟླ་བ་གྲགས་པ། «དབུ་མ་ལ་འཇུག་པ།» སྡེ་དགེ ༣༨༦༡ བསྟན་འགྱུར། དབུ་མ། འ དཔེ་བསྡུར་མ། དེབ། ༦༠

---------«དབུ་མ་ལ་འཇུག་པའི་རང་འགྲེལ།» སྡེ་དགེ ༣༨༦༢ བསྟན་འགྱུར། དབུ་མ། འ དཔེ་བསྡུར་མ། དེབ། ༦༠

དཔལ་མང་དཀོན་མཆོག་རྒྱལ་མཚན། (༡༧༦༤-༡༨༥༣) «བཀྲ་ཤིས་འཁྱིལ་གྱི་གདན་རབས་ལྷའི་རྔ་ཆེན།» 

          ཀན་སུའུ་མི་རིགས་དཔེ་སྐྲུན་ཁང་། ༡༩༨༧ 

དཔའ་བོ་གཙུག་ལག་ཕྲེང་བ། (༡༥༠༤-༡༥༦༦) «ཆོས་འབྱུང་མཁས་པའི་དགའ་སྟོན།» སྟོད་སྨད་གཉིས། (༡༥༦༤

          ལོར་བརྩམས།) པེ་ཅིང་མི་རིགས་དཔེ་སྐྲུན་ཁང་། ༡༩༨༦

སྤྱན་སྔ་བློ་གྲོས་རྒྱལ་མཚན། (༡༤༠༢-༡༤༧༢) «རྟོགས་ལྡན་འཇམ་དཔལ་རྒྱ་མཚོའི་རྣམ་ཐར་དད་པའི་ཆུ་རྒྱུན།»

           སྤྱན་སྔ་བློ་གྲོས་རྒྱལ་མཚན་གྱི་གསུང་འབུམ། དེབ། ༢ སེར་གཙུག་ནང་བསྟན་དཔེ་རྙིང་འཚོལ་བསྡུ་

          ཕྱོགས་སྒྲིག་ཁང་། ༢༠༡༠

------«མཐའ་བྲལ་དབུ་མའི་ལྟ་ཁྲིད་སྙན་བརྒྱུད་ཀྱི་ཟབ་ལམ་མཐར་ཐུག» གསུང་འབུམ། དེབ། ༣

-----«སྲིད་ཞི་མཉམ་ཉིད་ཀྱི་ལྟ་ཁྲིད་སྙན་བརྒྱུད་རྗེ་བཙུན་འཇམ་པའི་དབྱངས་ཀྱིས་བླ་མ་དབུ་མ་པ་དང་

        རྗེ་རིན་པོ་ཆེ་གཉིས་ལ་གནང་བ་།» གསུང་འབུམ། དེབ། ༣

སྤྱན་སྔ་བསོད་ནམས་རྒྱལ་མཚན། (༡༣༨༦-༡༤༣༤) «བཀའ་བརྒྱུད་ཀྱི་དགོངས་པར་ལོག་པར་རྟོགས་པ་སེལ་བར་

          བྱེད་པའི་བཻཌཱུརྱའི་ཕྲེང་བ།» སྤྱན་སྔ་བསོད་ནམས་རྒྱལ་མཚན་གྱི་གསུང་འབུམ། པོད། ཁ འབྲི་གུང་ཆོས་

          མཛོད་ཆེན་མོ། དཔེ་རིང་། ༢༠༠༤

------«དཔལ་ནཱ་རོ་ཆོས་དྲུག་གི་ཁྲིད་ཡིག་བདེ་ཆེན་གསལ་བའི་འོད་ཟེར་སྟོང་ལྡན།» སྤྱན་སྔ་བསོད་ནམས་

          རྒྱལ་མཚན་གྱི་གསུང་འབུམ། པོད། ཁ

------«སེམས་ཁྲིད་ཡིད་བཞིན་ནོར་བུ།» གསུང་འབུམ། ཁ

དཔོན་ཚང་ཚེ་དབང་རྒྱལ། «ལྷོ་རོང་ཆོས་འབྱུང་།» ༡༤༤༦ ལོར་བརྩམས། དེབ། བོད་ལྗོངས་དཔེ་རྙིང་དཔེ་སྐྲུན་ཁང་། ༡༩༩༤

ཕུ་ཁང་སྤྲུལ་སྐུ་འཕགས་པ་བློ་གསལ། «དགའ་ལྡན་ཤར་རྩེའི་ཆོས་སྤྱོད་ཀྱི་རིམ་པ།» དེབ། ༡༩༩༡ དགེ་བཤེས་

        ཐུབ་བསྟན་ཡོན་ཏན་ནས། འབྲས་བློ་གླིང་གཙུག་ལག་གཏེར་མཛོད་འཕྲུལ་སྤར་ཁང་དུ་དཔར་བཏབ།

ཕུར་ལྡོག་ངག་དབང་བྱམས་པ། (༡༧༨༢-༡༧༦༢) «འཇམ་པའི་དབྱངས་ཀྱིས་རྗེ་བླ་མ་ལ་གནང་བའི་གདམས་

         པའི་ཊིཀྐ་མདོར་བསྡུས་གནད་དོན་གསལ་བ།» ཕུར་ལྕོག་ངག་དབང་བྱམས་པའི་གསུང་འབུམ། ཕུར་ལྕོག་

       རི་ཁྲོད་ཀྱི་དཔར་མ་ལ་གློག་་བཤུས་ཀྱིས་དཔར་དུ་བསྐྲུན་པ། ལྡིི་ལི། ༡༩༧༣

འཕགས་པ་ཀླུ་སྒྲུབ། (དུས་རབས་གཉིས་པ།) «རྩ་བ་ཤེས་རབ།» སྡེ་དགེ ༣༨༢༧ བསྟན་འགྱུར། དབུ་མ། ཙ 

          དཔེ་བསྡུར་མ། དེབ། ༥༧

---------«སྟོང་ཉིད་བདུན་ཅུ་པ།» སྡེ་དགེ ༣༨༢༤ བསྟན་འགྱུར། དབུ་མ། ཙ དཔེ་བསྡུར་མ། དེབ། ༥༧

----------«བརྩོད་པ་བཟློག་པ།» སྡེ་དགེ ༣༨༢༨ བསྟན་འགྱུར། དབུ་མ། ཙ དཔེ་བསྡུར་མ། དེབ། ༥༧

---------«རིགས་པ་དྲུག་ཅུ་པ།» སྡེ་དགེ ༣༨༢༥ བསྟན་འགྱུར། དབུ་མ། ཙ དཔེ་བསྡུར་མ། དེབ། ༥༧

---------«སྟོང་ཉིད་བདུན་ཅུ་པའི་འགྲེལ་པ།» སྡེ་དགེ ༣༨༢༤ བསྟན་འགྱུར། དབུ་མ། ཙ དཔེ་བསྡུར་མ། དེབ། ༥༧

འཕགས་པ་བཟང་པོ་སྤྱོད་པའི་སྨོན་ལམ། སྡེ་དགེ ༤༤ བཀའ་འགྱུར། ཕལ་ཆེན། ཨ དཔེ་བསྡུར་མ། དེབ། ༣༨ 

འཕགས་པ་ཐོགས་མེད། «ཉན་ཐོས་ཀྱི་ས།» སྡེ་དགེ ༤༠༣༦ བསྟན་འགྱུར། སེམས་ཙམ། དཔེ་བསྡུར་མ། དེབ། ༧༣ 

---------«རྒྱུད་བླ་མའི་འགྲེལ་པ།» སྡེ་དགེ ༤༠༢༥ བསྟན་འགྱུར། སེམས་ཙམ། ཕི དཔེ་བསྡུར་མ། དེབ། ༧༠

བ་སོ་ཆོས་ཀྱི་རྒྱལ་མཚན། (༡༤༠༢–༧༣) «བ་སོའ་ིལྟ་ཁྲིད་ཆེན་མོ།» ལྷག་དཀར་ཡོངས་འཛིན་བསྟན་པ་རྒྱལ་

          མཚན་གྱིས་ལྡི་ལིར་དཔར་བསྐྲུན། ༡༩༧༣ 

བིཀ་ཊོར་ཆཱན། «བོད་ཀྱི་ལག་དེབ་གནས་སྐོར་བའི་ལམ་ཡིག» (Victor Chan, Tibet Handbook: 

        A Pilgrim’s Guide, Chico: Moon Publications, 1993).

བུ་སྟོན་རིན་ཆེན་གྲུབ། (༡༢༩༠–༡༣༦༤) «ཆོས་འབྱུང་གསུང་རབ་རིན་པོ་ཆེའི་མཛོད།» (བུ་སྟོན་ཆོས་འབྱུང་།)

           དེབ། ཀྲུང་གོའ་ིབོད་ཀྱི་ཤེས་རིག་དཔེ་སྐྲུན་ཁང་། ༡༩༨༨

བྱང་ཆུབ་རྣམ་རྒྱལ་དགེ་ལེགས། (དུས་རབས་བཅོ་ལྔ་པ།) «བྱམས་པ་གླིང་པ་ཆེན་པོའ་ིརྣམ་པར་ཐར་པ་ངོ་

           མཚར་ཕྲེང་བ།» དབུ་མེད་བྲིས་མ། BDRC W26621

བྲ་སྒོ་རབ་འབྱམས་པ། (དུས་རབས་བཅུ་བདུན་པ།) «ཆོས་ཀྱི་རྒྱལ་པོ་ཙོང་ཁ་པ་ཆེན་པོའ་ིརྣམ་པར་ཐར་པ་ངོ་

          མཚར་ལུང་བསྟན་གྱི་རོལ་མོ།» རྗེ་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༢

བྲ་ཏི་དགེ་བཤེས་རིན་ཆེན་དོན་གྲུབ། (དུས་རབས་བཅུ་བདུན་པ།) «བྱམས་ཆེན་ཆོས་རྗེའི་རྣམ་ཐར་མདོར་བསྡུས།» བྲ་

       ཏི་རིན་ཆེན་དོན་གྲུབ་ཀྱི་གསུང་འབུམ། དེབ། ༡ སེར་གཙུག་ནང་བསྟན་དཔེ་རྙིང་འཚོལ་བསྡུ་ཕྱོགས་བསྒྲིགས་ཁང་། ༢༠༡༠

བྲག་གཡབ་བློ་བཟང་བསྟན་པ། (དུས་རབས་བཅུ་བདུན་པ།) «རྗེ་ཙོང་ཁ་པ་བློ་བཟང་གྲགས་པའི་དཔལ་གྱི་རྣམ་པར་ཐར་པ་



529ལུང་འདྲེན་དཔེ་ཐོ།

           ལེགས་བཤད་ཉིན་མོར་བྱེད་པ།» རྗེ་བཙུན་ཙོང་ཁ་པ་ཆེན་པོའ་ིརྣམ་ཐར་ཕྱོགས་བསྒྲིགས། དེབ། ༢

------«རྒྱལ་ཚབ་དར་མ་རིན་ཆེན་གྱི་རྣམ་ཐར་ཡོན་ཏན་ཆུ་གཏེར།» རྒྱལ་ཚབ་རྗེ་དང་མཁས་གྲུབ་རྗེའི་རྣམ་ཐར། 

          དེབ། ༡ དགའ་ལྡན་ཚོགས་ཆེན། ༢༠༡༩

བྲམ་ཟེ་ཆེན་པོ་ས་ར་ཧ། (དུས་རབས་དགུ་པ་ཡས་མས།) «དོ་ཧ་མཛོད་ཀྱི་གླུ» སྡེ་དགེ ༢༢༢༤ བསྟན་

        འགྱུར། རྒྱུད་འགྲེལ། ཝི དཔེ་བསྡུར་མ། དེབ། ༢༦ 

འབྲུག་པ་ཀུན་མཁྱེན་པདྨ་དཀར་པོ། (༡༥༢༧-༡༥༩༦) «རྗེ་ཙོང་ཁ་པ་བློ་བཟང་གྲགས་པ་ལ་བསྟོད་པ།» ཀུན་མཁྱེན་

         པདྨ་དཀར་པོའ་ིགསུང་འབུམ། པོད། ༡༠ བཀའ་བརྒྱུད་གསུང་རབས་ཉམས་གསོ་ཁང་། རྡོ་རྗེ་གླིང་། ༡༩༧༣-༧༤

-------«ཕྱག་རྒྱ་ཆེན་པོའ་ིམན་ངག་གི་བཤད་སྦྱར་རྒྱལ་བའི་གན་མཛོད།» གསུང་འབུམ། པོད། ༢༡

-------«ཆོས་འབྱུང་བསྟན་པའི་པདྨ་རྒྱས་པའི་ཉིན་བྱེད།» (འབྲུག་པའི་ཆོས་འབྱུང་།) དེབ། བོད་ལྗོངས་བོད་

           ཡིག་དཔེ་རྙིང་དཔེ་སྐྲུན་ཁང་། ༡༩༩༢

«མ་འོངས་ལུང་བསྟན་གསལ་བའི་སྒྲོན་མེ།» རྣམ་ཐར་ཆེན་མོ་མཐོང་བ་དོན་ལྡན་ནས་བཏུས་པ། དོན་གྲུབ་བཀྲ་

           ཤིས་བྱ་བས་ལ་དྭགས་སུ་དཔར་བཤུས་ཀྱིས། ༡༩༧༣ ལོར་དཔར་བཏབ།

མི་དབང་གྲགས་པ་རྒྱལ་མཚན། (༡༣༨༥-༡༤༣༢) «ལྷ་རིགས་རླངས་ཀྱི་རྣམ་ཐར་ཆིག་བརྒྱུད།» རླངས་ཀྱི་པོ་ཏི་

           བསེ་རུའི་ནང་བཞུགས།

དམུ་དགེ་བློ་བཟང་བསམ་གཏན། (༡༩༡༤-༡༩༩༣) «རྗེ་འཇིགས་མེད་འཕྲིན་ལས་ཀྱི་རྣམ་ཐར།» དམུ་དགེ་བློ་

          བཟང་བསམ་གཏན་གྱི་གསུང་འབུམ། དེབ། ༡ སི་ཁྲོན་མི་རིགས་དཔེ་སྐྲུན་ཁང་། ༢༠༠༩

མེ་ཐེའུ་ཀེབ་སྟཻན། «བོད་པ་རྣམས།» (Matthew Kapstein, The Tibetans. Oxford: Blackwell

           Publishing, 2006) 

མྱང་རལ་ཉི་མ་འོད་ཟེར། (༡༡༢༤-༩༢) «ཆོས་འབྱུང་མེ་ཏོག་སྙིང་པོ་སྦྲང་རྩིའི་བཅུད།» (མྱང་རལ་ཆོས་འབྱུང་།)

          མཚོ་སྔོན་བོད་ལྗོངས་མི་རིགས་དཔེ་སྐྲུན་ཁང་། ༡༩༨༨

སྨོན་ལམ་དཔལ། (དུས་རབས་བཅོ་ལྡ་པ།) «འགོས་ལོ་ཙཱ་གཞོན་ནུ་དཔལ་གྱི་རྣམ་ཐར།» དབུ་མེད་བྲིས་མ།

          BDRC W26618

གཙང་སྟོན་ཀུན་དགའ་རྒྱལ་མཚན། (དུས་རབས་བཅོ་ལྡ་པ།) «ཐམས་ཅད་མཁྱེན་པ་འཇམ་དབྱངས་ཆོས་རྗེ་

        བཀྲ་ཤིས་དཔལ་ལྡན་གྱི་ཞལ་སྔ་ནས་ཀྱི་རྣམ་པར་ཐར་པ་ངོ་མཚར་རྨད་དུ་བྱུང་བའི་གཏམ་རབ་ཏུ་བྱེད་

        པའི་སྒྲོན་མེ།» འཇམ་དབྱངས་ཆོས་རྗེའི་རྣམ་ཐར་དང་དཔལ་ལྡན་འབྲས་སྤུངས་ཀྱི་གདན་རབས་རིམ་

        བྱོན་གྱི་རྣམ་ཐར། དེབ།  དཔལ་ལྡན་འབྲས་སྤུངས་ཆོས་ཀྱི་སྡེ་ཆེན་པོ། དཔར་འདེབས་ལོ་མི་གསལ།

བཙུན་པ་ཆོས་ཀྱི་ཚོང་དཔོན། «འདུལ་བ་ལ་བསྟོད་པ།» སྡེ་དགེ ༤༡༣༦ བསྟན་འགྱུར། འདུལ་བ། སུ དཔེ་བསྡུར་མ། དེབ། ༩༣

བརྩོན་འགྲུས་བཟང་པོ། (དུས་རབས་བཅོ་ལྡ་པ།) «མཚུངས་མེད་ཆོས་ཀྱི་རྗེ་ཐམས་ཅད་མཁྱེན་པ་རྒྱལ་མཚན་



530 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

            བཟང་པོའ་ིརྣམ་མདོར་བསྡུས།» གུང་རུ་རྒྱལ་མཚན་བཟང་པོའ་ིསྟོང་ཐུན་དང་རྣམ་ཐར། དེབ། སེར་

          གཙུག་ནང་བསྟན་དཔེ་རྙིང་འཚོལ་བསྡུ་ཕྱོགས་བསྒྲིགས་ཁང་། ༢༠༡༡

ཞྭ་དམར་ཆོས་གྲགས་ཡེ་ཤེས། (༡༤༥༣-༡༥༢༦) «དཔལ་ལྡན་བླ་མ་དམ་པ་མཁན་ཆེན་ཐམས་ཅད་མཁྱེན་པ་

          གཞོན་ནུ་དཔལ་གྱི་རྣམ་པར་ཐར་པ་ཡོན་ཏན་རིན་པོ་ཆེ་མཆོག་ཏུ་རྒྱས་པའི་ལྗོན་ཤིང་།» ཞྭ་དམར་ཆོས་

          གྲགས་ཡེ་ཤེས་ཀྱི་གསུང་འབུམ། དེབ། ༡ ཀྲུང་གོའ་ིབོད་རིག་པ་དཔེ་སྐྲུན་ཁང་། ༢༠༠༩

---------ཞྭ་དམར་གསུམ་པ་«རྟོགས་ལྡན་རིན་པོ་ཆེ་ཆོས་ཀྱི་རྒྱལ་ཡེ་ཤེས་ཀྱི་རྣམ་ཐར།» གསུང་འབུམ། དེབ། ༡

---------«ནེ་རིང་རིན་པོ་ཆེའི་དྲིས་ལན།» གསུང་འབུམ། ༦

«རིག་གཞུང་གི་གནས་སྦྱོང་བའི་ཚིག་མཛོད།» (New Dictionary of  Cultural Literacy. Third

           edition. Boston: Houghton Mifflin, 2002)

རོ་བེརྚ་བི་ཏ་ལི། «བོད་དབུས་ཁུལ་གྱི་ལྷ་ཁང་རྙིང་གྲས་སྐོར།» (Robert Vitali, Early Temples of

          Tibet. London: Serindia Publications, 1990).

རོང་སྟོན་ཤཱཀྱ་རྒྱལ་མཚན། (༡༤༥༣-༡༥༢༦) «དབུ་མ་རིགས་ཚོགས་ཀྱི་དཀའ་བའི་གནད་བསྟན་པ་།» རོང་སྟོན་

          ཤཱཀྱ་རྒྱལ་མཚན་གྱི་གསུང་འབུམ། དེབ། ༦ སི་ཁྲོན་མི་རིགས་དཔེ་སྐྲུན་ཁང་། ༢༠༠༨

ལས་ཆེན་ཀུན་དགའ་རྒྱལ་མཚན། (༡༤༣༣-༡༥༠༦) «བཀའ་གདམས་ཆོས་འབྱུང་གསལ་བའི་སྒྲོན་མེ།» དེབ།

           བོད་ལྗོངས་མི་དམངས་དཔེ་སྐྲུན་ཁང་། ༢༠༠༣

--------«བླ་མ་ཐམས་ཅད་མཁྱེན་པའི་རྣམ་ཐར་ངོ་མཚར་མཛད་པ་བཅུ་གཉིས།» རྒྱལ་བ་དགེ་འདུན་གྲུབ་

          ཀྱི་གསུང་འབུམ། པོད། ༦ བཀྲ་ཤིས་ལྷུན་པོ་གཞུང་། དཔར་འདེབས་ལོ་མི་གསལ། BDRC W24769

ལེགས་པ་བཟང་པོ། (དུས་རབས་བཞི་དང་བཅོ་ལྔ་པ།) «རྗེ་རིན་པོ་ཆེའི་རྣམ་ཐར་ངོ་མཚར་རྨད་བྱུང་གཏམ་གྱི་

          དགའ་སྟོན།» རྗེ་བཙུན་ཙོང་ཁ་པ་ཆེན་པོའ་ིརྣམ་ཐར་་ཕྱོགས་བསྒྲིགས། དེབ། ༡

--------«ཀུན་གྱིས་ཐུན་མོང་དུ་མ་གྱུར་པའི་གསང་བའི་རྣམ་ཐར།» གོང་མཚུངས། དེབ། ༡

ཤེས་རབ་སྙིང་པོ། སྡེ་དགེ ༢༡ བཀའ་འགྱུར། ཤེར་ཕྱིན། ཀ སྣ་ཚོགས། དཔེ་བསྡུར་མ། དེབ། ༣༤ 

སངས་རྒྱས་རྩེ་མོ། (དུས་རབས་བཅོ་ལྔ་པ།) «དཔལ་ལྡན་རེད་མདའ་བའི་རྣམ་ཐར་ངོ་མཚར་རྨད་བྱུང་།» 

          རྗེ་བཙུན་རེད་མདའ་བ་ཆེན་པོའ་ིགསུང་འབུམ། དེབ། ༡ བོད་ལྗོངས་དཔེ་རྙིང་དཔེ་སྐྲུན་ཁང་། ༢༠༡༥

སམ་བན་ཤཻཀ «བོད། རྒྱལ་རབས་ལོ་རྒྱུས་ཤིག» (Sam Van Schaik, Tibet: A History. London:

          Yale University Press, 2011) 

སམ་ཧོཨེ་བེར་ཧོ་བེཀ «བོད་ཀྱི་དགོན་པ་ཞིག་མཇལ་བར་བསྐྱོད་པ།» ནེའུ་ཡོརྐ་དུས་བབས་ཞེས་པའི་ཉིན་

          རེའི་གསར་ཤོག ༡༩༨༦ ཕྱི་ཟླ་ ༥ ཚེས་ ༢༥ ཉིན། (Sam Howe Verhovek, “Visiting a Tibetan

          Monastery,” New York Times, May 25, 1986.)

སི་ཏུ་བྱང་ཆུབ་རྒྱལ་མཚན། (༡༣༠༢-༡༣༦༤) «ཏའི་སི་ཏུ་བྱང་ཆུབ་རྒྱལ་མཚན་གྱི་ཁ་ཆེམས་མཐོང་བ་དོན་ལྡན།»

         རླངས་ཀྱི་པོ་ཏི་བསེ་རུ་རྒྱས་པ། དེབ། བོད་ལྗོངས་མི་དམངས་དཔེ་སྐྲུན་ཁང་། ༡༩༨༦

སུམ་པ་མཁན་པོ་ཡེ་ཤེས་དཔལ་འབྱོར། (༡༧༠༤-༨༨) «ཆོས་འབྱུང་དཔག་བསམ་ལྗོན་བཟང་།» (སུམ་པ་ཆོས་

          འབྱུང་།) དེབ། ཀན་སུའུ་མི་རིགས་དཔེ་སྐྲུན་ཁང་། ༡༩༩༢

སློབ་དཔོན་རྡོ་རྗེ་གདན་པ། «གྲུབ་ཐོབ་བརྒྱད་ཅུ་རྩ་བཞིའི་གསོལ་འདེབས།» བསྟན་འགྱུར། རྒྱུད་འགྲེལ།

         ཚུ དཔེ་བསྡུར་མ། དེབ། ༤༡

སློབ་དཔོན་ཕྱོགས་གླང་། «ཚད་མ་ཀུན་བཏུས།» རྒྱ་གཞུང་གནད་ཆེ་བདམ་བསྒྲིགས། ཚད་མ། པོད། ༡ གླང་རི་བ་

          ཐུབ་བསྟན་སྦྱིན་པས་ཞུ་སྒྲིག་བྱས། བོད་ཀྱི་གཙུག་ལག་ཞིབ་དཔྱོད་ཁང་། ༢༠༡༥ སྡེ་དགེ ༤༢༠༣ བསྟན་

          འགྱུར། ཚད་མ། ཅེ དཔེ་བསྡུར་མ། དེབ། ༩༧

སློབ་དཔོན་ལེགས་ལྡན་འབྱེད། «དབུ་མ་སྙིང་པོའ་ིའགྲེལ་པ་རྟོག་གེ་འབར་བ།» རྒྱ་གཞུང་གནད་ཆེ་བདམ་

         བསྒྲིགས། གྲུབ་མཐའ། པོད། ༢ ང་རི་བ་ཐུབ་བསྟན་སྦྱིན་པས་ཞུ་སྒྲིག་བྱས། བོད་ཀྱི་གཙུག་ལག་ཞིབ་

          དཔྱོད་ཁང་། ༢༠༡༩ སྡེ་དགེ ༣༨༥༦ བསྟན་འགྱུར། དབུ་མ། ཛ དཔེ་བསྡུར་མ། དེབ། ༥༨

སློབ་དཔོན་སངས་རྒྱས་ཡེ་ཤེས་ཞབས། «རིམ་པ་གཉིས་པའི་དེ་ཁོ་ན་ཉིད་སྒོམ་པ་ཞེས་བྱ་བའི་ཞལ་གྱི་ལུང་།» 

          སྡེ་དགེ ༡༨༥༣ བསྟན་འགྱུར། རྒྱུད་འགྲེལ། དི དཔེ་བསྡུར་མ། དེབ། ༢༡

གསེར་མདོག་པཎ་ཆེན་ཤཱཀྱ་མཆོག་ལྡན། (༡༤༢༨-༡༥༠༧) «དྲི་བ་ལྷག་བསམ་རབ་དཀར་གྱི་དྲིས་ལན་མན་ངག་

          གི་དགོངས་རྒྱན།» གསེར་མདོག་པཎ་ཆེན་ཤཱཀྱ་མཆོག་ལྡན་གྱི་གསུང་འབུམ། དེབ། ༢༣ ཀྲུང་གོའ་ི

           བོད་རིག་པ་དཔེ་སྐྲུན་ཁང་། ༢༠༡༣

--------«རྗེ་བཙུན་ཐམས་ཅད་མཁྱེན་པ་གཤེས་གཉེན་རོང་སྟོན་ཤཱཀྱ་རྒྱལ་མཚན་གྱི་རྣམ་ཐར་ངོ་མཚར་དད་

          པའི་རོལ་མཚོ།» གསུང་འབུམ། དེབ། ༡༦

-------«དབུ་མའི་བྱུང་ཚུལ་རྣམ་པར་བཤད་པའི་གཏམ་ཡིད་བཞིན་ལྷུན་པོ།» གསུང་འབུམ། དེབ། ༤

--------«ས་སྐྱ་རྗེ་བཙུན་སྐུ་མཆེད་ཀྱི་ལྟ་བའི་བཞེད་ཚུལ།» གསུང་འབུམ། དེབ། ༢༣

ཧུགྷ་རི་ཆརྜ་སོན། «ལྷ་ས་ཇོ་ཁང་དུ་གྲགས་པའི་གཙུག་ལག་ཁང་།» (Hugh Richardson, The Jokhang

          ‘Cathedral’ of  Lhasa. In High Peaks, Pure Earth: Collected Writings on Tibetan History

          and Culture. London: Serindia Publications, 1998. 

ཧོར་སྟོན་ནམ་མཁའ་དཔལ། (༡༣༧༣༨-༡༤༤༧) «བློ་སྦྱོང་ཉི་མའི་འོད་ཟེར།» ལྷ་ས་ཤིང་དཔར་ཤན་ཁ་བ་འགྱུར་

          མེད་བསོད་ནམས་སྟོབས་རྒྱས་ནས་དཔར་དུ་བསྐྲུན་པ། BDRC W15448



532 རྗེ་ཙོང་ཁ་པ་ཆེན་པོའ་ིརྣམ་ཐར་གསར་བསྒྲིགས།

«ལྷ་ས་སྨོན་ལམ་ཆེན་མོ་མགོ་ཚུགས་པའི་དཀར་ཆག» རྗེ་ཙོང་ཁ་པ་ཆེན་པོའ་ིརྣམ་ཕར་ཕྱཽགས་བསྒྲིགས། དེབ། ༡

ལྷོ་བྲག་མཁན་ཆེན་ནམ་མཁའ་རྒྱལ་མཚན། (༡༣༢༡-༡༤༠༡) «རྗེ་ཙོང་ཁ་པ་དང་མཇལ་ཚུལ།» ལྷོ་བྲག་རྣམ་

        མཁའ་རྒྱལ་མཚན་གྱི་གསུང་འབུམ། དེབ། ༡ བོད་ལྗོངས་བོད་ཡིག་དཔེ་རྙིང་དཔེ་སྐྲུན་ཁང་། ༢༠༠༤(འདི་

        རྗེ་ཙོང་ཁ་པ་ཆེན་པོའ་ིགསུང་འབུམ་དུའང་བཞུགས།)

-------«གསང་བའི་རྣམ་ཐར་ལོག་རྟོགས་མུན་སེལ།» གསུང་འབུམ། དེབ། ༡

-------«ཞུས་ལན་སྨན་མཆོག་བདུད་རྩིའི་ཕྲེང་བ།» གསུང་འབུམ། དེབ། ༢ (འདི་རྗེ་ཙོང་་ཁ་པ་ཆེན་པོའ་ི

          གསུང་འབུམ་དུའང་བཞུགས།)

ཨ་ལག་ཚེ་ཏན་ཞབས་དྲུང་། (༡༩༡༠-༨༥) «བསྟན་རྩིས་ཀུན་ལས་བཏུས་པ» མཚོ་སྔོན་མི་རིགས་དཔེ་སྐྲུན་ཁང་། ༡༩༨༢

-------«བླ་ཆེན་དགོངས་པ་རབ་གསལ་གྱི་རྣམ་ཐར།» གསུང་འབུམ་པོད། ༡

-------«རྗེ་ཙོང་ཁ་པའི་རྣམ་ཐར་དད་པའི་སྒོ་འབྱེད།» གསུང་འབུམ་པོད། ༡

ཨེ་བ་རིསྟེ་རེ་ཇིས་ཧུཁ། «ཧོར་གྱི་ཡུལ་དང་བོད་དང་རྒྱ་ནག་གི་ཡུལ་དུ་འགྲུལ་བསྐྱོད།» ཕྱི་ལོ་ ༡༨༤༤། དང་།

       ༡༨༤༥། ༡༨༤༦ བཅས་ཀྱི་ལོའ་ིནང་། (Evariste Regis Huc. Travels in Tartary, Thibet, and

      China, During the Years 1844-5-6. Translated by W. Hazlitt. London: Office of

       National Illustrated Library, 1852.)

ཌེ་སི་ཌེ་རི། «བོད་ལ་ཡི་ཤུའི་ཆོས་སྤེལ་མཁན་ཚོའི་ལག་དེབ།» (Ippolito Desideri, “Tibet Missionary

       Manual’ in Mission to Tibet; translated by Michael J Sweet, Boston: Wisdom

       Publications, 2000)

ཌོ་ནལྜ་ལོ་པེཛ་དང་ཐུབ་བསྟན་སྦྱིན་པ། «ཇེ་སུ་ཨིཌ་ཞིག་གིས་བོད་ཀྱི་བླ་སྲོག་སྐྱོབ་པར་འབད་པ་མ་རིག་

            མུན་སེལ་» (Donald S. Lopez Jr and Thupten Jinpa, Dispelling Darkness:  A Jesuit’s

             Quest for the Soul of  Tibet;  Cambridge: Harvard University Press, 2017)



དཔར་བྱང་སྨོན་ཚིག

༄༅།  །རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ། །གཞོལ་བའི་མཐའ་ཡས་ཆོས་ཚུལ་དལ་

འབབ་ཀླུང་། །ཚིག་གི་གཟེགས་མ་རེས་ཀྱང་དུག་གསུམ་གྱི།། དྲི་མ་ཡོངས་འཁྲུད་ལེགས་བཤད་

བདུད་རྩི་འདི། །དཔར་དུ་བསྐྲུན་པའི་རྣམ་དཀར་ཕུང་པོའ་ིམཐུས། །ཡང་དག་ཆོས་ཀྱི་སྒོ་མོ་

སྟོང་ཕྲག་བརྒྱ། །གདངས་ཏེ་རྒྱུད་ལྔའི་འགྲོ་བ་མ་ལུས་པ། །ངེས་ལེགས་ནོར་བུའི་མཛོད་ལ་

དབང་འབྱོར་ཤོག། །

 ཅེས་པ་འདི་ཡང་དེང་དུས་ཡིད་སྲུབས་ཀྱིས་རྒྱུད་བརླམས་པའི་ཀླ་ཀློའ་ིསྡིག་སྤྱོད་མི་ཟད་པས་གངས་

ལྗོངས་ཆོས་ལྡན་གྱི་ཞིང་དུ་ཐུབ་པའི་བསྟན་པ་རིན་པོ་ཆེ་ཉིན་མོའ་ིསྣང་བ་ལྟར་འབར་བ་དེ་ནི་མིང་གི་ལྷག་མ་

ཙམ་དུ་ཉམས་ཉེས་པར་བྱས། ཕྱོགས་དང་ཕྱོགས་ན་རྡུལ་ཕྲན་མཚོན་ཆ་སོགས་གདུག་པའི་གནོད་འཚེ་གྱ་རྒྱུའི་

སྦྱོར་བ་ནི་ཉིན་རེ་བཞིན་དུ་དར་བ་སོགས་སྒོ་ཀུན་ནས་ལྔ་བདོའ་ིརྒུད་ཚོགས་མཚོ་ལྟར་བརྡོལ་བ་འདི་དག་ལྷག་

མེད་དུ་ཞི་ཞིང་། བྱང་ཕྱོགས་བོད་ཁ་བ་ཅན་དུ་བསྟན་པའི་མེ་རོ་སླར་ཡང་སྔར་བཞིན་གསོས་ཏེ་རྒྱ་གར་འཕགས་

པའི་ལྗོངས་འདིར་ཡང་ཐུབ་པའི་བཞེད་དགོངས་དྲི་མ་མེད་པ་དར་རྒྱས་སུ་འཕེལ་བ་དང་། འཛམ་གླིང་ཡངས་

པའི་ཁྱོན་ལ་འཚེ་མེད་ཞི་བའི་ལམ་སྟོན། རྣམ་འདྲེན་ཤཱཀྱ་སེངྒེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་

ཡུན་ལེགས་ཚོགས་དུ་མའི་ཆེད་དུ་དམིགས། ནང་བསྟན་གྲུབ་མཐའ་རིས་མེད་ཀྱི་གསུང་རབ་དཔར་དུ་བསྐྲུན་

དང་བསྐྲུན་འགྱུར་གང་ལའང་སྦྱར་ཆོག་པའི་དགེ་བསྔོའ་ིསྨོན་ཚིག་ཏུ་ཤཱཀྱའི་དགེ་སློང་ཆོས་སྨྲ་བ་ངག་དབང་

བློ་བཟང་བསྟན་འཛིན་རྒྱ་མཚོས་སྦྱར་བའོ། །དགེའོ།།  །།




